
“Педагогика тарихы”  (білім беру және педагогикалық ойлар тарихы) оқулығында  әр тарихи  дәуірдегі тәрбиелеу, оқыту, білім беру мәселелерi  жан-жақты қамтылады.  “Педагогика тарихы”  атты оқулық  студент жастардың қоғамның дамуындағы құндылықтарды түсiнуiне және өздерінің тұлғалық қасиеттерiн қалыптастырып жетілдіруіне ықпал етеді.

Оқулық  педагогикалық жоғары және арнаулы оқу орындарының оқытушыларына,  аспиранттарға, магистранттарға, студенттерге  және білім беру  қызметкерлеріне арналады.
КІРІСПЕ

Қазақстан Республикасының бүкіл әлемдік білім кеңістігіне  ену ұмтылысы білім саласына жаңа тұжырымдамалық көзқарас пен оның сапасын арттыруды талап етеді.

Педагогика тарихы пәні болашақ ұстаздардың тарихи мұраларға қызығушылығын арттырып, олардың бойында жалпы адамзаттық рухани және ұлттық құндылықтарды  қалыптастыруға ерекше назар аударады, болашақ мұғалімнің ой-өрісін кеңейтеді, оларды педагогикалық  классикалық шығармалармен таныстырып, түрлі халықтардың тәрбие, оқыту мен білім беруіне қосқан жетістіктерімен  таныстырады.

Болашақ ұстаздар әр тарихи дәуірдегі тәрбие, оқыту, білім беру тәжірибелерін зерделеп,  қазіргі білім саласындағы мәселелерді байыпты  ойластырып шешуге үйренеді. 

Қазақстан Республикасы  қабылдаған “Мемлекеттік мәдени мұра” бағдарламасы ежелгі Еуразия даласының тұрғындары мен тайпалары, қағанаттары мен түрік этностарының ортақ мәдени мұраларын, қазақ халқының рухани-адамгершілік дәстүрлерін, елімізді мекендеген этностардың мәдени байлықтарын,  әлемдік  өркениет құндылықтарын ой елегінен өткізіп,  еліміздің тарихын тың көзқарас арнасында зерделеуді қажет етеді.  Осыған орай, еліміздегі  ұлттық тәлім-тәрбие жүйесінің, өзінің мыңдаған жылдар  бойғы қалыптасуындағы мол тәжірибесін, педагогикалық идеяларын және ой-пікірлерінің даму тарихын  алғаш рет жүйелеп ұсынып отыр.

Педагогика тарихы  пәнінің мазмұнында шетелдердегі тәлім-тәрбие, білім беру және педагогикалық ойлар тарихы, Таяу  және Қиыр Шығыстың ежелгі мемлекеттеріндегі, Египет, Израиль-Иудей патшалығы, Ирак, Үнді, Қытай елдеріндегі тәлім–тәрбие мен мектептерді, Шығыстың Антикалық замандағы,  орта ғасыр дәуіріндегі, және Византиядағы ағарту ісі, Қайта өрлеу дәуіріндегі Батыс Еуропа, АҚШ елдеріндегі тәрбие,  мектеп және педагогика мәселелері қарастырылады.

 Сонымен бірге, Х ғасырдан бастап Ресейдегі педагогикалық ой-пікірдің дамуы, тәрбиелеу, оқыту және Кеңес дәуіріндегі (1917-1990 ж.ж.), тәуелсіз мемлекеттер достастығы елдеріндегі мектеп  пен педагогиканың дамуына сипаттама беріледі. 

 Қазақстандағы педагогикалық  ой-пікірлер мен мектептердің тарихы адамзаттың қоғамдық құрылыс кезеңдеріне сай 9 кезеңге бөліп қарастырылады: 

· Еуразия даласындағы алғашқы қауымдық қоғам кезеңіндегі тәрбие;

· Таяу және Қиыр Шығыстың ежелгі мемлекеттерінің – Шумер тәлім-тәрбиесі мен мектептері;

· Сақтар  мен ғұндардың мәдени - жауынгерлік тәрбие дәстүрлері;

· Ұлы түркі қағанаты және  оның тәлімдік-танымдық мұрагерлері (VI-IX ғ.ғ.);

· Араб-шығыс мәдениетінің Қазақ даласына тарауы, орта ғасыр оқымыстыларының тәлімгерлік ой-пікірлері (Х-ХV ғ.ғ.);

· Қазақ хандығы  кезеңіндегі ұлттық тәлім-тәрбие (жыраулар  поэзиясындағы тәлімдік ойлар);

· Қазақ даласындағы Ресей отаршылығына қарсы ұлт-азаттық қозғалыстар және ағартушылық демократиялық идеялардың өркен жаюы;

· Кеңестік дәуірдегі қазақ педагогикасының ғылым ретінде  дамып қалыптасуы;

· Егеменді Қазақстан Республикасындағы ұлттық тәлім-тәрбиенің қайта  жандануы.

Педагогика тарихы пәні ұрпақтан ұрпаққа жалғасқан тәлімдік мұраларға терең талдау жасап, қазақстандық біртұтастық, ынтымақтастық, патриотизм рухында мәдениет сабақтастығын нығайтып, көп қырлы білімдік кеңістіктің дамуына қажетті алғы  шарттарды қалыптастырады.

1.  Педагогика тарихының мәні және оның әдіснамасы. Тарихи-педагогикалық зерттеу  әдістері

Педагогика тарихы – тәрбие, оқыту және білім беру тәжірибесінің пайда болып дамуы және әр тарихи дәуірдегі тәлімдік ой-пікірлер мен теорияларды жүйелеп талдау үрдісінде қалыптасқан қоғамдық ғылымдар арасында өз орны бар ғылым.

Педагогика тарихы ғылым ретінде - тарих және педагогика ғылымдары түйісінде, кейіннен философия салалары - әлеуметтану, мәдениеттану және этнография ғылымымен кіріктіре байланысу негізінде ауқымын кеңейтіп дамуда. Ал, Қазақстан педагогика тарихы болса, ол дүниежүзілік тарихи-педагогикалық үрдіспен өзара байланыста және оның құрамдас бір бөлігі болып, өзінің даму жолында ерте кезден осы күнге дейінгі аралықтағы әр тарихи кезеңдегі тәлімдік ой-пікірлерді талдап, тәрбие мен білім беру мәселесінің дамуын зерделейтін педагогика ғылымдарының бір саласы ретінде қарастырылады.

Педагогика тарихы пәні - әр тарихи дәуірдегі, әлеуметтік-экономикалық жағдайларды, педагогикалық идеялар мен ойларды, жас ұрпақты тәрбиелеу  мен білім берудегі мектеп тарихының дамуын, өзара  ықпалын, кемшіліктері мен жетістіктерін, жеткіншектерді дамыту үрдісіндегі мақсатты ұйымдастырылған  қисынды  шаралары мен  шарттарын, белгілері мен заңдылықтарын талдау негізінде жүйеленіп, болашақ  мұғалімдердің педагогикалық дүниетанымын және шығармашылық ойлау қабілеттерін қалыптастырады.

Пәннің мақсаты – жас ұрпақтарға тәрбие мен білім беруде дүниежүзіндегі педагогикалық ойлар  мен  тәжірибенің  пайда болып, тарихи қалыптасуы мен дамуынан мағлұмат беру және жалпы адамзаттық құндылықтарды  игертіп,  студенттердің тарихи педагогикалық мұраларға деген ынталы қызығушылықтарын арттырып, ұлттық тәлім-тәрбиенің мазмұндық құрылымын жетілдіруге, педагогикалық танымын және педагогикалық ойлау қабілетін дамыту және педагогика тарихының негізгі категорияларын: тәрбие,  оқыту, білім беру, ағарту, білім беру жүйесі, мектеп, педагогикалық ой-пікірлер, педагогикалық көзқарастар, педагогикалық теория, этнопедагогика, халықтық тәрбие, т.б. игерту.

Педагогика тарихы пәнінің дүниежүзілік және ұлттық мұраларымен таныстырудағы басты міндеттері:

- дүниежүзілік тарихи-педагогикалық үрдістің қозғаушы күштері мен даму белгілерін, жағдайлары мен алғышарттарын, оның бірлігі мен жан-жақты байланысын, сонымен  қатар,  бастау көзі мен зерделеу әдіс-тәсілдерін және өткен дәуірдегі құнды педагогикалық бағыттарын сұрыптап, педагогика тарихының ұғымдарын қалыптастыру;

- әртүрлі тілді, мәдениетті халықтардың әрбір тарихи  дәуірлердегі  білімінің  мән-жайы, мүмкіндіктері мен ауқымы, оны жүзеге асырудың жолдары мен құралдары, дәрежесі мен жағдайы, педагогикалық идеялардың өзгешеліктері мен мазмұндық ерекшеліктерін айқындап, тәрбие мен оқыту мәселелерін шешудің шаралары жайлы түсініктерді нақтылап, оны толықтыруға  обьективті жағдайлар  жасау;

· білім берудің  мақсатын, міндеттерін белгілеу мен ұйымдастырудың түрлі әдіс-тәсілдерін пайдалана білуге және оны нақты педагогикалық дәстүрлермен ұштастырып, “адам-қоғам-табиғат” жүйесінің байланысын  рухани-адамгершілік, эстетикалық, т.б. тұрғыдан түсінуге, жүйелі тарихи-педагогикалық білім, әдістемелік дағды мен іскерлікті қалыптастыру.

Педагогика тарихының әдіснамасы философиялық диалектикаға негізделеді. Заттар мен құбылыстардың арасында әр түрлі байланыстар болады. Әлеуметтік ғылымдарда сан қырлы қоғамдық құбылыстардың байланыстары мен тәуелділіктері ашылады. Ғылым  кез келген заттар мен құбылыстардың өзара сан алуан байланыстарын зерттей отырып, ең алдымен олардың ішінен  сол заттар мен құбылыстар  үшін анағұрлым маңыздысын, оларда болып жатқан үдерістерді басқаратындарын бөліп алады. Бұл байланыстар заңдар деп аталады.

Сонымен заң дегеніміз – құбылыстардың өздеріне ғана тән қайталанып тұратын және біршама тиянақты байланысы.

Адамдар өз қалауынша заң атаулынының қандайын болса да өзгертіп, жойып жібере алмайды. Олар тек  бұл заңдарды танып біліп, зерттей алады және алған білімдерін өзінің қызметіне пайдаланады.

Диалектика - дүниенің барлық саласындағы заттар мен құбылыстарға тән жалпы заңдарды ашуды өз алдына мақсат етіп қояды.  Ол табиғат құбылыстарын, қоғамдық құбылыстар, адам санасы да бағынатын жалпы  заңдар жайындағы  ғылым. Диалектиканың  түпкі қасиеті – қозғалыс, өзгеріс.

Қозғалыс заттарда болатын алуан түрлі үдерістерді қамтиды, осы үрдерістер нәтижесінде заттардың жағдайы өзгеріп,  олар  қайсыбір қасиеттерін жойып, жаңа қасиеттерге  ие болады, сөйтіп мүлде басқа зат болып шығады. Өзгерістердің  күрделі  формасы - даму. Заттар мен құбылыстар даму үрдерісінде сапа жағынан мүлде түбегейлі өзгерістерге түсіп, олар бір сатыдан екінші сатыға өтеді.

Даму үдерісінде заттар мен құбылыстар қандай өзгерістерге ұшырайды, бұл өзгерістердің өзара байланысы қандай, даму үрдерісін, заттардың арасындағы әр түрлі байланысты адам өз санасында қалай бейнеленетінін түсіндіретін  - диалектикалық әдіс.

Диалектиканың негізгі заңдары: қарама-қайшылықтардың бірлігі мен  күресі, сан өзгерістерінің сапа өзгерістеріне және кері айналуы, терістеуді  терістеу.

Диалектиканың ұғымдары: кеңістік пен уақыт, жекелік  және жалпылық, себеп пен салдар, мазмұн мен форма, мән мен құбылыс, қажеттілік пен  кездейсоқтық, мүмкіндік пен шындық.

Зерттеушінің тиімді нәтижелерге жетуі үшін, қандай ғылымның болса да, белгілі бір ізденісті қалай, қандай  мақсаттар үшін жүргізетіні туралы нақты, мүлтіксіз түсінігі болуы керек. Мұның өзі таным қызметін ұйымдастыруға, танымның белгілі бір “әдістер жүйесін” таңдап алуға  көмектеседі.

Педагогика тарихында қолданылатын философиялық диалектикалық әдіс педагогикалық құбылыстардың өтетін орны мен нақты жағдайларын, қоғамдық өмірдің басқа  құбылыстарымен байланысын өзара әрекеттестікте қарастыруды талап етеді. Әр құбылыс өзінің даму барысында зерттелуі тиіс.  Зерттеуші осы құбылысқа қандай жаңалық енгізетінін әрқашан анықтап  алуы керек.

Диалектикалық әдіс   құбылыстарға тек  жалпы қарауды анықтайды. Осы негізде әр ғылымға әдіснама жасалады,  зерттеліп отырған құбылыстар мен фактілерге сай келетін зерттеудің нақтылы, лайықты жұмыс тәсілдері  іріктеліп алынады. Зерттеу құбылыстарының ішкі қайшылықтарына бойлай еніп, қанығып, жаңа мен ескі сапалардың арасындағы қайшылықтардағы жетекші негізгі күшті анықтай отырып жүргізіледі. Педагогика ғылымының  да өзіне тән әдістері болады.

Зерттеуші педагогикалық құбылыстарды зерттеу барысында ғылыми ізденістің екі бағытына сай әдістерді  қолданады. Біріншісі -  педагогика мен  оған  іргелес  ғылымдар саласының мүмкіншіліктерін  қолданады, негізгі  әдебиеттерден керекті тұжырымдар талданып алынады. Ғылыми-педагогикалық ізденістің екінші бағыты – оқыту мен тәрбиенің нақтылы үдерісін ғылыми түсініктермен сипаттау, яғни бұған сай келетін зерттеу әдістерінің ерекшеліктерін анықтап алу. Сонымен бірге, мұғалімнің шығармашылық еңбегі, шеберлігі, педагогикалық  жетістіктері, жаңалықтары мен баспасөз бетіндегі  еңбектерін педагогикалық теория тұрғысынан ой елегінен өткізу де маңызды болып табылады.

 Педагогика тарихын ғылыми зерттеп, анықтауда диалектикалық философия басшылыққа алынады. Осыған орай, П.В.Плеханов әдіснамалық мынадай қағидаларды ұсынады:

1. Идеялардың (ой-пікірдің) жалпы қоғамның әлеуметтік даму  үдерісіне  тәуелді екендігін айқындау.

2. Ғылымның, әлеуметтік психологияның, әдебиеттің, өнердің даму тарихын қоғамның дамуымен ұштастыра қарастыру.

3. Тарихтың әр кезеңінде ғылымның даму барысы біркелкі болмайтынын және әр елдің саяси, экономикалық, кәсіби, мәдени, психологиялық өзіндік ерекшелігінің бар екенін ескеру.

Түйіндей келе, педагогикалық зерттеудің  әдіснамалық негізіне философиялық тұрғыдан тарихи, әлеуметтік, рухани-адамгершілік, психологиялық, педагогикалық және басқа да оқушыны қалыптастыратын құрылымдар алынады. Оқыту мен тәрбиенің мәні, құрылымы, қағидаларының теориялық жақтары ескеріледі. Тарихи  танымал, педагогика саласына зор үлес қосқан тұлғалардың жаңашыл   идеялары мен қызметіне, қоғамдағы орнына, ұлттық мәдениеттің дамуына, қоғамдық жағдайларды қарастыратын тұжырымдар мен диалектикалық заңдылықтарға, тарихи жағдайдың өзгергеніне, бүгінгі таңда қандай  деңгейге келгеніне тарихи талдау жасалады.


Ғылым әр уақытта жаңа дәйектермен толықтырылып отырғанда ғана дамиды. Ғылыми деректер жинақталып қалған кезде оларды ғылыми-зерттеу әдiстерi арқылы талдау және теориялық ұстанымдарға негiздеп зерделеу ғылымда әдiснама  деп аталады.


Философиялық энциклопедиялық сөздiкте әдiснамаға “теориялық және практикалық iс-әрекеттердi құру мен ұйымдастырудағы ұстанымдар мен құрылымдар жүйесi” деген анықтама берiледi.


Әдiснама деген ұғым – ғылыми-танымдық iс-әрекеттердi құрудың ұстанымдары, формалары мен амалдары туралы iлiм. 


Әдiснамалық бiлiмдер құрылымын Э.Г.Юдин төрт деңгейге: философиялық, жалпы ғылыми, нақты ғылыми, технологиялық деп бөледi. Бiрiншiсi, философиялық әдiснаманың деңгейлiк мазмұны, таным ұстанымы мен ғылымның категориялық аппаратын құраса, сонымен бiрге философиялық бiлiм жүйесi әдiснамалық қызмет атқарады. Екiншi деңгейде жалпы ғылыми-әдiснама теориялық тұжырымдаманы құрып, көптеген ғылыми пәндерге бағыт-бағдар бередi. ¶шiншi деңгей – нақты ғылыми әдiснама, бұл арнайы ғылыми пәннiң әдiстерiн айқындап, зерттеудiң ұстанымдары мен ұйымдастыру жолдарын белгiлейдi. Төртiншi деңгей – технологиялық әдiснама, зерттеудiң әдiстемесi мен техникасын құрайды. Мысалы, тәжiрибелiк-эксперимент материалдарын жинақтау, оларды алғашқы талдау, қорытындылау, ұсыныстар беру, т.б. жатады. Сонымен, әдiснаманың барлық деңгейлерi бiр-бiрiн толықтырып тұратын жүйенi құрастырады.    


Ал, педагогика тарихы мәселесiне байланысты алғанда жалпы бiлiмдер әдiснамасы (педагогика), жеке бiлiмге (педагогика тарихы) қатысты әдiснамалық бағдар ұсынады. Жалпы қағидалар (теория, ұстанымдар) жеке қағидаларды түсiндiрiп, бағалап, олардың бағыт-бағдарын, жолдарын айқындап бередi (Ж.Әбдiлдин, Б.Гершунский, Н.Никандров). Түптеп келгенде, нақты-ғылыми әдiснама ретiнде педагогиканың заңдары, заңдылықтар мен ұстанымдары педагогика тарихына негiз болады.


Әдiснамалық белгiлерiне қарай педагогика тарихының әдiснамасы жеке ғылымилық тұрғыда педагогика ғылымына жатады; ал пәндiк мазмұны жағынан педагогика тарихының бiлiмдерiн жинақтайды, педагогикалық пәндер жүйесiнде педагогика тарихы (пәнi, оның мiндеттерi, ерекшелiктерi) сипатына қарай танымдық құралдар мен практикалық әдiс-тәсiлдерiн, қазақ педагогика тарихының ұғымдық құрылымын анықтаумен қатар басқа ғылымдардың (этнология, этнопсихология, фольклор, мәдениет теориялары, т.б.) жетiстiктерiн, тәжірибесін зерттеу жұмыстарын да пайдаланады.    

Педагогика тарихының әдiснамалық негiзi философиялық диалектика, ол ғылыми әдiснама ретiнде жеке тұлға және таным теорияларының қалыптасып дамуына негiз болып, шындықты бейнелеудiң басты жолдарын анықтайды. Яғни, жеке тұлғаның үйлесімді қалыптасуында, оған сан-салалы әлеуметтiк байланыстар жиынтығының ықпалды әсер етуiнен, бiр жағынан, әрбiр адам қоғамдық қарым-қатынастардың жемiсi болса, екiншi жағынан, қоғамды дамытуда өзiндiк үлес қосатын жеке тұлға болып қалыптасады.


Қоғамның тарихи, әлеуметтiк-мәдени дамуында жеке тұлғаны қалыптастырудың басты философиялық қағидалары бар:  бүкiл адамзат қоғамының даму тарихында  ғылыми-зерттеу жұмыстары дәлелдегендей, адам және оны тәрбиелеудiң мәселелерiнiң өзектiлiгiмен (Л.С.Выготский, А.Н.Леонтьев, Д.Б.Эльконин, С.М.Жақыпов, т.б.) анықталады;

· философиялық, тарихи, әлеуметтiк, психологиялық және педагогикалық ғылыми зерттеулердi ретроспективтi талдау нәтижесiнде адамның тұлғалық құрылымында ерекше орын алатын басты қасиет- адамның өзiн-өзi тануы, айналасындағы адамдармен қарым-қатынасы және олармен рухани-адамгершiлiктi байланыстар жасауы (Ж.Әбдiлдин, В.Г.Афанасьев,  Ә.Нысанбаев т.б.) екені анықталды;

· әрбiр тарихи әлеуметтiк-мәдени орта жағдайында адамның мораль тұрғысынан қалыптасуына өзi өмiр сүрiп отырған қоғамның және әлеуметтiк ортаның, шағын ортаның (отбасы, мектеп, жолдастары, т.б.) тәрбиелiк ықпалы зор (Б.Г.Ананьев, В.Н.Мясищев, Б.Ф.Ломов, М.Мұқанов, т.б.).


Сонымен, ғылымның әдiснамасы – бұл қағидалар, қорытындылар, ұстанымдар, танымдық әдiстер арқылы әр жақты жағдайлар тоғысында шындықты бейнелеу ақиқатын зерделеп түсiндiретiн iлiм.

  Педагогика тарихының әдiснамасы әр тарихи дәуiрдегi педагогикалық бiлiм мен тәрбиенi,  ойлар мен идеяларды талдап жүйелеу, оларды ұғындыру, тұжырымдар жасау арқылы педагогикалық үдеріске өзгерiстер енгiзу немесе жетiлдiру мақсатын іске асыратын педагогика ғылымының бiр саласы. 


Педагогика тарихының әдiснамасы төмендегiдей жүйелi құрылымнан тұрады: 

· тарихи-педагогикалық бiлiм құрылымы мен қызметтерi; 

· педагогикалық идеялар, ой-пiкiрлер, iс-тәжiрибелер, үлгiлер, негiзгi педагогикалық қағидалар (идея, болжам, тұжырымдама, теория);
- тарихи-педагогикалық бiлiм мен тәрбиенi өңдеп жетiлдiрiп, педагогикалық үдеріске ендiру.



Осындай үлгi тарихи-педагогикалық, психологиялық және педагогикалық ғылыми-зерттеу жұмыстарында жалпы ғылыми ұстанымдарға негiзделе жүргiзiледi. Ғылыми зерттеу ұстанымдары мен оларға қойылатын талаптар әдiснамалық бiлiмде ерекше орын алады. Өйткенi, олар тарихи-педагогикалық бiлiмдi, теория мен практиканы бiрiктiрiп, бiлiм беру мекемелерiне ғылыми негiзделген бағдар бередi. Қандай бiр ғылыми жұмыстар болсын, олардың тiрек ұстанымдар қатарына жататын ең басты, негiзгi әдiснамалық ұстанымы – жүйелiлiк. Сондықтан жүйелілiк жалпы ғылыми-әдiснамалық зерттеудiң бiр құралы ретiнде оқу-тәрбие үдеріске және бiр-бiрiмен байланысты құбылыстарды жүйелi зерттеуге өзiндiк сапалылығымен сипатталатын ғылыми тұғыр болып табылады. Жүйелiліктiң мәнi төменде көрсетiлген қағидалар бойынша айқындалып, жүйелi объектiлердiң сапасын және оны жетiлдiру жолдарын анықтауға көмектеседi. Олар: 

- сыртқы ортаға байланысты жүйенiң тұтастығы және оны ортамен бiрлiкте зерттеу. Мысалы, бiлiм берудiң мәселесiн жүйелiлік тұғыры арқылы зерттегенде  бұл тақырыпты елiмiздегi әлеуметтiк және экономикалық даму үдерісіне байланыстыра және қоғамның сұранысына ұштастыра зерттеу; 

- тұтас педагогикалық үдеріс бөлшектелiп, элементтерге бөлiнiп құрылуға тиiс, өйткенi элементтердiң сапалық қасиеттерiнiң өзi де белгiлi бiр жүйеге байланысты болады. Ал жүйенiң сапалық қасиетi, оның элементтерiнiң өзара байланысындағы нәтижелерi кейде бiр-бiрiмен ұштаспай жатуы мүмкiн;

- жүйенiң барлық элементтерi бiр-бiрiмен өзара байланыста болғанымен, олардың iшiнен ең басты анықтаушы, жүйе құрушы элементiн iрiктеп алу керек;

- элементтер жиынтығынан объект жүйесiнiң құрылымы мен ұйымдастыру технологиясы жайлы түсiнiктер беру;

- жүйе элементтерiнiң бiр-бiрiмен байланыстарын арнайы реттеу және олардың өзгерiстерiн басқару (мақсат қою, құралдарды таңдау, бақылау және түзету, қорытындысын талдау).
Тарихи-педагогикалық зерттеулерге қойылатын маңызды  әдіснамалық талаптардың бірі деректердің барлық түрін кешенді пайдалану, сол арқылы бір-бірін  тексеру, толықтыру, барлық деректерді салыстыра отырып жинақтау, оларды зерттеуде шектес ғылымдардың зерттеу әдістері жиынтығын кешенді түрде пайдалану, сөйтіп, педагогикалық тұрғыда түсіндіру қажет.

Педагогика тарихының ғылыми-зерттеу ұстанымдары  тарихи білім, педагогикалық теория мен тәжірибені біріктіріп, білім беру  ұйымдарына ғылыми негізделген бағдар береді.

Педагогика тарихының негізгі әдіснамалық ұстанымы – ақиқаттылық, ол зерттеу объектісі жайлы  шынайы білім  алу үшін, зерттеу барысында оның әрбір  құбылысына  ықпал ететін, дамытатын  жағдайларды, шарттарды ескеріп, зерттеу құралдары мен тәсілдерін дұрыс  қолданып, жинаған  дәйектерді бағалап, қорытындысын шығаруда ақиқатты  ұғымдар мен түсініктер жасауға мүмкіндіктер береді.

Ақиқаттылықты тану ұстанымы зерттеу жұмысының алғашқы болжамына, қисынына және оның қорытындысына дәлелді талап қоятындықтан, дәйектерді іріктеу, оларды талдау нәтижесінде жасайтын тұжырымы ғылыми айналымға түсетіндіктен шындық тұрғысынан қарастырылуы тиіс.

Ғылыми ізденістердің  объектісін баламалық ұстаным тұрғысынан қарастырғанда және  оған дәлелді  талап  қойғанда,  тарихи-педагогикалық  материалдарды немесе  көзқарастарды талдағанда, күрделі педагогикалық үдерістердің шешімін табу үшін әр түрлі  көзқарастар айтылады. Ондай көзқарастардың  шынайы болуы  немесе  оған қарсы пікірлер айтылуы мүмкін. Бұндай жағдайдағы баламалық  ұстанымның мәні – мәселенің шешімін іздестіргенде және объектінің жұмысын  ұтымды ұйымдастырғанда алға қоятын мақсаттың нәтижелі орындалып, соның негізіндегі нақты жетістіктердің  ауқымын анықтайды.

Баламалық ұстанымға жақын  әдіснамалық  ұстанымның бірі – мәндік талдау ұстанымы. Әрбір қарастырылатын құбылыстардың жалпылығы, ерекшелігі және бірегейлігін анықтап, объектінің ішкі құрылымына, атқаратын қызметі мен даму  заңдылықтарына, шарттары мен даму жағдайларына талдау жүргізіп, олардың мақсатты түрде өзгерістерге ұшырау мүмкіндіктері  талданады. Бұл ұстаным зерттеу қисынын нақты жазудан бастап, жан-жақты түсіндіруге, одан  педагогикалық құбылыс пен үдерістің, болжамның дәлелденуі дейінгі кезеңді қарастырады. Сондықтан педагогикалық жүйені тұтас қарастырғанда оның зерттелетін даму элементтерінің үздіксіз өзгеріске түсіп тұруын есепке алу - қойылатын талаптың бірі. Себебі, көптеген элементтердің қызметі жүйенің даму үдерісне өзгеріске түссе, кейбір  элементтері қарама-қайшы күйге түседі.

Тарихи-педагогикалық және  психологиялық-педагогикалық зерттеулерде  генетикалық ұстанымды қолдану керектігін  тәжірибе  көрсетуде. Тарихи-генетикалық ұстанымның мәні – педагогикалық дәйектерді немесе құбылыстарды зерттегенде, олардың пайда болуын,  онан кейінгі дамуын  түрлі саяси-экономикалық жағдайлардағы білім беру үрдісінің бір сапалық деңгейден екінші сапалық деңгейге ауысуы жан-жақты қарастырылады.

Тарихилық және қисындылық ұстанымы - зерттеу  жұмыстарында объектінің тарихын ( генетикалық қыры), теориясын (құрылымы, қызметі, объектінің қазіргі жағдайы) және оның даму болашағын бірлікте зерттейді. Тарихи  талдаудың қажеттігі - объектінің құрылымы мен қызметін талдау, белгілі бір ғылыми тұжырымдама жасау үшін керек. Ал теориялық талдау қажеттігі - объектінің генезисін (пайда болуы, қалыптасуы) қарастырмай, ақиқатқа жетуі мүмкін емес. Сондықтан да, тарихи-педагогикалық және  теориялық-педагогикалық зерттеулердің бір-бірінен айырмашылығы зерттеушінің ғылыми болжамына  байланысты болады. Қарастырып отырған ұстанымнан шығатын талап - зерттеудің сабақтастығы, жинақталған тәжірибе, дәстүр, ғылыми жетістіктер, бұрынғы зерттеу объектілерінің генезисін  тарихи-педагогикалық тұрғыдан талдаудан шығады.

Жалпы ғылыми ұстанымның бірі – тұжырымдамалық бірлік ұстанымы. Зерттеуші ғылыми тұжырымдама жасау  үшін басқа зерттеушілердің тұжырымдамалық пікірлерін талдап, негіздеп, ізденіс жүргізу барысында зерттеудің  алдына қойған мақсат-міндеттерін, ғылыми болжамын анықтап, ғылыми  ізденісін жүргізетін болса, нақты ғылыми жетістіктерге жетуіне болады. Ол үшін алғашқы ғылыми болжамын тексеріп, дамытып, қажет болса, іздену барысында түзетулер енгізіп, тұжырымдамасын жетілдіреді. Сонда ғана ғылыми ізденіс  өз нәтижесін береді.

Әлеуметтік педагогикалық үрдістің ішкі және сыртқы  факторларының  қызметтері мен дамуы, олардың элементтері мен қарым-қатынастарының байланысы тарихи-жүйелілік тұрғыда зерттелуі тиіс. Тарихи - жүйелілік ұстанымы жалпы ғылыми әдіснамалық  зерттеудің бір ұстанымы ретінде педагогикалық  үрдістің және бір-бірімен байланысты құбылыстарды жүйелі зерттейтін өзіндік сапасымен  сипатталатын ғылыми әдістердің бірі.

Тарихи - жүйелілік  әдісі  төменде  ұсынылған қағидаларға негізделіп, объектілердің сапасын және оны жетілдірудің жолдарын  анықтауға көмектеседі, олар:

· сыртқы ортаға байланысты жүйенің тұтастығы және оны ортамен бірлікте зерттеу.  Мәселен, білім беру мәселесін жүйелілік ұстанымы арқылы  зерттегенде елдің әлеуметтік-экономикалық даму үрдісімен  қатар қоғамның талабына орай ұштастыра  зерттеу керек;

· біртұтас педагогикалық  үрдістің құрамды бөлшектерін бөліп алып зерттеу элементтердің сапалық қасиеттері белгілі бір жүйеге жатуына байланысты болады, ал  тұтас жүйенің сапалық жүйесі жеке элементтерінің сапалық қасиеттерімен ұштаспайды;

· жүйенің  элементтері  бір-бірімен байланысты болғанымен де, олардың ішінен ең басты  жетекші жүйе құрушы элементті бөліп алып, қарастыру қажет;

· элементтердің жиынтығы - объект жүйесінің құрылымы мен ұйымдастыру технологиясы жайлы түсініктер береді;

· жүйе элементтерінің бірімен бірінің байланыстарын арнайы реттеу және элементтердің өзгеріске түсуін  басқару (мақсат  қою, құралдарды таңдау, бақылау, түзету, қорытындысын талдау).

Білім беру жүйесін біртұтастық ұстаным тұрғысынан зерттегенде педагогикалық үдерістің кей  қырларын, элементтерін, қарым-қатынастарын  бөлшектеп қарастырғанда өте сақтықпен зерттеу  керек.


Тарихи және психологиялық-педагогикалық үдерістегі өзара байланысты синергетика – қазiргi бiрлескен iс-әрекет теориясы зерттейдi. Бұл теория тұтас жүйенiң тұрақты болмай, өзгерiске  түсетiндiгiн ескерiп, тұтастықтың жоспарланған басты бiр нұсқасын алып, болжамдалған нұсқаны нақты жағдаймен байланыстыру синергетикалық үрдiстiң мағынасын ашады. 


Педагогикалық жүйенiң бiр-бiрiмен байланысы: бiлiм мен тәрбие мақсаты, оның тарихи аспектiсi, педагогикалық үдерістің субъектiсi, педагогикалық идеялар мен ой-пiкiрлер, бiлiм мазмұндары (жалпы, базалық және кәсiби мәдениет), материалдық базасы, т.б. бiрлiгi және құрылымдық-функциялық қызметтерi тұтастық  арқылы зерделенедi. 


Iс-әрекеттік тұғыр тарихи-педагогикалық және психологиялық-педагогикалық зерттеулерде нақты  ғылыми-әдiснамалық ұстаным ретiнде танылады. Педагогикалық үдерістi қайта құру немесе өзгерiстер енгiзудiң алғашқы формасы – еңбек. Адамның материалдық және рухани байлықтарды жасаудағы iс-әрекеттерi еңбек барысында атқарылып, айналасын қоршаған дүниенi шығармашылықпен өзгерiске түсiредi. Табиғатты өзгерту арқылы адам өзiн де өзгертiп, өзiн дамыту субъектiсiне айналдырады. Белгiлi психолог А.Н.Леонтьев адамзат мәдениетiнiң жетiстiктерiн игеруде - әр жаңа ұрпақ алдыңғы ұрпақтың тәжiрибесiн, қызметiн, iс-әрекетiн атқару арқылы оның жетiстiктерiн одан әрi жетiлдiредi деп есептеді. Сондықтан оқушыларды өмiрге және жан-жақты iс-әрекеттерге дайындауда олардың мүмкiндiктерiн ескерiп, өмiр тiршiлiктерiне қажеттi iстерге тартып, олардың өмiрiн әлеуметтiк және адамгершiлiк тұрғыдан ұйымдастыру қажет.


Ал мәдениеттану тұғыры– оқушының жеке тұлғасын зерттеп, құндылық бағдарын қалыптастыруда аксиологиялық құндылық iлiмiне сүйенiп, нақты ғылыми әдiснама ретiнде таным мен педагогикалық iс-әрекеттердi қайта құруға немесе өзгерiстер енгiзуге бағыт-бағдар бередi. Мәдениеттану тұғыры арқылы жеке тұлғаның мәдениетпен объективтiк байланысы негiзiнде оның мiнез-құлқындағы құндылықтар жүйесiн зерттейдi. Өйткенi адам мәдениет арқылы дамығандықтан  сол мәдениетке жаңа элементтер енгiзуге үлес қосады. Сол себептен адам мәдениет құндылықтарының жүйесiн игерiп өзiн-өзi дамытса, екiншi жағынан, оның шығармашылықты жеке тұлға болып дамуына жағдай туады. 


Этнопедагогикалық тұғыр мәнi – оқушы этностың бiрiне жататын әлеуметтiк-мәдени ортада өмiр сүредi, бiлiм мен тәрбие алады. Халықтың ұлттық салт-дәстүрiне, оның мәдениетiне, дiлiне, ұлттық-этникалық психологиясына, әдет-дағдыларына сүйенiп, педагогикалық үдерістің жобасын жасап, жоспарлап ұйымдастырады. Әртүрлi бiлiм мекемелерiнiң ортақ мақсаты – оқушы-жастардың ұлттық мәдениетке ынта-ықыласын                                   арттырып, оларға өзiн-өзi тәрбиелеуге жағдай туғызу болып табылады, педагог бұл ортаны жан-жақты зерттеп, әр этнос оқушыларының бiр-бiрiмен адамгершiлiк қарым-қатынас жасауына жәрдемдесiп, балаларды тәрбиелеуде ата-аналардың тәрбиелiк мүмкiндiктерiн пайдаланып отыруы керек. 


Ғылыми зерттеу iзденiсiнiң қисынына сай зерттеу әдiстерiн анықтауда олардың тарихи, теориялық және практикалық әдiстер кешендерiнен құралатынын және бiлiм беру үдерісі  қиын да, көп қызметі болатындығын ескерiп, орнымен қолдана бiлу керек. Осыған байланысты тарихи және педагогикалық мәселелердiң аспектiлерi мен параметрлерi жан-жақты нақты түрде анықталып алынуға тиiс. 
                    


Ғылыми-зерттеу әдiстерiн үш топқа: тарихи-теориялық зерттеу әдiсi; педагогикалық ойлар, идеялар және тарихи-педагогикалық тәжiрибелердi зерттеу әдiсi; математикалық және статистикалық әдiстер деп бөлiнедi.


Тарихи-педагогикалық зерттеу әдiсi мұрағат құжаттарын, тарихи-педагогикалық құбылыстарды зерттеу арқылы педагогикалық ой-пiкiрлердi, идеяларды, теориялар мен тәжiрибелердi жүйелеу негiзiнде ғылыми-тарихи ақпараттар жинастыруды, олардың өзара байланыстарындағы заңдылықтарын, қарым-қатынастарын айқындауды қамтамасыз етедi. 


Тарихи-теориялық зерттеу әдiстерi – тарихи-педагогикалық құбылыстардың кейбiр жақтарын, белгiлерi мен ерекшелiктерiн тарихи-теориялық тұрғыдан талдайды. Кейбiр деректерді талдағанда оларды мазмұндық жақтарына қарай топтастырып және жүйелеп, зерттеушiлер педагогикалық құбылыстың жалпы  белгілерін  және ерекшелiгiн айқындайды. Тарихи-теориялық зерттеулерде индуктивтi және дедуктивтi әдiстер қолданылады. Индуктивтi әдiсте iзденушiнiң ойлау қабiлетiн жеке пiкiрден жалпы қорытынды жасауға итермелесе, дедуктивтi әдiс –  керісінше, жалпы пiкiрден жеке қорытындыға келуге бағыттайды. 


Тарихи-теориялық әдiс iзденушiнiң зерттеу мәселесiн анықтауға, болжамын және жиналған дәйектерге баға беруде пайдаланылады. Бұл әдiс деректерге байланысты әдебиеттердi талдаумен: жалпы адамтану мәселелерi бойынша классиктердiң еңбектерін зерделеу және педагогика тарихы әдiснамасын басшылықа алу; тарихи-педагогикалық жұмыстармен, мұрағат құжаттарымен танысу; күнделiктi педагогикалық баспа бетiнде жарық көрген материалдарды оқу; мектеп, оқу-тәрбие үдерісі және озат педагогикалық тәжiрибелер жайлы жазылған монографиялық еңбектер және ғылыми әдебиеттер,  педагогика пәні оқулықтарымен, оқу-құралдарымен танысу. 


Зерттеушiнiң ғылыми әдебиеттермен танысудағы жасайтын iс-әрекеттерi: 

- зерттеу мәселесiне байланысты әдебиеттер тiзiмiн түзу;

- зерттеудің басты мазмұнына және басты идеялар мен қағидалардан қысқаша конспект жасау;
- әдебиеттегi қажеттi сiлтемелердi, ой-пiкiрлердi, сандық мәлiметтердi немесе дәйектерді мәтiнiнен сөзбе-сөз жазып алу.


Тарихи-педагогикалық тәжiрибелердi зерттеу әдiсi кейде дәстүрлi педагогикалық әдiс деп аталады. Бұл әдiстердi кезiнде Платон, М.Ф.Квинтилиан, Я.А.Коменский, И.Песталоцци де қолданған, қазiргi ғылымда да пайдаланылады. Педагогикалық тәжiрибелердi зерделеу, бақылау, әңгiмелесу, сауалнама жүргiзу, оқушылардың шығармашылық жұмыстарын, мектеп құжаттарын талдау, т.б. зерттеу әдiс-тәсiлдерi iзденiс жұмыстарында қолданылады. 


Байқау – жаңа педагогикалық құбылыстарды мақсатты түрде қабылдап, оларды бұрынғы қоғамның даму кезеңдерiндегi мектептер мен педагогикалық ойлардың даму сатыларындағы ұқсас құбылыстармен салыстырып, олардын араларындағы сабақтастықты, оқыту мен тәрбиелеу үрдiсiндегi кемшiлiктер мен жетiстiктерiн саралап дәлелдейдi. Байқау тәсiлi өте қарапайым ұйымдастырылады. Бiрақ, оның кемшiлiгi, зерттеушiнiң тұлғалық ерекшелiгiне, көзқарасына, ынтасына, психикалық күйiне орай субъективтiк қорытынды жасалуы мүмкiн. 


Әңгiмелесу -қосымша ақпараттар алуда педагог ғалымдармен, ағарту саласына еңбегi сiңген адамдармен алдын-ала күрделi мәселелерге байланысты, сұрақ-жауап түрiнде әңгiмелесу арқылы тиiстi жауаптар алынып, жүйеленедi. Әңгiмелесуде жауап берушiнiң ақпараттары тiкелей жазылмай, сырласу жағдайында күдiк туғызбайтындай түрде жүргiзiледi, зерттеушi материалдарды есте сақтауға тырысады. 


Сұхбат – бұл зерттеудiң дербестiк және қосымша әдiсi, байқаудың жетiспей жатқан және алған ақпараттардың толық болмау жағдайларында қолданылады. Бұл тәсiл – әлеуметтану ғылымынан педагогикаға енгiзiлген әдiс. Зерттеушi алдын-ала беретiн сұрақтарын дайындап алып, сұхбаттасқан адамға бiр жүйемен сұрақтар берiп, оның жауаптарын көзбе-көз жазып алады. Мысалы, ағарту саласымен шұғылданатын тарихшы ғалыммен педагогика тарихы жайлы мәселелер төңiрегiнде сұхбатасқанда, сұхбатты  қолма-қол қағазға түсiредi.


Сауалнама жүргiзу – материал жинауда көпшiлiкке сауалнама сұрақтары таратылып, дiттелген мәселелер аумағында адамдардан жазбаша жауаптар алады. Әңгiмелесу мен сұхбат бетпе-бет ұйымдастырылса,  сауалнама – сырттай берiлген сұрақтарға жазбаша жауап алатындықтан оларды математикалық әдiспен талдап қорытынды шығаруға болады. 


Байқау, әңгiмелесу, сұхбаттасу, сауалнама жүргiзудiң нәтижесi берiлетiн сұрақтардың мазмұндары мен құрылымдарына байланысты болады. 


Байқау объектiсiн белгiлеу мен сұрақтарды құру төмендегiдей кезеңдерден тұрады: 

- байқау мен сұрақтардың мақсат және мiндеттерiн белгiлеу, сұрау объектiсiн және пәнiн, жағдайын, мүмкiндiктерiн таңдау;
- алынатын ақпараттардың бағдарын анықтау және қойылатын сұрақтардың бiрнешеуiн алдын-ала құрастыру;
- алдын-ала жасалған сұрақтарды тексерiстен өткiзу, қажеттiк туғанда оларға түзетулер еңгiзу. 

Математикалық және статистикалық әдiс - әр кезеңдегi тарихи-педагогикалық материалдарды салыстыру, жалпы сұрақтар мен эксперимент мәлiметтерiнiң қорытындысын шығаруда қолданылатын әдiс. Бұл әдiс тәжiрибелiк-эксперимент жұмыстарының қорытындысын сенiмдiлiкпен бағалауға жағдай туғызады. Ал, статистикалық әдiс көптеп жинақталған материалдарды жүйелеп қорытуда арнайы формула арқылы есептеп, қорытындысын график, диаграмма, кестелер арқылы шығаруға мүмкiндiк бередi.

Түйіндей келе, педагогика тарихының зерттеулерінде әдістері жоғарыда көрсетілген әдіснамалық  ұстанымдар негізінде тарихи-педагогикалық  зерттеу әдістері қолданылады. Олар: 

-   кешенді әдістер (жалпы ғылыми әдіс – тарихилық және қисындылық);

· тарихи әдістер (тарихи-генетикалық, тарихи салыстырмалы, тарихи  жүйелілік);

· педагогикалық әдістер (теориялық педагогикалық талдау, педагоги -калық тәжірибені қорытындылау);

· архив құжаттарын  оқып, талдау;

· мектеп құжаттарымен танысып, мамандардың құрамы мен оқушы лардың санын анықтау әдістері;

· зерттеу нәтижесі мен сапасын бағалау әдістері, т.б.

Тарихи- педагогикалық зерттеулердің әдіснамасында (әдіснамалық тұғыр, ұстаным, мәселелер, тарихи- педагогикалық зерттеулердің әдіснамалық қызметтері мен әдістері) тағы бір ескеретін жәйт зерттеудің тарихи көздері (мәдениеттің өнімдері, адам әрекетінің объективті нәтижесі) барлық гуманитарлық ғылымдар үшін ортақ болып келді де, олар ғылымаралық зерттеулердің негізін құрайды, тарихи- салыстырмалы зерттеудің пәніне айналады. Қазіргі уақыттағы әдіснаманың көптігі (полиметодологизм), тарихи білімді гуманитарландыруға ұмтылу, интеграциялық үрдістердің күшеюі тұсында тарихи- педагогикалық зерттеудің зерттеу көздері арқылы бағалануы негізделуде, тарихи- педагогикалық зерттеу көздері де зерделенуде. Сондай-ақ, тарихи- педагогикалық дерекнама, тарихнама, тарихи- педагогикалық объектіні сапалық және сандық сипаттау, тарихи- педагогикалық дәйек, құбылыс, үрдіс, жеке тұлғалардың жігін ажыратып, олардың шындықпен бағалануы ең маңызды әдіснамалық мәселелер болып отыр. Тарихи- педагогикалық зерттеулер жіктемесі де жасалуда: жалпы педагогика тарихы, дидактика тарихы, мектептану тарихы, тәрбиенің әр түрлі салаларының тарихы; орта және арнайы, жоғары, кәсіптік- техникалық білім тарихы; әр түрлі педагогикалық мәселелер, ағымдар, бағыттар, білім мекемелері тарихы; жеке тұлғалардың  тарихы және т.б. Әлі де педагогика тарихында зерттелетін және зерделенетін мәселелер көп-ақ. Педагогикалық құбылыстың мәніне нақты тарихи көзқарас қалыптасып аяқталған жоқ. Өйткені, тарихи-педагогикалық зерттеулердің талдану жүйесі көбінесе мемлекеттік идеологияның талаптарынан асып кете алмады, себебі идеология білім мекемелерінде доктрина есебінде іске асырылмады. Кеңес үкіметі кезінде таптық күрес доктринасы басым болды. Соңғы уақытта тарихи- педагогикалық құбылысты ұлттық идея тұрғысынан бағалау, ой елегінен өткізу жолдары ұсынылуда. Ұлттық білім беру жүйесі- әлемдік білім беру жүйесінің бір бөлігі. Көп уақыт педагогика тарихында партиялылық, әлеуметтік- таптық, мәдени- тарихи тұғырлар педагогикалық фактілерді, құбылыстарды, үдерістерді, нәтижелерді талдауда бірден-бір басшылыққа алынған бағдарлар ретінде орын алды. Әрине бұндай жағдайды тарихи-педагогикалық білім мен мәліметтердің бұрмалалануы да орын алды. Педагогика тарихы кейде ұлттық мүддеден тыс қарастырылды, негізінен Батыс Европа мен Ресей педагогикасының тарихы мысалында зерделенді. Дегенмен, тарихи- педагогикалық үрдіс нағыз ғылыми тұрғыда қарастырылып, зерттелуі қажет-ақ.


Бүгінгі күндегі мектептегі білім берудің дамуы олардың негізі болған кешегіні білмей, даму бағытын, заңдылықтарын білмей дұрыс түсінуге және бағалау мүмкін емес. Тарихи- педагогикалық тәжірибе көрсеткендей, кешегі тарихымыздан бүгінгі күннің педагогикалық құбылыстары мен жүйесінің негізін табады.


Тарихи-педагогикалық әдіснама тұтас тарихи- педагогикалық процестің құрылымының сипаты мен құрамдас бөліктерін объективті ғылыми- тарихи зерттеуді талап етеді. Осы жағдайда ғана, тарихи педагогика өз қызметін атқара алады:


а) теориялық танымдық;


б) әлеуметтік- аксиологиялық;


в) дәлелдік-сындық;


г) эвристикалық;


д) тәрбиелік;


Осылайша тарихи- педагогикалық және қазіргі тарихи- педагогикалық үрдісті тұтастай уақыттық компоненттерді құрайтын ішкі тұтастықпен анықталады. Өткен тарихи педагогика - қазіргі кез - педагогикалық болашақ, олардың ешқайсысы бөлек оқытылып нәтиже әкелмейді.


Дүние жүзінде әдіснаманың даму бағытына байланысты оның ішінде педагогика ғылымында зерттеуде әдіснамалық-теориялық білім жүйесіне, ұстанымы мен әдісіне сүйену қажет. Жалпы ғылымда диалектикалық әдіске сүйену қажет.

Ерте дүние тарихына жаңа әдіснамалық көзқараспен қарау дегенде, бұрынғы кезеңдегі қоғамдық құбылыстардың ерекшеліктерін ескеріп ғылыми айналымға түсіргенде, зерттеушілер сол кездердегі қоғамдағы қайталанбас жекелеген құбылыстардың, бүгінгі өмір жағдайына байланысты өлшемдермен сәйкес  келмейтін өзгешеліктеріне ерекше саналы қарап, оны ғылыми талдауда ескеруі тиіс.

Қазақстан Республикасы көп ұлтты ел болғандықтан, бірлік пен келісімге құрылған мәдениетті тұлғаны тәрбиелеуде, тек жеке тұлғаның іс-әрекетіндегі шығармашылық мәдениетін дамытумен ғана шектелмей, субъектінің қоғамдық құндылығын тәрбиелейтін міндеттерін – ізгілік бұқарашылық  ұстанымдарына   құру қабілеттері дамытылуы керек. 

Өзін-өзі тексеруге арналған сұрақ-тапсырмалар:

1. Педагогика тарихы ғылымы нені зерттейді?

2. Педагогика тарихының  әдіснамалық негізіне не алынады?

3. Педагогика тарихының басқа  ғылым салаларымен байланысын сипаттаңыз.

4. Педагогика тарихының қандай әдіснамалық ұстанымдарын және тұғырларын білесіз?

5. Педагогика тарихының қандай зерттеу әдістері бар?

6. Жеке ғылыми-зерттеу әдiстерiн сипаттаңыз.

7. “Педагогика тарихы және оның әдіснамасы, тарихи педагогикалық зерттеу әдістері” атты кесте құрыңыз.

Реферат тақырыптары

1. Педагогика  тарихы ғылымының мақсаты, міндеттері, мазмұны, зерттеу әдістері мен құралдары, көздері.
2. Педагогика тарихының  басқа ғылым салаларымен  байланысы.

3. Педагогика тарихын зерттеудегі - философиялық диалектикалық әдіс.

4. Қазақстан педагогика тарихының ғылым ретiнде қалыптасуы.

5. Тарихи-педагогикалық мәселелердi зерттеудiң әдiснамасы.

6. Ғылыми бiлiм жүйесiндегі педагогика тарихының мәнi.

7. Бiлiм беру тарихы мен педагогикалық ойлардың тарихи-педагогикалық үрдiстегi бiрлiгi.

8. Тарихи- педагогикалық ғылыми-зерттеу әдiстерi.

2. Еуразия даласындағы алғашқы қауымдық қоғам тәрбиесі

Жер бетінде алғашқы адамдардың қалай, қай жерде, қай заманда пайда болғаны туралы ғылыми пікірталастар әлі де жалғасып келеді. Бұл жөнінде бірқатар монографиялар, ғылыми-зерттеу еңбектері жазылғанымен белгілі бір түйінді тұжырым жасалған жоқ. Дегенмен ХІХ-ХХ ғасырларда іргелі зерттеулер жүргізген палеонтология    ғылымы  саласында аталған мәселелерге байланысты көптеген деректер жиналды. 

Палеонтология ғылымының дамуына Молекулярлық биология мен  археологиялық ғылымдардың табыстары бұл ғылым саласының деңгейін көтеруге, жер шары халықтарының мәдени  мұраларының  эволюциялық  даму  жолдарын  анықтауға көп септігін тигізді.

Жалпы палеонтология оқулықтары бүгінгі күндері адам баласының   құрлықтағы пайда болуы осыдан 1 миллион 600 мың жыл бұрын  шамасында  шыққан деген түсінік береді. Кейбір деректерде адамның жер бетінде пайда  болуы 9 миллион жылдарға тең деген болжам айтылады.  

Белгілі археолог Кемел Ақышевтың басшылығымен шәкірттерінің  зерттеу нәтижелері көрсеткендей,  Ұлы даламыздың  төсінде палеолит дәуірі  кезеңіндегі Алматы облысындағы Қарғалы және Шығыс Қазақстан  облысындағы Тарбағатай елді  мекендерінде  алғашқы  адамдардың  жатақтары табылған.

Еуразия  даласында жақын арада табылған ең ежелгі алғашқы адам  тұрақтаған мекен анықталды. Қазба жұмыстары дәлелдегендей қазақстандық белгілі археолог В.Волошин ашқан жаңалық адамзат тарихы жөніндегі бірқатар теориялардың қайта қаралуына мүмкіндік туғызады. Аты аталған  археологтың  басқаруындағы экспедиция соңғы 30 жылдың ішінде Сарыарқа өңірінен палеолит кезеңінен 20-дан астам адам қоныстарын  ашқан.

Ежелгі адамдардың қоныстарында еңбек құралдарымен қатар, осы  заманғы жылқының арғы тегі – гиппарионның тістері табылды. Соңғы  деректер бойынша Еуразия даласында жабайы жылқыны қолға үйреткен   тайпаның Нұра-Есіл аумағынан табылуы әлем палеонтологтарының назарын  аударып  отыр. 

Сонымен алғашқы адамның мекен еткен жері Африкада ғана емес, Еуразиядағы Ұлы дала да алғашқы адамдар тұрағы  болғандығын айқындайды. 

Тарихи деректер Еуразияның  Ұлы Даласында б.з.д. соңғы 5-6 мыңжылдықтың ішінде халықтардың  қоныс аударуы бірнеше рет қайталанғандығын  көрсетуде. Бірақ,  тарихшы Қ.Салғариннің үш рет  қоныс  аудару болған деген пікірін шартты түрде қабылдауға  болады.  Айтылған  тұжырымды нақтылай түсуге байланысты белгілі  орыс  академигі А.П.Окладников бастаған ғалымдар “Сібір мәдениеті” деген  атпен археологиялық қазба жұмыстарын жүргізген. Қазба жұмыстары көрсеткендей, Алтай тұрғындары  тұрмыс-тіршілікте   пайдаланған тас-құралдардың мезгілін радиоактивтік құралдар арқылы  анықтау олардың  жүз  мың   жылдардан  бұрын қолданылғандығын дәлелдеген.

Сібір археологтары анықтағандай энолит (мыс, тас) дәуірінде-ақ  солтүстіктің қалың орманының күнгей жағынан Алтайды Еуропаға  байланыстырған  дәліздің  болғандығы байқалады.  

Еділ  мен  Жайық бойынан  табылған  заттар,  құралдар мен бұйымдар   ертеде Сібір төңірегінде жасалынғанын, Еуропа аумағында табылған бұйымдардың оларға ұқсастығы ежелгі адамдардың қоныс аударуына байланысты екендігін айқындайды. 

Кейбір деректерге көңіл аударсақ, М.Аджидің айтуынша: “…біздің  жыл  санауымыздан бұрынғы ҮІ-Ү мыңжылдықтан кейін өздерін угор, фин, литван, эстон, кельт және викингпіз деп атап жүрген жұрттың көпшілігі жоғарыда айтқан дәлізбен Азиядан Еуропаға жол тартып, сол жерлерде  өздеріне  қоныс  тауып, тұрақты мекендеп  қалған. Сол кездерде олардың бір-бірінен  айырмашылықтары  да жоқ болатын, бір-біріне ұқсас өзен  бойын,  орман  ішін  мекендеп, аң  аулап, балық ұстап, бірге көшіп жүретін. Халық болып ұйымдасып қалыптасса да, ұлы қоныс аударушылардың көш басы  осылар  болатын” делінді. Бұл жасалған тұжырым шындыққа сәйкестеу. Өйткені Шығыс Еуропа елдерінің негізін қалағандар, яғни Скандинавия түбегі мен Балтық бойындағы угор, фин, эстон, литван және кельттер б.з.д.  бірінші мыңжылдықтың ортасында бүкіл Галлияны иемденіп, ҮІ-ІІІ ғасырларда қазіргі Испания, Британия, Италия, Германия, Чехия және Венгрия жерлерінде орнығып қалғаны тарихтан  белгілі.

Ал, Ұлы Далада мекен еткен көшпенділерге қатысты тарихи деректерге сүйенсек, Ұлы қоныс аударудың қарбаласында үнемі екі бағытпен, яғни солтүстік  және оңтүстік бағыттар аралықтарында  көшіп қонғандығын байқаймыз. Мысалы, жоғарыда айтқандай орман тайпалары солтүстік бағытпен Еуропаға өтсе, дәл сол шамада оңтүстік бағытпен Батысқа қарай  қозғалғандардың ішінде орта азиялық тайпалар да болған, кейінірек ежелгі түркілер (мықтар – сақтарға дейінгі елдің аты, ол туралы деректер аз) мен сақтар аталып, олардың бір бұтағы атақты шумерлер  Кіші  Азияға  қоныс  аударады. Олар дүниежүзі тарихында белгілі болғандай, Таяу Шығыста алғашқы  өркениетті құрған елдер қатарында аталады.

Екінші  қоныс  аудару – дүниежүзілік  су  тасқынынан кейінгі, б.з.д. екінші мыңжылдықтан кейінгі, Батыстан Шығысқа қарай бағытталған қоныс аударуға байланысты тарихи  деректер жоқтың  қасы. Сонда  да,  халықтың  санасында сақталған ауызша тарихи шежіре ретінде айтылатын аңыздар бар. Ол аңыздардың бірінде дүниежүзілік су тасқынынан кейін Нұх пайғамбар аман  қалған   үш  баласын үш тарапқа  - Хамды Үндістанға, Самды Иранға, Иафетті Солтүстікке жібергендігі. Иафет қоныс іздеп жүріп, Еділ мен  Жайықтың  арасын мекендегені айтылады.

Әбілғазының “Түрік шежіресі” кітабы Иафет 250 жыл  өмір сүріп, қайтыс болғанда оның артында Түрік, Хазар, Сақлап, Орыс, Мең, Шын, Кеймар, Тарих атты сегіз баласы  қалған, олардың ең үлкені Түрік елге патша болған делінеді.

Атадан балаға жалғасқан мирастық дәстүр шежіреде Алансуоның   балаларына келгенде бұзылып, Алансуо өлерінде елде егіз туған екі баласына – Татар мен Монғолға бөліп берген деп жазылады. 

Адамзат тарихының әр кезеңдерiндегi тарихи-мәдени үрдiстердi талдауда археологиялық және этнографиялық зерттеу нәтижелерiне сүйенемiз. Шамамен үш миллион жыл бұрын жануарлар дүниесiнен гоминид тармағы бөлiнiп шығып, адам ұрпағының бастауы – австралопитек және алғашқы адамдар архаентроп және палеонтроптар тарихы қалыптасу барысында қазiргi адамдарға ұқсау нышандары байқалынады. 

Адамның пайда болуы мен даму кезеңдерiн геологиялық хронологияларға негiздеу - тарих ғылымында берiк қалыптасқан жай. Геологиялық танымда жердiң тарихы төрт дәуiрге бөлiнедi. Олар: архей, палеозой, мезазой, кайнозой деп аталады.

Жер бетiндегi тiршiлiк сiлемi кайнозой дәуiрiнен басталады. Кайнозой өз кезегiнде екi кезеңге, бiрi шамамен 60 миллион жылға созылған геологиялық үштiк кезең, екiншiсi шамамен 1 миллион жылдан бүгiнгi күнге дейiнгi кезең болып ажыратылады. 

Сонымен саналы адамның тiршiлiгiнде тұтынылған тастар “тас дәуiрi” шартты атаудан бастау алады. Адам танымы ғылыми тұрғыдан тас дәуiрiн ең ежелгi кезең - палеолит, екiншiсi – мезазой (орталық кезең), үшiншiсi – неолит (ең соңғы кезең) деп үш кезеңге бөледi. 

Ал азиялық аумақта алғашқы адамдардың пайда болуы 9-7 мыңжылдықтар шамасындағы ең ежелгi палеолит кезеңiнде Сiбiр, Қырым, Кавказ, Орталық Азия және кейiннен Днестр, Дон жағалауларында пайда болған деген пiкiрлер бар. Бұл тұжырым әлi де нақтылана түседi.

Сол деректерге қарасақ, палеонтроптар еңбек және аң аулау құралдарын жасап, әртүрлi топтық-шаруашылық қарекеттермен айналысқан, үңгiрлерге, жер үйлерге паналап алғашқы от жағу, тағам дайындау, жемiс-жидектердiң дәнiн, тамырын жинау, сақтау, т.б. iстердi атқаруға үлкендермен қатар балалар да қатыстырылған. Мұндай жағдайларда тәрбиенiң пайда болуы - заңды құбылыс. Жас ұрпақты тәрбиелеу күнделiктi тәжiрибелерi жинақтала келе, тұрмыс, тiршiлiгi тәрбиенiң қажеттiлiгiне және оны жетiлдiрiп отыруға талаптандырды. Үлкендер мен балалардың бiрлестiк еңбектерi бағдарлы үйрету қарекетiмен ұштасты. Тұрмыстық тiршiлiктiң барысы, алғашқысында аң және балық аулау қауымдастықтарын қалыптастырса, егiн және мал шаруашылығымен (8-5 мыңжылдықтан жаңа дәуiр аралығы) айналысуда адамдар өмiрiне мол өзгерiстер енгiздi. 

Осы аралықта аналық-рулық матриархат қауымдастығы өрбiдi. Балаларды тәрбиелеу тайпа  көсемдерiне, ақсақалдарға жүктелiп, ертегi айту, ойын ұйымдастыру және өлең айту түрлерi, сол дәуiрдегi тәрбиенiң мазмұндық құрамына айналды. 

Кейiнгi алғашқы қауымдағы аңшылық шаруашылықтары адамдардың өндiрiстiк  формадағы егiншiлiк пен шаруашылық еңбектерiмен ұласты. Алғашқы қоғамдағы шаруашылық және әлеуметтiк байланыстардың күрделенуi және өзгерiске түсуi өндiрiс құралдарына иелiк ету, отбасының пайда болуына жағдай жасады.

Қоғамдағы билеушi топтар, көсемдер, ақсақалдар, дiн басылары балаларды еңбекке баулу тәрбиесiне, есеп-шотты  пайдалануға үйрету, тәрбие мазмұнын кеңейтуге назарларын бөле бастады. Жер өлшеу, ауа райын, су тасқындарын болжау, адамды емдеу, т.б.  бiлiмдердi үйрететiн арнаулы мекемелер (мектеп типтес) ашылды. Онда балалардың практикалық iскерлiктерi мен дағдылары жетiлдiрiлдi. 

Қауымдастықта қалыптасқан жағдайларға байланысты аңшыны, бақташыны, диханды тәрбиелейтiн бағдарламалар белгiленiп, жасөспiрiмдердiң бiлiм, практикалық дағдыларын дамытуға  ат  салысты. Қыз балаларға арналған бағдарламаларда оларды үй шаруашылығына, үй кәсiбiне: жемiс-жидек жинау, ас дайындау, және сақтау, қолөнер, бейнелеу, сурет салуға үйретiлдi.

Жастардың денесiн шынықтырумен бiрге ежелгi дәстүр-салттарын сақтауға бейiмдеу қауымдық тәрбиеде басым болды, жастарды өмiрдiң жалпы ұстанымына қажеттi бiлiмдердi, практикалық iскерлiк пен дағдыларды меңгеруге, рулық аңыздар, мифтердi және ертегiлердi есте сақтауға ынталандырды. Қорыта айтқанда, неолит дәуiрiнде тiршiлiк қажеттiлiгiн өтеу шаруашылығынан өндiрiстiк өнiм шығаруға көшу адамзат тiршiлiгiне өзгерiстер ендiрiп, бала тәрбиесiне  тiкелей ықпалын тигізді. 

Алғашқы қауымдастықта күнделікті өмір-тіршілікке, шаруашылыққа, елді қорғауға қыз балалар да қатыстырылды. Қазақстанның  территориясындағы  таулы-тасты жерлердегі  бедерленіп сызылған жүкті,  балалы әйелдердің бейнелері, садақ ұстап нысананы көздеген қыздардың мүсіндері салынған деректер ұшырасады.

Рулық  қоғамдастықта  көсемдердің, жасы келген қариялардың, ақсақалдардың  жас  ұрпақтарды тәрбиелеуге қатысқандығы археологиялық және  этнографиялық зерттеу жұмыстары нақты деректермен дәлелдейді.

 Жас ұрпақты тәрбиелеуге қауымдастықтың барлық мүшелері қатысқан, оларды қауымдастықтың жалпы өмір тіршілігіне үйрету, балаларды ересек адамдардың өмір қарекетіне даярлау мәселелері ортақ болған. 10-12 жасар балалар  үлкендер қатарына қосылу үшін тіршілікке  қажетті  іскерлік  пен  дағдыларды  игеруге тиіс болған.  Ал бала 13-ке толғанда отбасы иесі деп саналып, үлкендер қатарына жатқызылып, дене күшін дамыту және шаруашылық іс-әрекеттер тәжірбиесін жинақтауға тәрбиелеген. Жастар тұрмыстық құралдарды жасауға және қолдануға дағдырландырылған. Мәселен, балалар арасында қасиетті аң-құстарды, үй жануарларын, адамдарды бейнелейтін ойыншықтар жасау кеңінен тараған. Дон дариясының жанындағы Костенка ауылындағы ертедегі балалар жасаған ойыншықтар палеолит дәуіріндегі қорғаннан табылған. Үлкендердің бірлесіп аң аулағандарын көргендерін, оған қатысқаннан алған сезім-күйлерін балалар осындай ойыншықтарды жасау арқылы өзіндік ой-саналарын арттыруға  мүмкіндік  алған. 

Сонымен қатар Тәңірге табыну сияқты тотемдік ырым-салтқа   байланысты  балалардың  магиялық ойлау бейнесін дамытқан. Былайша   айтқанда, тотемдік сенім, адамның қабілет-қасиеттілігі хайуанаттың қимыл-әрекеттеріне ұқсау арқылы дамытуға болады деп есептеді. Тотемдік ырымдарға айырықша мән берілді, балалар ол ырымдарды игеруге үйретілді.

Балалардың үлкендердің басшылығымен атқаратын жұмыстарында олардың талғам-сезімдерін, ептіліктерін тәрбиелеуге көңіл бөлінеді.  Балаға арналған ер-тоқым, киім-кешек, садақ, т.б. құрал-жабдықтар оның  күш-қуатына,  жас  шамасына қарай бейімделіп жасалды. 

Рулық қауымдастықта балаларға бостандық және әр істі өз бетінше орындауға ерік берілді. Балалардың іс-әрекеттерінде ойын элементтерін пайдалануы, сюжеттік, ролдік ойындарды орындауы мінез-құлықты, жүріс-тұрысты  дамытудың  пайдалы құралдары  деп  есептелді.

Сонымен үлкендердің еңбектеріне балаларды қатыстыру балалардың  құрбылары арасындағы  үлкендерге ұқсау т.б. тәрбиелік орта құрау ойындары алғашқы қауымдастықтағы тәрбиенің ерекшеліктеріне жатады. Сол кездегі  сұранысқа сай қарым-қатынас нормаларын белгілеу қауымдастық алдындағы күрделі мәселенің бірі болды. Күнге, айға, отқа табыну және қауымдасаралық салт-дәстүрге, жыл мезгілдеріндегі ырым-жоралғыларды орындауға жасөспірімдерді қатыстыруға,  балаларға лайықты  іс-шараларды ұйымдастыру ересектердің өмір тәжірибелерін игеруге, бір-бірімен адамгершілік қарым-қатынас жасауға мүмкіндік туғызатын. Балаларды тәрбиелеуде  ертегілер мен аңыздар арқылы күшті, ержүрек адамдар бейнелеріне ұқсау, олардан  үлгі-өнеге алу насихатталды.  

Сонымен ертедегі алғашқы қауымдастықта тәрбие өндірістік және тұрмыстық қарым-қатынастарда рулық ұжымның табиғи өмір тіршіліктеріне байланысты бір-бірінен бөлінбеген.

Ертедегі еңбек, дене және адамгершілік тәрбиесі, балаларды өмірге дайындауға олардың санасын өсіріп, дүниетанымдық ой-сезімін дамытуға бағытталды.

Жас ұрпақты тәрбиелеуде үйрету бағытындағы іс-әрекеттер, амалдар сандық жағынан да және тарихи мәні тұрғысынан да өзіндік ерекшелігімен сипатталынады. Ертедегі алғашқы қауымдастықта, оның қарапайым тұрмыс тіршіліктерінде қол жеткізген нәтижелерді бағдарлай білуге, одан әрі дамытуға үйрету, балаларды жануарлар мен адамдардың бейнелерін жартастарға салу, мал сүйектеріне түсіру немесе бояумен бояу сияқты әрекеттерге дағдырландырды.

Кейін, шамамен б.з.д. 8-5 мыңжылдықтарда,  шаруашылықтың күрделенуіне орай адамның жеке басының қамын  қанағаттандыру әрекеттерін (жеміс-жидек, аң аулау) сақтаумен қатар,  өндірістік іс-әрекет формалары (егін егу және мал өсіру) қалыптаса  бастады. Қауымдастықтардағы шаруашылық және әлеуметтік байланыстардың күрделене түсуі мен өзгерістеріне байланысты жаңа жағдайлардың туындауы, отбасының пайда болуына себепші болды. Отбасын құруда  үйлену  үрдісін  жүйеге келтіруде,  бір  рулық  топтан тыс тұрмыс құруға рұқсат  беру, кейінірек келе екі ру қауымдастықаралық тұрмыс құру (экзогамия) тәжірибесі рулық қауымдастықтардың қарым-қатынастарын жаңа негізде ұйымдастыруға себепші болды. Сонымен кейінгі рулық қауымдастықтардағы тұрмыс құрудағы топтық форма бертін келе   екеуара некелесуге ұласты. Бұл өз кезегінде рулық қауымдастықтағы қарым-қатынасқа өзгерістер әкеліп, тәрбиенің жеке отбасылық формасын дүниеге келтірді. Осы кезеңнен  бастап  тәрбиенің мазмұны баланың дене және рухани   дамуына отбасының тікелей жауапкершілігімен  толықтырылды. 

Қыз баланы анасы, әкпелері және рудың басқа да әйелдері  тәрбиелесе, ұл баланы тәрбиелеуге ата-анасы және олар жағынан туысқан ер адамдар    тәрбиеге қатысты. Әрине,  ол  кезде  ананың (матриархат) тәрбиедегі рөлі   жоғары болатын. Ер бала 5 жасқа дейін отбасының ықпалында болса, сонан  кейін қауымдастықта өзі  қатарлас балалармен бірге ортақ тәрбие  алады.  

Шаруашылық және әлеуметтік байланыстардың жаңа жағдайларында   үлкендердің өмір тіршілігіне жас ұрпақты қатыстыру өмірге дайындау  нәтижелеріне қоғамдық талап қойылды. Сөйтіп, тәрбиенің қоғамдық  мәні  бар  алғашқы элементтері  қалыптаса бастады.   Жеткіншек  қыздар   мен  бозбалаларды үлкендер  қатарына қосу ырымдары   орныққаннан кейін, тарихи маңызы бар алдын-ала мақсатқа сай  ұйымдастырылған тәрбиелеу мен  үйретудің алғашқы қоғамдық институты  аяғына  тұрды. Адамдардың өмір  тіршілігін археологиялық ізденіс пен этнографиялық зерделеу көрсеткендей, алғашқы қауымдастықтығын балаларды өсіру, тәрбиелеудің кейбір элементтері осы күнге дейін сақталып (баланы бесікке салу, отпен аластау, май құю) қалды.  

Жастарды  өмірге,  рулық-салтқа дайындауда ұл және қыз балаларды  жеке-жеке тәрбиелеу рулық қауымдастық тұсында белгілене бастады. Қауымдық  орталықтарда  арнайы “үйлер”,  мысалы,  “бойдақтар  үйі” сияқты ұйымдар болды. Мұндай орталықтарда жастарды өмірге дайындау  мектептің міндетін атқарған болатын.  

Қауымдастықтағы өмір тіршіліктердіңде қалыптаса бастаған үйрету  бағдарламаларын белгілеу, жасөспірімдерге өмірге қажетті білім беру, мысалы, аңшы, егінші және әскери адамдарға қажетті тәжірибелік  дағдыларын тәрбиелеу  іске асырылды.

Қыз  балалар  болса  үй  жұмыстарына:  тоқу,  өру,  қол  өнерлеріне  (қыштан  ыдыстар  жасау) үйретілді. Олардың денелерін шынықтыру,   рәсімдік дайындықтар жасау сияқты  қыз балаларға әлеуметтік-адамгершілік тәрбие берілді. Балалар өмірдің жалпы заңдылықтарын білуге үйретілді, өмірге қажетті практикалық іскерлік пен дағдыларды игерді.  Мәселен, рулық аңыздар мен салт-дәстүрлер өмір заңдарын білуге   ынталандырады. Кемелденудің аяқталу кезінде жастардың шыдамдылықтарын анықтау ұйымдастырылды, жасөспірімдердің дене күші, практикалық икемділіктері, әлеуметтік-адамгершілік және ерік күйлері тексеруден өткізілді, олардың ересектер өмір-тіршілігіне жеткендігі  бағаланды.  

Сонымен қатар, сөйлеу  мәнеріне, биге  үйретуде, есте сақтау, жаттықтыру,  қайталау  элементтері қолданылды,  кейбір кемшіліктері үшін баланы   жазалау  әдістері (ескерту,  зекіру,  ұру)  кеңінен пайдаланылды.

Балалардың бойында тапсырмаларды есте сақтау, оларды тиянақты орындау тәртібін білу, қауымдастықтағы өз орнын сезіну дағдылары қалыптастырылды. Ал, егер тапсырмалар жеткіліксіз орындалса, баланы жазалау және жастардың кемелге келу жүйесін басқару рулық  қауымдастықта арнайы айналысатын қарт адамдарға жүктелді. Осыған байланысты  рулық қауымдастықта сол ақсақалдар тәрбие жұмыстарын ұйымдастырудың жаңа әдіс-тәсілдерін ойластырды. Бұл  үрдіс кейін келе мазмұндық жағынан мәдени-тарихи, тұрмыстық және  шаруашылық дәстүрлермен сабақтастырыла дамытылды, сөйтіп  педагогикалық қызметтің бастапқы түрлері сұрыпталып шыға бастады. Сонымен, алғашқы  қауымдастықтың ыдырау жағдайында тәрбиенің дербестенуі басталды, оған басты себеп неолит дәуірінде шаруашылықтың өнім өндіру түріне көшу адамдардың өмір тіршілігіне ауқымды өзгерістер енгізіп, тәрбие ісіне де елеулі  ықпал жасады.

Ұлы  Далада тас,  қару-жарақ пен құралдардың орнына қоладан жасалған  өндіріс  құралдары (қола дәуірі  б.з.д. 4-3 мыңжылдықтарда, қалайы дәуірі 3-2 мыңжылдықтарда және темір дәуіріндегі 1 мыңжылдықта) жетіле келе,  темірдің шаруашылықта қолданылуы өндіріс сапасын арттырудағы еңбек  бөлісуі, егіншіліктің  мал  шаруашылығынан  бөлінуі,  қолөнердің  қалыптаса  бастауы  шаруашылық қызметінің өрбуіне  ұйытқы  болды. 

Алтайдан Днепрге дейінгі Ұлы Даладағы тайпалар мал шаруашылығымен айналысса, қазіргі Кавказ таулары етегі мен Орталық Азия, Украина, Молдава, Еділ бойлары, Сібір территорияларында егіншілікпен шұғылданды.

Рулық қауымдастықта еңбектің  түрлерімен айналысатын арнайы адамдар тобы қалыптаса бастады. Мысалы, мал және егін, аң аулаумен қатар, жіп иіріп, мата тоқу, металл өңдеу, қыш ыдыстар жасау дамыды. Рулық қауымдастықтары араларында тұрмысқа қажетті заттарды айырбастау, сауда-саттық элементері туа бастады. 

Әлеуметтік шаруашылық жағдайларда жеке меншіктік бастау алып, өндірістік құралдар мен өнімдер бір қолға жиналып, ру-тайпалық ауқатты (көсем, тайпа басшылары, т.б.) адамдар шыға бастады.

Неолит дәуірінде Ұлы Дала территориясында б.з.д. 8-6 мыңжылдықта ертедегі жазба, яғни пиктографикалық (тасқа сурет салу) таңбалар жартастарға түсіріле бастады. 

Археологтар  мен  этнографтардың зерттеу материалдары бойынша  Алтайдан Дунайға, Қиыр Шығыстан Балқанға дейінгі аралықтағы өмір сүрген тайпалар, тұрмыс-тіршіліктен түйген сезімдерін пиктографикалық жазбалармен тасқа, мал терісіне, сүйектерге, қайың  қабықтарына  жазып  келген. 

Сонымен қатар еңбекті бөлісу қажеттілігі әртүрлі қолөнерге арнайы   үйретуді  талап етті. Сол себептен материалдар, заттар мен бұйымдардың  жекелеген отбасының қолында шоғырланғандықтан, кәсіби мамандыққа   балаларды даярлау отбасының  мүмкіндіктеріне  байланысты болды. Кәсіби  мамандық  икемділік  пен қабілеттілікті дамытуға, сақтай  білуге талпыныс тудырды. Өйткені, бұл қажеттілік жеке отбасы мен кейбір әлеуметтік  топтарға  өте  қажет  болды. Сондықтан қолөнерлі  шебер отбасы – кәсіби  ұстаздық пен қабілетті шәкірттерді дайындайтын  орталыққа  айналды. Ал, жасөспірімдерді еңбекке, жауынгершілікке, дене шынықтыруға және әлеуметтік-адамгершілік қасиеттерге тәрбиелеу, өмірге дайындау оларды арнайы үйретудің бастамасы  деп  айтуға  болады. 

Демек, алғашқы қауымдық қоғамдағы тәрбиенің пайда болуы антропосоциогенетикалық атты анайы кезеңінде пайда болды, социобиогенетикалық деңгейде әлеуметтік қызмет атқаратын жабайылық деңгейде қалыптасты. Алғашқы қауымдық өркенниетте тәрбие рационалды- әлеуметтік деңгейде болды. Алғашқы педагогикалық дәстүрлер адамның балалық шағына ерекше назар аударды.

Өзiн-өзi тексеруге арналған сұрақ-тапсырмалар:
1. Алғашқы қауымдастықтың әр кезеңдеріндегі тәрбие мазмұнына сипаттама беріңіз?

2. Алғашқы қоғамдағы тәрбиенің ерекшеліктері қандай?

3. Алғашқы қоғамдағы тәрбие мазмұны мен формалары қалай анықталған?

4. Не себептен тәрбие адам іс-әрекетінің басты бір түрі деп саналады?

5. Алғашқы қоғамның ыдырау жағдайындағы отбасы тәрбиесінің мазмұнына сипаттама беріңіз?

Реферат тақырыптары:

1. Алғашқы қоғам  жағдайында тәрбиенің  пайда  болуы және дамуы.

2. Алғашқы қауымдастықтың даму кезеңдеріндегі тәрбиені ұйымдастыру формалары.

3 Алғашқы  қоғамның ыдырау себептері және тәрбиенің даралануы.

3. Таяу және Қиыр Шығыс ежелгi мемлекеттерiндегi
Шумер тәлiм-тәрбиесi
“Сеннаар жерi” немесе “Шинеар жерi” деген аумақты үшiншi өркениеттiң туып, дамуына үлес қосқан құтты мекен Қосөзен Тигр мен Евфраттың оңтүстiк жағалауында өмiр сүрген Шумерлер –  (“қарабасты халық”) Библияда “Шумер” деген атпен тарихқа Сақ тайпаларының бiр тармағы болып  енген халық. 

Көптеген ғасырлар бойы “Шинеар” сөзi Библияны оқыған адамдарға түсініксіз болатын. Тек жүздеген жылдардан кейiн ғана үшiншi өркениеттiң бесiгi болып саналатын Таяу Шығыстағы Евфрат жағалауын жайлап тұрақтанған жұрт Шумер халқы деп аталған. Сөйтiп, ежелгi Шумер елi ретiнде дүниежүзiне белгiлi бола бастады. Шумер мәдениетi ертеден-ақ өз төңiрегiне танымал болғандықтан, ежелгi Египет мәдениетiнен кем болмағандығы тарихтан белгiлi. 

Мәселен, Нiлде және Евфратта бiр мезгiлде (б.з.д. 6 - мыңжылдықтың соңында) қалалар салынып, жазу өнері және жер суғару жүйесi iске қосылған. Шумер мәдениетiнiң даму деңгейi байқатқандай, ғылым саласында аспан әлемi жайлы жаңа ұғымдар түзiп, шаруашылықта көптеген техникалық жаңалықтар ашып, мәдениет саласында тамаша дастандар мен көркемөнер туындылары дүниеге келдi. Жазудың алғашқы үлгiлерiн ойлап тауып, дiн саласында бастапқы көзқарастардың туындауына жол ашылды. Өркениетті бұл жаңалықтар басқа халықтарға, оның iшiнде вавилондықтарға, гректер мен еврейлерге, т.б. өз ықпалын тигізді. Қазiргi күнтiзбелерi, жер шарының градусқа бөлiнуi – осының барлығы ежелгi Сеннаар мәдениетiнде орын алған. Американдық шумертанушы С.Крамер: “… шумерлер байырғы түркiлер болған және олардың тiлi ежелгi түркi тiлiне жатады” дей келiп, өз пiкiрiн олар  қыш ыдыс-аяқ жасау, дөңгелек арба, соқа-сепкiш, желкендi қайық, күмбез, шатырлы құрылыс және мыс пен қоладан бұйым-заттар құйып, темiрдi балқыту, тасты қашау, сырлау, әшекейлеу, т.б. қолөнерін меңгерген ел болған деп түйiндейдi.

Шумерлiктер Месопотамияда iрi Ур, Лағаш, Нипур, Умма, т.б. қалалар тұрғызып күштi мемлекет құрды. Олардың бесiншi мыңжылдықтан бұрын өркениеттi мемлекет болғанына таңданбайтын жан жоқ. Өйткенi шөл табиғатта, өте қатал ландшафтта егiн шаруашылығы мен сауданы, медицина мен астрономияны, әдебиет пен музыканы өркендеткен, басқару жүйесi мен дiни орталығы қалыптасқан ел болған. Археологиялық қазба жұмыстары көрсеткенiндей, Месопотамиядағы әрбiр iрi қалада мектептер жұмыс жасаған, шаруашылықтың, мәдениеттiң қажеттiлiгiне қарай хат танитын  адамдар дайындаған. 

Қосөзенде алғашқы хат тану, хатшы даярлау “Тақта үйлерiнде” (шумер тiлiнде –  Эдубба) жүргiзiлiп, сазбалшықтан кептiрiлiп жасалған тақтаға үшкiр таяқша арқылы әрiп белгiлерi (б.з.д. 3-мыңжылдықта) түсiрiлген. Оқу орнын Эдубба әкесi (мектептiң әкесi) басқарып, мұғалiмдi “үлкен аға”, көмекшiсiн “кiшi аға”, оқушыларды “мектеп балалары” деп атаған. Оқу бұл мектептерде бұрыннан қалыптасқан үлкен отбасы қауымының тәрбие дәстүрi негiзiнде ұйымдастырылған. Ал бiрiншi мыңжылдықтың басында ағаш тақталарға сүрiлiп, әрiптер жазатын болғандығы жайлы, мыңдаған тақталар, қираған арбалар мен үй жануарларының сүйектерi, т.б. дәлел. Мысалы, Ниппура қаласындағы қазба жұмыстарынан кiтапханалар мен аталған мұрағаттар табылған. 

Эдубба (мектеп) бiртiндеп дербестiк алып, бұл шағын мектепте бiр ғана мұғалiм мектеп жұмысын басқарумен қатар, жаңа үлгi-тақталар дайындап, ондағы жазуларды оқушылар жаттап, жаттығу тақталарына көшiрiп жазған. Мектептерде жазу, есептеу, сызу, сурет сабақтарын жүргiзетiн арнайы мұғалiм қызмет атқарған.  Мектептердегi пәндердi оқыту, тәртiп сақтау мәселелерiмен арнайы адамдар айналысқан.

Мектепте оқыту ақылы болған. Ата-аналар балаларының хат тануына ерекше көңiл аударып, мұғалiмнiң тәрбие бергенiне қосымша төлемақы берiп тұрған. 

Мектептегi оқу оқушыларға қарапайым бiлiм берiп, хатшылыққа немесе шағын шаруашылық қәрекеттерiне дайындаған. Мектеп ағарту және мәдениет орталығы болған. Ол мектептердiң жанынан кiтапханалар (мысалы, Ниппур кiтапханасы б.з.д. 2-мыңжылдық) ашылып, онда бiлiм мекемелерi ретiнде патриархалды-отбасылық тәрбие берiлген, оқушылар қолөнер элементтерiне үйретiлген. Өйткенi, ежелгi Қосөзен мемлекеттерiнде бала тәрбиелеуге отбасы жауапты болған. “Хаммурапи Кодексi” бойынша әкесi баланы өмiрге дайындау ісімен айналысып, өз қолөнерiн үйреткен. 

Мектепте “тақта үлгiсiндегi” оқу материалын есте сақтап, оқушылар “тақта-жаттығуға” көшiрiп жазатын, ал негiзгi оқыту әдiсi – бiрнеше рет қайталау, мәтiндердi есте сақтау және есептердi шешу болған. Қиын сөздер мен мәтiндердi мұғалiм түсiндiргенде өзара пiкiрлесу әдiстерi қолданылған. Оқушылар жұпқа бөлiнiп, кейбiр қағидаларды мұғалiм басшылығымен дәлелдеп немесе терiске шығарып отырған. Бiздiң заманымызға дейiнгi екiншi мыңжылдықта оқушының бiр күндiк оқуы туралы тақтаға жазылған құжатта мынадай мәтiн келтiрiлген:

 Мұғалiм:  - Оқушы, бiрiншi күні қайда барасың?

Оқушы:     - Мен мектепке барамын.

Мұғалім:   - Мектепте не iстейсiң?

Оқушы:  - Мен тақтамды дайындап, ертеңгi асты iшемiн.  Маған ауызша сабақ және жазба жұмыстарын бередi. 

Сабақ бiтiсiмен мен үйге қайтып, әкеме жолығып, сабақтарды қалай оқығанымды әкеме айтып бергенде, ол қуанышқа бөленедi. Ертеңгiсiн тұрғанда шешемдi көремiн де: “Маған ертеңгi асты берiңiз, мен мектепке барамын, мектептен қалмауым керек. Кешiкпей барып, мұғалiмге иiлiп, сәлем беремiн” – деймін.

Әрине, оқушылар “Тақта үйiндегi” оқудың бiрiншi кезеңiнде оқу, жазу, есепке үйренсе, одан кейiн тағылымдық тарихты жаттап, аңыз-ертегiлердi, практикалық бiлiм мен дағдыларды игерiп, құрылыс жұмысына қажеттi iс құжаттарын дайындайды.

Мектептерде жазудан басқа тарих, математика, құқықтану, астрономия, механика, агротехника пәндері оқытылды. Онымен қоса әр саладағы өнердi игердi. Оқыту жүйесiнде практикалық жағынан оқушыны iс жүргiзуге, сот және әкiмшiлiк мiндеттердi атқаруға дайындады. Мектептегi оқытудың басты әдiсi – оқу материалдарын көшiру, жатқа айту, дауыстап оқу болды. 

Мектептерде (б.з.б. 2 - мыңжылдықтың бiрiншi ширегiнде) Аккад және Шумер тiлдерi оқытылып, кейiннен Шумер тiлi ғылым мен дiн тiлiне айналды. Тақталардағы жазылған жазуларға қарағанда Эдуббаны (мектептi) бiтiрген оқушы жазуды игеру, арифметикалық төрт амалдарды, ән мен музыка өнерiн, заң нормаларын үйренгеннен кейiн, ана тiлi, математика мен астрономиядан бiлiмдер алады. Сонымен қатар, оқушылар егiстiк жердi есептеу, өз иелiгiндегi заттарын бөле бiлу, шүберек маталар, темiр-терсек, шөп-шаламнан хабардар болып, қолөнер, мал бағу әрекеттерiне бейiмделу мiндеттелiнген. 

Вавилон патшалығының шарықтау кезеңiнде (б.з.д. 2-мыңжылдықтың бiрiншi жартысында) сарайлар мен гибадатханалар жанындағы ашылған мектептер кешендi бiлiм бере бастады. Ассириялық - жаңа вавилондық кезеңде (б.з.б. 1-мыңжылдықта) шаруашылық пен мәдениеттiң дамуымен бiрге Ежелгi Месопотамияда еңбектi бөлу үрдiсiнде хатшы мамандығы қажеттiлiгiнiң артуымен байланысты мектептерде оқытудың сапасы көтерiлдi. Мәселен, оқыту мазмұндарына философия, әдебиет, тарих, геометрия, заңтану, география пәндерi ендiрiлдi. Ассириялық - жаңа вавилондық кезеңде бай отбасындағы қыз балалар жазуға, дiнге, тарихқа және есепшотқа үйретiлдi. 

Алғашқы пиктографиялық жазбалар табылған Ур қаласындағы Шумерлердiң жазу жүйесi мыңдаған әрiптерден құралып, ол таңбалар келе-келе 600-ге дейiн қысқартылған. Бұл тұңғыш әрiп таңбалары ХХ ғасырдың басында белгiлi ғалымдар Хоммель және Бертонулердiң ыждағатты еңбектерiнiң арқасында ашылды. 

Ежелгi Шумер отбасы құқық кодексiнде жазылғандай, балаларын құлдыққа сатуға рұқсат етiлген. Оны растайтын құжаттар бүгiнгi күнге дейiн сақталған. Кейде бала сату – асырап алушы “әке” баланың әкесiнен ақша берiп сатып алған жағдайда, құжаттар арқылы заңдастырылған. Оның бiр себебi, ертедегi Месопотамияда әйелдердiң патриархалды отбасында бас бостандығы болмағандықтан, көп әйел алу шектелмеген. Ата-анаға күнкөрiс үшiн көп балаларының бiрнешеуiн сатуға ерiк берiлген.

Шумерлiктер егiншiлiкпен айналысқанда бидай, арпа егiп, арпадан ұн жасау, нан пiсiру, сыра ашытумен шұғылданған. Сонымен қатар, бұршақ, пияз, балықтарды аулап, iрi қара малдарды сүт үшiн ұстап, етiн пайдаланған. 

Шумерлер қалалар салып, суда жүзген, әскери адамдарды ұстаумен қатар, ең бастысы жазуды жазып, оқуды оқи бiлдi. Шумер хатшылары өздерiнiң патшаларының ел басқару, жаугершiлiк жағдайларын қағазға түсiрген шежiрешiлер болған, олар алғашқы этикалық дастандар жазумен бiрге философиялық ой-толғауларында өмiрдiң мәнi, мақсаты жайлы да жазды. 

Месопотамия жеріндегі Ур қаласында жүргізілген қазба жұмыстарында Шумер елінен сурет таңбалар түсірілген тақталарда (б.з.д. 3 – мыңжылдықта) балаларға арналған жазбалар табылған. Бұл кезең алғашқы қауымдастықтың тарауымен, яғни ой еңбегінің дене еңбегінен бөлінуі кезінде жазу-сызудың пайда болуымен байланысты туындаған.

Месопотамия халқының жартысынан көбісі құлдар деңгейінде болды. Оларды топ-топқа бөліп, үстерінен қарайтын адамдар белгіленді, оларға еңбектеріне қарай мемлекеттен бөлінген азық-түлік таратылып берілді. Азық-түліктерге қатал есеп жүргізілгендігі туралы шаруашылық есепшоттарының құжаттары табылуы есеп жүргізетін, хат танитын білімді адамдардың болғанын, олар арнайы хатшылар дайындайтын мектептерде даярлап отырғанын дәлелдейді. 

Қосөзен мектептерінің мақсаты оқушыларды белгілі бір мамандыққа бейімдеп, хатшы болуға даярлау еді. Ежелгі Шығыс мәдениетімен айналысушылардың зерттеулеріне қарағанда 70 %-ға жуық хатшылар патша және ғибадатхана әкімшіліктерінде қызмет жасаса, хатшылардың 20 %-ы жеке адамдарға, ал қалғандары дәрігер, жрец (абыз) болып және басқадай жұмыстар атқарған.

Мектепке тартылған оқушылардың көпшілігі шенеуніктер мен ауқатты отбасыларынан (тек ер балалар) шыққан. Шамамен 500-дей хатшы балалардың әкелері қала бастықтары, дін жақтаушылар мен хатшылар болған. Араларында кедейлердің және құлдардың балалары да оқығандығы туралы жазбаларда кездеседі.  

Бірақ та, жазу тілі, оның техникасы өте қиын болғандықтан оқушылардан ерекше тиянақтылық, ұстамдылық, қайсарлық қасиеттер талап етілген. “Тақта үйінде” жазу өнеріне оқушылар балалық шағынан кәмелетке толғанға дейінгі аралықтағы өмір жолын арнады. 

Оқушылар ұзақ сонарлы сөздерді (өсімдіктер, жан-жануарлар, әртүрлі заттар, т.б.), әдеби және іс-құжаттар мәтіндерін (келісімшарт) көшіріп жазып, оқып, тіл байлықтарын дамытуға талпынатын.

Ежелгі Вавилон дәуірінде әдеби шығармалар (Гильгамеш туралы эпос, мақал-мәтелдер, өсиет, т.б.) шумер тілінде жазылғандықтан, іс-қағаздар да шумер тілінде толтырылған. Сол себепті, оқушылар тарапынан шумер тілін жаттау табандылықты, көп уақытты талап еткен.    

Оқушылар шумер-аккад екі тілді мәтіндерді оқу үшін аккад тілінен шумер тіліне, одан қайтадан аккад тіліне аударып отырған. Бұған шығыс елдерінің кітапханаларында сақталған шумер-аккад тілдеріндегі сөздіктер және грамматикалық жаттығулар нақты дәлел бола алады.

Мектептерде оқушылардан шумер тілінде сөйлесу талап етілген, бұл талапты ұстамағандар жазаланып отырылған. Мектептерде балалар тарихтан, географиядан мәлімет алып, ертедегі патшалардың ерліктері және жорықтары жайлы әңгімелер тыңдап, Қосөзендегі қалалардың тізімдерін, аттарын, шаруашылықтарын жаттап алуға дағдыландырылған. Бірақ мектеп географиясының мазмұндық ауқымы тарлау болды. Мысалы, балаларды Африка мен Үндістанға апаратын жолдармен таныстырғанда ол елдердегі қалалар, сауда-саттық, шаруашылық мәселелері оқыту мазмұнында қарастырылмады.

Мектепте математиканы оқытқанда оқушылар есеп-жинақтарын көшіріп жазуға, жұмысты орындаушылардың еңбек ақыларын есептеуге, егін алқаптарын өлшеуге, т.б. практикалық әрекеттерге үйретілді. Математикамен бірге олар әртүрлі заң жинақтарын талдап, құқық нормаларымен таныстырылды. 

Әсіресе, Вавилон патшасы Хаммурапидың б.з.д. ХҮІІІ ғ. заңдары мектепте кең түрде оқытылды. 

Оқушыларды іс жүргізуге даярлауда сот және әкімшілік міндеттерін атқаруға практикалық жағынан дайындау мәселесіне ерекше орын берілді. 

Шумер мектептеріндегі басты оқыту әдісінің бірі – оқу материалдарын қайта көшіру және бірнеше рет дауыстап оқып, жаттап алу болған. Шумер және Вавилон мектептеріндегі оқушы өз сабағын тақтадан көшіріп алатын болса, Египет мектебінде мұғалімнің ауызша айтуынан жазып алған. Шумер мектебінде жазуды (б.з.д. XVIII-XVI ғғ.) ендіргеннен кейін тақтадан көшіріп жазу әдісі сирек қолданыла бастаған. Саз балшықтан жасалған тақтаның екінші бетінде оқушы мәтінді таза жазып, үлгі ретінде ұстайтын болған. Ал, тақтаның соңғы бөлігі тексерілгеннен кейін өшіріліп, қайтадан жазылып, қолды тез жазуға жаттықтырған. Оқушының тез жазуды меңгеруі мұғалім тарапынан әр уақытта қолдау тапқан.  

Археологтардың  қазба  жұмысы  көрсеткендей,  Суз қаласында (б.з.д.2-мыңжылдықта)   мектеп бөлмесінің  бұрышында   сазбалшық илейтін  астау табылған, онда  саз  тақталары  даярланған.   Пайдаланылған  және  ұсталынған  саз  тақталарды  арнайы  астаушаға  жинап,   қайтадан  илеп  жаңа  тақталар  жасаған. Осы   типтес  екі  бөлмелі мектепте,  Ефрат өзенінің   орта  ағысына  орналасқан   Марен  қаласындағы қазбадан анықталғандай,   әр  бөлмеде  күйдірген  кірпіштен  құрастырған  3-4  оқушыға  арналған  орындықтар  табылған. Бұл  мектепте  30-40 %   оқушы  оқыған. Мектепте  әрбір кіші  оқушыға көмек көрсету үшін аға оқушы бекітіліп,  тәртіпті қадағалап отыруға тиісті болған.

Ертедегі Вавилон дәуірінде шумер тілінде жазылған мәтінде әкесінің баласына айтқан кеңесі келтірілген. Мысалы, “Мектепке барғанда “мектеп әкеңе” тік тұрып орындаған тапсырмаларды айт. Дорбаңды ашып, тақтаңа жазу жаз, “аға оқушы” жаңа тақтаға тапсырманы жазсын. Содан кейін тапсырманы орындаған соң қадағалаушыға көрсет, бірден маған кел, көшеде қаңғырма”, – дейді. 

“Мектеп әкесі” (мұғалім) оқу тапсырмасының жалпы мазмұнын және көлемін анықтап, кей жағдайда оның орындалуын бақылаған, ал көпшілігінде “аға оқушы” баланы оқуға үйретіп, қолын жазуға жаттықтырған, әріптерді тақтаға түсіруге көмектескен, тақталар дайындап, көшірілетін мәтіндерді белгілеп, оның тиянақты орындалуын қадағалаған. Үй тапсырмасын тексеру, оқу материалын ұғындыру, әңгімелеу, ақыл-кеңестер беру “аға оқушының” міндетіне кірген. 

Шумер мектептерінде мұғалім және “аға оқушыдан” басқа “қадағалаушы” да болғандығы жайлы деректер де кездеседі. Аға оқушылардың арасынан “қадағалаушы” міндетін атқаратын оқушылар болған. Олардың бірі мектептегі тәртіпті қадағаласа, екіншісі оқушылардың сабақтағы жұмыстарына назар салған. Әрине, мектепте жазалау болған, оқушы кешіксе, шумер тілінде сөйлегісі келмесе, сұраусыз сыныптан шықса, “қадағалаушылардың жазаларынан” құтыла алмайтын.

Месопотамияда сабақты түсінбегені үшін жаза қолданылмаған, қайта “аға оқушы” қол ұшын беріп көмектесуге міндеттелген. Егер оқушылар арасында дау-жанжал туса, “қадағалаушының” араласуына ерік берілген. “Аға оқушының” талабын орындамаған жағдайда мұғалім кіші оқушыны жазалауды “қадағалаушы” оқушыға жүктеген. Мысалы, “қадағалаушыға” оқушыларды шыбықпен ұруға, аяғын шынжырға байлауға немесе екі айға дейін мектепте үйіне жібермей ұстауға ерік берілген. Мұғалім оқушылар арасында күрделі дау-жанжал болғанда ғана араласып, шешім жасаған.  

Әкеден балаға өсиет ету Ежелгі Таяу Шығыс қоғамына тән. Ежелгі Вавилон Хаммурапи кодексінде жазылғандай, әке баласына қолөнерін үйретуі тиісті болған.

Қосөзенде б.з.д. екінші мыңжылдықтың аяғы мен бірінші мыңжылдықтың бірінші жартысында мектеп арқылы білім беру ісі нашарлай бастады. Мәселен, мемлекеттік биліктің дәрежесі әлсіреген, шенеуніктерді даярлауға қажеттілік азайған кездерде, мектеп білімінің сапасы төмендей түсті. Бұл кезеңде мектептегі білім беру жеке дараланған оқуға көшті, бір ұрпақтан екінші ұрпаққа білім беру дәстүрі отбасы тәрбиесі көлемінде жүргізілді.

Таяу Шығыс тарихын зерттеуші И.М.Дьяконов айтқандай, мектептегі оқудан жеке-дараланған оқуға көшу б.з.д. 2- мыңжылдықтың ортасынан бастау алғандығы байқалады. 

Сонымен, шумер мектептеріндегі мектеп ұжымының бағыт-бағдары шумер қоғамының құрылымдық жүйесіне негізделді. Мәселен, патша билігі  Египеттегі патша билігімен салыстырғанда әлдеқайда төмендеу болған. Осыған байланысты мектеп мұғалімінің ықпалы мұнда орташа деңгейде болды деп айтуға негіз бар.

Әкенің баласына педагогикалық ықпалын мысал ретінде зерттеушілер “Хатшы әкенің қиқар баласымен әңгімесі” деген мәтінді келтіреді. Ол мәтінде әкесі баласының оқығысы келмей, көшеде бос жүрудің орнына мектепке барып, хатшы өнерін үйренуді міндеттейді.

Хатшы өнері – ең қиын мамандықтың бірі, бірақ адам өміріндегі ең қажетті мамандық болды. Әкесінің өзі хатшы болған, ал баласы осы қызметті қалауы тиіс, өйткені қоғамдағы қалыптасқан тәртіп – баласы әкесінің мамандығын үйреніп, оны жетілдіріп, күнкөріске айналдыруы керек. Ежелгі Вавилон дәуіріндегі негізгі құдайлардың бірі – “Энлил айтты” деген аңызда: “әкенің ісін баласы жалғастырғаны жөн, өйтпесе, ол ешқашанда абырой-атаққа ие болмайды. Міне, балам, құдайдың айтқан өсиетін орындау міндет”,  -- делінеді.

Демек, Таяу Шығыс жерiнде тұңғыш орнаған 300 жылдық Шумер мәдениетi оны өркениеттi ел ретiнде танытты. Содан кейiн, Шумер мәдениетi сақ аумағына ойысып, көне түрiк өркениетiнiң дамуына ықпалын тигiздi. Шумерлер тайпасы сақтардың азиялық тумасы б.з.д. 4-мыңжылдық соңында Тигр мен Евфрат алқабын игерiп, Қосөзенде Шумер мемлекетiнiң өркендеу кезеңiн басынан өткерді. Сөйтiп, шамамен олар жарты мыңжыл өмiр сүрiп, үшінші мыңжылдықтың соңы мен екінші мыңжылдықтың басында Шумер мемлекетінің тiршiлiгi тығырыққа тiрелдi. Өйткенi, Шумер мемлекетiнiң жан-жақтан қоршаған жаулары – Месопотамия территориясына басып кiрiп, өздерiнiң жаңа астанасын Вавилон қаласына орналастырды. Вавилон мемлекетiнiң өркендеуi шумер халқының саяси тәуелсiздiгiн жойып, шумерлiк өркениеттi түгелдей, яғни шумер жазуын, өнерiн, әдебиетiн, бiлiм жүйесiн, дiн ұстанымдарын шағын өзгерiстер енгiзе отырып игерiп алды. 

Жалпы айтқанда, шумерлер бiздiң заманымыздан бұрынғы 2500 жылдары Тигр және Евфрат өңiрiнде тiршiлiк жасап, соңында үздiксiз соғыс экономикасын, шаруашылығын төмендеткеннен кейiн Еуразия далаларына қоныс аударуға мәжбүр болғандықтан, олардың ұрпақтары сақтарға қосылып кеттi. 

Ежелгі таяу және Қиыр Шығыс мемлекеттерінде тәрбие мен оқыту қалыптасу кезеңін бастан өткізді Ежелгі Шығыс мәдениетіндегі қоғамдық құндылықтар жүйесінде адам ерекше орын алды. Сонымен, Қосөзендегі, Ежелгі Египеттегі, Үнді және Қытай секілді Ежелгі өркениет елдеріндегі мектепте төмендегідей сипаттама беруге болады. (Кесте-2)

Кесте  2 -  Ежелгі өркениет елдеріндегі мектеп

	Р/с
	Елдердің аты
	Мектептерде сипаттама

	1
	2
	3

	1.
	Месопотамия (б.э.д. ІІІ-ІІ мыңжылдықта), Барлық Шығыс мәдениетінің көш басшысы, оның территориясында Ур, Урук, Лагаш сияқты ертедегі классикалық мемлекеттердің өркениеті өте жоғары болған
	Мектептерінде:

● барлық деңгейдегі хатшылар – дубтер- тақта үйі, шумер және аккад тілдерінде оқу және жазуға даярлағанда олар тарих, география, геология, ботаника, математика, зоология, медицина, мифология, құқық және іс қағаздарын жүргізу, музыка, ән, әдебиеттерді оқып-үйренген.

● діни қызметкерлер- жазу, оқу, билер, музыка, әдеби сипаттағы жаттығулар. Көшіру, ақындық және діни мәтіндерді жаттау арқылы даярланды.



	2.
	Египет және Қосөзен (б.э.д. ІІ мың жылдықтың 2 жартысы б.э.д. І мың жылдықтың І жартысы)
	● мектептегі білім беру орнына тәрбиесі аясында жеке оқыту келді; білім беру орталықтары храмдар бола бастады.



	3.
	Ежелгі Египет (б.э.д. ІІІ-ІІ мыңжылдық),
	Мектептері

● храмдар жанында:

діни адамгершілік тәрбие, астрономия, математика, медицина

● фараон сарайы жанында:

денелік және әскери жаттығулар, иероглифтерді оқу және жазу, мінез-құлық ережелері және сарай этикеті

● ірі мемлекеттік мекемелер жанында хатшылар дяарлаған.

Элементарлық мектеп

(5 жастан 12 жасқа дейін) оқу, жазу, арифметика және геометрия практикалық қолдану деңгейінде берілді.

Кеңсе (12 жастан 16 жасқа дейін), атақтарды, географиялық атауларды, техникалық терминдерді, балықтардың, тастардың өсңмдіктердің атауларын жаттау. Жазудың әр түрлі типтерін және египет тілінің түрлерін меңгеру, айтысу өнері және ауызша, жазбаша этикет ережелерін білу

	4
	Үнді (б.э.д. І мыңжылдық), Білім берудің касталық жүйесі мектепке қабылдау- “екінші рет туылу”
	Мектептер

● брахмандардың жоғары касталары үшін (жрецтер) 6-12 жастан 22-24 жасқа дейін

● кшатрийлер үшін (әскерлер, биліктегілер)

- өлеңдер мен әнұрандарды жаттау, философия, шешен сөйлеу, грамматика, әдебиет, математика, тарих, медицина, этика, билер, музыка.

Сондай-ақ салықтар мен өтенімдерді жинайтындарды, казначейлерді даярлады. Вайшілер (саудагерлер, жер өңдеушілер, қолөнершілер) де оқи алды.

Судрлар (тиісуге болмайтындар) білім алуға жіберілмеді. Б.э.д.VI-Vғғ. Буддизм пайда болды. Буддизм- адами ұмтылыстың ең жоғары мақсаты- жанның денеден ажырауы арқылы адам қанағаттануының ең жоғарғы күйіне жету деп түсіндірілді. Адамгершілік идеялар: туысқандық махаббат, қайырымдылық, тірілерді өлтіруге тиым салу, ұрламау, ащыны ішпеу, өз бетінше қыдырмау т.б.

	5. 
	Қытай. Конфуцийге дейінгі кезең

 (б.э.д. IV мыңжылдық) Артықшылықпен пайдаланатын сөздік: жрецтер мен аристократия 
	Аристократ ақ сүйектерді жазудың 6 түріне, оқуға, есептеудің 9 түріне, ауызша сөйлеу дағдыларына, өлеңдерді мәнерлеп оқуға шежірені оқып- үйренуге баулыды. 

Әскери дене тәрбиесі; садақпен атудың 5 түріне, дөңгелекпен жүрудің 5 түріне үйретілді.

Жрецтік мектептер: космология, магия, музыка, би, жалпы білім беретін пәндер оқытылды.


Өзiн-өзi тексеруге арналған сұрақ-тапсырмалар:

1. Ежелгі Таяу және Қиыр Шығыс мемлекеттеріндегі алғашқы  оқу орындарының ашылуы мен дамуының басты факторларына сипаттама.
2. Ежелгі Месопотамия (шумер) мектептердің (эдубба) даму жолдарына сипаттама беріңіз.
3. Ежелгі Месопотамия, Египет, Қытай, Индия мектептеріндегі білім мазмұндарын салыстырыңыз.
4. Ұлы Қосөзендегі білім беру жүйесінің әрбір кезеңдерінің ерекшеліктері неде?
5. Шумер тәлім-тәрбие жүйесінің Еуразия даласындағы тәрбие және  білім беруге ықпалы қандай болды?
6. Месопотамияның соңғы дәуіріндегі жеке-дара оқытудағы отбасы тәрбиесінің өзгешеліктері неде?
Реферат тақырыптары:
1. Ежелгі өркениеттің қалыптасу және даму кезеңіндегі тәрбиені ұйымдастыру  формасының  пайда  болуы.
2. Ұлы Қосөзендегі мектептердегі тәрбиенің мазмұндық құрылымдарындағы әдіс-тәсілдерінің  ерекшеліктері.

3. Мұғалім (Эдубба)  “аға оқушы”,  “қадағалаушылардың” атқарушылық  қызметтері

4. “Саз тақташа үйлеріндегі”  оқыту  мен  тәрбиелеу жүйесі және  оның  маңыздылығы.

Пайдаланылған әдебиеттер тiзiмi:
1. Байбатша Ә.  Қазақ  даласының   ежелгі  тарихы. –   Алматы: Санат, 2003.
2. Бахти А.  Шумеры, скифы, казахи. – Алматы: Кочевник, 2002.

3. Джуринский А.Н. История  зарубежной  педагогики. –  М.,  1998.
4. История педагогики и  образования. /Под. ред. Пискунов А.И. – М., 2001.

5. Оспанов С.  Жаратушы, әлде  Заратуштра  қалай  деді. – Алматы: 2003.
6. Салғараұлы Қ.  Қазақтың  қилы  тарихы. – Алматы: Жалын, 1992.
7. Сүлейменов О.  Язык  письма. – Алматы, 2004.
8.  Коджаспирова Г.М. История образования и педагогической мысли: Таблицы, схемы, опорные конспекты: Учебные пособие для студентов высшей учебной заведений. – М.: Изд-тво ВЛАДОС- ПРЕСС, 2003, -224 [с.14-15]
4. Еуразия құрлығындағы Сақ, Ғұн  дәуiрiндегi жауынгерлiк тәлiм-тәрбие. 

Ұлы Түркi қағанаты және оның жазба  мұралары 

(VI-IX ғ.ғ.)
Тарихшы ғалымдардың (Гумилев Л.Н., А.Бахти, т.б.) топшылауынша, шумерлер Еуразия даласына бiздiң дәуiрiмiзден бұрынғы Х ғасырда келген.  Олар жергiлiктi көшпелi тайпалармен араласып, жергiлiктi халықтың ықпалына түсiп, қатаң климаттық жағдайларды, тайпааралық соғыстарды бастарынан өткiзген жауынгер көшпелi тайпа – сақтарға сiңiп кеткен. Сақтар болса, Еуразия Ұлы даласында Дунайдан Енисейге дейiнгi аралықта б.з.д. VII-III ғғ. байлыққа кенелген күштi мемлекет құрды.

Бiздiң заманымыздан бұрынғы үшіншi мыңжылдықтың басында Еуразия даласында, Қазақстан мен Орталық Азия жерiнде, төменгi Едiл мен Алтайда, Батыс Сiбiр мен Шығыс Азияда алтайлық тайпалар өмiр сүрдi. Андроновтар мәдениетiнiң даму шағында алтайлықтар арийлiктердiң қалдырған мәдениетi мен шаруашылығын игерiп, олар дәндi дақылдарды егумен қатар, өмiр тiршiлiгiнiң көзi – мал шаруашылығы, негiзгi асы – сүт тағамдары болған. 

Сонымен бiрге бұл тайпалардың қолөнермен шұғылданғанын айқындайтын әшекей бұйымдар: мыс бiлезiктер, алтын жалатқан жүзiктер, шолпы, сырғалар, т.б. табылған. Бейiттерден табылған түрлi қарулар: қола шоқпар, балталар мен қылыштар, садақ пен жебелер, темiрден жасалынған арба дөңгелектерi, т.б. қолөнердiң белгiлi дәрежеде дамығандығы және оған балалардың үйретiлгендiгi туралы деректер бередi.

Б.з.д. Х-V ғасырларда Хуанхэ өзенiнен Едiл мен Дунайға дейiнгi аралықты, тарихи жәдiгерлер нақтылағандай, парсыларша – “сақ”, гректерше “скиф” деген атпен белгiлi болған түркi тiлдес тайпалар мекендеген. Олар Қытай шежiрелерiнде айтылғандай, көк көздi, сары шашты он тайпадан құралған. Сақ тайпаларының құрамына: массагет, яксарт, дай (дахи), фарат, комар, асқатағ, исседон, асси немесе аримасып, сармат, каспилер енген. Әр тайпаның өз билеушісі – ханы болған. Хандар үлкен құрметке бөленген. Хан қаза болса, оның өлігін арбаға салып ел аралатқан. Өлікті көрген бұқара халық қатты қайғырып, өз құлағын кесіп, шаштарын жұлып, бетін жыртып, көзін тырнаған. Сол қолын оқпен тесетін болған. Қаза болған хан үлкен қорғанға жерленген. Өлікпен бірге алтын, күміс ыдыс-аяқтар, қару-жарақтар, жорыққа мінетін аттары қоса көмілген. Тіпті ханның ханымы мен қызметшілері де өлтіріліп, онымен бірге жерленетін жоралғылар болған. (Қазақтың көне тарихы. 1987 ж. Шыңжаң халық баспасы).

Кей деректерде ежелгi сақтардың бiр тармағы б.з.д. 8-7 – мыңжылдықтарда қазiргi Батыс Үндi, Ауған, Пәкiстан, Шығыс Иран жерлерiн алып жатқан Сақастан (немесе Дрангиана, орта ғасырлар кезiнен 1872 ж. дейiн Систан) елiнiң негiзiн құрағандығы жайлы айтылады.

Сақ мемлекетi құл иеленушi мемлекет ретiнде б.з.д. II ғасырда – Скипур және Палак патшалығы тұсында толықтай қалыптасты. Сақтардың өркендеу дәуiрi кезiнде, көне түркi тектес елдер арасында руханияты мен имандылығы жоғары болғандығын және “… тәрбиелеу, жазу-сызу мәдениетiнiң өз заманындағы басқа халықтардың арасында шоқтығы биiк ел екендiгiн адыгей халқының байырғы “Наргхэр” (Нарты) деп аталатын эпосынан кездестiремiз”, – деп зерттеушi С.Оспанов жазады. 

Солтүстiк Кавказды мекендеген адыгейлер б.з.д. 2 – мыңжылдықтары темiр өндiрудi сақтардан үйренген. Байырғы кавказдық халықтармен салыстырғанда ол кездегi сақтар бiлiм мен тәрбие мәселесiне келгенде   көш iлгерi болған. Соны мойындап, кавказдықтардың ауқатты отбасылары балаларын сақтарға, “аталықтарға” тәрбиеге берген. Бұл үрдiс ұзақ жылдарға созылған, өйткенi сақтар сол аралықта байырғы түркi тектi халықтармен  қарым-қатынаста болған. Тәрбиелеу кезiнде көне түркiлер де, сақтар да балаларды еркелетiп, “қан” (“хан” немесе “қаған”) деп, үлкендер тәрбиешiні “атасы”, ал балалар “дәде” деп құрметтеп атаған. Бұл жерде “дада” сөзiнiң жоғарырақта келтiргендей шумерлердiң тiлiнде де кездесетiндiгi кездейсоқ емес . 

Сақтар ата-бабалар аруақтарына, аспан денелеріне, күн көзіне табынған. Оған жылқы сойып құрбандық беретін болған. Ал отырықшы сақтар жерді  “ана тәңірі” деп табынған. Олар соғыс тәңіріне де сыйынып, қылышты жерге шаншып қойып, оның үстіне сүт немесе қан құйып тәуіп еткен. 

Сақтар үй жануарлары өнiмдерімен, балық және сүт тағамдарымен қоректендi. Тұрақты жерлерi жазық болғанымен, кейбiр сақ тайпалары егiншiлiкпен айналыспай, көшпелi өмiр сүрiп, мал бағып, балық аулап, тiршiлiк еткен. Бұл халықтардың тұрмыс-салты, зираттары ортақ, мiнез-құлықтары бiрдей, дөрекiлеу, бiрақ жауынгер, турашыл, айтқан сөздерiнде тұрушы, уәдесiнен ешқашан да айнымайтын және ат құлағында ойнайтын қайсар халық болған. 

Сақтар өздері тұтынатын құралдарына: қару-жарақ, ыдыс-аяқ, т.б. нәрселерге мал мен аңдардың (қошқардың, текенің, аттың, түйенің, арыстан мен аюдың т.б.) суреттерін салып әшекейлеген. Қанжардың сабы, ошақтың бұты, айылбас, т.б. заттарды әртүрлі хайуанаттарға ұқсатып жасаған. Жартастарға аңшылық, малшылық тұрмысты бейнелейтін суреттер мен діни ұғымды білдіретін бейнелерді салатын болған. Бұндай суреттер Алтай, Тянь-Шань, Тарбағатай тауларында күні бүгінге дейін жиі кездеседі.

Сақ қағанаттары тiршiлiгiнде әр мағыналы, әртүрлi әскери жаттығулар мен ұлттық ойындарды бозбалаларды шынықтыруға пайдаланған, соның iшiнде ерекше құрметтейтiнi – ат жарысы болған. Мәселен, бiздiң заманымыздан бұрынғы 539 жылы ертедегi Месопотамия территориясында Кир патшаның Вавилоннан шығу салтанатына байланысты үлкен ат жарысы болып, сонда сақ шабандозы үлкен басымдықпен жеңiп шыққан. Сол деректерге қарағанда, садақ ату, найза лақтыру, күресу, қашыққа жүгiру, суға жүзу, таулы, сулы, орманды, шөлдi жерлердегi қиын-қыстау сынақтан өту, т.б. ойындардың түрлерi дәстүрлi әскери дайындықтарын жетiлдiру және денешынықтыру тәрбиелерi сақтарда жүйелi түрде жүргiзiлген деп тұжырымдауға болады. 

Бағдарлап отырсақ, сақтардың әскери және дене тәрбие жүйесi ертедегi Грециядағы Спарта дене тәрбие жүйесiне ұқсас болғанымен, сақ елiнде бұл  жүйе б.з.д. 1-мыңжылдығында-ақ пайдаланылған, ал Спарта дене тәрбие жүйесi б.з.д. VI-IV ғасырларда пайда болған. 

Сақ дене тәрбиесiнiң ерекшелiгi жеткiншектердi әскери өнерге баулуда рухани-адамгершілік жағынан тәрбиелеумен қатар денесін де жетілдіріп отырған. Олардың дене тәрбиесiнде жастарды жәбiрлеу немесе талап-тiлегiн басып тастау орын алмаған, олардың табиғат аясында күнделiктi жаттығулар жасауына ерекше мән берiлген, өз елiн, жерiн қорғауға үнемi ынталандырып отырған. 

Сақ әйелдері қоғамдық өмірге ерлерімен бірдей белсене араласып отырған. Грек авторы Ктеси: “Сақ әйелдері ержүрек келеді, соғыс қаупі төнгенде ерлеріне көмек көрсетеді” дейді. Алимент Александр былай деп жазады: “Соғыс ісімен ерлерден кем шұғылданбайтын сармат әйелдерін білемін. Олар ерлермен бірдей садақ тартуға шеберлік көрсете біледі”. 
Кезінде атақты Философ Платон қыз бала тәрбиесінің маңыздылығын былайша пайымдаған екен: “Егер ұлтыңды сақтаймын десең- қызыңды тәрбиеле, руыңды сақтаймын десең- ұлыңды тәрбиеле!”. Бұл тұжырымның тамыры өте терең екенін біз тарихтан көріп отырмыз. Соның жарқын бір дәлелі Томирис Патшайымның Кир Патшаға айтқан сөзі: “Мен- елімнің патшасымын. Мен иілсем- елімнің иілгені. Кир патша көзін маған емес, менің еліме салып отыр. Ал мен еліме бұғау салдырмаймын, ата-баба аруағы жатқан жерді жаттың табанына таптатқызып, қорлатпаймын. Соны есіне сақтасын Кир Патша!!!”. Осы мысалдың өзі бүгінгі таңда жас ұрпақты, соның ішінде қыз балаларды ұлттық патриотизмге тәрбиелеуде маңызы зор.

Жасөспiрiмдерге отбасы тәрбиесiн беруде әкенiң ықпалы ерекше болған. Балаларды жеке және топ құрып қалалы жерлерде мұғалiм жалдап оқытса, көшiп-қону жағдайларында ауқатты отбасы балаларын жалданған оқытушының басшылығымен жеке-даралап оқытқан. “Бозбала үйлерiнде” ұлдар мен қыз балаларды бір-бірінен бөлектеп, ұлттық салт-дәстүрмен, тұрмыс-тiршiлiкпен таныстырып, имандылыққа, адамгершiлiк қасиеттерге тәрбиелеген. Әсiресе, жастардың сөйлеу мәдениеттерiн дамытуда аңыз-ертегiлер, эпостық жырларды жаттатып, мәнерiне келтiрiп айтуға бейiмдеген. Сол кездiң өзiнде балалардың жазу, сызуға, арифметикалық амалдарға үйретiлгендiгiне келесi деректер дәлел бола алады.   

А.С.Аманжолов, И.Т.Арыстанбеков, т.б. зерттеушiлер соңғы 30-40 жылдар шамасында археологиялық қазбалардан табылған жәдiгерлердегi көне түркiлердiң жазбаларын талдай келiп, олардың пайда болуы б.з.д. VII-V және онан да бұрынғы ғасырларға тереңдейдi деген тоқтамға келедi. Оған қоса, зерттеушi Т.Досанов: б.з.д. 1– мыңжылдыққа жататын “Пiшiн” кестелiк жазба жүйелердi талдап, олар өте ертедегi, яғни бiз айтып отырған көне түрiк тiлiнiң 52 әрiптiк таңбалық бейнесiн бередi деп есептейдi. Ал, А.Мектеп: “Пiшiн” таңбалануы жағынан көне түркi тектi тiлiндегi ескi жазуларға – күмiс тостағандағы жазулар (б.з.д. V ғ.), жақпар тастардағы руналық (б.з.д. VIII-IV ғғ.) жазуларға жатады”, – деп санайды.

 Ол зерттеушiлердiң пiкiрлерiн қорытындылай келе, А.Мектеп: “Ежелгi түркi жазу мәдениетi б.з.д. 1 мыңжылдықта болған деген ғылыми тұжырым жасауға құқымыз бар”, –дейдi. 

Ежелгi түркiлер мен сақтардың жазу мәдениетi б.з.д. 1 – мыңжылдықта қалыптасқан болса, онда А.Бахтидың, О.Сүлейменовтiң, Х.Көктәндiнiң көне түркi тектi шумерлiктер кезеңiнде толық қалыптасып, Ұлы Далада одан әрi дамыған деген ойлары ақиқатқа саяды. 

Сонымен, сақ тәрбиесі жүйесiнде жас ұрпақты оқу, жазуға үйретуге, әсiресе, дене тәрбиесiне ерекше мән берiлген, сақ қоғамында дене күшiн жетiлдiру, өмiр-тiршiлiкке байланысты болған. Себебi, соғыс және көшiп-қону тiршiлiгi осы талаптарды қажет еткен. 

Бұған қоса хан және әскер басшылары мен сауда-саттықпен айналысқан адамдар өз балаларын жеке мұғалiм жалдап, хат танытқандары жайлы деректер ұшырасады. Тiлшi ғалымдар Жетiсу жерiнде табылған сақтардың тiлi Алтай тобындағы көне түркi тiлiне жататындығын бiрауыздан мойындайды.

Сақтар көне заманда өз тiлiнде жазуды шығару үшiн арамей әлiппесiнiң әрiптерiн пайдаланумен қатар, түркi тiлдес халықтардағы тайпалық таңбаларды енгiзгенi анықталды.

Бұл жазудың аса бiр құндылығы – ертедегi Қазақстан жерiн мекендеген тайпалардың тiлi көне түркi тiлi болғандығын тағы да нақтылай түседi. Сонымен бiрге ол Ұлы Дала жерiнде алғашқы көшпендiлерде жазу-сызу болмаған деген пiкiрдiң негiзсiз екендiгiн және 2500 жыл бұрын түркi тiлдес тайпалардың  әлiппе жазуды бiлгендiгiн, оны б.з.д. V-IV ғасырларға дейiн пайдаланылғандығын айғақтайды. Сонымен түркi руникалық жазуы арғы ата-бабаларымыздың 1500 жыл бойы жазу-сызуды қолданған төл жазуы екендiгi ешқандай күмән келтiрмейдi. Олай болса, сақ империясында отбасылық жағдайында балаларына хат танытуға, хатшы даярлауға көңiл аударылғандығы айғақ. 

Сақтар металл өңдеп, әлемдiк маңызы зор “сақтың аң бедерi” атты зергерлiк бұйымдар, қару-жарақтар мен киiмдер жасай бiлген. Жылқы жануарын өте қатты қадiрлеп, мал және егiн шаруашылықтарымен айналысқан. Осындай тұрмыс-тiршiлiктерге байланысты сақтар өз ұрпақтарын денесiн шынықтырумен қатар еңбектi сүюге және ерiк-күйлерiн басқара бiлуге дағдыландырып тәрбиелеп қалыптастырған. Сақтар мал бағумен қатар, суармалы егiншiлiк шаруашылықты дамытқан. Сақтар өз заманына сай үлкен де күрделі ғимараттар сала білген. Тұрғын үйлерді ағаштан, тастан тұрғызып, қамысты құрылыс материалы ретінде пайдаланған. Бозбалаларды аталған шаруашылыққа үйретiп,  жазу,  оқуға, арифметикалық төрт амалдарды  игеруге   дағдыландырған.  Балаларды 5 жастан ат құлағында ойнауға, күресу, жүгiру, қылыштасу, найзаласу, садақ ату, суға жүзу сияқты ептiлiк дағдыларға үйретiп, бозбалаларды денешынықтыру, әскери iс-әрекеттерге жүйелi дайындаған.  

Сол замандарда өмiр сүрген, Тәңiр дiнiнiң негiзiнде Заратуштра iлiмiн салған данышпан Заратуштра сақтар мен парсыларға ортақ әлемдегi тұңғыш “Авеста” кiтабын жазған. Кейбiр деректерде бұл дiн Иран жерiнде жазылған десе, басқа ғалымдар (қазақстандық) “Авеста” ертедегi түркi тiлiнде жазылған деп есептейдi. Өйткенi, “Авестаның” авторы қазақ даласының Арал маңында туған және сонда жазған. Заратуштра сол кездiң өзiнде (Аристотельдiң замандасы) рухани-танымдық, тәлiм-тәрбиелiк мәндi ойлар айтқан. Тәңiрлiк дiн көне түрiктер мен шумерлердiң арасында осыдан 6-7 мың жылдар бұрын толық қабылданса, Заратуштраның iлiмi ең әрi алғанда мұнан 5 мың жыл бұрын, яғни тәңiрлiк дiннен кейiн шыққан. Бұл iлiм жастардың көзқарастарын қалыптастырудың алғышарты едi. Жасөспiрiмдердi айналасындағы адамдармен имандылық, мейiрбандық қарым-қатынаста болып, үлкен-кiшiнi сыйлау, әсiресе, қарт адамдарды құрметтеу, кемтар адамдарға қол ұшын берiп көмектесуге баулыған. Оларды елiн, жерiн қорғауға даярлап, елжандылық рухта тәрбиелегендiгiн көне түркiлер – түркi қағанаттардың өмiр тарихынан байқаймыз. 

Сонымен, мыңдаған жылдар бойы сақтар, шумерлер – Көк Тәңiрге табынып, б.з.д. төртiншi мыңжылдықтың соңында, дала пайғамбары Заратуштра негiзiн қалаған “Зорастризм” нанымын қабылдаған халық. Тарихқа жүгiнсек, оларды халықты будда мен христиан, одан кейiн ислам дiнiне уағыздаушылар өз қатарларына тартқысы келдi. Бiрақ, бұл шараларынан ештеңе шықпаған, ал екiншi жағынан сақ жерiн жаулап алушылар сауатты адамдар мен дiн басшыларын қырып-жойып, кiтапханаларын өртеп, жабайы сауатсыз халыққа айналдыруға талпынған. Осындай ұсқынсыз жағдайлар кейiн де жалғасын тауып отырды. Мысалы, хорезмдiк ғұлама Әбу Райхан Бируни арабтардың әскери жорығына байланысты: “Кутейба ибн Муслим ал-Бахили барлық сауаттыларды және дiн қызметшiлерiн қырып болған соң олардың кiтаптары мен қолжазбаларын жинап алып өртеумен болды”, – деп жазады. 

“Ғұн патшалығы тарихы” шежiресiнiң үйсiн тарауында “Қоныс аударған ғұн тәңiрқұты үйсiн жерiне көшiп барды”, – деп жазылған. Келтiрiлген дерек бойынша батысқа қарай көшкен ғұндар үйсiн жерiне келiп, одан әрi Қаңлы елiне босып барған. Батысқа қарай ығыса отырып, ғұндар Едiл мен Днепр өзендерi аралығына табан тiреген. Батыс ғұндар балаларын және бозбалаларын жас ерекшелiктерiне қарай “отау иесi”, яғни “жiгiт” болды деген ниетпен толық жетiлген адам санатына қосып отырды. Сонымен қатар жаңа қоныстанған жерлердегi тұрмыстық-шаруашылық, табиғат жағдайлары мен ерекшелiктерi, әскери-жауынгерлiк қақтығыстар ғұн жастарының дүниетанымдары мен сана-сезiмдерiне тiкелей ықпал жасады, оларды күнделiктi өмiр  талаптары мен  қажеттiлiктерiне сай тiршiлiкке бейiмдедi.

Мәселен, жаңа жердегi жаңа тайпалармен үздiксiз соғыс әйелдердiң қолдарына қару алуларына ұйытқы болған. Мысалы, Қаратау, Хантау (Мойынқұм ауданы) жартастарында садақты қашыққа атуға жаттығып жатқан әйелдiң бейнесi жазылған. Ғұн империясында қалыптасқан дәстүр – қыз бала жауының бiреуiн өлтiрмесе – тұрмысқа шығуға рұқсат берiлмеген. Егер әйел адам көпшiлiкпен соғыста жеңiске жетсе, өлтiрген жауының бас сүйегiне сусын құйып iшу ерлiктiң бiр белгiсi болған.  

Днепр жағалауында баланы жерлеген қабiрден археологтар кiшi балаға арналған садақ пен садақтың жебесiн тапқан. Бұдан ғұндар балаларды кiшкентай кезiнен садақ атуға қатыстыратынын байқауға болады.

Геродоттың жазғанындай сақтар, ғұндар 5 жастан бастап 25 жас аралықтарында жасөспiрiмдердi басты үш қасиеттерге: салт атқа мiну, садақ ату және сөзде тұруға үйреткен.

Қорыта келгенде, жаңа жыл санауымыздың V ғасырында Едiл мен Днепр аралығындағы Ғұн одағы ыдырағаннан кейiн, олардың бiр бөлiгi қайта қайтып Ұлы Далаға келiп, кейiнгi ұрпақтары оғыз, қыпшақ, қарлық қағанаттарына сiңiп, олар кейiн қазақ халқын қалыптастыруға септiгiн тигiздi. 

 Археологиялық қазбалардан табылған заттық жәдiгерлер дәлелдемелерiне қарағанда ежелгi заманда Жоңғар ойпаты мен Жетiсу жерiн мекендеген үйсiндер жартылай
көшпелi мал шаруашылығымен айналысқан, жылқы мен қой, әсiресе құйрықты қой және сиыр, түйе, таулы жерлерде қодас өсiрген. Егiншiлiкпен айналысатын отырықшылар Iле, Шу, Талас өзендерiнiң бойларында диқаншылықпен, басқалары қолөнер кәсiбiмен, темiр, ағаш өңдеумен, өрмек тоқумен шұғылданған, аталған кәсiптерге балаларын үйретiп, атадан балаға шеберлiктiң қыр-сырын меңгеріп тұрақты мұра жалғастырып келген. 

“Ұлы Жiбек жолы” бойында орналасқан: “Жетi асар”, “Алты асар”, “Қауыншы”, “Ақтөбе”, “Алтын төбе” және атақты “Отырар” сияқты қалалардың тұрғындары жер суландырумен, арық қазумен, егiн өсiрумен, бау-бақшалар отырғызумен айналысқан. Қалалық жерлерде мұғалiмнiң үйiнде немесе аула тапшандарында балалар шағын топпен оқуға, жазуға, арифметикалық амалдарға үйретiлдi, оқу-құралдарының аздығынан дауыстап оқу, оны талдау, жаттау сияқты әдiстер қолданылды. Балаларға айнала қоршаған орта, өмiр тiршiлiгi туралы қарапайым бiлiмдер берiлдi, тұрмыстық шаруашылықты атқару әдет - дағдыларын қалыптастырып отырды. 

Қабiлеттi балаларды музыка өнерiне баулу, жергiлiктi халықтар арасында өнер салаларынан: ән шығару, оны айту, музыкалық аспаптарда ойнай бiлу, ойларынан өлең шығару, бидi игеру, т.б. секілді түрлерін таратқан. Осындай дәстүр негiзiнде халқымыздың өнерге бейiмдiлiгi, ауызша суырыпсалма ақындығы, сезiмталдығы дамытылып, ұрпақтан-ұрпаққа берiлiп отырған. 

Үйсiн ескерткiштерiн зерттеу нәтижесі, бұл елдегi мәдениетiнiң дамуын үш кезеңге бөліп қарастыруға негіз болады. Алғашқы кезеңде (б.з.д. III-I ғғ.) көлемi кiшкене қарапайым қыш-құмыра ыдыстар қолдан жасалатын болған; орта кезеңде (ж.з. I-III ғғ.) қыш-құмыралар арнаулы дөңгелек арқылы өңделген; соңғы кезеңде қыш-құмыралар отқа күйдiрiлiп өрнектермен безендiрiлген. Сол кездерде шәкiрт таңдау, даярлау, тәрбиелеу iсi де жолға қойыла бастаған. 

Ал күнбилер мен қолбасшылар, ақсүйектер мен билер үйлерiнде мұғалiм ұстап, балаларының сауаттарын ашып, жалпы дүниетанымдарын, ақыл-ой өрiстерiн дамытуға назар аударған.

Жазба деректер қаңлы елiнiң ресми жазба заңы болғандығын мәлiмдейдi. “Сүй патшалығы тарихы, батыс өңiр шежiресi” кiтабындағы: “Заң бойынша қылмыстыларды жазалауда, өте өрескел ауыр қылмыс жасағандар өлiм жазасына тартылады, ал ұрлық жасағандардың қолы кесiледi” деген жазу бұл пiкiрдi нақтылай түседi.

Үйсiндердің еліндегідей елдерi сияқты қаңлы жұртында да ән-күй, музыка, би сияқты өнер түрлері халық арасында кең тарағаны сонша, олар жас балаға кiшкентай күнiнен бастап үйретiлген. Қаңлы елiнде қос  ішектi және бес ішектi музыка аспаптарын, сыбызғы-сырнайларды үлкендермен қатар балалардың да еркiн игергендiгiн қазба деректер  дәлелдейдi. 

Ежелгi қаңлылардың жазу мәдениетi болған, жазуы көлденеңнен жазылып осы жазулар бойынша бiрнеше кiтаптар шығарылған. Олардың қолданған жазуы соғды жазуы ма, әлде көне түркi жазуы ма, әлде басқа тiлде жазылды ма, әлi анықтала қоймаған. 

Кейiнгi  кездердегi  археологиялық   зерттеулердiң  анықтауынша,  үйсiндердің, қаңлылардың  және  басқа  тайпалардың  мәдениетi – сақ, ғұн  тайпаларының   заңды жалғасы,  олардың  мәдениетiн   одан  әрi  жалғастырып  дамытқан   халық.

Тарихтағы көне де қайтпас қажырлы ұлыстардың бiрi ежелгi ғұндар мен сақтардың ұрпағы көк түрiктер болып келедi.

Түрiк – ұлы даладағы түркі тектес бiрнеше тайпалардың VI-VIII ғғ. бiрiгуiне ұйытқы болған халықтың аты. “Түрiк” деген сөз тұңғыш рет 542 жылы Қытай шежiрелерiнде айтылады. Түркi тектес тайпалар 545 ж. шамасында бiрiгiп жеке мемлекет болған. Ұсақ тайпалардың басын бiрiктiрген оның тұңғыш қағаны Бұмын болған. Бұмынның патшалығымен (шамамен 545-552 жж.) оның жас мемлекетi- Түрiк қағанаты құрылды. Ол Қытай мемлекетiмен қарым-қатынас орнатып, көршi теле, жуж-жань тайпаларын өзiне қаратты. 

Қазіргі Моңғолияның Орхон өзенінің бойына 732 жылы орнатылған Күлтегiн тас ұсқыны (ескерткiшi) және басқа да Орхон-Енисей жазба ескерткiштерi орта ғасыр дәуiрiнiң маңызды мұралары болып саналады. Күлтегiн атты түрiк қолбасшысына арналған 40 жол үлкен және 13 жол кiшi жазудан тұратын ескерткiш шамамен 732-735 жылдары орнатылған.

Күлтегiн тас ұсқынындағы Талас өзенi бойынан табылған жазбалардың Орхон-Енисей бойындағы тас ескерткiштегi жазбалармен мазмұндық ұқсастығы көне түркiлердiң Еуразия даласында көшiп-қона жүрiп, аумағы кең даланы жайлағанын дәлелдейдi.

Ескерткiштер қағандарға, әскери қолбасшыларға, атақ-даңқы әлемге әйгiлi болған ұлы тұлғаларға қойылған.

Ескерткiштерде нақтылы тарихи оқиғалар туралы сөз қозғалады. Кезiнде бастылардың басын игiзген, Бұмын мен Естемірдiң iсiн ұрпақтары жалғастыра алмай, VII ғ. ортасында түркi халқының табғыштарға (Қытайларға) тiзе бүккенiне күйiнiш бiлдiре келiп, “Басқа елде сұлтан болғанша, өз елiңде ұлтан бол” деген мәтелмен түйiндегендей болады. “Егер сен, түркi халқы, өз қағаныңнан, өз бектерiңнен, өз Отаныңнан жырақ кетпей, бiрге жүрсең, сен өзiң де бақытты өмiр сүресiң, өзiңнiң отбасыңда болсаң, ешнәрседен мұқтаждық көрмейсiң” деп бек пен қара халықты бiрлiкке шақырады.

Ескерткiш жазбасы Күлтегiн билеген заманды былайша сипаттайды:

Өлiмшi халықты тiрiлттiм,

Жалаңаш халықты киiмдi,

Жарлы халықты бай қылдым,

Аз халықты көп қылдым

Тату елге жақсылық қылдым, – 

деп батырдың өз халқын бақытқа бөлегенiн бiлдiредi.

Тас мүсiннен шығатын тұжырым түрiк халқының ежелгi жауынгерлiк дәстүрi мен ел билеудегi даналық ой тұжырымдарының болғаны байқалады. Ол – азаттық идеясын ту етуді, елiнiң азаттығы жолында құрбан болуды үлгi-өнеге тұтқандық. Екiншi – ел басқарған қағандардың бiлiктi болуы, оның бұйрығы мен заңдарының түзулiгi. Yшiншi – халықтың ауызбiрлiгi, аштықта тоқтықты түсiнбейтiн, тоқтықта аштықты ойламайтын тоғышар болмау, төртiншi – елiн, жерiн қорғайтын батыр ұлдарға сүйену, оларды мақтаныш тұту. 

Өзiн-өзi тексеруге арналған сұрақ-тапсырмалар:
1. Ұлы Даладағы Сақ империясындағы тәрбие  мен  бiлiмнiң  эволюциялық  даму  жолдары.

2. Ғұн  империясы  кезiндегi  тәрбие  үрдiсiне  сипаттама.

3. Үйсiн-Қаңлы  империясының  тәрбие  ерекшелiктерi    және  оған  сипаттама.

4. Көне  түркiлер (сақ, шумер, ғұн, үйсiн) тәлiм-тәрбиесiндегi  сабақтастық.

5. Түрік қағанаты кезіндегі Орхон-Енисей жазба ескерткіштерінің мазмұны және тәлімдік мәні
Реферат тақырыптары:

1. Сақ  империясы  кезiндегi  тәлiм-тәрбие жүйесi.

2. Ғұн  империясындағы  тәрбие  ерекшелiктерi  және  мазмұндық бағыт-бағдары

3. Үйсiн-Қаңлы империясы тұсындағы  тәлiм-тәрбие

4. Орхон-Енисей жазба ескерткіштеріндегі ерлік тәрбиесі.

5. Таяу және Қиыр Шығыс ежелгi мемлекеттерiндегi (Египет, Израил-Иудей патшалығы, Иран, Сирия, Палестина, Үндi және Қытай) тәлiм-тәрбие мен мектептер

Ерте кездегi Таяу Шығыс (Египет, Месопотамия, Сирия және Палестина) өркениет адамзат қоғамының даму тарихы мен мәдениетiне ерекше ықпал жасады. 

Антикалық кезден бастап Шығыс пен Батыстың байланысуына және Батыс өркениетiнің қалыптасуына Шығыстың тигiзген әсерi орасан зор болды. Сол себептен де ертедегi Таяу Шығыстың білім беру практикасын тыңғылықты зерттеу дүние жүзi тарихи- педагогикалық үрдiстiң тұжырымдамасын жасауға негiз болды. Ертедегi Таяу Шығыстағы мемлекеттердiң экономикалық-шаруашылық өмiр тiршiлiгiнде б.з.д. II-I мыңжылдықта елеулi іргелілеу байқалды. Осы кездерде мектептердiң пайда болып дамуы мемлекеттiң оған деген қажеттiлiктерiнен туындаған. Алғашқы кездерде Таяу Шығыстағы мемлекеттiк саяси жүйенiң қалыптасуына байланысты оның  дамуына бiлiм ұйытқы құралы ретiнде қаралғандығын байқауға болады. 

Ежелгi Египеттегi патшалық кезеңде (б.з.б. 2800-2250 ж.ж.) отбасының тәрбие дәстүрi негiзiнде шенеунiктердi даярлау формасы тұрақты қалыптаса бастады. Тәжiрибелi шенеунiктер даярлауда қабiлеттi басшы болуға лайықты  деген жеткiншектерден топ құрып, олардың басқару дағдысымен, құжаттар толтыру iстерiмен таныстырып, адамгершiлiк және рухани құндылықтарын қалыптастырып отырған. 

Әрине, жинаған шәкiрттерiнiң санына байланысты жетекшiлiк жасайтын шенеунiктiң абырой-атағы қандай деңгейде екендiгi байқалынады. Ауқатты отбасылардың балалары таққа жақын ақсүйектердiң балаларымен бiрге фараон (Египет) сарайларында тәрбиелендi. Сарай жанындағы тәрбиеде дене және әскери жаттығулар (жүзу, садақ ату, қашыққа жүгiру, атқа жегiлген екi дөңгелектi арбаны  игеру,  т.б.) ерекше орын алған. Сонымен қатар, оқу мен жазуға оқушыларды үйретiп, мiнез-құлық ережелерiн сарайда ұстануға дағдыландырылды. 

Орта патшалық дәуiрiнде шамамен б.д.б. 2050-1700 жылдары Египетте мемлекеттiк басқарудың қалыптасуымен байланысты бiлiмдi адамдар қажеттiлiгiне орай мектептер ашылып, оқушылар жасына және бiлiм деңгейлерiне қарай топтарға бөлiндi. 
Орта және жаңа патшалықтардағы мектептерде оқитын кедей отбасы балалары да ұшырасады. Өйткенi, мемлекеттiк билiкке қызмет ету орындаушы мiндетiн атқаратын қолөнершi және кедей отбасы  балаларынан  шенеунiктер даярлау және олар мектепте оқығандары үшiн мемлекет алдында қарыздар болатын. Египеттегi жалпы бiлiм беру алдында тұрған мақсат - хатшы  даярлау едi. 

Қарапайым халықтар арасында хат танудың ерекше қолданыс табуы мемлекетте жүргiзген шаруашылықтарының сұранысынан және хатшы мен дiн қорғаушыға деген қажеттiліктен туындайды. Қыз балалар жазу, оқуға үйретiлмей, мектептерге тартылмады, бiрақ олардан бишiлер мен әншiлердi дайындау мақсатымен арнайы кәсiби мекемелер ашылды. 

Ежелгi Египеттегi мектеп бiлiм жүйесi екi басқыштан тұрды. 

Бiрiншi саты – элементарлық мектеп. Осындағы  кiшi жастағы балалар оқу мен жазуды игергеннен кейiн, бiрнеше жылдардан соң тәжiрибе жинақтаған жеткiншектер шенеунiктерге “көмекшi” ретiнде қабылданып, олар  балалармен  жүргiзген  жұмыстарын қорытып, iс-тәжiрибелерiн  мектеп “Ережелерiне” енгiзiп оқу материалдары ретiнде пайдаланды. 

Екiншi саты – ежелгi Египеттегi бiлiм берудiң жоғары сатысында арифметика мен геометрияға (жер ауданын есептеу, құрылыс материалдарының көлемiн анықтау, т.б.) ерекше көңiл бөлiнген. Аталған пәндердiң теориялық мәселелерiне назар аударудан гөрi, классикалық мәтiндердi, мысалдарды жаттау, практикада қолдану дағдыларын қалыптастыру мектеп жұмысының негiзi болып саналған.  Сөйтiп, ежелгi Египет мектептерiнде алғашқы күндерден бастап математикаға ерекше көңiл бөлiнген. 

Египетте отбасы тәрбиесiнiң ықпалы басым болған. Мектептерде мұғалiмдi “әке”, оқушыны “ұлым” деп есептеу тәжірбиеге енген.

Мұғалiм сөйлемдi дауыстап айтса, оқушылар оны бар дауыстарымен қайталаған соң,  саз балшықтан жасалған  ыдыс-аяққа  немесе тақтаға жазып түсiрген. Содан кейiн, қателердi жөндеу, жазылған жазуды дауыстап оқу, оқу барысында  оқушылардың тыныш отыруы талап етiлген. Ережелерде көрсетiлгендей “қолыңмен жаз, ауызша оқы” деген ұстанымдар мұғалiмдер тарапынан қайталанып отырылған. 

Ежелгi Мысыр патшалығындағы ойшылдар Диедефхор мен Птахотеп (б.з.д. бiрiншi мыңжылдық) және эллинизм дәуiрiндегi (б.з.д. II-I ғғ.) белгiлi авторлардың шығармаларынан үзiндiлердi мектептер үшiн оқыту материалдары ретiнде мұғалiмдер құрастырып, “Ақыл-кеңес” жинағына енгiзген. “Ақыл-кеңесте” өмiр сүрудiң жөн-жобасымен қатар, адамдардың тiршiлiк қызметтерi (тоқыма, әскери, шаруашылық, кеме жасау, хатшылық т.б.) ақпараттар, жазба мәтiндердiң ой қисыны, мәнерi, әртүрлi құжаттар (мәлiмдеме, хат, хаттама, т.б.) үлгiлерi, оқушылардың мiнез-құлықтарына қойылатын талаптар (тиянақтылық, ұстамдылық, мейiрiмдiлiк, т.б.) орын алады. Көптеген ережелер мазмұндық жағынан алғанда оқушы мен мұғалiмнiң өзара сөйлесуі, сырласуы ретiнде жазылған.
Сонымен қатар мектепте оқушыларды әскери атақтармен, қару-жарақтармен таныстыру, жағрапиялық атаулар, техникалық терминдер, тау-тас, өсiмдiк, жан-жануардың аттарын жаттап алуға, есте сақтауға тәрбиелеген. 

Оқушыларды адамгершiлiк, имандылық сияқты жақсы қасиеттерге тәрбиелеу, өз ой-сезiмiн, пiкiрiн дәлелдi жеткiзуге, ауызша баяндауға дағдыландырған. Мәселен, жиын-кеңесте сөйлей бiлу, сарайда бас қосуда ереженi сақтау, ой-қисынын дәлелдеуi, орынды жауап қайтара бiлу, атына келген хаттарға жауап қайтару тәрiздi әдет-дағдыларға үйретiлген. 

Сонымен бiрге оқушыларды ұстамдылыққа тәрбиелеу мектеп алдындағы басты талап болған және пiкiр-таласта ұрпақтан ұрпаққа жеткен ұстаным мейiрiмдiлiк, жазба және ауызша түрiнде сөйлегенде әдептi сақтауға әдеттендiрiлген.

Ежелгi Египет тәрбиесi жоғарыда айтқандай дәстүрге бағытталып, алдыңғы буынның тәжiрибесiн қайталап жетiлдiруге ұмтылыс жасалған. Оқушы үлгерiмiнiң өлшемi, оның оқыған оқу материалдарын бiр-бiрiмен байланыстырып ой қисынын жасауы, тiл байлығы, түйiндi мәселенi шеше бiлу қабiлеттiлiгi  негiзге алынған. 

Мысыр патшалығындағы Птахотеп iлiмi бойынша мұғалiммен пiкiр алысқан адамды тыңдауға дағдыландыру ерекше ескерiлген. Өйткенi, тыңдауға үйрету  баланың тәрбие ықпалдарын қабылдау мәдениетiн қалыптастырады деп есептелiнген. 

Ежелгi Египет мектептерінде оқушыларды жазалау тәрбие беру құралы ретiнде қаралған. Кейбiр деректерге қарағанда, мектептерде дүре соғу, ұру орын алған. “Ұл баланың құлағы арқасында, тек ұрған кезде ғана тыңдайды” деген ата-аналар арасында түсiнiк қалыптасқан. Әрине, тәжірбиеде кездесетiндей, жазалау да кейде ешқандай пайда келтiрмейдi. Бiр мұғалiмнiң айтқанындай: “Егер де жазалаудың басқа түрi болса, ол өз нәтижесiн берсе, мен сендей оқушының жүрегiне жол тауып, ақыл қосар едiм. Сонда сенiң саусақтарың жазуға бейiмделiп, аузың оқудан нәр алған болар едi” деген. 

Месопотамияда бiрiншi мыңжылдықтың бiрiншi жартысында патша билiгiнiң әлсiреуiне байланысты, жекеменшiктiң белсендi түрде дамуының барысында мектептегi жүйелi оқудан гөрi отбасы тәрбиесiнiң ықпалы күшейе түскен болатын. Египет те осыған ұқсас үрдiстi бастарынан өткiздi. Кейiнгi патшалық дәуiрiнде (б.з.д. XI-VI ғғ.) мемлекеттiк билiк ықпалының төмендеуiне орай жеке меншiктiк қарым-қатынастар өрбiп, отбасы тәрбиесiнiң ықпалы арта бастайды. Отбасы тәрбиесiнде әкесi баласына мамандық жайлы бiлiмдер бередi. Мәселен, Египетте осы құрметтелген хатшы  мамандығы әкеден балаға, ұрпақтан ұрпаққа берiлiп отырылды. 

Египетте дiнді жақтаушылардың ежелгі көп құдайға табынушылық  дәстүрiн ұстанған ғибадатханалар бiлiм беру орталықтарына айналды. 

Вавилон қалаларында сауаттылықтың жоғары деңгейге жеткендiгi сонша хатшылардың арқасында кедейлердiң – малшылардың, дихандардың, балықшылардың, тоқымашылардың көпшiлiгi сауаттанып шықты. Халық арасында сауаттылықтың көтерiлуiне жазуға арамей әлiппесiн енгiзу көп көмегiн тигiздi. Элефантин қаласынан табылған (б.з.д. V ғасыр) арамей тiлiндегi құжаттар әскери колонияның адамдары (арамей, иудей, т.б.) арасында да сауаттылықтың кең жайыла бастағанын аңғартады. 

Египет шаруаларының бiразы сауатты болғандығын Египеттегi “Ақыл-кеңес” авторының: “Балаңды жазуға, жер жыртуға, аң аулауға, қапқан салуға, жыл мезгiлдерiн ескеруге үйрет” деп ақыл-кеңес бергендiгi дәлелдейдi. 

Сонымен қатар, Египет мемлекетiнде Месопотамиядағы сияқты оқушы жастарды ежелгi мәдени салт-дәстүрлермен таныстыру дiн иелерi – абыздардың тiкелей қадағалауымен жүргiзiлген, оларға әдеби және ғылыми бiлiм беру iсi жүктелген. Дәрежесi жоғары дiн иелерi бiлiмдi өздерiнiң басты әлеуметтiк үстемдiгiнiң құралы ретiнде санаған. 

Египетте медициналық бiлiмдi қалпына келтiруге ынталы болған парсы патшасы Дарий I (б.з.б. 522-486 ж ж.) жоғары лауазымды Египет адамының бiрiне тапсырма берген. Ол Нейт құдайының храмы жанынан медициналық мектептi ашу туралы жазба түрде “бiрде-бiр кедей баласы оқуға алынбасын” деген нұсқау берген. 

Египетте Рим үстемдiгiне дейiн (ж.ж.с. I-IV ғасырларда) дiн иелерi “Өмiр үйiн” (мектеп, кiтапхана, мұрағат)  ұйымдастырып өз балаларының бiлiм алуына мүмкiндiк жасаған. Грек тарихшысы Диодор Сицилийскийдiң (ж.ж.с. I ғ.) жазба  деректерiнде  Египеттiң дiн иелерi өз балаларына “қасиеттi” жазуды, геометрия, арифметика және астрономияны оқытқан. Египеттiң қалған  балаларының көпшiлiгi отбасында немесе туған-туыстарының көмегiмен әке жолының мамандықтарын игерген. Қолөнершiлердiң балалары жалпы халықтық (демотикалық) тiлде оқу мен жазуға үйренумен  шектелген, оларға арналған мектептерде спорт және музыка пәндерiне назар аудармағаны туралы деректер тарихшы Диодор  жазбаларында берілген.

Диодордың айтуынша, мектептердегi бiлiм беру, жоғарғы топ (жрецтерге) және төменгi топ (қолөнершiлер) балаларын оқытудағы айырмашылық эллиндiк дәуiрде де сақталған шаруалар мен қолөнершiлерге мамандық әкеден балаға берiлiп отырған. Таяу Шығыс өркениетiне байланысты материалдарды талдау бұл тұста оқыту әдiстерi мен тәрбиелеудiң жаңа нышандары пайда бола бастағанын көрсетедi, бiлiм беру практикасында оқушының жеке тұлғасына ықпал жасауға, оның оқуға деген ынтасын, ықыласын дамытуға  сезiледi. Оқу үрдiсiнде оқушылардың белсендiлiгi жоғары бағаланған. Эллин заманындағы папирус қабығына жазылған жазуда оқушы әкесiнiң бiрi: “Құрметтi төрешi, менiң балам түсiнбеген оқуын сұрайды, өйткенi, оқудың нәтижесi болмаған болар, баланың еркiн қиюға болмас” деп ойын бiлдiрген. Египет педагогтары эллин кезеңiнде дәстүрлi қатал талап қойып оқыту әдiсiн жиi пайдаланған: “Марапаттау мен таяқ ақылшының қолындағы салмағы тең құрал” деген мәтел бұған нақты дәлел бола алады. 

Оқушыны жазалау өзiн ақтайтын тәрбие құралы деп санаумен қатар, баланың iшкi жан дүниесiне ықпал жасау бiрiншi орынға қойылған. Адам мiнез-құлқының адамгершiлiк қасиеттерiнiң қалыптасуы, содан бастау алатындығы  жайлы ежелгi жазба ескерткiш: “Құдай тентек баланы тәрбиелеу үшiн жер жүзiнде таяқты жаратты, ал ақылды балаға арды бердi. Ол алдына келген қастықтан бойын аулақ ұстайды. Бала өзiн сақтыққа бейiмдеп, ақылға мойын бұрса, қатты жазалауға ұрынбайды”,-деп түйiндейдi. 

Эллиндiк уақытта оқытуда оқушылардың абстрактылық ойлау қабiлеттерiн дамытуға талпыныс жасаудың, оқыту практикасына тиiмдi әсер еткендiгi байқалады. Мәселен, парсы және эллиндiк кездердегi мектеп тәжiрбиесiнде папирустарға  жазылған грамматикалық талдау, жiктеу жаттығулары ұшырасады. 

Ежелгi Иранда өзiндiк ерекшелiгiмен сипатталатын халық – арилер мекендеген. Олармен үндi, немiс, грек, Балтық жағалаулары елдерi және славян халықтарының тарихи кiндіктес, туыстық байланыстары болған, бұл туыстастықтың iздерi Батыс Еуропа жерiнде және Гималайда, Монголияда, Оралда да ұшырасады. Парсылардың ежелгi тайпалары б.з.д. I ғасырда Таяу Шығыстағы арилердiң бiр бұтағы бiр құдайға табынуға байланысты жергiлiктi тайпалармен араласып кеткен. Зороастризм дiнiн ұстану бiр құдайға – Ахуармаздiге табынумен сипатталады, дiнге деген бұл сенiм тәрбие мазмұнына да ықпалын тигiздi. 

Авестадағы Заратуштра уағыздарының эллин және рим мәдениеттерiне де еңгендiгiн қазiргi тарихшылар бiр ауыздан мойындайды. Авестаның кейбiр қағидалары Торада, Библияда, Құранда ұшырасады. Мысалы, Заратуштра адамның құндылықтары жайлы айтып, адамның жан мен тәннен тұратынын, адам құдайға ұқсайтынын, оның жаны құдай күш-қуатының бiр бөлшегi деп дәрiптейдi. Зороастризм өмiрдiң мәнi құдайдың күш-қуатынан нәр алып жамандықпен күресу, яғни, әр адамның бойында болатын өтiрiкшiлiк, жалқаулық, қызғаншақтық, қатыгездiк сияқты жағымсыз әдет-дағдылардан арылу және жақсылықтың үстемдiк алуына бар мүмкiндiгiн пайдалану керектiгiн уағыздайды. 

Ежелгi Иранда отбасы тәрбиесi басым болды, бұл тәрбие қаталдығымен өзгешеленеді. Баланы жетi жасқа дейiн ата-анасы ерекше құрметтеп, оның талабын орындаттырған. Одан кейiн бала әке-шешелерiнiң тiлiн алмаса, яғни, олардың талап-тiлектерiн үш рет орындамаған жағдайда баласын өлтiрiп тастауға құқылы болған. Өйткенi мұндайда баланы жын-шайтан билеп алған, ендi ол өмiрден өз орнын таба алмайды, сондықтан өлтiру одан ерте құтылудын жолы дегендей түсiнiк орын алған. 

Мектептерде оқуға жетi жастан бастап қабылданып, алғашқы бiлiм алу Авестадағы қасиеттi кiтаптар жинағындағы дiн негiзiндегi адамгершiлiк нақылдарды оқудан басталған. Оқушылар саз балшықтан жасалған тақтаға таяқшамен сүрiп жазып, жазу дағдыларына үйретiлген. Мектептi аяқтағанда оқушылар әскери және шенеунiк дайындықтарынан өткен соң дiн қорғаушы мамандығын игерулерi тиiс болған.  

Ал, Бен-Сира (Палестина б.з.б. II ғ.) иудей тiлiндегi кiтапшасында практикалық өмiрден туындаған тәжiрибенi бiлiмнiң құрамдас бiр бөлiгi ретiнде санайды. Ақылдылықты iздейтiн адам билiкте қызмет жасап тәжiрибе  жинақтайды және басқа елдерге саяхат жасау барысында адамдар арасындағы мейiрiмдiлiк және қастандық қатынастарынан қорытынды жасайды. Шенеунiк мұратына жеткiзу Таяу Шығыстағы бiлiм берудiң басты мақсатының бiрi ретiнде саналған. Эллин дәуiрiнде де шенеунiк өмiр жолын, тiршiлiгiн, адамдармен қарым-қатынасын оқыту, үйрету сол қалпында сақталып қалғандығын оны Бен-Сираның “философиялық тұрғыдан” негiздеуге тырысқандығынан да байқауға болады. Оның көзқарасы бойынша шенеунiк адамдағы ақылдылықты жетiлдiрудiң басты шарты болып табылады, адамның бос уақытын үнемдеп, көп жетiстiкке жетуге өзiн даярлауға, дамытуға  тәрбиелейдi.

Қолөнершiлер мен шаруалардың бiлiмдерi, Бен-Сираның пiкiрiнше, практикалық тұйықтығымен сипатталынады: “Олар өздерiнiң қол күшiне сенедi, бейiмiне қарай өз iсiнiң шеберлерi” деген мiнездеме бередi. Олардың қажымай-талмай жасаған еңбектерi адамдар қоғамына қажет, бiрақ Бен-Сираның топшылауынша кедейлердiң балалары және олардың әкелерi ақыл-парасатты ұғынуға қабiлетсiз, дүние мен қоғамдағы құбылыстарды толық қабылдай алмайды делiнедi. 

Сонымен бiлiм саласындағы кейбiр өзгерiстер ежелгi Таяу Шығыс қоғамының әлеуметтiк эволюциялық жолмен дамығандығын көрсетедi. Б.з.д. екiншi мыңжылдықта Египет пен Месопотамиядағы ескi мәдени-тарихи негiздегi экономикалық-саяси және мәдени даму көршiлес елдер Сирия, Палестина және Финикияға ықпал жасаған. Сирия, Палестина аумағы Египет пен Месопотамия өркениетiнiң қиылысында орналасқандықтан, ұзақ жылдар бойы олардың әсерi болғандығы анық. Италия археологтары тапқан жәдiгерлерi Сирияның Эбле қаласында мемлекеттiк басқару жүйесiнде – бұл әсердiң елеулi болғандығын көрсетедi. Патша әкiмшiлiгiнiң қызметiн анықтайтын сансыз құжаттарды (Эбле мұрағатында он мыңдаған құжаттар бар) толтыру хатшылардың қолынан өткенiн көрсетедi. Түптеп келгенде, Эбледе (б.з.д. екiншi мыңжылдықтың екiншi жартысы) мектеп тақталарына жазылған суреттер, жазулар, шумер және аккад тiлдерiндегi грамматикалық жаттығулар, сөздiктер, оларды тексерген мұғалiмнiң қойған қолы ұшырасады. Мұндай материалдар Сирияның басқа қалаларынан, соның бiрi Угарит қаласынан да (б.з.д. бiрiншi мыңжылдық) табылған. Содан кейiнгi б.з.д. екiншi мыңжылдықта Сирия мен Финикиядан табылған 29 жүйелi әрiптерден кейiн, мектеп практикасында 22 белгi-әрiптер пайдаланылды. Соның арқасында жазу үрдiсi жеңiлдеп, жазу мен оқуға талаптанушылар саны көбейiп, бiлiм алу ауқымы кеңейе түскен. 

Шағын мемлекеттерде (Сирия, Финикия, Палестина) сауаттылықтың тарауы,  олардың мемлекеттiк, жекеменшiктiк экономикасының бiр сатыда болғандығы байқалады. Аталған мемлекеттердегi мектептердiң бiлiм берудегi артықшылығы кеми келе бiрте-бiрте төмендеп, отбасы тәрбиесiнiң ықпалы артып, жеке дара оқыту етек ала бастады.

Сонымен қатар, элементарлық мектептерде оқыту жұмысы жалғасқанымен, бiрақ алдарына қойған мақсаттарының көлемi таяз болған. Палестинаның оңтүстiк жағында қазба жұмысы жүргiзiлiп, б.з.д. VIII ғасырдағы мектептiң бiр бөлмесi аршылған. Бөлменiң ұзына бойына күйген кiрпiштен орындықтар қатар-қатар орналастырылған, сынған саз балшықтан жасалған сынып тақтасы, мектеп жаттығулары мен суреттерi табылған. Шағын мемлекеттер Финикия, Палестина, Израиль-Иудей және Сирия патшалығында б.з.д. XI-X ғғ. әрбiр саяси құрылымның өз әкiмшiлiк аппараттары болғандықтан, бiлiмдi шенеунiктер қажет болды. Аталған мемлекеттерде элементарлық мектептермен қатар, әртүрлi ұжымдық оқыту формалары арқылы дiни қозғалыстарға, мемлекеттiк басқаруға қажеттiлiктi өтеу мақсатында оқушылар даярланды. Неге және қалай оқытқандығы жайлы (б.з.д. X-VI ғғ.) ақпараттық материалдар тапшы болғанымен, оқушылардың қолымен жазылған жұмыстар табылған. Шағын-шағын әрiптер, жазылған хаттың үзiндiлерi, жартылай жазу, суреттер оларды оқытудың алғашқы кезеңдерiнде пайдаланылғандығын көрсетедi. 

Бiлiм тарихына орай құжаттардың бiразын “Соломон мысалдары” атты әдеби шығармадан табуға болады. Бұл шығарма мазмұны жағынан ежелгi Египеттегi мектеп “Ережесiне” ұқсас, кей жерлерiнде оның мәтiндерiн қайталайды, шығарма кiрiспесi “Жай адамдардың астарлы ойын түсiну және баланың бiлiмі мен ой-санасын арттыру” мақсаты қойылады. Оқыту материалын отбасы тәрбиесi ауқымында ұсынып “Балам, әкеңнiң ақыл-кеңесiн ал, анаңның үйреткенiн ұғын” дегендей кеңес бередi. “Соломон мысалдарында” мектепке байланысты арнайы ерекшелiгiмен айқындалатын оқу материалдары аз. Ежелгi Египет “Ережесiндегi” және басқа Таяу Шығыс елдерiнiң, атап айтқанда, Сирия мектептерiндегi оқыту материалдарының мазмұнын мұғалiмдердiң өздерi құрастырып отырған. Осындай “Ақыл-кеңес” жинағындағы арамей тiлiнде жазылған “Анихара жайлы дастан” (б.з.д. VII-VI ғ.ғ.) мен басқа да дидактикалық шығармалар оқушыларды адамгершiлiк қасиеттерге тәрбиелеудi көздейдi.

Вавилон құжаттарының бiрiнде, жоғарғы билiктегi ассириялық шенеунiк өзiнiң немересiн дастандағы басты кейіпкер Анихарды асырап алып, өзi оқытқаны жайлы жазылады. Онда: “Анихар 7 жасқа толған соң оны оқыта бастадым, жазуға, ақылын толтыруға және тақпақтарды жаттауға, мұғалiм сұрақтарына жауап беруге бiлiм мен дағдысын қалыптастырып, қажет болғанда қарсылық пiкiрiн айтуға және күндiз-түнi оқудан жалықпауға үйреттiм”, - делiнедi. Дастанда мектеп туралы айтылмағанымен, б.з.б. бiрiншi мыңжылдықтың бiрiншi жартысында Таяу Шығыстың бiлiм беру құрылымында патша тарапынан мемлекеттiк билiктiң төмендеуiне байланысты отбасы тәрбиесiнiң ықпалының жоғарылап, жеке дараланған оқуға көңiл бөлiнгендiгi айқын байқалады. 

Бiлiмге деген кәсiби талпыныстың беделi түсе бастаған соң, халықтың көпшiлiгi Египеттегi сияқты жазу, сызуды үйде жеке оқуда игердi. Оқығысы келмеген балаларды қатаң жазалап отырған, ата-аналар арасында “таяқ пен жеке  ақыл беру баланы жөнге салады, ал қараусыз бала өз анасын ұятқа қалдырады” деген түсiнiк қалыптасқан. 

“Мысал-мысқыл” авторының қөзқарасы бойынша тәрбие адам тұлғасының адамгершiлiк қасиеттерiн, оның жүрегiн тәрбиелейдi. Соның арқасында бала ақылды қабылдап, әдет-дағдысына айналдыратынын: “…ақылды сатып алғаннан пайда жоқ, егер жүрегi болмаса” деп, тәрбие арқылы қабылданған адамгершiлiк қасиеттер адамның мiнез-құлығында бүкiл өмiр бойы сақталатындығын: “Баланы алғашқы өмiр жолынан тәрбиеле, сонда ғана үлкен болғанға дейiн терiс жолға түспейдi”деп айтылған.

Сонымен тәрбиенiң алдына қойған мақсаты балаларды өзiнiң өмiр сүрiп отырған қоғамдық тәжiрибеге бейiмдеумен қатар, тыйым салу, сөгу, жазалау сияқты тәрбие әдiсi қолданылғандығын да байқаймыз.

Ежелгi Таяу Шығыс елдерiнде б.з.д. бiрiншi мыңжылдықта ауыл-шаруашылығы мен қолөнер өнiмдерiнiң дамуы, көршiлес елдермен өндiрiс өнiмдерi мен тұрмысқа қажеттi құралдарды айырбастау Таяу Шығыс қоғамының өмiрлiк қажеттiлiктерiне айналған болатын.

Бiрақ, кейiн келе шаруашылық тауарларына деген сұраныстың тежелуi, халықтың тұрмыс деңгейiнің төмендеуi және саяси тұрақтылықтың сақталмауы Таяу Шығыстағы кейбiр мемлекеттердегi экономикалық дамудың әлсiреуiне және мәдени-тарихи қарым-қатынастарының бәсеңдеуiне әкелiп соқты. Күш-қуаты әлсiреген мұндай елдердi дүниежүзiлiк империялық үстемдiкке ұмтылған Ассирия (б.з.д. IX-VII ғғ.) және Парсы (б.з.д. VI-IV ғғ.) мемлекеттерi күшпен басып алды. 

Әсiресе, Парсы империясы Ассирия империясына қарағанда әлдеқайда ұйымдасқан мемлекет болғандықтан, оның өз төңiрегiндегi аймақтарға экономикалық, шаруашылық, мәдени-тарихи қарым-қатынастар ықпалы зор болды. Парсы мемлекетiндегi қатал монархиялық билiк және билiктiң жерге жекеменшiктi жүргiзуi, қалалардың өзiн-өзi басқаруы шаруашылықты  бiрлiкте ұстай бiлуi арқасында мемлекеттiң күш-қуаты өстi. Оның әлеуметтiк, мәдени-тарихи тұрмыс-тiршiлiктерi, дәстүрлi мектеп ашу арқылы жаулап алған елдерге ендiрiлдi. 

Таяу Шығыстағы әртүрлi аймақтардың өзара аралық әлеуметтiк қарым-қатынасқа талпынуы, экономикалық, саяси және мәдени байланыстар тұрғысынан бiрлестiкте болу элементерiнiң тууына себепшi болды. Бұл бiрлестiк Таяу Шығыста көптеген жүзжылдықтар бойы, яғни орта ғасырға дейiн өз маңызын жойған жоқ. Ерекше назар аударатын жағдай, Ассирия мен Парсы мемлекеттерiнiң халықаралық қарым-қатынастағы байланысты және сан-салалық жеке құқықтық құжаттары Сирияда қалыптасқан әлiппе жүйесi бойынша арамей тiлiнде дайындалған. Кейiн келе арамей әлiппесi арабтар мен парсылардың, армяндар мен грузиндердiң әлiппелерiнiң қалыптасуына ықпал жасады. 

Парсы империясын (б.з.б. 334-323 жж.) Александр Македонскийдiң әскерлерi жаулап алды. Оның қол астына Египет, Палестина, Сирия, Месопотамия, Кiшi Азия мен Иран мемлекеттерi ендi. 

Эллин дәуiрiнде (б.з.д. II-I ғғ.) Таяу Шығыстағы елдердiң мәдени және қоғамдық өмiр тiршiлiктерiнiң басты орталықтары Эллиндiк үстем топтары басшылығымен Антиохия, Александр үлгiлерiне негiзделген жаңа қалалар салынды. Жаңа қалалардың тұрғындары Греция мен Македониядан көшiп келген қауымдастықтар болатын, олар антикалық мәдениетiн және өмiр-тiршiлiк салтын алып келдi. Жаңа эллиндiк билiк жүйесi жергiлiктi Таяу Шығыс қоғамының үстем таптарымен тығыз қарым-қатынас жасаумен қатар, Вавилон, Кiшi Азия және Палестина азаматтық храм бiрлестiктерiмен, Египет дiн жақтаушыларымен және храмның бiлiм жүйесiмен тығыз бiрлiкте өз үстемдiктерiн жүргiзе бердi. 

Эллиндiк мәдениеттегi “жалпы бiлiм беруде” орта және үстем тап өкiлдерiне арналған және қолөнершiлер мен құлдарға бейiмделген бiлiм жүйесi болғандығы байқалады.

Палестина мемлекетiнiң эллиндiк ықпалға қарсылық көрсетуiнiң басты себебi дiни ұстанымдардың ішкі қайшылығында болды. Эллиндiк бiлiм беру мектептерiнiң дербестiгi храмдық қауымдастықтардың дәстүрлi жеке билiгiн ескермейтiн болды, оның үстiне қарапайым халық пен билiк басындағы адамдар арасындағы қайшылықты күшейттi, екi мәдениеттiң бiр-бiрiне қарсы тұруына жағдай жасады. Эллиндiктерге және оны қолдаушы Сирия патшасы Антиоха IV Эпифаннаға қарсы Маккавей көтерiлiсi (б.з.д. 166 ж.) басталып,  20 жылға созылған көтерiлiстiң ақырында елдiң тәуелсiздiк алуына қол жеткiздi. Сөйтiп, Палестинада эллиндiк тәрбиенiң ошағы жойылды. 

Рим дәуiрi кезеңiнде (б.з.д. I ғ. – ж.д. IV ғ.) Палестинада жүйелi бiлiм берудiң жаңа институттары қалыптасты, ер балалар оқумен қамтылды. Жаңа дәуiрдiң IV ғасырының орта шенiнде ер балалар оқу-жазуды бiлулерi  тиiс болды, егер ұл бала басқа елде немесе тұтқында отырса, онда хат танымағаны үшiн кешiрiм жасалған. Палестинаның иудей мектептерiнде Тора (Бес кiтапша) оқытылған, оған қоса құқық және дiни дәстүрі ауызша үйретiлген. Оқу ақысы мектепке арнайы берiлген зекеттен және ата-аналарының қаражатынан ұсталған. Жоғары сатылы оқыту (15-22 жылға дейiн созылған) болса, Таяу Шығысқа тән дәстүрге сай жазба мәтiндер жатталып, оқушылар дiни аңыздар топтамасын ауызша жатқа айтуға дағдыланған. 

Мектептегi оқытуда оқу материалдары төңiрегiнде пiкiр-талас туғызу, мұғалiм мен оқушылар күнделiктi өмiр-тiршiлiк жайлы өзара әңгiмелесу әдiстерi мұғалiм тарапынан дидактикалық сипат алып, оқу үрдiсiнiң маңызды бiр құрылымы ретiнде қаралып, бұл ұстаным мектеп практикасына толықтай енген. 

Жоғары сатыдағы оқу ауызша жүргiзiлген, өйткенi үкiм шығару және оның мазмұны тек ауызша баяндалған, оларды жазбаша қалдыруға рұқсат берiлмеген. Соттың шешiмдерi, пiкiрталас тудыратын мәселелер ауызша айтылып, бiрiнен-екiншiсiне ауызша таратылған. 

Сонымен Ежелгi Шығысқа тән бiлiм берудегi дәстүрлі оқыту әдiстерi көпке дейiн сол қалпында сақталып, одан әрi жетiлдiрiле түскен. Оқушыларға бiлiм беру түгелдей ауызша баяндаумен шектелген жоқ, дәстүрлi оқытуда шығармашылық жазу элементтерi де орын алған. 

Әрбiр мұғалiм мазмұнына қарай топталған аңыздарды, белгiлi авторлардың шығармаларын дидактикалық сипатына қарай жүйелеп, оқушыларға оқыту әдiстерiн (әңгiмелесу, сұрақ-жауап, т.б.) қолдана отырып ауызша баяндайды. Ал оқушылар болса өз сезiмдерiне, қабiлеттерiне қарай аңыздардан өзiне керегiн таңдап алып отырған. 
Дiни негiздегi оқыту мазмұны (жоғары басқышта оқу ақысыз болған) оқушыларды кәсiби даярлауға бағдарлаған. Оқушылар және мұғалiмдердiң көпшiлiгi қолөнершiлер мен саудагерлердiң отбасынан шыққан адамдар едi. 

Рим империясы (б.з.д. I ғ. - ж.д. IV ғ.) кезiнде Таяу Шығыстағы бiлiмнiң дамуы жайлы айтқанда сектанттық қауымдастықтың ықпалын естен шығармауымыз керек. Кумран құжаттарына сүйенсек, Сирияда, Палестина мен Египетте сектанттық қауымдастық пайда болуы эллин дәуiрiнен бастау алып, ол Палестинада б.з.д. II ғ. - ж.д. I ғ. ортасына дейiн өмiр сүрген. Кумран қауымдастығының ерекшелiгi- мұнда ереженi бұлжытпай орындау, өзiн-өзi басқару талабын сақтау қатаң талап етiлген. Сондықтан да қауымдастық тәрбие институты ретiнде, әрбiр атқарылатын қандай да бiр шара болсын оны жан-жақты қамтуды көздеген. Мысалы, қауымдастықтықта өмiр нормаларын сақтау, мұғалiм жүргiзетiн оқуда тәртiп сақтау және оны тыңғылықты қадағалау мiндеттi болған. 

Кумран ережесiнде қауымдастық мүшелерiнiң атқаратын қызметтерi қауымдастық құрылымына қарай бөлiнген. Мұғалiм кейде берiлетiн мәлiметтер мазмұнын оқушыларға ауызша айтып жеткiзудегi дәстүрлi оқыту iс-әрекеттерiнiң көлемiн азайтып, қауымдастық жетекшiлерi мен мүшелерiн де оқыту үрдiсiне қатыстырып отырған. Бiрақ берiлетiн бiлiм көлемi, оның мазмұны қауымдастық қарым-қатынас нормаларынан ауытқуы мүмкiн емес.  

Христиан дiнi сектанттық қауымдастықтықтың (Кумран нормасы) тәжiрибелерiн қабылдап, шiркеуді құрылымдық жүйесiне ендiруге байланысты, мұғалiм қызметiн епископтар атқаратын болады. Олар құдайға табыну мен мiнез-құлыққа үйретiлдi, егер де дiн нормасын ұстаудағы кемшiлiктi байқаса, табынушыны шiркеуге кiргiзбей жазалаған. 

Шамамен жаңа жыл санауының V ғасырында христиан дiнiнiң Таяу Шығыстың бiрнеше аудандарына Сирия, Египет, Месопотамияға  жайылғандығы, оны қабылдаған қарапайым адамдардың көбейгендiгi туралы деректер бар.

Ежелгі Қытайдағы мектеп пен педагогикалық ойдың туындауы. Ежелгi Қытайдағы алғашқы педагогикалық идеялар мен ой-пiкiрлердiң пайда болу басында Конфуций тұрды. Оның идеялары Шығыс және Оңтүстiк Шығыс Азия елдерiнде жаңадан қалыптасып, дами бастаған оқу-тәрбие жүйесi мен тәжірибесіне нақты ықпалдар жасады. 

Конфуций (шамамен б.з.д. 551-479 жылдар) сол замандағы этикалық-саяси iлiм түзген және ол iлiм Қытай императорының құнды идеологиясына айналған, мемлекеттегi бiлiм беру саласында екi мыңжылдықтай мезгiлде бағыт-бағдарын өзгертпеген. 

Жер жүзiндегi философ, саясаттанушы, тарихшы, әлеуметтанушы, дiнтанушы мен педагогтар оның iлiмiн ерекше бағалап, ғылыми еңбектерiнде пайдаланған.  

Өйткенi Конфуцийдiң iлiмi Қытайда б.з.д. VI-V ғасырлардағы қалыптасып қалған экономикалық саяси-әлеуметтiк және идеологиялық үрдiстердi жинақтап, бiр жүйеге келтiрген, бұл iлiм оқу-тәрбие мәселелерiне күштi ықпалын тигiзген.  Конфуций оқудың мазмұндық белгiлерiн анықтап, әлеуметтiк құрылыстағы, оның iшiндегi балаларды оқыту мен тәрбиелеудегi адамдар арасындағы қарым-қатынастар адамгершiлiк құндылықтарға негiзделуi тиiс деп санаған.

Б.з.д. VI-II ғасырлар аралығында Қытайдағы отбасы тәрбиесi және мектептер жұмысында жинақталған бай педагогикалық тәжiрибелер жүйеленедi. Оларды ой елегiнен өткiзiп қорытындылау барысында және халықтың ауыз әдебиеттерiнде, әртүрлi жазу ескерткiштерiнде таңбаланған мәтiндер зерделендi. Мәселен, баланы неге және қалай оқыту керек? Қандай құндылық бағдарларын қалыптастыру керек? Бұл ұсыныстар нақты қандай педагогикалық жағдайларда шешiлмек? деген сұрақтарға жауап табудың маңызы күшейдi.

Қытайда б.з.д. бiрінші мыңжылдықтың ортасында педагогикалық бiлiмнiң көлемi арта түскен. Ежелгi Қытай қоғамы шаруашылығының бұл тұста дағдарысқа ұшырауы бала тәрбиелеуге деген ықыластың артуына ұйытқы болған. Себебi қоғамның тұрмыс-тiршiлiгiн жөнге келтiрудегi таптырмайтын құралдың бiрi – бiлiм деп саналды. Сондықтан балаларды тәрбиелеуде рухани iзденiстiң ұстайтын бағыты – оқытуда және тәрбиелеуде үлгi тұтуға болатын құбылыстар мен материалдарды мектептерде жүйемен беруге бағдар алу талап етiлдi. 

Отбасында, мектептердегi тәрбие үрдiсiнiң деңгейiн көтеру, оның мәнiн, заңдылықтарын ашу жолында Конфуций ерекше тер төктi. 

Ежелгi Қытайдағы мыңдаған жылдардағы тәрбие дәстүрлерiн және өзiнiң жеке меншiктi мектебiндегi педагогикалық тәжiрибесiн талдай келiп, Конфуций адамның мiнез-құлқын жөндеу, оны ақыл-ой жағынан кемелденген қоғамдық тәрбиенiң басты мұраты деп белгiлейдi. Конфуцийдiң этикалық-саяси iлiмiн зерттеушi Л.С.Переломовтың пiкiрiнше, Конфуций адамның табиғи қасиетiн қалыптастыру, яғни мемлекеттiң, қоғамның үлгiсiне сай тәрбиелеу үшiн алдымен адамның табиғатын бағдарлап алып, содан кейiн белгiлi бағытта оған нәтижелi ықпал жасау қажет деп есептеген. 

Адамның табиғи ұмтылысын iске асыруға жағдайлар жасау,  оның мұратқа жетуге өзiнен-өзi талпынып, дамуына мүмкiндiк туғызады. Конфуций әлеуметтiк-саяси iлiмiнде “Дао” ұғымын қолданған, оның мәндiк мағынасы: “адамды шындыққа, адалдыққа бағыттай басқару, мақсатты ықпал жасап тәрбиелеуде “Дао”- ны меңгеру, бұл адалдыққа, шындыққа, мақсаттылыққа, талаптылыққа апаратын басты жол” деп санаған.

Конфуций дәлелдегендей, адамдар табиғаты бiр-бiрiне жақын, бiрақ әдет-дағдылары мен мiнез-құлықтары жағынан айырмашылықтары бар. Ал, адамдардың мiнез-құлықтарындағы айырмашылықтарға тәрбиелiк тұрғыдан ықпал жасағанда, барлығына бiрдей бiркелкi тәрбиелiк iс-шаралар жүргiзiлуi керек.  

Сонда да болса кей адам өз қабiлетiне қарай “Дао” ұстанымын толықтай игерсе, кейбiреулерi “Дао” адамгершiлiк нормаларын бойларына қалыптастыра алмайды. Конфуций адамдарды бiлiмдiлiгiне (даналығы), бiлiмдi алғаны мен қолданудағы жеткiлiксiздiгiне, бiлiмдi игеруге қабiлетсiздiгiне қарай адамдарды төрт санатқа бөлген. Бiрiншi санатқа ерекше ақылдылығымен, даналылығымен бiлiмдi менгерген және тыңдаушыларына жүйелей жеткiзе  алатындар кіреді.  Бұл қасиет аспанның құдiретiнен жаралған. Екiншi санаттағы адамдар тиянақты оқу, iздену арқылы бiлiмдi игеретiндер: бұлар жетi терiн төгiп, еңбегi арқылы бiлiм алатын аспан балалары туа бiткен ақылдылығымен мiнезделедi. Үшiншi санатқа жататындар оқудың қиындығына қарамай оқиды. Төртiншi санатқа кiретiндер оқуды қиындық көретiн бiлiм алуға қабiлетсiз адамдар деп бөлген.  

Конфуцийдің  соңғы  айтуынша, соңғы санатқа жататын адамдар оқудан қиындық көрген соң оқуды жалғастырмайды, яғни, олардың оқуға бейiмi болғанымен,  ынтасы жоқ немесе тiптен оқығысы келмейтiн жандар.  

Конфуций адамдарды төрт категорияға бөлудегi алдына қойған басты мiндетi мейiрiмдi, қайырымды,  кемелденген адамдарды қалыптастыру үшiн тәрбиенiң басты мақсаты мен мұратын анықтап алу еді.

Парасатты адамның мұраты жоғары адамгершiлiк және бiлiмдiлiк, бұл – жан-жақты дамыған жеке тұлғаның үлгiсi. “Өзiңнiң ерiк-күйiң алдыңа қойған мақсатыңа жетуге жұмылдырады, - деп жазады Конфуций, - моральдық ұстанымды ұста, адамға деген сүйiспеншiлiкке қарай әрекет жаса, өнердi үйрен”. Өнер дегенде ол дәстүрлi “алты  өнердi”, яғни дәстүр, музыка, садақ тарта бiлу, екi дөңгелектi арбаны басқару, оқу және математиканы игерудi айтады. 

Конфуций оқушыларды ақыл-ой, эстетикалық, дене және әскери тәрбие бiрлiгi арқылы жан-жақты тәрбиелеу мәселесiн көтерген. Олар:

- парасатты адам нормасын ұстап, өзiнiң бейiм-қабiлетiн дамытып, жан-жақты болуға талпыныс жасау; 

- парасатты адамның бойында жоғары адамгершiлiктi қасиеттер: - айналасындағы адамдармен мейiрбандық, сыйластық, қарым-қатынас жасау, сөзiнде тұрақты және оқуға ынталы болу, оқуға ниетсiз болу – адамды азғындыққа итермелейтiн басты жол;

- парасатты адам жоғары рухани мәдениеттi болуы тиiс, ол тиянақты бiлiм алу арқылы келетiн қасиет, яғни адамның табиғаты,  туа бiткен қабiлетi мен еңбекқорлығын бiрлiктi байланыста ұстау;

- адамның тәкаппарлық, өркөкiрек пиғылы жоғары болса, ол жетесiз болмақ, зерделi болса – бiлiмдiлiгi артады. Адамның мiнез-құлқындағы табиғилық қасиет мәдениеттiлiкпен ұштасса, кемелденген тұлға деп айтуымызға болады. 

Конфуцийдiң пiкiрi бойынша, мәдениет пен адамгершiлiктi бөлуге болмайды. “Егер парасатты адам өзiн-өзi ұстай бiлмесе, абыройы болмайды, алған үлгi-өнегесi, бiлiмi мойындалмайды. Ал, парасаттылыққа ұмтылып, ата-анасын құрметтеп, мемлекетке тазалықпен қызмет жасаса, жора-жолдастарымен қарым-қатынаста адал болса, бiрақ бiлiмдi болмаса да, оны зиялы адам қатарына қосар едiм”, - деп жазады. 

Оның адамның бойындағы адамгершiлiк қасиетiн бiлiмнен жоғары қоятындығын байқаймыз. Ол адамның iшкi жан дүниесiн мақсатты бағыттылықпен, белсендi және жүйелi мәдениеттендiрудi адамгершiлiкпен, дiни-философиялық және әлеуметтiк-психологиялық ұстанымдармен ұштастыруға талпынады.  

Адам психикасына ықпал ететiн басты құрал – дәстүр. Дәстүр қоғамдық тұрақтылықты сақтайтын тетік қана емес, адамның мiнез-құлқында қажеттi құлық дағдыларын, тұрақты iс-әрекеттерiн қалыптастыратын негiзгi амал. Рәсім арқылы Конфуций тәрбие мен бiлiм берудiң мазмұндық байлығын арттырды. “Парасатты адам қандай бiр iске болмасын адамның борышына сай әрекет жасап, iстейтiн iсiн дәстүрге негiздеп атқаруы керектiгiн, сөзiнде тұруды, iсiнде шыншыл, сыпайы болғанды қалайтынын Конфуций көп айтушы едi”, - деп жазады шәкiрттерiнiң бiрi. 

Ежелгі Үндістандағы тәрбие және мектептердің дамуы. Ежелгi Үндістан тарихы екi басты, яғни б.з.д. екiншi мыңжылдықтың бiрiншi жартысынан және жаңа дәуiрдiң VI ғасыр аралығындағы кезеңдерге:  дравидтiк-арилiк және буддистiк деп бөлiнедi. Осы кезеңдерде дравид тайпасының өркениеттi (жергiлiктi халық) алғашқы Қосөзен мемлекетiнiң мәдениет деңгейiне тең болатын. Тәрбие мен оқыту отбасылық-сословиелiк сипатта жүргiзiлдi, мұнда отбасының ролi жоғары болды.  

Үндістан территориясын б.з.д. 2-1 мыңжылдықтарда ежелгi парсылар, арилiк тайпалар түгелдей игерiп алған. Жаулап алушы арилiктер мен жергiлiктi тайпалар арасындағы қарым-қатынастар негiзiнде қауымдастық құрылып, кейiнiрек каста деген атауға ие болды. Сөйтiп, халық төрт басты касталарға немесе варнаға бөлiндi. Арилердiң ұрпақтары үш басты кастаға: брахман (дiн қолдаушы), кшатр (әскерилер), вайшы (дихандар, саудагерлер, қолөнершiлер) касталар деп жатқызды. Ал, төртiншiсi Шудлер – төменгi  кастаға (жалдамалы жұмыскерлер, қызметшiлер, құлдар) жатты.  

Дравидтiк-арилiк дәуiрде тәрбие мен оқытуда, әрбiр оқушы өзiнiң адамгершiлiк ақыл-ой және дене күштер мен қасиеттерiн дамытулары тиiс. Мәселен, брахмандар интеллектiлiк қабiлеттерiн дамытса, кшатрлар  -күшi мен жау жүректiлiгiн, вайшылар - еңбексүйгiштiк пен төзiмдiлiгiн, шудрлер - бағыныштылығын тәрбиелеген. 

Осы типтес идеалдық тәрбиелер үндiстердiң ертедегi эпостарында да ұшырасады.   “Бхагават – пуран” аңызында құдайшыл және ақыл-парасатты Кришна бейнесі арқылы үндiарилық тәрбиенiң үлгiлерi берiлген. Эпикалық патша - әскери және шопан - қатар-құрбыларымен ойын-сауықта және еңбекте бiрге ойнап, бiрге еңбектенiп өседi. 

Идеалдық тәрбие алған Рамаға ерте үндiлердiң “Махабхарата” эпосы кейiпкерiнiң адами қасиетi бiлiмдiлiгiне, ақыл-ойына, күштiлiгi мен ерлiгiне ешқандай адам сәйкес келмейдi. Ол адамдармен қарым-қатынастарында адал, үлкен-кiшiнi сыйлай бiлетiн, бос уақытында әскери өнермен айналысатын, заңдар мен салт-дәстүрлердi ұстайтын, шешендiк өнердi игерген, толық қалыптасқан адам ретiнде саналады. Сонымен қатар қасиеттi және оқу құралы мiндетiн атқарған “Бхагавадгит” кiтабында оқушыларды тәрбиелеу мен бiлiм берудiң мазмұндары мен жолдары анықталған Ұстаз бейнесінде құдайшыл Кришна болса, оқушы бейнесінде– патшаның баласы Арджун алынған. Қиындық жағдайға ұшыраған Арджун ұстазы Кришнадан кеңес сұрап, танымның бiр сатысынан екiншi сатысына көтерiлiп, бiлiмiн толықтырды. Бiлiм алудың алгоритмдiк жолы, мұғалiм жаңа бiлiмдi түсiндiредi, содан кейiн көлемдi бiлiм материалдарын бөлшектеп ұғындырады. Кришна Арджунның алдына айқын мақсаттар қойып, оны өздiгiнен бiлiм алуға ынталандырып, оқудың әдiс-тәсiлдерiмен қаруландырады.  

Үндістанда б.з.д. бiрiншi мыңжылдықтың орта шенiнде отбасы – қоғамдық тәрбие дәстүрi қалыптасып, жоғары үш кастаның балаларын есею рәсiмiнен өткеннен кейiн мектепке қабылдайтын. Брахман баласы 8 жаста, кшатр 11 жаста, вайшы 12 жастан бастап бiр-бiрiнен айырмашылығы бар бағдарламалармен оқытылды. 

Мысалы, Брахман оқушылары толық бiлiм алу бағдарламасымен оқыса, кшатрлар әскери өнерге, вайшылар ауылшаруашылық жұмыстар мен қолөнерге бағдарланған толық емес бағдарламалармен оқыды. Оқу мезгiлi сегiз жылдан аспай, оқығандарын ауызша айтып беру, оқу мен жазуға үйретiлдi. Толық бағдарламамен оқыған брахман балалары поэзия мен әдебиет, грамматика мен философия, математика, астрономия пәндерiнен сабақтар алды. Мұғалiмнiң үйiндегi оқу отбасылық қарым-қатынас түрiнде ұйымдастырылып, оқушылар мұғалiмнiң отбасы мүшесi ретiнде есептелiп, отбасыаралық қарым-қатынастар ережесiне дағдыландырды. 

Бiрiншi мыңжылдықтың ортасында (б.з.д.) ежелгi үндi өркениетiнде жаңа дәуiр басталды. Үндi мемлекетiнiң экономикалық, рухани өмiрлерiндегi өзгерiстер тәрбие мен оқытуға ықпалын тигiздi. Жаңа дiн – буддизм ежелгi үндi халықтарының өмiр-тiршiлiктерiне ауқымды өзгерiстер әкелдi. 

Буддистiк оқу дәстүрiнiң басында Будда немесе Шакия – Муни (б.з.д. 623-544 жж.) тұрды. Ол жоғары рухани жетiстiкке жеткен тұлға, буддизм касталардың теңсiздiк ұстанымын жоққа шығарып, адам дүниеге келгенде бiрдей болып келедi, олай болса адам тең құқықты, сол себептен буддистiк қауымдастыққа әрбiр адамды ниетiне қарай қабылдаған. 

Буддистiк iлiм бойынша тәрбиенiң басты мақсаты – адам жанын жетiлдiру, өзiн-өзi танып, өзiн-өзi дамытуға тиiс. Буддистiк дәуiрде оқу бағдарламаларына өзгерiстер енгiзiлiп, грамматикаға ерекше көңiл бөлiндi. Сол кездерде ежелгi үндi елiнде буынды әлiппе - брахми мектептерге енгiзiлiп, әлiппе – буынды жазу бiлiм сапасын көтерген. Элементарлық бiлiмдер дiни мектептерде және зайырлы оқу орындарында берiлдi. Дiни мектептерде бiлiм сословиелiк сипатта болса, зайырлы мектептерде оқушыларды кастасына, дiнiне қарамай оқытатын. 

Кейбiр буддистiк монастырларда жоғары деңгейдегi философиялық ежелгi трактаттар, математика, дәрiгерлiк бiлiмдер берiлген. 

Өзiн-өзi тексеруге арналған сұрақ-тапсырмалар:
1. Ежелгi Месопотамия, Египет мектептерiндегi оқу-тәрбие жұмыстарына сипаттама.

2. Палестина және Израиль-Иудей патшалығындағы мектептердегi оқу мазмұндарын ашып берiңiз.

3. Ежелгi Қытай және Үндістандағы   бiлiм жүйесiнiң ұқсастығы мен айырмашылығын анықтаңыз. 

4. Конфуций педагогикалық идеяларының мәнi мен мазмұны.

5. Эллиндiк дәуiрдегi және ежелгi Римдегi мектептер мен бiлiм  мазмұндарына сипаттама.

Реферат тақырыптары:

1. Қосөзен  (Месопотамия) мектептерiндегi бiлiм мен тәрбие. 

2. Ежелгi Египет мектептерiндегi бiлiм мен тәрбие.

3. Ежелгi Үндістандағы мектеп пен тәрбие. 

4. Ежелгi Қытайдағы мектеп және педагогикалық ойдың пайда болуы.

Пайдаланылған әдебиеттер:
1. Беседы и суждения Конфуция. СПб. 1999.

3. Древняя культура Египта. – М., 1976.

4. История педагогики и образования. /Под ред. Пискунова А.И. - М.,     2001.

5. Очерки истории школы и педагогической мысли древнего и     средневекового Востока. /Под ред. Салимовой К.Н. - М., 1988. 

6. Клепиков В.З Конфуций- выдающиеся педагог древнего Китая // Педагогика, 2001 №3- С.73-80

7. Современный словарь иностранных слов.- М.: ООО Изд. “Аст”, 1999.- 544с.

6. Таяу және Қиыр Шығыстағы орта ғасыр мемлекеттерiндегi
(Араб халифаты, Үндістан мен Қытай) бiлiм беру мен 

педагогикалық ойлардың дамуы

Батыс Еуропа мен Византия  сияқты  орта ғасыр  өркениетiн  сақтап, ежелгi мәдениетi мен бiлiм дәстүрiн жалғастырып келе жатқан орталықтарының  бiрi  - Таяу Шығыс. 

ҮII-ҮIII ғасырлардың басында Византия қол астында болған Сирия, Египет, Иран, Солтүстiк Африка елдерiн арабтар жаулап, жаңа  дiндi исламды  алып  келдi.

Ислам дiнiн негiздеген, өзiн “Алланың елшiсi” деп атаған тарихи тұлға Мұхаммед пайғамбар (570-632 ж.ж. болды). Мұхаммед және оның iзбасарлары – халифтер ислам дiнiн уағыздауымен қатар, саяси идеяларды таратушы адамдар болған.

Құранмен бiрге қасиеттi кiтап – Сұнна (үлгi-өнеге) жазылды, онда ислам тәрбиесiнiң мән-мазмұны ашылып, мұсылман қауымдастарының нақты реттелген хадистер арқылы дiни және әлемдiк өмiр жолдарын ұстауға бағыттайтын 50 мыңға жуық қысқа тапсырмалар жүктеледi. 

Ислам дiнiнің басты құрамдас бөлiгi – шариғат, құқық және құдайға табынудың нормалық жүйесiн реттейдi. Шариғат этикалық мiнез-құлықтарға негiзделген және оны қоғамдық рөлiне қарай заңдармен теңестiруге болады. Шариғат талаптарын орындау адамнан адалдықты және саналылықты талап етедi.    

Арабтардың үстемдiгiнде болған  мемлекеттер өздерiнiң бұрынғы  мәдени және әлеуметтiк мұраларынан айрылмай, салт-дәстүрлерiн   және өмiр тұрмыстарын ұзақ жылдар бойы сақтай бiлген. Арабтар  қоластында Таяу Шығыстың iрi қалалары: Дамаск, Александрия, Кордова  тәрiздес қалалық орталықтар өз  тiршiлiктерiн жалғастырумен  қатар, Бағдат және Каир (Х-ХIғғ.) сияқты бiлiм ордаларына айналды. 

Таяу Шығыстағы орта ғасыр  мәдениетi және ағарту iсi, сауда-саттық пен қолөнерi дамып, үлкен қалаларда шоғырланған. Халифат  мәдениетiн (арабтардың құрған мемлекеттiң басында халифтер – Мұхамед пайғамбардың  iзбасарлары  тұрды) мұсылман  мемлекеттерiнiң  халықтары, яғни арабтармен қатар парсылар, түрiктер, тәжiктер, сириялықтар   және  басқа  жұрттар  бiрге таратып, дамытуға  үлес  қосты.

Үндістаннан   Испанияға  дейiнгi  кең  аумақта  арабтардың  әдеби тiлi, мәдени  мұралары, дүниетанымдық әдiс-амалдары сақталып, ислам дiнiнiң  тұрақтануына  жағдай  жасалды. Арабтардың  үстемдiгiнде   болған  мемлекеттерде   бiлiм  жүйесi  де  бiркелкi болды.

Араб  қалаларының (Мекке, Медина, Иемен, т.б.) халықтары  исламға дейiнгi  кезеңде  балаларды  оқытып,  хат  танытқан. Мысалы, III-IҮ ғ.ғ. арамей әлiппелерiнiң негiзiнде араб жазуы пайда болған.  Сирия,  Египет, Месопотамия және Иранды арабтар басып алғаннан  соң (ҮII ғ.) мұсылмандық жалпы бiлiм беретiн мекемелер-медреселер құрылды. Олар халықтың хат тануына, исламның таралуына ұйытқы болатын басты құрал болатын. Араб тiлдi мектептер ҮII ғасырдың соңында мемлекет қажеттiлiгiн өтеу мақсатында бiлiмдi шенеунiктер дайындауға  кiрiстi. Осы мезгiлден бастап барлық құжаттар грек немесе  арамей  тiлдерiнде емес, араб тiлiнде  дайындалатын болды.

Көп жағдайда  оқу  үрдiсi  мешiттер  жанында, кейде үйде немесе тапшанда ұйымдастырылып, құранды оқуға, жазу мен есеп-шотқа  машықтандырумен бiрге араб тiлi мен грамматикасын, әдебиетiн оқытуға да бiрсыпыра уақыт бөлiнетiн болды. Шәкiрттер аптасына алты  күн оқып, жұма күнi жұма намазға қатысқан. Сейсенбi мен сәрсенбi күндерi ертеңгiлiк  мезгiлде өткен  сабақтарын  қайталаған. Ал, сабақтан  тыс мейрамды күндерi, оқушылардың мектепке келетiн мезгiлiн мұғалiмнiң өзi белгiлеп отырған. 

Оқыту әдiстерiнiң негiзi – оқу және дiни мәтiндерiн жаттау, сонымен бiрге мұғалiмнiң дауыстап оқығанын жазып алу болатын.

Жасы үлкен оқушы, өзiнен кiшi оқушыны оқытуға көмектесуге тиiстi болған, бiрақ ересек оқушы тарапынан қатыгездiк болмасын деген ниетпен  оны аракiдiк ауыстырып отыру жөн деп есептеген.

Оқушылардың танымдық қызметiн дамытудың жолдарын көрсеткен Араб философиясының негiзiн қалаған Әбу Юсуп Якуббен Исхан Кинди (шамамен 800-879 ж.ж.) Әр түрлi бiлiм салаларынан 200-ден астам шығармалар жазған, олардың iшiнде педагогикалық мәселелер де қарастырылған. Ақылды дамыту iлiмi төрт түрге, яғни өзектi ойлау, шама-шарықты ойлау, қысқа ойлау және айқындала бастаған ақыл-ойлар деп бөлінген.

Киндидiң дәлелдеуiнше, ғылым дiннен жоғары тұрғандықтан, балаларды тәрбиелеу үрдiсiнде бiлiм, өмiрге зор сенiмдiлiкпен қарауға, яғни жоғары интеллектiнi қалыптастыруға талпындыруы керек. Өйткенi жоғары бiлiмдiлiк адамды адамгершiлiк тұрғыдан өзiн-өзi жетiлдiруге, өз iс-әрекеттерiн басқара бiлуге үйретедi. Адамның алдына қойған мақсатын орындау, еңбектiң нәтижесiн көрудегi басты құрал – ақыл-ой парасаттылығы деп санаған. Кейiнiрек, оның айтқан ақыл-ойды дамыту идеясы Еуропа философы Р.Бэконның теориясында (ХIII ғ.) дамытылады. 

Мектептегi бiлiм сапасын көтеруге зиялы қауымдар қатыстырылды. Соның бiрi IХ ғ. араб  жазушысы Мұхаммед Ибн Сухнун (817-880 жж.) бастауыш мектепке арнап ''Мұғалiмдердiң мiнез-құлқы'' деген  шығарма жазды. Оның педагогикалық ойының мәнi – мұғалiм  ешқашанда ашу шақырмай, ауқатты және кедей отбасы балаларына бiрдей қарап, қарым-қатынас жасауы қажет деп мiндеттейдi. Баланың жеке даралық ерекшелiктерiне байланысты жазалау әдiсiн қолдануға болады. Бiрақ, денесiн дүрелеу немесе жан дүниесiне тиетiндей қатал сөздер айтуды өте сирек пайдалану керектiгi, шапалақтаудың өзiн де үштен асырмауды талап еткен. Әсiресе, он жастағы баланы жазалау болмасын, ескерту, кейiс бiлдiру қажет, ал бала тәртiп бұза берген жағдайда, оны оқытып жүрген жасы үлкен оқушыға тәртiпке шақыру тапсырылған.

Халифаттық мектеп практикасында  оқушыны  жазалаумен  қатар  мадақтау тәрбие әдiсi де пайдаланылған. Ең тәртiптi, өте жақсы оқитын оқушыны  атқа  мiнгiзiп, қаланы аралатқан, ал қатар-құрбылары  оның  үстiне  тәттi шашу шашқан.

Бастауыш мектептегі оқушылардың көпшiлiгi саудагерлер мен  қолөнершiлердiң және орташа шаруашылық иелерiнiң балалары болған. Ал ақсүйектердiң балаларын үйлерiнде мұғалiм  жалдап оқытқан. Үйдегi бiлiм бағдарламаларында құран, намаз оқуға, жазу мен есеп-шотты игерумен қатар, грамматиканы, әдебиеттi (өлең құрастыру, мазмұнды хат жаза бiлу), тарихты оқыту, өзiн ұстай бiлуге үйрету, дене және әскери жаттығуларды (жүзу, атқа мiну, садақ ату, т.б.) меңгерту қарастырылған. 

Орта ғасырдағы  ақсүйектердiң  тәрбие мұраты орта ғасыр Еуропа рыцарлық мәдениетiне  ықпалын тигiздi.

Үй жағдайында бiлiм беру қажеттiлiгi мен сұранысына орай орта ғасырдағы Таяу Шығыс ойшылдары мән-мағыналы, бағалы педагогикалық идеяларды ұсынды. Оқушыларға жас ерекшелiктерiне қарай нақты тәрбие беру оларды жалықтырмау, уақытын үнемдей бiлуге, сабақта тапсырманы баланың бұрынғы бiлiмiн ескерiп, берудi талап еттi. Мектепте оқушылардың оқуға деген қызығушылығын тәрбиелеу, бiлiм берудегi жаңа мәлiметтер арқылы баланың одан әрi оқуға ынтасын арттыру керек болды. Алайда, жақсы оқығаны үшiн ата-анасының марапаттай беруi баланы жалқаулыққа, жағымсыз қылықтарға бейiмдейтiнiн ескертедi.

Орта ғасырда жастарды адамгершiлiкке тәрбиелеу ерекше орын  алды. ХI ғасырдың әйгiлi ойшылы Әбу Хамид Әл-Газали (1058-1111 ғғ.)  баланы кiшкентай  кезiнен бастап мейiрiмдiлiкке, имандылыққа,  сенiмдiлiкке, адалдыққа, алдамауға тәрбиелеу қажет деп санады. Жас баланы дастархан басында өзiн ұстай бiлуге тәрбиелеу, жеткiншектердi қатты кереуетке ұйықтауға дағдыландыру, оның денесiн шынықтыру, баланың мiнез-құлқын тәрбиелеу, ата-аналар назарынан тыс қалмауы керектiгiн ерекше атап өттi. Газалидiң пiкiрi бойынша,  адамгершiлiк қасиеттер басты екi тәрбие әдiстерi негiзiнде – үлгi-өнеге, өзiн-өзi  тәрбиелеу арқылы  қалыптасады.

Ата-аналар балаларының кiмдермен  достық  қарым-қатынас жасайтынын бiлуге тиiс, олар оқитын кiтаптарда адамгершiлiк мұратқа қайшы келмейтiн материалдар iрiктелiп алынуы керек. Жеткiншектiң   ақыл-есi дами келе оны өзiн-өзi тәрбиелеуге бейiмдеу, қоршаған ортаны  өздiгiнен бақылауға, өзiн-өзi тануға талпындыру қажет.

Баланың бойындағы жағымсыз қылықтарды жоюда, оның себеп-салдарын бiлу, егерде оқушының мiнез-құлқында қиқарлық болса, оны басқа әдет-дағдымен алмастырып, өзiн-өзi тәрбиелеуге жағдай туғызу  керек.

Әл-Газали оқушыны жазалау мәселесiне келгенде ұстамдылық  көрсетудi талап етiп, мүмкiндiгiнше жазалауға бара бермей, оның сенiмiне ықпал жасау керек екенін айтады, әйтпесе тәрбие iсiнде ақыл айта беру баланы мезi қылатынын ескертеді. Тіпті бала тәртiп бұзғанның өзiнде, басқалардың көзiнше оның абыройын түсiрмеу жөнiнде кеңес бередi.

Оқушының жүрiс-тұрысына, қылықтарына мұғалiм жауап бередi. Бiр ата-ананың жазғанындай: ''Менiң балаларымның тәрбиесiнде   мұғалiмнiң дербес тәрбиесi күштi болса, орта ғасырлық мұсылман  педагогтары айтқандай бiлiмi тәрбиелiгiмен сипатталар едi''. Өйткенi, бiлiм тәрбиелiлікпен ұштаспаса, адам жан-тәнсiз ешкiмге қажетi жоқ дегендi айтады. 

Бiлiм берудiң орта және жоғары сатысында дәрiс беру мешiттерде намаз оқудан кейiн, күннiң бiрiншi жартысында жүргiзiлген, көптеген сыныптарда шамамен жүздеген баладан мыңға жуық оқушылар бiлiм алған. Сабақ жерде кiлем үстiнде берiлген, оқушылар мұғалiмдi қоршай отырған. Кей уақытта сабақ оқытушының үйiнде немесе кiтапханада  өткiзiлген.

 
Пәндердi оқыту мазмұны жағынан екi топқа: дәстүрлi және бiлiм беруге бағытталған (рационалды) болып бөлiнедi. Бiрiншi топқа дiни  пәндер: Құранды талқылау, Мұхаммед пайғамбардың өмiрi туралы  ауызша әңгiме, мұсылмандық құқық, құдайға табыну, сонымен бiрге араб филологиясы (грамматика, өлең құрастыру, әдебиет тану) және  мәнерлеп сөйлеу  жатқан.

Ал, екiншi топқа кiрген пәндерде: логика, математика,  астрономия, медицина және басқа жаратылыстану пәндерiнен бiлiм берумен бiрге, философиялық тұжырымдамалар, әсiресе Аристотельден бастап белгiлi араб философтарының (IХ-ХII ғғ.) еңбектерi талданып  отырған.

Оқушылар оқытушының басшылығымен ең атақты шығармаларды  философия пәнi бойынша талдағанда немесе оқушы дауыстап  оқығанда, оқытушы мәтiндерге назар  аударып әңгiмелесу әдiсi арқылы  түсiндiрiп, кейде дәрiске айналдырып оқығанда балалар конспект жазып отырған.

Сабақтың соңында өткен  оқу материалдары бойынша оқытушы қосымша сұрақтар қойып, оқу материалдарының меңгерiлуiн айқындаған. Оқушылардың оқытушыға сұрақ қоюы, сабақ өз нәтижесiне жетуін көрсетеді деп саналған. Оқушылар курсты бiтiргеннен кейiн оқытушыларынан куәлiк  алып, оқыған пәнiнен сабақ беру құқығын иеленген. Кейбiр оқушылар он шақты куәлiктерге иегер болып, Араб халифаты мектептерiнде оқытушылар мiндетiн атқарған. 

Халық арасында бiлiм таратуда көптеген кiтапханалар қызмет жасаған, IХ-Х ғғ. ''Ақыл үйi'', ''Бiлiм үйi'' оқу-тәрбие орындары ұйымдастырылған, олар оқу, аударма  және ғылыми орталықтарына айналған. Х ғасырдың орта шенiнен бастап Орталық Азия мен Солтүстiк Иранда жоғары оқу орындары - медреселер ашылып (ХI-ХIII ғғ.), бүкiл  Таяу Шығысқа тарады. Соның iшiндегi ең iрiсi – Низамийя медресесiн Бағдатта 1067 жылы белгiлi саяси қайраткер  Низам аль-Мулк  ашқан.

     Медреседе тыңдаушылар жатақ орынмен, азық-түлiкпен қамтамасыз етiлiп, оларға ай сайын ақшалай жәрдемақы берiлумен қатар оқытушылары да еңбекақы алып отырған. Медреседе дәстүрлi  ғылымдарды оқытумен бiрге мұсылман құқығы бойынша шариғат талабын орындауға ерекше назар аударылған.

Таяу және Орта Шығыстағы орта ғасыр ғалым-энциклопедисi болған, этикалық және әлеуметтiк-қоғамдық көзқарасымен танымал  Насыр аддин Туси (1201-1274 ж.ж.) өзiнiң ''Насыр этикасы'' еңбегiнде этикалық  категорияларға кең сипаттама бередi.

Адамгершiлiк  категориялары жайлы  айтқанда әр адам ұнатқан ғылымын меңгеру үстiнде өзiнiң теориялық бiлiмiн жетiлдiрiп, соның негiзiнде өзiн-өзi ұстай бiлу, батылдық, ақылдылық, шыншылдық, адалдық, мейiрiмдiлiк, жанашырлық үлгi-өнегесiн көрсетiп отыруы тиiс деген. 

Белгiлi араб ойшылы Насыраддин Туси ''Бiлiм жолындағы оқушыға кеңес және оқушыны тәрбиелеу жайлы'' трактаттарында кең бағалы педагогикалық идеяларды ұсынған.  

Бiрiншi трактатында ол шәкiрттердiң адамгершiлiк қасиеттерiн қалыптастырудағы мақсат: ұстамдылық, сенiмдiлiк, көмек  көрсету және достық iлтипат, адалдық, жомарттық, жұмсақтық, мейiрiмдiлiк, имандылық, нақтылық, т.б. қасиеттердi тәрбиелеу болатынын түсiндiредi. Аталған қасиеттердiң iшiндегi  ең  негiзгiсi ақыл-ой тәрбиесi, ал жоғарыда жiктелген тәрбиелiк қасиеттер баланың бойында  табылса, онда толық жетiлген адам деп санауға болады.

Сонымен бiрге екiншi трактатында балаларда кездесетiн  адамгершiлiкке жат қылықтардың: сараңдық, ашушаңдық, сараңдық,  кекшiлдiк,  өсекшiлдiк, қызғаншақтық және  ұшқалақтық  сияқты жеті түрiне сипаттама бередi.

Балаға дұрыс бағдар берiп, жаман қылықтардан құтылуға  өздерi күш салғанда ғана биiк адамгершiлiк мiнездердi тәрбиелеуге  болатындығын айтады.

Насыреддин көтерген педагогикалық  мәселелерiнiң  бiрi – мұғалiм  мен оқушының өзара қарым-қатынасы. Оқушы  мұғалiмнен алған бiлiмi негiзiнде көлемдi тәжiрибе жинақтап, бiлiм алудың  жолын үйренiп, бiлiм жинақтайды. Түсiндiрген бiлiмдi  қабылдаған  соң  оны  қайталап, есiнде сақтаса,  игерген  бiлiмiн одан әрi  өздiгiнен толықтырса, бiлiмдар болумен қатар тәрбиелi адамдар  қатарына  қосылатынын айтады. 

Мұғалiмнiң педагогикалық шеберлiгiн арттыру мәселесi де белгiлi философ-ағартушының назарынан тыс қалмаған. Мұғалiмге қойылатын басты талаптар: пiкiр-таласты туғыза бiлу, оқушылардың айтар ойларын тиянақты, жалтартпайтын қағидалармен дәлелдей бiлуге үйрету, тiлдiң тазалығы, пән мазмұнының ерекшелiгiн тани бiлуге дағдыландыру. Мұғалiм балалардың сөзiн бөлмеу, сөйлегенде асықпай, сенiмдi, қисынды сөйлеуi және педагогикалық әр жағдайда дауысты көтерiңкi,  кейде басыңқы түрде қолдануы керек. Сонымен қатар Туси мұғалiм: “… сөйлеген сөздерiнде тек өмiр фактiлерiне арқа сүйеп, халық арасында кең тараған мақал-мәтелдердi, шешендiк сөздердi, аңыздарды пайдаланып отыруы тәрбие жұмысына көп нәтиже берген болар едi”, - дейдi. 

Белгiлi араб ғалымы Ибн Халдун (XIII-XIV ғғ.) ғылымға бет бұрған адамдарға байсалдылық, бәрiн ақылмен шешу, есте сақтау қабiлетiн ұштау, күнделiктi ғылыми-зерттеу жұмыстарымен тыңғылықты айналысу керектiгiн айтады. Оның түсiнiгiнше ғылыми бiлiм – ұзақ жаттығу арқылы ғана жинақталады, ғылыми iзденiстi жүргiзуге дағдылану барысында қаланады дегендi айтады.


Ибн Халдунның пiкiрi бойынша медресеге келген бала құраннан үзiндi оқығаннан гөрi, араб тiлi мен әдебиетiн игерсiн, жатық оқуға төселгеннен кейiн ғана құран аяттарын талдауға қатыстырылуы тиімді. Себебi, оқуды жаңа бастаған бала құранның аяттарындағы ұғым-түсiнiктердi жете түсiне алмайды. Бұл мұсылман елдерiнде қалыптасқан оқу жүйесiндегi батыл қадам едi. Ибн Халдун балаларды қатал жазалауға қарсы болды, қорқыту, баланың талап тiлегiн басып тастау оны өтiрiк айтуға, қулыққа бейiмделуге итермелейдi. Мұғалiм пәндi әдiстемелiк жағынан түсiндiрудi қамтамасыз етуге тиiс. Оқушының бiр пәндi меңгерудегi әдiс-тәсiлдерiн екiншi пәндердi оқығанда одан әрi жетiлдiруге ұйытқы болады, оқу материалын бiр-бiрiне ұштастыра бiлуге дағдыландыруы ой-санасын дамытады. Оқытудың бастауыш мектебiнде әдебиетпен қатар балаларды есеп-шотқа үйрету, бiртiндеп арифметиканы, алгебра мен геометрияны оқыту қажет. Ибн Халдун математика ғылымын ерекше бағалаған, ол математика өзiнiң логикалық құрылымына сай жастардың интеллектiсiн дамытады, шындықты мойындауға, өзiн тәртiптi ұстай бiлуге тәрбиелейдi дегендi айтады. 


Ұстаз алдында тұрған маңызды мақсаттың бiрi оқу құралдырын таңдай бiлу керек дейдi. Кейбiр авторлар өз оқулықтарына барлық ақпараттарды кiргiзуге талаптанып, балалардың түсiнуiне кесiрiн тигiзедi. Яғни, көлемi шағын, қысқа жазылған оқу құралында ғылымның соңғы жетiстiктерiнiң бәрiнен мәлiмет беруге тырысу медресе оқушысының бiлiмге деген ынтасын қайтарады. 


Ибн Халдун бойынша оқыту үрдiсi әр уақытта оқуды қабылдаудың жалпы заңдылықтарымен қатар жүргiзiлiп, ешқашанда пәндi түсiндiрген кезде қиын жағынан бастамау керек дейдi. Мысалы, алғашқыда пән жайлы жалпы мәлiмет, екiншiсiнде пән мазмұндарына жалпы сипаттама берiп, содан кейiн оқу материалының түсiнiксiз пiкiр-талас туғызатын бөлiмдерiн оқушылармен бiрге отырып қарастыру, оқушылардың қисынды ойлау ерекшелiктерiн дамытуға болады деп есептейдi. 


Жоғары басқыштағы бiлiм берудегi ең нәтижелi оқыту әдiсi – ғылыми мәселелердi талдау, олар бойынша пiкiрсайыстарын ұйымдастыру қажет деген пiкiрдi ұсынды. Оқушы тек тыңдаумен шектелiп, сайысына қатыспайтын болса, оның жүйелi логикалық ойлау қабiлетi ұшталмайды. Сондықтан оқытушы пiкiр алмасуға қатыспаған шәкiрттердi әңгiмелесу сайысына қатысуға дайындауы керек. 


Ибн Халдун ертедегi араб елдерiндегi қалыптасқан бiлiм iздеу салтын мойындаған. Әр ел ұстаздарының ғылыми ой-тұжырымдарымен танысу, олардың оқыту әдiстемелерiне көңiл қою, ғылымның мән-мағынасын, амал-тәсiлдерiн үйренуге жағдай туғызады деген пiкiр айтады. 


Бұл кезде Араб халифатында IX-XIII ғғ. ғылымның шарықтап дамыған кезi болды, адам және оны тәрбиелеу мәселесi, тәрбиенiң мақсаты мен құралдары, оның мазмұны мен жеке тұлғаны қалыптастырудағы ролi – ғылыми бiлiм әдiстерi, оқытудың ұстанымдары мен амал-тәсiлдерi, оқытушы мен оқушылардың қарым-қатынастары жайлы жалпы педагогикалық және дидактикалық идеялардың мән-маңызы мен әдiс-тәсiлдерi туралы осы құнды тұжырымдамалар жасалды. Таяу және Орта Шығыста IX-XIII ғғ. ислам дiнiнiң және оның дiни догмалары мен мұсылмандық құқығы үстемдiк құрып тұрғанның өзiнде ғалымдар тәрбиенiң гумандық тұжырымдамаларын ұсынып оларды бiлiм және тәрбие беру iсiнде жүзеге асыруға ұмтылды. 


XVI ғасырдың басында Таяу Шығысты түрiктер жаулап алып,  Осман империясының қол астына кiргіздi. Араб елдерiнiң төрт жүз жыл бойы түрiк иелегiнде болуы, бiлiм берудiң құрылымы мен мазмұнына айтарлықтай өзгерiс әкелген жоқ. Бастауыш мектеп, орта және жоғарғы медреселерде Құран, мұсылмандық құқық, түрiк, парсы, араб тiлдерi мен әдебиеттерiн оқытумен бiрге математикадан қысқартылған бағдарламалар бойынша бiлiм беру сабақтары бұрынғысынша жүргiзiлдi. 


Медреселер арасындағы жоғарғы деңгейдегi мамандар (әкiмшiлiк) даярлау Стамбулдағы сегiз медресенiң құзырына берiлдi, ал қалған медреселер хатшы және сот қызметкерлерiн дайындады. 


Араб халифатындағы ағарту саласының төмендеуiне IX ғасырдың соңы мен XIII ғасырдың аяғында христиан дiнiн уағыздаушылардың жорықтары және XIII ғасырдағы монғолдардың шабуылы бүкiл Орта Азия, Иран, Ирак және Сирияны талан-таражға салуы тiкелей әсер еттi. XIV ғасырдың соңында Ақсақ Темiрдiң жорығынан кейiн аттары аталған елдердiң қалалары бос қалып, сауда-саттық және мәдени байланыстар үзiлiп мемлекеттердiң мәдени деңгейлерi төмендеп кеттi. Сонымен, XIV- XV ғасырларда шығыс мұсылман елдерiнiң Батыс Еуропа елдерiне қарағанда әлдеқайда әлеуметтiк-экономикалық және тұрмыстық-шаруашылық жағынан артта қалуы тәрбие жүйесiне де керi әсер еттi. Бiрақ, Араб халифатының мәдениетi, ғылым және бiлiм саласындағы мұның алдындағы мол табыстары Батыс Еуропаның тәрбие мен бiлiм саласына игi ықпал жасады.  

Үндістанда ортағасырлық мәдениет пен бiлiм беру Гуптi империясы (V ғ.) құлағаннан кейiн қайтадан жандана бастады. Бiрақ, қоғамдағы касталық жүйе сақталып, халықтың кейбiр жоғары касталық топтары ғана бiлiм алуға мүмкiндiк алды. Брахман балалары дiни қызметкер лауазымына дайындалса, кшатр (әскерилер) мен вайшы (саудагер, дихандар) балаларын практикалық iс-әрекеттерге оқытуға бағытталды. Мысалы, вайшы балалары егiн егу, жердiң құнарлығын, көлемiн анықтау, суландыру, т.б. әрекеттерге үйретiлуімен қатар, мектептерде жағрапия, шетел тiлдерiн бiлу, сауда-саттық операцияларын үйренумен шұғылданды.  

Буддистiк бiлiм беру жүйесi демократиялық негiзде болғандықтан касталық бөлiнудi мойындамады. Буддистер үйде оқытудан бас тартып, бiлiм берудi монахтарға тапсырғандықтан,  монастрларда балалар мен жеткiншектер 10-12 жыл оқыды. Оқыту дiни-философиялық негiзде жүргiзiлiп, оқыту бағдарламаларына грамматика, лексика, медицина, философия, логика пәндерi енгiзiлдi.  

Бiртiндеп брахман және буддистiк педагогикалық дәстүрлер жақындап, бiркелкi мәдени бiлiм беру жүйесi қалыптасты. Бұл жүйе ХI-ХII ғ.ғ. Үндістанды мұсылмандар жаулап алғаннан кейiн төмендеп кеттi.  

Мұсылмандарды оқыту мен тәрбиелеудiң басты шарты – араб тiлiнде Құранды оқу. XVI-XVII ғ.ғ. көптеген мектептерде оқыту парсы тiлiнде жүргiзiлiп, мемлекеттiк шенеунiктер мен ғалымдар осы тiлді жұмыстарында пайдаланады.   

Мұсылмандардың бiлiм беру жүйесi орта ғасырдағы Үндістанды бүкiл мұсылман дүниесiндегi оқыту жүйесiмен ұқсас болған.  

Оқушылар бiлiмдi үй мұғалiмдерiнен және мектептерден алған, ал мектептер болса мешiттердің  қарамағында болды. Оқытуды көп жағдайларда жеке оқу орындары мен жалданған мұғалiмдер жүргiздi.  

Мұсылмандар мектептерiнiң төрт түрi: бастауыш және жоғарылау бастауыш бiлiм, Құран мектебi (Қасиеттi кiтапты оқу, жазу және есептеу); парсы мектебi (есеп, парсы тiлiндегi Саади, Хафиз поэзия үлгiлерiн оқу және жазу); парсы тiлi және Құран мектебi (алдыңғы екi мектептер бағдарламасы бойынша); ересектерге арналған араб мектептерi (Құранды талдау және оқу, парсы дәстүрiндегi әдеби бiлiм оқушыларға жүйелi исламдық бiлiмдер берген).

Мұсылмандар жоғары бiлiмдi медреседе және монастырлық оқу орындарында - даргабахта алатын. Ең iрi даргаб Делиде, медреселер Хайрабадта, Жампурада, Фирозабадта болып, XVI-XVII ғ.ғ. бұл оқу мекемелер ағарту орталықтарына айналып, атақтары көршiлес мемлекеттерге кең тараған.  


Медреселерде оқу парсы тiлiнде жүргiзiлiп, мұсылман-студенттер араб тiлiн оқыды. Оқу бағдарламаларына грамматика, риторика, логика, дiнтану, метафизика, әдебиет, заң негiздерi кiредi.  

Оқыту көпшiлiгiнде ауызша жүргiзiлгенiмен, кейiн келе оқу әдебиеттерiнiң көбеюiне байланысты студенттер өздiгiнен бiлiмдерін толықтырып отырды. 

Үндістандағы ортағасырлық мұсылмандардың бiлiм берудi реформалауы XVI ғасырға жатады. Оның басы-қасында ұлы Могол әулетiн құрған Бабыр (1483-1530 ж.ж.) мектептерінің алдына қойған басты мақсаты – мемлекетке шын берiлген қызметкерлер даярлау едi. Бұл ұстанымды император Акбар (1542-1605 ж.ж.) және оның сенiмдi кеңесшiсi Абдул Фазл Аллами (1551-1602 ж.ж.) бiлiм беруде және тәрбие жүйесiнде одан әрi жетiлдiрiп отырды.  

Император Акбар зайырлы ғылым оқу жоспарларына арифметика, алгебра, геометрия, медицина, агрономия, басқару негiздерi, астрономия пәндерiн енгізіп, мiндеттi түрде оқытуға тапсырма берген.  

Акбар мен Алламидың жоспарлары бойынша кастылары мен дiни сенiмдерiне қарамай оқушылардың бiркелкi зайырлы бiлiм алуларына жағдайлар жасауға талпынды. Бiрақ, материалдық-педагогикалық алғышарттардың болмауы, нақты бақылау жүргiзiлетiн бiлiмдi адамдардың аздығы белгiленген жоспарларды iске асыруға мүмкiндiк бермеді. 

Қытай тарихында ортағасырлық дәуiр б.з.б. бiрiншi мыңжылдықтан XIX ғасырдың аяғына дейiнгi кең мағыналы кезеңдi алады. Бұл дәуiр бiрнеше кезеңдерге бөлiнiп, педагогикалық ойлар мен мектеп iстерiне байланысты біраз жетістіктерге қол жеткізді.

Мәселен, Цинь патшалығы (б.з.б. II ғасыр) кезiнде жазу таңбалары азайтылып, хат тануды, оқытуды жеңiлдеттi. Орталықталынған бiлiм беру жүйесi жасалынып, үкiметтiк және жеке меншiктi мектептерде бiлiм берiлдi. Бұл жүйе ХХ ғасырдың басына дейiн жұмыс жасады.  

Хань патшалығы (б.з.б. II ғасырдан ж. з. II ғасыр аралығы) кезеңiнде қағаз шығып, оқу құралдарының дайындалуы оқу сапасын көтердi. Бұл кезеңде үш сатыдан тұратын бiлiм беру жүйесi – бастауыш, орта және жоғары мектептердiң бет-бейнесi айқындалып, оқытуда үлкен жетiстiктерге жеткен. Iрi қалаларда бiрiншi жоғары оқу орны мемлекеттiк мекеме деп есептелiп, ауқатты отбасылардың балалары оқып, осындай мектептерде 300-ге жуық студенттер бiлiм алды.  

Хань дәуiрiндегi тәрбие мен бiлiм берудiң идеологиясы - Конфуцийдiң саяси-әлеуметтiк iлiмi болды. Мектептерде классикалық Конфуций трактаттары басты пәндер ретiнде жүргiзiлдi. Бұл пәндердің толық оқу курсы Конфуций қағидаларын ұғынып, түсiнуді қамтамасыз етті. Курсты бiтiргеннен кейiн білім алушылар емтихан тапсырып оларға ғылыми дәрежелер берiлетiн. Бұл мектептi бiтiрген жастар мемлекет аппаратына қызметке қабылданатын.  

Біздің дәуіріміздің III-Х ғ.ғ. ортағасырлық Қытайда мәдениет пен бiлiм беру деңгейi көтерiлiп, “алтын ғасыры” аталып, онда оқу мекемелерiнiң саны өстi. Университет типтес алғашқы оқу орны ашылып, мемлекеттiк емтиханға әлеуметтiк жағдайларына қарамай тiлек бiлдiрген әрбiр адамдар жiберiлдi.  

Жоғары оқу орындарында ғылыми атақтар Конфуцийдiң бес классикалық трактаттары бойынша: “Өзгерiс кiтабы”, “Этикет”, “Көктем және күз”, “Поэзия кiтабы”, “Тарих кiтабы” берiлдi. 

“Алтын ғасырдың” аяғында бiлiм беру жүйесi практикалық қажеттiлiктi өтей алмайтын күй кештi. Конфуций идеологиясы догмаға, схоластикаға айналды, сондықтан бiлiм берудегi дағдарыстарды жою қажеттiлiгi туды.

Қытайдағы тәрбие мен бiлiм берудегi дағдарысты шешуде философ және педагог Чжу Си (1130-1200 ж.ж.) конфуций идеясын жетілдіруді көздеді.  

Монғол әулетi Юань (1279-1368 ж.ж.) кезiнде дәстүрлi қытайлық тәрбие және оқыту жүйесiмен қатар моңғол мектептерi мен жазулары жаппай тарай бастады. Жаратылыс және математикалық ғылымдардың дамуы арқасында математикалық, медициналық, астрономиялық және басқа арнайы мектептер ашылды.

Қытайдың ортағасырлық бiлiм беру тарихында, әсiресе, Мин әулетi (1368-1644 ж.ж.) басқару кезеңiнде жалпыға бiрдей бастауыш бiлiм беру мәселесi көтерiлiп, элементарлық оқу орындарының саны өстi. Пекин мен Нанкинде жоғары әкiмшiлiкке кадрларды даярлау мақсатында жоғары оқу орындары жұмыс жасай бастады.  

Манчжурлық Цин әулетi (1644-1911 ж.ж.) кезiнде бiлiм беру саласында өзгерiстер болмай, тәрбие мен бiлiм беру тоқырауға ұшырады. Бiлiм гуманитарлық бағдар алып, сырт өмiрмен қатынасын үзiп, көршiлес және алыс елдер жайлы оқушылар ешқандай ақпараттар алмады. Балалардың санасына “Қытайдан басқа дүние жоқ” деген сенiмдердi қалыптастырды. 

Ұл балаларды сауаттануға оқыту 6-7 жастан басталып, мемлекеттiк мектептерде аздаған қаражатқа оқыды, оқу 7-8 жылдарға созылды. Қыз балалар үйлерiнде тәрбиелендi, ал ауқатты отбасыларында мұғалiмдердi жалдап оқытса, кейбiреулерi жеке меншiктi мектептерге балаларын оқуға бердi.

Оқытудың алғашқы кезеңдерiнде 2-3 мың иероглифтердi (әрiптердi) жаттап алулары тиiс едi. Бастауыш мектепте емтихан тапсырғаннан кейiн, мектептің келесi сатысында бiлiмдерiн жалғастырады. Оқу бағдарламаларына философия, әдебиет, тарих, стилистика енгізiлдi. Оқу құралдары ретiнде Конфуцийдiң “Төрт кiтапшасы” мен “Бес кiтапшасын” пайдаланды.

Өзiн-өзi тексеруге арналған сұрақ-тапсырмалар:

1. Орта ғасырдағы Араб халифатындағы педагогикалық ойлар мен бiлiм берудiң басты даму кезеңдерiне сипаттама беру.

2. Тәрбие мен бiлiм беру мәселесiмен айналысқан белгiлi философ-энциклопедистердi атап, бiреуiнiң педагогикалық идеяларын талдау жасау.

3. Парсы және Осман империясындағы исламдық бiлiм берудiң ерекшелiктерiн дәлелдеңiз.

4. Орта ғасырлардағы Үндістандағы тәрбие мен бiлiм берудiң жаңалығы мен дәстүрiн ежелгi дәуiрдегi тәрбиемен салыстыру. 

5. Орта ғасырдағы Қытайда мектептердiң басты даму кезеңдерiне сипаттама беру.

6. III-X ғғ. Қытайдағы бiлiм беруді не себептен  “алтын ғасыр” деп атады.

Реферат тақырыптары:

1. Таяу және Орта Шығыстағы (VII-XVII ғ.ғ.) бiлiм беру мен педагогикалық ойлар.

2. Араб халифатындағы көрнектi философтардың педагогикалық идеяларын жүйелеу.

3. Орта ғасырдағы Үндістанда тәрбие мен бiлiм беру.

4. Орта ғасырдағы Қытайда тәрбие мен бiлiм беру.

7.  Антика заманындағы Византиялық педагогикалық ой-пiкiрлер

Ежелгі шығыстық өркениет ұсынған алғашқы мектеп үлгілері антикалық, яғни ежелгі гректік-римдік дәуірде өз жалғасын тапты. Ежелгі Греция мен Римдегі, Эллиндік кезеңдегі мемлекеттерде өскелең ұрпаққа білім беру ісінің мазмұны, әдістері, оқу-тәрбие істерін ұйымдастырудағы жетістіктері және оларды сол замандағы философтардың рефлексия деңгейіне дейін көтеріп қарастыруы, мектеп пен педагогикалық пікірлердің дамуына игі ықпал жасады.

Антикалық дәуір өркениетінің территориялық шекарасы өте кең де, уақыт өлшемі – ұзақ. Ол б.з.д. 3-2 мыңжылдықта Эгей теңізіндегі аралдарда олардың жағалауындағы құрлықта ежелгі грек мәдениеті пайда болғаннан бастап, б.з.д. V ғасырда гректік-римдік әлемінің біржола ыдырап, орта ғасырлық өркениеттің бастау алуына дейінгі дәуірді қамтиды. 

Өйткені, антикалық әлем өзінің жан-жақты даму сатысында Атлант мұхитынан Египетке (Мысыр), Орталық Азия мен Үнді секілді үш құрлықтың жерін қамтиды.

Б.з.д. Эгей теңізінің аралдарында ең алдымен Критте және Грекия жерінде экономикасы мен мәдениеті жағынан Египет, Кіші Азия, Финикия және Қосөзен сияқты ежелгі Шығыс өркениетіне ұқсас ерекше мәдениет түрі қалыптасты. Осындай өзіндік мәдени даму жағдайында б.з.д. 3-ші мың жылдықта Критт аралында ежелгі шумерлік жазуға ұқсас пиктографиялық белгілеріне қарай жазу пайда болды, ғибадатханалар мен  сарайлар шаруашылық қажеттіліктерін бейнелейтін жазумен безендірілді. 

Б.з.д. 2-ші мыңжылдықтың ортасында бұл аймақта абыздар (жрецтер), патша сарайының қызметкерлері, тіпті қалалық бай тұрғындар арасында буындық жазуды меңгеру кең етек жайды. Криттік жазуда кейін дауысты және дауыссыз дыбыстарды білдіретін белгілер пайда болды.

Ежелгі Шығыстық өркениет сияқты бұл жерде де оқытудың алғашқы орталықтары ғибадатханалар мен патша сарайларында құрылды. Мәселен, крит патшасының сарайында хатшы қызметшілер мен олардың шәкірттеріне арналған арнайы орындар болған. Криттік хатшылар жазу ісінің бұлжымайтын ережелерін жасады, жазу солдан оңға қарай және жолдардың орналасуы жоғарыдан төмен қарай орналастырылған. Сондай-ақ, олар бас әріптерді жаңа жолдан бастап жазуды ойлап тапты. Осының өзі кейінгі ғасырларда еуропалық жазба мәдениеті мұрасына айналды.  

Ежелгі Греция мен Криттегі мәдени даму б.з.д. ХІІ-ХІ ғасырларда Балқан түбегінің грек жағалауларын мекендеген жауынгер тайпалардың басып кіруіне байланысты тоқтап қалды. Б.з.д. IX-VIII ғасырларда Грециядағы жасөспірімдерді тәрбиелеу мен оқыту ісі аты аңызға айналған ежелгі грек ақыны Гомердің “Илиада”, “Одиссея” дастандарында бейнеленген. Гомердің үй ұстаздарынан тәлім алған, көбіне ақсақалдардан тәлім-тәрбие алып, олардың тілі өте бай, аңыздарды, құдайлардың іс-әрекетін, өз тайпасының тарихын жақсы білетін, ән салып, музыкалық аспаптарда ойнап, жазған хаттарды оқи алатын, ақыл-ойы терең, адамгершілік қасиеті мол және дене күші мығым, жан-жақты жетілген адам бейнесін жасады. Көне дәуірдегі гректерге денесінің шымыр болуы және кісінің қару қолдануға жарамдылығы адамдық қасиеттің негізгі белгілері ретінде саналғандықтан, эпикалық поэмаларда бұл туралы “төзімді, мықты, бұлшық еті ойнаған” деген мінездемелер жас ұрпаққа үлгі ретінде ұсынылған. Гомердің шығармаларында адамгершілік тәрбиесінің мұраттары да ашып көрсетіледі, бас кейіпкер “әділетті, сенімді, әдеп-ғұрыпты қастерлей білетін адам ретінде бейнеленеді. Сөйтіп, Гомер “ақылды”, жан-жақты дамыған кейіпкердің бейнесін жасады.

Б.з.д. VIII-VII ғасырлардағы ежелгі гректердің дәстүрлі тәрбиесі туралы мағлұматты Гесиодтың “Еңбек және уақыт” деп аталатын поэмасынан кездестіруге болады. Поэмада күнделікті тіршілік заңдылықтары жастарға өсиет ретінде көркем тілмен баяндалып, адамның ең басты қасиеті еңбексүйгіштік болуға тиісті деген уәж беріледі.

Спартада рухы күшті және дене бітімі қуатты дамыған адамды тәрбиелеу дәріптелді, бірақ оның сауатын ашуға, оқу-жазуға үйретуге, білімін көтеруге мән берілмеді. Кезінде Аристотель спарталық жастардың әскерде соғыс қимылдары кезінде өздерін сенімді ұстайтынын атап өтумен бірге олардың дүниетанымдарының шектеулілігінен бос уақыттарын  дұрыс пайдалана алмайтындықтарын спарталық тәрбие жүйесінің ең басты кемшілігі деп есептеді. Керісінше, Антикада жасөспірімдерге жан-жақты білім берілді. Бұл айырмашылық Фулкидидің “Тарихында” келтірілген афиналық Периклдің “біздің мемлекетіміз Эллададағы ағарту ісінің орталығы, менің ойымша бізде әрбір адам көптеген кәсіпке бейімделе алады деп есептеймін” деген сөзінен айқын сезіледі.

Спартада жан-жақты жетілген азаматтарды тәрбиелеу ісі тұтастай мемлекет тарапынан қадағаланып отырды. Алғаш рет адамзат тарихында тұлғаны мәдениеттендіру тәжірибесі жүзеге асырыла бастады.  

Спарталықтардың қоғамдық тәрбиесі, олар өмірге келген алғашқы күннен басталды. Тарихшы Плутархтың айтуынша, жаңа туған нәрестені ақсақалдар алқасы тексеруден өткізді. Әлсіз және кемтар балаларды Тайгет шыңырауына лақтырып, ал дені сау мықтыларын тәжірибелі емізушілерге беретін. Спарталық сүт аналар (біреудің баласын емізушілер) бүкіл Грецияда жақсы тәрбиешілер ретінде бағаланып, олар нәрестелерді құндақтамай, денелерін бос қоятын, тамақты мөлшерімен ішуге және талғамауға, қараңғыда қорықпауға үйретті.   

Үстем тап балалары 7-ден 18 жасқа дейінгі аралықта мемлекеттік тәрбие мекемелерінде тәрбиеленді, мұнда дене тәрбиесіне ерекше мән берілді, жасөспірімдердің денесін шынықтыруға, оларды аштыққа, шөлге, суыққа, қиындыққа, шыдамдылыққа жаттықтыруға, соғыс өнерін үйретуге айрықша көңіл аударылды. Сонымен бірге әскери қимылды ойындар, музыка тыңдау, дидактикалық ойындар, ән айту және діни билерді игеру әрекеттеріне дағдыландырылды. Мектептегі оқу сауат ашумен шектелді. Спарта тәрбиесінің мақсаты – қатаң тәртіптілік, жауына деген қатігездік, қайырымсыздыққа тәрбиелеу еді. Оларға ауық-ауық құлдардың  жатақтарына шабуыл жасап, кейде құлдарды өлтіруге дейін құқық берілген болатын.

Дәулетті отбасының 18-20 жастағы жастары әскери міндеттерді атқаруға тартылып, бекіністер салу, теңізге жүзу және қала гарнизонында әскери қызмет атқаруға тиіс болды.

Спартада мемлекет қарамағында тәрбие беру ұзаққа созылғанымен, ол үш кезеңге: 7-ден 15 жасқа, 15-тен 20 жасқа, 20-дан 30 жасқа дейінгі кезеңдерге бөлінді. Соңғы кезеңде 20 мен 30 жас аралықтарында дарынды, қабілетті деген жігіттер мемлекетті басқару ісіне даярлану үшін атақты философтардың тобына кіріп, мемлекеттік басқару істерін жүргізуге қажетті білімдерін толықтыратын болды. Ал қалған 20 жастан асқандары он жылдар бойы әскери қауымдастықтың мүшесі ретінде әскери міндеттерін атқарды.   

Спарта мемлекетінің қыз балалары дене күші мен әскери (диск лақтыру, найзаласу, қылыштасу) жаттығуларымен шұғылданып, шағын көлемде жалпы білім алу дайындығынан өтеді.

Бірінші кезеңде бала 7 жасқа келгенде барлық спарталық ұлдарды жинап агелдарға, оның ішінде илдарға бөлді. Агелді ақылымен және гимнастикалық жаттығуларда көзге түскен ұлдардың бірі басқарады. Плутарх агелді “тіл алу мектебі” деп атаған, ұл балалар мұнда “бағыну мен бұйрық беру өнеріне” жаттығатын болған. Басқаша айтқанда, билік басындағылардың айтқанын бұлжытпай орындайтын тіл алғыш азаматтар болуға дайындалған. 

13 жастан бастап жеткіншектер, Плутархтың айтуынша, “гимнастикалық жаттығулар мектебінде” оқып тәрбиеленген, оны ақсақалдар тағайындаған “педон” басқарған. Бұл мектептер аға буын өкілдерінің қамқорлығында болған. Спарталық жасөспірімдердің бәрі де әскери өнерге жаттықтырылған, олармен адамгершілік тақырыптарына әңгімелер өткізіліп отырған. Әңгіме барысында айтылатын ойдың нақтылығы мен қысқалығына үлкен мән берілген. 

14 жастан бастап ұлдар “Эйрен” сатысына дене күшін молықтыру және музыкалық дайындық алу сатысына көшірілетін болды. Жастардың күшін және ән айту, флейтада ойнау қабілетін байқау үшін жыл сайын халық алдында “агон” деп аталатын сайыстар өткізіліп тұрды. Өйткені, гимнастикалық және музыкалық сыннан өткізу жастардың әскери дайындық деңгейін анықтауға мүмкіндік береді деп саналды.  

Жеткіншектердің төзімділігі мен шыдамдылығын тексеру жарыстары шыбықпен сабау түрінде де жүргізілді. Бұл туралы Плутарх өзінің “Спарталықтардың нақылдары” деген еңбегінде: “Спартада ұлдарды сынақ кезінде шыбықпен сабаған, олардың арасында өліп кететіндері де болған. Соған қарамастан ұлдар жарысқа құлшына кірісетін, жеңіске қол жеткізген бозбала даңққа бөленіп, танымал болады”, - деген. Плутарх мұндай тәжірибені асқан қатігездік деп есептеді. Осылай спарталық жастар мемлекеттік тәрбиенің барлық кезеңдерінен өткеннен кейін ғана толық құқылы азаматтар қатарына қосылатын болған.  

Демократиялық Афинада балалар 7 жасқа дейін отбасында тәрбиеленген. Ата-аналар мұнда балалардың дене дамуы мен дәстүрлі адамгершілік қасиеттерін қалыптастыруға баса көңіл бөлген.

7 жасқа келгенде афиналық балалардың бір бөлігі үшін мектепте оқу кезеңі басталатын. Дәулетті отбасыларында мектепте оқитын кішкентай балаларға қамқорлық жасау, күтіп-бағу – тәрбиеші құлдар-педагогтарға жүктелді. “Педагог” деген сөз “баланы алып жүруші” деген мағынаны білдіретін. 

Афинадағы классикалық кезеңдегі алғашқы оқу орны  “Дидаскалейон” – жекеменшік әрі ақылы оқу мекемелері жұмыс жасады. Тәрбие мақсатына сәйкес жастарды рухани және организмін дамыту тәрбиенің басты мазмұнын құрады. 

Афиналықтарда мектептің мусикалық және гимнастикалық-палестра деген екі түрі болды.  

Мусикалық мектептер мен палестраларда оқу курсын аяқтаған ақсүйек отбасыларының балалары бұдан кейін 16-18 жастың аралығында гимназияларда білімдерін жетілдірді. Б.э.д. V-ІV ғасырларда Афинада Академия, Ликей, Киносарг деп аталатын үш гимназия жұмыс істеген. Бұл мекемелерде атақты шешендер мен ақындар жастармен өсиет әңгімелер өткізді.
Академия гимназиясы қасиетті ормандағы аты аңызға айналған афиналық батыр Академнің ғибадатханасында орналасқан. Платон өз шәкірттерін дәл осы жерде оқытқан. Ликей гимназиясы мифтік тұлға Аппалон Ликейскийдің ғибадатханасының қасында болғандықтан, мұнда жастарды Аристотель оқытқан. 

Киносерг гимназиясында ақсүйектерден басқа афиналық жасөспірімдер оқи алатын болған. Бұл жерде киниктердің философиялық мектебінің негізін қалаған Антисфен сабақ жүргізген.

Б.з.д. V ғасырдың соңы мен ІV ғасырдың басында Афинада және Элладаның басқа да қалаларында логика мен шешендік өнерге үйрететін софист-мұғалімдердің жеке мектептері ашылады.  

Ежелгi грек өркениетi дүниежүзiне атақты философтарды берумен қатар олардың тәрбие жөнiндегi тұжырымдамаларындағы бағалы пiкiрлер Батыс Еуропадағы педагогикалық ой-пiкiрлердің қалыптасуына негiз болды.

Солардың бiрi – Пифагор (б.з.д. VI ғ.) жастардың адамгершiлiк қасиеттерiн тәрбиелеудiң ережелерiн жүйелеп мұғалiм мен оқушы қарым-қатынастарына гуманитарлық тұрғыдан сипаттама берген. Адам дамуының жас шамаларына бөлуде 7 санын негiзге алады. Баланың бiрiншi жетi жасында тiсi түссе, екiншi 14 жасында жынысы жетiлсе, үшiншi 21 жасында мұраты өседi. Сондықтан оқыту мен тәрбиелеу жас деңгейiне қарай ұйымдастырылуға тиiс балаға–сәби деп, жеткiншекке–бала деп, жас жiгiтке–жеткiншек деп қарамау керек, ал қарттар ақылынан адаспауға тиiс дегендi айтады.

Ежелгi Грецияның бiрiншi қатардағы философы Гераклит (б.з.д. 520-460 ж.ж.) бiрнеше негiзгi педагогикалық идеяларды ұсынды, ол әр адам оқуға қабiлеттi және адамгершiлiк қасиеттi, өз мiнез-құлқын тәрбиелей алады; ақыл мен сезiм – танымның басты құралы; ақыл –шындықты танудың басты белгiсi, оның мәнiн ұғындырады дегендi айтты.

Гераклиттің тәрбие мен оқыту ісінде табиғи заңдылықтарға, ақыл мен сезімге сүйену идеясын ежелгі грек философы Демокрит (б.з.д. 460-370 ж.ж.) ары қарай дамытты.

Энциклопедист-ойшыл, дүниеге материалистік көзқарастың негізін қалаушылардың бірі болған – Демокрит сезім мен ақыл арқылы берілетін білімнің айырмашылығын анықтай отырып, таным туралы жаңа теорияның негізін қалады. Ол сезімді “тұманды таным” деп есептеді, балалар ойлауға үйретілуге тиіс; балаларды дұрыс тәртіпке жаттықтыру керек, бірден “жақсы адам болып тумайды, ол жаттығудың нәтижесінде қалыптасады”; баланы еңбекке үйрету өте маңызды деген пікірлер айтты. Сонымен бірге Демокриттің пікірінше, өзін-өзі жетілдірудің негізі баланың қызығушылығынан басталады, ал мұғалімнің міндеті – сендіру арқылы балалардың қызығушылығын ояту. Мұғалiм баланың табиғаты мен тәрбиенi байланыстырушы болып табылады деп, оны “микрокосм” деген терминмен атаған.

Ежелгі Грецияда педагогикалық ой-пікірлерімен танымал болған ойшылдардың бірі – Сократ (б.з.д. 470-399 ж.ж.). Егер софистер ақиқатты танып білуге болмайды десе, олардың замандасы және қарсыласы Сократ ақиқатты пікір-талас арқылы тануға болады деп санаған. Замандастарының айтуы бойынша, Сократ уақытының көпшілігін алаңдарда, гимназияларда жастармен әңгімелесумен өткізген. Сократ – адамның табиғи дарыны туралы iлiмнiң негiзiн қалады, ол адам өзiн-өзi тану арқылы дарын қабiлетiн дамытады, бұл адамның өзiн жетiлдiрудегi басты жол деп есептедi.  

Сократ эвристикалық оқыту әдісін қуаттады. Оның артында қалған педагогикалық шығармалары жоқ, бірақ бізге оның ой-пікірлері көптеген шәкірттерінің естеліктері арқылы жетті. Сократ өзінің педагогикалық тәжірибесінде диалог әдісін кеңінен қолданған. Ақиқатты өз шәкірттерімен диалог жүргізу арқылы айқындауға тырысқан.

Сократтың әйгілі шәкірттерінің бірі Ксенофонт (б.з.д. 430-355 ж.ж.) “Киропедия” немесе “Кирдің тәрбиесі” деген педагогикалық романдарында билеушінің тәрбиесі мен білімі туралы өз пікірін білдіре отырып, афиналық және спарталық тәрбие жүйесін талдайтын бірқатар жалпы педагогикалық идеяларды ұсынады. Ол жеке тұлғаға білім беру үдерісінде мәнеріне келтіріп сөйлей білу өнеріне үйретудің рөлін жоғары бағалады. Оның негізгі кейіпкерлері гректің классикалық шешендік өнерінің барлық ережелеріне сәйкес үлгіде сөйлейді. Ксенофонттың пікірінше, білімді адам пікір-таластыру өнерін өте жақсы меңгеріп, талдай білуі тиіс. Ол жастарға білім беру ісі жеке адамдардың қолынан алынып, Спартадағы сияқты мемлекеттің бақылауында болуын талап етті.

Ксенофонт тәрбие ісінде әділеттілікке үйретуді бірінші орынға қояды, балалар күн сайын ересектердің адамгершілік іс-әрекеттерін көрсін, үлгі алсын, тәрбие үдерісінде сәбилік, балалық шаққа емес, жасөспірімдік кезеңге ерекше көңіл аударылсын, оның ақыл-ойын дамытуға көңіл бөлінсін дейді.

Сократтың атақты шәкірті Платон (б.з.д. 428/427-348/347 ж.ж.) жоғарыда аталған үш афиналық гимнасиясының бірінде философиялық мектептің – Академияның негізін қалап, оған өзі жетекшілік етті.

Академиядағы білім мазмұны жан-жақтылығымен ерекшеленді, онда математика, диалектика, астрономия, жаратылыстану, т.б. ғылым салалары оқытылды. Сократтың бiлiм әңгiмелесу, пiкiр-талас, диалог амалдарын жетiлдiру арқылы берiлуi керек дейтiн пiкiрлерi, оның шығармаларында кеңiнен талданады. 

Платон мемлекеттік мектептер жүйесін құру идеясын ұсынады, аристократиялық мемлекет-полисте отбасындағы бала тәрбиесі мен мектептегі оқыту ісі мемлекеттің бақылауында болуға тиіс, соның мүддесін көздеуі керек деген пікірді айтады. Тіпті полистегі билік орындары некелесу барысында реттеп отыруға міндетті. Осы іске арнайы бекітілген жетекші адамдар дүниеге дені сау ұрпақ әкелетін ата-аналар жұбын өздері таңдап, жаңа туған нәрестелерді қоғамдық сүт аналар (кормилица) мемлекеттік тәрбиелеу үйлерінде емізулері тиіс. Сәбилерді 3-6 жас аралығында тәрбиелеу ісі ғибадатханалар маңында арнайы жабдықталған алаңдарда тәрбиешілердің көмегімен жүзеге асырылуы қажет делінді. Ал 12-16 жастағы жасөспірімдер палестралар мен гимназияларда оқуларын жалғастырып, мемлекеттік және әскери қызметке дайындалуға, ақсүйектердің 18-20 жастағы жас жігіттері эфебияларда әскери-гимнастикалық және философиялық жаттығулардан өтуге тиiс, бұл әскери қызмет атқарумен бірдей дейдi. 

Үлгiлi қоғамда әрбiр азаматтың жалпыға бiрдей мiндеттi (үш жылдық) оқудың қажеттiлiгiн айтып, хат танытудың, математикадан бастауыш бiлiм берудiң, еңбектiң алғашқы элементтерiн игертудiң бағдарламасын жасады. Бiлiм берудiң ойын түрiнде жүргiзiлуi және оның тәрбиелiк ұстанымы Платонның жалпы оқыту тәжiрибесiне қосқан үлкен үлесi деуге болады.

Мектептегі білім берудің мазмұны мен тәрбиенің мәні, оның “Протагор”, “Федон”, “Мемлекет”, “Федр” деген еңбектерінде қарастырылған. Платонның идеяларын жалғастырушы әрі оның шәкірті ежелгі дәуірдің көрнекті ойшылы және педагогы Аристотель (б.з.д. 384-322 ж.ж.) болды. Ол ІV ғасырдың аяғына қарай Балқан түбегін, Жерорта теңізінің шығысын, Иран, Орта Азия, Үнді жерлерін жаулап алып, әлемдегі ең ірі империя құрған Александр Македонскийдің (б.з.б. 356-323 жж.) тәрбиешісі болатын. Аристотельдің энциклопедиялық танымы ерте дәуірдегі ғылымның даму деңгейінің көрсеткіші деуге тұрады.  

Ол өзінің Ликейінде перипатетикалық (грекше – перипатетикос – қыдырып жүру) мектеп құрды. Мұнда оқыту серуендеп жүру кезінде жүзеге асырылды. Аристотель өз шәкірттері үшін бірнеше еңбек жазды, олардың ішіндегі ең күрделісі ретінде – “Метафизиканы” атауға болады. Сонымен бірге Аристотельдің логика туралы пікірлері  “Органон” атты жинақта берілді.

Аристотельдің Платоннан өзгешелігі сенсорлық (сезіммен) оқуды ұсынуында еді. Сенсорлық қабылдау – танымның негізі деп атады, ол таным құралына дедукция мен индукцияны жатқызды. Аристотель өзінің “Поэтика” деген еңбегінде “мимезис” (еліктеу) және “катарсис” (тазалану рухы) деген ұғымдарды енгізе отырып, эстетикалық ілімнің негізін қалады. Оның бұл идеялары эстетикалық ой-пікірлердің дамуына айтарлықтай ықпал етті.

Аристотель Грециядағы шешендік өнердің тәжірибесін жинақтап, “Риторика” атты трактатында талдады. Риториканы шешен болу үшін де, жастардың тәрбиешісі болу үшін де меңгеру керек, риторика сендіру құралы деп есептеді. 

Тәрбие мен оқыту үдерісінде белгілі бір мәселені талқылауда сендіру тәсілдерін қолдану және оқушыларға ғылымның әр саласынан бiлiм беру жастарды өздiктерiнен ой түйiнiн жасауға бейiмдейдi дегендi айтады. Ол жастарды тәрбиелеу мен оқыту ісін мемлекеттік тұрғыдан қолға алу идеясын жақтады.   

Аристотель адамның дамуына ықпал ететін факторларды қарастыру мәселесіне көңіл бөле келіп, үш негізгі фактор: 1) сыртқы, яғни адамның сезім мүшелері арқылы қабылдайтын әлем – қоршаған орта; 2) адамның бойындағы бейімдерін дамытатын ішкі күштері; 3) қоғам-мемлекет үшін қажетті адамның қабілеттерін мақсатты түрде тәрбиелеу деп атап көрсетті. Жалпы  алғанда, Аристотельдің пікірінше жанның қызметі – ақыл. Ақыл-ойды тәрбиелеудің маңызы зор, ал оның дұрыс жүргізілмеуі жанның бұзылып, рухани күйзеліске ұшырауына әкеліп соғады. Сондықтан тәрбиешінің басты міндеті – баланың ақыл-ойын жетілдіру арқылы табиғи мүмкіндіктерін дамыту болып табылады.

Тәрбие мен білім беру мәселелерін қарастыру барысында Аристотель алдымен пифагорлықтардан кейін Платон негізін салған балалар дамуының жас ерекшелік кезеңдерін (туғаннан 7 жас, 7-14 жас, 15-21 жас) ұстанды.

Баланың логикалық ойлау қабілетін дамытумен бірге оқытудың келесі сатысында жасөспірімдерге табиғат, қоғам және адамзат тарихы туралы дәстүрлі білім берілуі керек. Ал аристократиялық отбасының балалары болса риторика мен поэзияны оқи отырып, мемлекет өміріне араласуға дайындалулары тиіс деп есептеді.

Эллиндік дәуір (б.з.д. III-I ғғ.) Александр Македонскийдің қайтыс болған жылынан басталады. Аталған дәуір Жерорта теңізі, Таяу Шығыс, Кавказ, Солтүстік Африка сияқты ірі территорияда грек мәдениетінің таралуымен сипатталады. Ол сонымен бірге сол дәуірдің мәдени өмірі эллиндік және шығыс элементтерінің өзара байланысымен, сондай-ақ грек полистерінің ықпалы нәтижесінде Таяу Шығыс елдеріндегі дәстүрлі тәрбие түрлерінің де, тәрбие мұраттары да, өзгеруімен де ерекшеленеді. Егер классикалық Грецияда тәрбиенің мақсаты батыл, ержүрек тұлға қалыптастыру болса, эллиндік дәуірде өз істеріне жауап бере алатын, тәуелсіз, жігерлі тұлға мұрат ретінде қабылданды.

Эллиндік кезеңде қала-полистердің жергілікті билік орындарына бағынатын мемлекеттік оқу орындары дами бастады. Эллиндік полистердегі мектептерді бақылау ісін халық жиналысы мен қалалық әкімшілік жүзеге асырды. Халық жиналысында білім беру саласындағы маңызды мәселелер талқыланып, іс-жүзіне асырылып отырды.  

Эллиндік дәуірде гимназиялар дәулетті отбасының балаларына арналған мемлекеттік оқу орны болды. Бұл кезеңдерде әрбір қалада – полистас-гимназиялар жұмыс жасап, бұрынғы Академия, Киносарг, Ликей деп аталатын гимназияларға тағы да екеуі – Птолемеон және Диогениум деп аталған оқу орындары қосылды. Соңғы аталған екеуінің негізін қалаған әрі қамқорлыққа алған Мысыр патшасы - Птоломей мен Македония билеушісі Диогениум еді. Гимназияларда оқу көбіне әдебиет, философия, музыка туралы еркін әңгімелесу түрінде өткізілді, сонымен бірге математика, география, шешендік өнер оқытылды. Гимназиялардың қызметін қалалық әкімшілік арнайы сайланған гимнасиахтар арқылы басқарып отырды. 

Б.з.д. III ғ. Эфебия жасөспірімдерді әскери дайындықтан өткізетін мемлекеттік ұйым болуымен қатар, оларға гимназия негізінде жалпы білім беруді де жүзеге асырды. Мәселен, афиналық Диогениум гимназиясында риторика мен философия оқытылды. 

Эллиндік дәуірде жоғары оқу орындарының өмірінде маңызды роль атқарған, сол кезеңнің көрнекті ойшылдары жетекшілік еткен бірнеше философиялық мектептер ашылды.

Солардың ішінде эллиндік әлемге кеңінен танымалы Эпикурдың (б.з.б. 341-270 ж.ж.) философиялық мектебі болды. Ол Демокриттің ісін жалғастырушы, оның атомистік ілімін дамытушы шәкірті болып саналады. Эпикурды сенсуализмнің түйсік негізін қалағандар қатарына қосады. Өйткені ол сезім мүшелері арқылы қабылданған мәлімет ақиқат болады, ал қателіктер саны дұрыс түсінбеуден туындайды дейді. Сондықтан негізгі педагогикалық міндет – адамдарды надандықтан арылту, яғни дұрыс ойлай білуге үйрету деп есептеді. Диоген Лаэртский Эпикурдың педагогикалық идеяларын былай дәріптейді: “Ешбір адам, Эпикур айтқандай, өзінің жас шағында философиямен айналысуды кейінге қалдырмауы керек. Егер кімде-кім философиямен айналысу әлі ерте немесе кеш десе, онда бақытты болу әлі ерте немесе кеш деп айтқанмен бірдей”. “Адамның барлық ғұмыры бақытты болуы үшін даналық беретін қазынаның ішіндегі ең ұлысы – достық”.

Эпикур шәкірттерін Афинадағы өзінің бағына жинайтын және оның әңгімелерін тыңдауға әйелдер де, ерлер де, еріктілер де, тіпті құлдар да қатыса алатын. Бұл мектеп б.з.д. 51 жылға дейін өмір сүріп, мұғалім ретінде Эпикур үлкен құрметке бөленді. Б.з.д. II ғасырдан бастап ертедегі Римде эпикурлық ілім кең таралды. Мысалы, оның ілімін римдік ақын-философтар Лукреций  мен Гораций жақтады.

Эллиндік дәуірдегі белгілі философиялық ілімдерді дамытушы Пиррон (б.з. д. 360-270 жылдар шамасы) негізін салған скептикалық мектепті атауға болады. Скептиктер (күмәнмен қараушылар) адамның бақытқа жету жолы танымнан ғана тұрмайды, керісінше одан бас тарту арқылы сабырлы, салқынқанды адам тәрбиелеуге болады деп есептеді.

Эллиндік философиялық пікірлер мен дәстүрлі мектептер жаңа дәуіріміздің басында Жерорта теңізінің барлық жағалауларында Азияда, Арменияда, Солтүстік Қара теңіз жағалауларында кеңінен таралды. Олардың ішінде Армения жерлері ерте кезден-ақ Месопотамия өркениетінің ықпалында болған. Сондықтан б.з.д. VІ ғасырда өмір сүрген Урарту мемлекеті месопотамиялықтардың сына жазуын, ассириялық жазғыштар мектебінің дәстүрлерін өздеріне алып пайдаланған. Кейіннен гректердің ықпалының нәтижесінде бұл дәстүр жойылып, солардың әліппе жазуына көшкен.

Б.з.д. ІІ ғасырда Арменияда грек, арамей немесе сирия тілдерінде оқытқан мектептер білім таратып келсе, келесі ғасырда орталықтанған Ұлы Армения мектебі құрылды. Гректік және жергілікті дәстүрлердің араласуы эллиндік типтегі өзіндік мәдениеттің қалыптасуына ықпал етті. Армения мемлекеті көптеген грек  босқындарға, ақындар мен ғалымдарға пана болды. Ал олар өз кезегінде шешендер мен педагогтардың қатарын толықтырып отырды. Бұл жерде өз гимназияларын ашқан мұғалім- грамматистер эллиндік дәстүр бойынша поэтика, тарих, философия пәндерін оқытты. Сабақ грек тілінде жүргізілгендіктен армян жасөспірімдері сол заманға лайық жоғары білімді – Антиохия, Пергам, Александрия сияқты эллиндік ағарту орталықтарынан алды.

Әлемдік мәдениет пен ғылымның озық жетістіктеріне бір қадам жақындығы, Арменияның төл жазуының пайда болуына қажетті жағдай жасады. Оның негізін қалаған Месроп Молитоц (б.з.д. 361-440 ж.ж.) деп саналады.

Эллиндік мәдениет гректің Колхида қала-полисі арқылы Грузия жеріне де енді. Грузиндік ақсүйектер мен ірі көпестер өз балаларын оқыту үшін үйлеріне грек-педагогтарды шақыртып немесе оларды эллиндік мектептерге берді.

Б.з.д. VII ғасырда Солтүстік Қара теңіз жағалауларына грек отаршылары қоныстана бастады. Бұл гректік отарларда мектеп ісі эллиндік үлгіде ұйымдастырылды. Мысалы, Буга және Днепр өзендерінің сағасында орналасқан Ольвия ауданында археологтар гимнасиялар мен полестрлердің қалдықтарын тапса, Севастопольге жақын жердегі Херсонесте олимпиадалық ойындарға ұқсас атлетикалық және әскери жарыстар өткізіліп тұрғандығы анықталды. Пантикапейде – қазіргі Керчь жерінде әдеби және музыкалық кештер жүргізілген гимназия мен театрдың орындары табылған.

Сондай-ақ, эллиндік дәуірдегі Скиф патшалығында да билеуші топ өкілдері грек жазуымен таныс болған. Олар грек жазуын көбінесе шет елдермен қарым- қатынас барысында қолданған.

Өзін-өзі тексеруге арналған сұрақ-тапсырмалар:

1. Жерорта теңiзi жағалауындағы Антикалық замандағы тәрбие мен мектептердiң басты даму кезеңдерi тарихынан не бiлесiздер?

2. Ертедегi Грециядағы алғашқы оқу орындарының тәрбие мен оқыту жүйесi жайлы түсiнiгiңiздi айтыңыз.

3. Спарта және Афина мемлекет-полистегi тәрбие жүйесiнiң жалпылығы мен ерекшелiгiн ажырата дәлелдеңiз.

4. Атақты ежелгi грек философтарының тәрбие мәселесiмен шұғылданғандығы жайлы не айтасыз? Солардың бiреуiне талдау берiңiз.

5. Эллиндік дәуiрдегi жастарды тәрбиелеу мен оқытудың ерекшелiктерi неде?

6. Ертедегi Римдегi мектеп пен педагогикалық ойдың эллиндiк дәуiрдегi тәрбие мен бiлiм берудiң сабақтастығын дәлелдеңiз.

Реферат тақырыптары:

1. Ертедегi Грециядағы тәрбие мен мектептерге сипаттама.

2. Ертедегi Греция философтарының тәрбие жайлы педагогикалық идеялары.

3. Эллиндік дәуiрдегi тәрбие мен бiлiм берудiң айрықша ерекшелiктерi.

4. Ерте Римдегi тәрбие мен мектеп және олардың Таяу Шығыс мәдениетiмен сабақтастығы.

   8. Византиядағы ағарту iсi және педагогикалық ой-пiкiрлер

Рим империясының ыдырауы нәтижесінде пайда болған Византия империясы 395-1453 жылдар аралығында өмір сүрді. Оның территориясы Римнің шығыс бөлігіндегі Балқан түбегі, Кіші Азия жерлерімен Жерорта теңізінің оңтүстік-шығыс жағалауларын қамтыды. Рим императоры Константин негізін қалаған жаңа империяның орталығы Константинополь (бұрынғы Византия) эллиндік-рим мәдениетінің тікелей мұрагері деп аталды. Оның тұрғындары өздерінің білімділігі жөнінен ХІІІ-ХІҮ ғасырларға дейін батыс Европалық елдерден анағұрлым алда тұрды. Византияның жері Шығыс пен Батыстың орталығында орналасқандықтан Европа мен Таяу Шығыс елдері мәдениетін жалғастырушы алтын көпір ретінде есептелінді.

Византиядағы ағарту ісі мен мәдениетінің дамуын кезеңдерге бөлсек, соның алғашқы кезеңі (IV-IX ғ.ғ.) Византияның құл иеленушілік қоғамнан орталықтанған монархияға айналуымен байланысты. Бес ғасыр аралығында Иоанн Златоуст, Василий Кесарийский, Григорий Богослов,  т.б. сияқты византиялық дінді уағыздаушылар мен көрнекті ойшылдардың философиялық, саяси-әлеуметтік, діни көзқарастары топтастырылған шығармалары кеңінен танымал болды, антикалық рухани мұралар арқылы христиандық қарым-қатынастар негізінде христиандардың адамгершілік бағдарлары қалыптасты.

ІХ-ХІІ ғасырларда Византияның барлық жерлерінде билік пен басқарудың ортақ формалары мен құқықтық нормалары енгізіліп, идеологиялық және адамгершілік құндылықтардың біртұтас жүйесі қалыптасты. Мұның барлығы адамдардың білім беру мен тәрбие ісінің мақсатына деген көзқарастарының өзгеруіне әсерін тигізбей қоймады.

Қоғамның экономикалық және әлеуметтік өзгерістерге ұшырауы, мәдениет пен ағарту саласының даму қарқыны мен формасына күшті ықпал етті. Бұл даму жан-жақты білімді император Константин VІІ Багрянородныйдың (910-959 ж.ж.) билігімен тікелей байланысты болғандықтан, оның жарлығымен және тікелей басшылығымен жаңа оқу орындары ашылып, логика, философия, тарих, т.б. білім салалары бойынша энциклопедиялық сипаттағы еңбектер жазылды.

Император Константин кезiнде мектептерде арифметика, геометрия, стереометрия, музыка пәндерiне ерекше назар аударылып, оқу орындары төңiрегiне бiлiктi ғалымдар топталды, оларға бiлiм алуға талаптанушыларды оқыту жүктелдi. Сол кезеңдегi көрнектi Византия мәдениетiнiң өкiлдерi: патриарх Фотия, Лев Математик, Михаил Пселл және т.б. ағартушылар бiлiм беру iсiнде жаңа бағыттарды ұстанды. 

Византияның ең негізгі ерекшеліктерінің бірі білім және тәрбие берудің римдік дәстүрін әлемдік білім беру дәстүрлерімен ұштастыра алуына байланысты болды. Византия империясының мектептерінде эллиндік және грек-римдік дәуірде жазылған оқулықтар пайдаланылды. Бір сөзбен айтқанда, Византия мәдениеті дүниежүзі мәдениетінің даму барысына елеулі ықпал жасады.

Византиядағы ағарту iсi мен педагогикалық ойлардың дамуы орта ғасырлар тұсында елеулi дағдарысқа ұшырады. Мәселен, 529 жылы император Юстиниан Афинадағы Платон Академиясын жабуға бұйрық бердi. Византиядағы антикалық типтегi мектептер мұғалiмдерiне (риторлар мен грамматиктер) еңбекақы төлей алмайтын болғандықтан жабылды. Екiншi ерекшелiк парсы өркениетiнiң ықпалы және VII ғасырда туындаған жаңа араб халифатының дүниеге келуi, ислам дiнiн қабылдаған Византияның әлеуметтiк-экономикалық және мәдени-тарихи дамуына тiкелей әсерiн тигiздi.

XIII ғасырда Батыстың крест жорығынан кейiн Латын империясының уақытша үстемдiгi кезiнде батыстың ықпалы үдей түстi. Әсiресе, ХI-ХIII ғасырларда ортағасырлық христиандық Еуропада бiр-бiрiне қарсы екi дiни-мәдени: латын-католиктiк және шығыс-гректiк бағыттар қалыптасты. Олардың арасындағы қайшылық Византия мен Батыс елдерi арасында соғыс ұшқынының басталуына түрткi болды. 

Императорлық билiкке сүйенген византиялық христиандық шiркеу патриархтың қолдауымен бiлiм берудегi мемлекеттiк билiкке қарсы тұрмады. Сол себептi де IХ-ХII ғасырларда византиялық қоғамдағы императорлық билiктiң өрiс алуына объективтi жағдайлар ықпал жасады. Педагогикалық ойлар мен тәрбие және бiлiм берудегi практика жаңа бағытта жүргiзiлдi. 

Византия империясында балаларды грек-римдік дәстүрде үйде оқыту түрі етек жайды, ал қарапайым отбасының балалары негізінен еңбек етуге үйренді. Ұлдар белгілі бір қолөнер түрін әкеден мирас ретінде қабылдап, соның қыр-сырын меңгерсе, қыздар аналарынан үй шаруасын атқаруды үйренді. Ал, ауқатты отбасыларында жағдай басқаша құрылды, ұлдармен бірге қыздарға да сауат берілді. Ауқатты отбасында ұлдар 5-7 жасында тәрбиеші-педагогтың қарамағына берілді, педагогтың міндеті баланы ойнату, сауаттылыққа үйретумен шектелді.

Византия қоғамындағы білім беру жүйесі бүкіл мыңжылдық бойына алдыңғы қатарлы орында болды. Дерек көздері Византияда оқуға мүмкіндігі бар балалардың барлығының мектеп табалдырығын аттай алатындығын, яғни бұл сала бойынша әлеуметтік шектеулердің болмағандығын дәлелдейді. Бірақ монастрлік және сарай мектептерінен басқа оқу орындары ақылы болды.

Оқудың алғашқы сатысында балалар қарапайым сауаттылыққа үйретілді, оқу 2-3 жылға созылды, олар мектеп қабырғасына 5-7 жастан алынды. Византиядағы салауаттылық мектептері христиандырылған эллиндік элементарлық мектептердің жалғасы болды, тек оқыту құралдарына аз ғана өзгерістер енгізілді. ХІ ғасырдан бастап пергамент пен папирустың орнына қағаз пайдаланылды, таяқша құс қауырсынына ауыстырылды, жазу дәптерлері пайда болды. Алайда сауаттылыққа үйрету әдістемесінде бұрынғы тәжірибе пайдаланылды. Мысалы, әріптерді буынға бөліп оқуда барлығы бірге айту әдісі қолданылды. Оқушылар алдымен әріптерді, кейін буындарды жаттады, содан кейін ғана сөздер мен сөйлемдерді оқи бастады. Есепке үйрету әдісі де өзгеріссіз қалды: алдымен саусақтармен санау, одан тастар, кейіннен есеп тақтасы – абак қолданылды. 

Антикалық және эллиндік оқыту дәстүрлерінің бір ерекшелігі бастауыш білім беру мазмұнына дене тәрбиесі енгізілмеді. Ал, музыкаға үйрету шіркеулік хормен алмастырылды. Бастауыш мектеп мұғалімдері - дидаскалдар оқытудағы бірізділікті, яғни қарапайымнан күрделіге, белгіліден белгісізге қарай өту тәсілдерін пайдаланды.

Көпшілік балалар үшін элементарлық мектептер оқытудың алғашқы және соңғы сатысы болып есептелді.

Византиялықтар жоғары білімге жеке меншік, шіркеулік және мемлекеттік грамматикалық мектептерде қол жеткізді. Ақсүйектердің және діни элитаның балалары түгелдей дерлік оқытудың осы сатысынан өтті. Математикалық төрттікке (арифметика, геометрия, музыка, астрономия) қарағанда, грамматикаға, риторикаға, диалектика мен поэзияға көп көңіл бөлінді. Түптеп келгенде, оқытудың негізгі мақсаты жастардың бойында жалпы мәдениет пен шешендік өнерді қалыптастыру, ойлау қабілетін дамыту болып табылды.

Жоғары мектептердегі оқыту әдісі дәстүрлі негізде жүргізілді: мұғалім оқып түсіндірді, оқушыларға сұрақ қойды, оқушылар қойылған сұрақтарға жауап берді, пікір-талас ұйымдастырды. 

Оқу аптасының соңында дидаскал оқушылардың білімін тексерді. Тәртіп бұзу, үлгермеушілік орын алған жағдайда оларды дүре соғу арқылы жазалап отырды.

Сөйлей білу, яғни шешендік өнерді меңгеру оқушылардан антика және библия тарихын, география, мифология, т.б. салалардан білімді болуын талап етті. Мектеп бітірушілер Гомердің “Иллиадасын”, Эсхил, Софокл, Еврипид, Аристофен, Геснод, Пиндарс, Феокрит шығармаларын, библияның сондай-ақ, Августин, Ионн Злотоуст, Григорий Богослов сияқты құдайтанушылардың еңбектерінің мазмұнымен жақсы таныс болуы міндетті болды.  

Константинопольде жоғары мектеп 425 жылы император Феодосий ІІ-нің билік құрған жылдары ұйымдастырылып, “Аудиториум” (латынша “аудер” – тыңдау) деген атқа ие болды. Аты көрсетіп тұрғандай бұл оқу орнында оқытудың негізгі әдісі – дәріс болды. Оқытушылар “философия консулы” деп аталды. 

Константинопольдік жоғары мектеп өзінің дамуының биік деңгейіне жетті. Бұл мектеп тікелей императорға бағынды. Константинопольдік жоғары мектепте платондық және жаңа платондық философия оқытылды, грек мәтіндерін талдауға және оны сынауға үйретті. Оқыту негізінен пікірсайыс негізінде жүргізілді.

Бұл мектептің деңгейін оның шәкірттерінің іс-әрекетінен-ақ көруге болады. Олардың ішінен славян әлемінде “Кітапқа үйрету” мектептерін ұйымдастырған ағартушылар Кирилл мен Мефодийді атауға болады.

ІV-V ғасырларда Византия империясында ғылыми және мұғалімдік қызметті эллиндік білімді философтар атқарды. Олар білімі жағынан антикалық дәуірдегі риторлардан айырмашылығы болмады. Өзгеріс тек VІ-VІІ ғасырлардан бастап пайда болды. Антикалық педагогикалық идеялардың шығыс  православиелік шіркеу ойшылдарының адам тәрбиесі туралы көзқарастарымен ұштасуы – византиялық педагогикалық ой-пікірлердің  өзіндік  ерекшелігі  болып  табылды.

Неоплатондық пікірлер V ғасырда христиан дінтанушылары қабылдаған бірқатар педагогикалық идеяларды дүниеге әкелді. Мәселен, жастарды оқыту мен тәрбиелеу ісі мәңгілік рухани құндылықтарға сүйенуі керек, олардың көңілін сыртқы әлемді тануға емес, өзін-өзі тануға, өз жанын түсінуге, сол арқылы ақиқатты білуге аудару қажет деп есептелді. Осылайша рухани жағынан өзін-өзі жетілдіруге және ізгілікті өмір сүруге дайын адамды тәрбиелеу мәселесі алдыңғы қатарға қойылды. Неоплатондықтар ақыл-ой мен рухани тәрбиені бір-бірінен бөліп алуға болмайды деп тұжырымдады. 

Сол дәуірдегі Шығыс Европада көптеген педагогикалық құнды пікірлер ұсынған ең белгілі христиандық теологтардың қатарында Иоанн Златоусты, Григорий Богословты, Василий Кесарийскийді атауға болады.

Олар антикалық дәуірдегі ойшылдардың адам “микрокосмос” деген көзқарастарын оның ішкі жан-дүниесі екі жақты болады деген идеямен толықтырды. Ғалам басқалармен салыстырғанда – ерекше әлем, себебі оны олар “Құдай үлгісімен” жаратылған деп есептеді. Адам табиғатына ізгілік жасау, қайырымдылық көрсету және соған талпыну тән, сондықтан оны мақсатты түрде тәрбиелеу қажет деді.

Василий Кесарийский “Жастардың пұтқа табыну туралы кітаптардан алатын пайдасы туралы” деген шығармасында шәкірттерді аға ұрпақтың мұрасын құрметтеу, оған сын тұрғысынан қарау қажет деп үйреткен педагог ретінде көрінді. Оның “Шестоднев” атты еңбегі Батыс Европа мен басқа да елдерде кеңінен танымал болды. Бұл шығармасында В.Кесарийский әлемнің жаратылуы туралы библиялық әңгімелермен ұштастырылған өз ойларын ортаға салды. Мәселен, зайырлы білім “о дүниеде” емес,  “бұл дүниеде” ғана қажет деді. Оның пікірінше, барлық тіршілік иелерінің ішінде тек адам ғана Құдайдың бейнесін өзімен бірге алып жүре алады. Барлық сыртқы (тәнге қатысты) нәрселер – Құдайға жат, яғни сезіну арқылы алған білімді ақиқат деп тануға болмайды. Сондықтан оқыту мен тәрбиелеудің дұрыс жолы мүмкіндігінше күнделікті тіршіліктен алыстап, дұға оқу мен ораза ұстау болып табылады. Оның пікірінше, адам тәнінің ішкі әлеміне терең үңілу арқылы өзін-өзі тануды дамыту-тәрбиенің негізгі әдісі деп есептелді. Адамның ақыл-ойын дамытуды В.Кесарийский алдыңғы орынға қойды.

Византиялық-православиелік педагогикалық ой-пікірлердің қалыптасуы-на ықпал еткен, шығыс христиан шіркеуінің көрнекті уағыздаушыларының бірі – Иоанн Златоуст болды. Ол тәрбие негізіне әңгіме, ақыл айту сияқты антикалық дәуірде кеңінен таралған әдістер салынуы керек деп есептейді.

Тәрбие ісінде Иоанн Златоуст адамның бойындағы ең асыл қасиет адамгершілікке көңіл бөлу қажет деп есептеді. Ол қысым жасау әдістеріне қарсы болды. Мұғалімнің адам жанына қысым жасау арқылы ықпал етуге құқы жоқ.  Тек құдай ғана жаман істерді болдырмау туралы кеңес береді, бірақ қысым көрсетпейді деді.

Иоанн Златоустың пікірінше, ақылшы-ұстаз әр оқушыға дербес көңіл бөліп, оның жанын түсіне білуге, өзінің ойын нақты, көркем түсінікті тілде жеткізуге тиісті. Ол білімнің қайнар көзі библия деп білді.
Максим Исповедник (шамамен 580-662 жж.) тәрбие беруде эллинистік және христиандық педагогикалық ой-пікірлерді бір-бірімен байланыстыра жүзеге асыруды қолдады. Антикалық дәуірдегі дәстүр бойынша ол адамды тән мен жанды жалғастырушы микроәлем ретінде қарастырды. Сондықтан адамның қалыптасуында үйлесімділікке қол жеткізілсе, оның қоршаған ортасында, тіпті бүкіл әлемде тепе-теңдік пен тәртіп орнаған болар еді деп түсінді.
Максим Исповедниктің пікірінше, тәрбие мақсатына қол жеткізуге кедергі болатын нәрсе күнәлі болу. Бұл – аспан мен жердің арасындағы байланысты үзген күш. Сондықтан білім беру ісінің алдындағы негізгі міндет – осы байланысты қайта жалғау, рухани бастамаларды теңестіру, яғни адам қол жететін деңгейден төмен түспей, керісінше даму үстінде болуы керек. Тәрбие барысында ең бастысы – ерік-жігер сияқты қасиеттерді қалыптастыру.

Тәрбие мәселесіне көп көңіл бөлген византиялықтардың бірі – Кирилл мен Мефодийдің ұстазы – патриарх Фотий (шам. 820-897) болды. 

Фотийдің көзқарасы бойынша, мектеп жас ұрпақтың жалпы адамзаттық құндылықтарды бойына сіңіретін орны болуы тиіс. Сол себепті Фотий констанинопольдік ақсүйектердің балаларына арнап өз идеалындағы мектепті құрды. Энциклопедиялық білімі бар мұғалім – бұл мектептің ең басты ерекшелігі еді. Оқушылар  арасында мұғалімдердің беделі өте жоғары болды. Сонымен бірге ұстаздар мен шәкірттер арасындағы шынайы сыйластық қарым-қатынас пен қарапайымдылық, оқу мазмұнының жан-жақтылығы, ғылым мен дінтану салаларының қатар жүргізілуі бұл мектептің беделін арттырды. Фотий өз мектебіндегі оқушыларға арнап антикалық, византиялық философтардың, тарихшылардың, ғалымдардың 300-ге жуық шығармаларынан құрастырылған “Мириобиблион” атты еңбегін жазды.
Михаил Пселл (1018-1090) көрнекті мемлекет қайраткері, философ, ғалым, императордың мұрагерін тәрбиелеуші, император ордасындағы мектептің мұғалімі. Пселлдің пірікі бойынша, тәрбиелік византиялық азаматтың дене бітімі келісті, зиялылық бағытта білім алған, материалдық әлемнің сұлулығын бағалай алатын, шынайы христандық ақылға ие, рухани кемелден болуы тиіс.

Симен Новый Богослов (949-1022) – философ ақын, мистикалық бағыттағы діни қайраткер болды. Ол педагогикалық ой-пікірлердің дамуында шығыс – христиандық дәстүрді жалғастырушы болып табылады. Фотиймен салыстырғанда Симеон Богослов зайырлы білімге қарсы болды. Ол константинопольдік мектепте жан-жақты білім алғанына қарамастан, діни білімді жақтады. Ол монастырь шәкірт болудың ең тамаша орны деп есептеді. Симеон әрбір оқушы мұғалімді өзі таңдауы тиіс деді. Оқытудың мақсаты – ғылымды игеру емес, рухани әлемге өте алатын қабілеттерді дамыту дегенді, яғни мистикалық білім беруді уағыздады. Симеон танымға  мектепте зайырлы ғылымдарды оқыту арқылы емес, оқушылардың адам табиғатын игеруі (түсінуі) арқылы жетуі тиіс деп есептеді.  

Византиядағы философиялық және педагогикалық ой-пікірлердің соңғы кезеңіндегі танымал тұлғалардың бірі Георгий Гемист Плифон (шамамен 1355-1452 жж.). Ол Константинополь қаласында дүниеге келген, бірақ өмірінің көпшілігі ХV ғасырда византиялық гуманистік мәдениеттің орталығына айналған империяның батыс бөлігіндегі Мистрада (ежелгі Спарта) өтті.  

Плифонның түсінігінше, тәрбиенің мақсаты – кемелденген деңгейге қол жеткізу, ал одан бас тартқан адам қатыгездікке бой алдырады. Ол адамның білімділігін оның тәрбиесімен тығыз байланыстырды. Адамның өзінің талпынысы, алға ұмтылысы, өзін-өзі оқытуға деген құлшынысы болмай, тәрбиенің мақсатына қол жеткізу  мүмкін  емес деп түсіндірді.
Максим Исповедник сияқты Плифон  да  білім  беру ісінде тәрбиеші мен педагог жіберген қателік тәрбиеленушілердің үйлесімді дамуы мен біртұтастығына ғана  нұқсан  келтірмейді, сондай-ақ  бүкіл  ғаламға  нұқсан  келтіреді деді, өйткені  адам  аспан  мен жерді  жалғастырушы деп есептеді. Бірақ, М.Исповедниктің тәрбие ісіне деген мистикалық көзқарасымен  салыстырғанда Плифон оқыту мен тәрбелеудің мақсаты – адамды ең алдымен жердегі  өмірге дайындау деген пікірді ұстанды. Оның  бұл  көзқарасы білім беру мен тәрбие ісінің формаларына, мазмұнына, әдістеріне деген  пікірлерінен байқалады.

ХІV-ХV ғасырларда Византияда исихазм (грек тілінде - тыныштық,  үнсіздік)  деген  атпен белгілі  болған  аскеттік-монахтық христиан ағымы кең тарай бастады. Исихастар діни-философиялық ой-пікірлердің ішінде  монахтық ағым ретінде танылды, олар тәрбиенің мақсатын адамның  Құдаймен бірігуіне деген талпынысынан көрді. Ал оның негізгі құрамы  “үнсіз” дұға оқу болды. Исихастар зайырлы білімге, антикалық ғылымға  қарсы  болды.

Исихастық қозғалыстың аса ірі өкілдерінің бірі солундық архиескоп және афондық монах Григорий Палама (1296-1359) болды. Оның түсінігі бойынша танымдық іс-әрекеттің мәні тыңдаушы шәкірт пен Құдайдың арасында тікелей қарым-қатынасты ұйымдастыру болып табылды. Өзінің “О священно-безмолствующих” деген шығармасында “адам өз жанына үңілуі үшін сыртқы тәсілдерді қалай қолдануы керек” деген сұраққа ақыл-ойды шашыратпай, қоршаған ортаға көңіл аудармай жұмыс істеуге үйрету керек дегенді айтты. Оның пікірінше, тәрбиеленушілердің үнемі іштей оқып жүретін дұғаларының тәрбиелік мәні зор.

Византиялық гуманистер интеллектуалды білімге көңіл бөлсе, исихастар ең алдымен  адамгершілік-діни тәрбие мәселесін бәрінен жоғары қойды.  

Әлемдік мәдениеттің дамуында Византия орта ғасырлық мәдениет пен антикалық дәуірдегі білім беру ісінің арасын жалғастырушы роль атқарды. 1453 жылы империя өзінің өмір сүруін тоқтатса да, византиялық білім беру дәстүрі жалғаса берді.

Сондай-ақ, Византия өзінің өмір сүруінің алғашқы жүз жылдығында-ақ Персия және басқа шығыс елдерінде гректік оқыту дәстүрінің кең таралуына  ықпал жасады. Император Юстиниан билік құрған жылдары Афина академиясы жабылғаннан кейін философтар мен мұғалімдердің көпшілігі Иран шахин-шахы Хосрованың сарайына келіп қызмет жасады, өйткені, ол Византияның көп бөлігін өзінің империясына қосып алған еді, сөйтіп осы жерде “Эллиндік даналық” орталығын ұйымдастырған болатын. Тіпті, алыстағы Мервте де Сириядан келген христиандар колониясы болды және “еркін өнер” мектептері жұмыс істеді.

Византия мәдениетінің Кавказ аймағына да ықпалы күшті болды. ХІІІ ғасырда Арменияның оңтүстік шығысында Глодзор университеті ашылды, бұл жерде византиялық мектептердегі сияқты зайырлы ғылым салалары мен дінтану қатар оқытылды.

Грузия да византиялық-православиелік мәдениеттің күшті ықпалын басынан кешірді. Грузиндік ағарту саласының орталығы Гелат академиясы болды. Академияны Кутаиси қаласына жақын маңда Давид ІV Строитель (1073-1125) ұйымдастырған болатын. Бұл жерде оқыту византиялық үлгіде жүргізілді.

Византия мен араб-ислам әлемі арасында да интеллектуалдық байланыс орнады.

VІІ ғасырда арабтар Византияның педагогикалық мәдениеті жоғары дамыған  шығыс және оңтүстік аудандарын жаулап алды. Араб тіліне ұқсас арамей тілінің диалектісі болып табылатын сирия тілі арқылы мұсылмандар грек-византиялық мәдениет және педагогикалық ой-пікірлермен танысты. Айта кететін бір жайт, 830 жылы арабтар Византия империясын жеңгеннен кейін соғыс контрибуциясын алтынмен емес кітаптармен төлеулерін талап еткен. 832 жылы Әл-Мамух халиф Бағдатқа әйгілі “Данышпандық үйін” құрды. Бұл мектептегі оқушылардың көпшілігі христиандар болды.  

VІІ ғасырда Византия империясына арабтармен бір уақытта Балқан түбегіндегі славян халықтары да кіріп, қоныстана бастады.

ІХ-ХІ ғасырларда грек жазу үлгісіне негізделген славяндық жазу ісінің қалыптасу кезеңі басталды.

Византия үстемдік құрған жылдары (1018-1185) болгарлық мектептерде оқыту грек тілінде жүргізілді, ал славян тілінде білім берген мұғалімдер Киев Русіне келіп қоныстана бастады. Бұл жағдай Киев Русіндегі білім беру ісінің дамуына айтарлықтай әсер етті.

Батыс Европалық өркениет пен оның білім беру жүйесіне де византиялық ықпалдың болғандығын айта кету керек. Өйткені, Европада білім беру ұзақ жылдар бойы латын және грек тілдерін оқу арқылы жүргізілді.

Византиядағы ағарту ісі және мәдениеттің дамуының негізгі кезеңдеріне тоқталғанда мына мәселелерге көңіл аударған жөн. Византияда өмір сүрудің  өзіндік ерекшеліктері болды. Мұнда антикалық авторлардың шығармаларын мазмұндайтын кодекстер жасалды. Бүкілдүниежүзілік мәдениеттің дамуына әсер еткен византиялық мәдениет пен білімділіктің өзіндік белгілері болды. Византияда балалар мен жастарды үйде оқыту мен тәрбиелеудің формалары айқындалды. Византия қоғамында білім беру жүйесінде төмендегідей оқу орындары: сауат ашу мектебі, элементарлық мектептер грамматикалық мектептер, жоғары заң мектебі, жоғары медициналық және философиялық мектептер, жоғары патриархалық мектептер, университеттер ұйымдастырылды. Орта мектепте оқытудың әдістемесі жасалды. Жоғары білім мазмұнына өзгерістер енгізілді. Монастырлық білім берудің дәстүрлі формасы қалыптасты. 

Осылайша, византиялық  мәдениеттің  дүниежүзілік  өркениеттің  дамуына  қосқан  үлесі  айрықша  болды.
Өзін-өзі тексеруге арналған сұрақ-тапсырмалар:

1. Антикалық және Византиядағы христиандық педагогикалық дәстүрлердің ұқсастығы мен айырмашылығы неден деп ойлайсың?

2. Ортағасырлық ислам және христиан педагогикаларын біріктіретін жалпы ұстанымдар.

3. Рим империясындағы мектептер мен Ортағасырлық схоластикалық мектептердегі білім беруді ұйымдастырудың мақсатын, мазмұнын, әдістері мен формаларын салыстырыңыз.

4. Византиядағы педагогикалық идеялар берген актілерді талдаңыз.

Реферат тақырыптары:

1. Византиядағы мәдениет пен ағарту істерінің басты даму кезеңдері.

2. Византиядағы тәрбие және педагогикалық ойлар.

3. Ағарту ісін дамытудағы Византияның ықпалы.

9. Ортағасырда және Қайта өрлеу дәуiрiндегi Батыс Еуропа елдерiндегi тәрбие, педагогикалық ой-пiкiрлер

Ортағасырлық дәуiрдiң басы Батыс Еуропадағы Рим империясының құлауымен байланыстырылады. Оның өрбу кезеңдерi V ғасырдан бастап Х ғасыр – ерте ортағасыр, ХI-ХIII ғ. ғ. – дамыған орта ғасыр, яғни Қайта өрлеу дәуiрi деп бөлiнедi. 

Ерте ортағасырдағы шiркеу мәдениетiнiң дамуы жүйелi бiлiм беру iсiне, мектептiң пайда болуына тiкелей ықпал жасады. Бұл кезеңдегi бiлiмнiң ұстаған бағыты – шiркеудiң догмалық идеяларын тарату болды. 

Бiрiншi рет шiркеу оқу бағдарламасын дайындау қажеттiлiгiн, онда христиан дiнiнiң қағидаларын оқыту мәселесiн көтерген философ және кейiнгi антикалық дiнтанушы Аврелий Августин (Блаженный Августин (353-430 ж.ж.)) едi. 

VII ғасырдың басында Ұлыбритания мен Ирландияда монахтардың белсендiлiгi арқасында алғашқы шiркеу мектептерi ашылды. Монастырлық мектептерде бiлiм мазмұны Августиннiң шығармалары негiзiнде құрылды. Сонымен бiрге монастырь жанындағы мектептерде ежелгi қолжазбалар сақталғандықтан, олар оқу құралдары ретiнде пайдаланылды. Оның бiлiм бағдарламалары әлемдiк бiлiмдермен толықтырылып, христиан дiнiн уағыздауға көмегi тиетiн пәндер: тiлдердi игеру, тарих, диалектика, риторика, математика негiздерi оқытылды. 

Мектептерде А.Августиннiң философиялық iлiмдерiмен қатар, христиан дiнiне сай келетiн Платон және оның шәкiрттерiнiң шығармалары оқытылды. 

Ерте ортағасырдағы монастырлық және кафедралық мектептердегi адамгершiлiк тәрбиеге ерекше назар аударылды. Дiни тақырыптарға байланысты сұрақ-жауап түрiнде әңгiмелесу, дiни шығармаларды оқу, дiндi уағыздау басты орын алды.

Ерте ортағасыр мектептерiндегi оқыту үш түрлi негiзгi деңгейге бөлiндi: бес жыл бойы бастапқы деңгейде оқу, жазу, есептеу, ән айту пәндерi оқытылды; орта деңгейде – латын грамматикасы, риторика және диалектика; жоғары деңгейде – “жетi ерiктi өнер” және арифметика, геометрия, астрономия, музыка пәндерi оқытылды.

Монастырлық мектептердiң шарықтау шегi IХ ғасырдағы франк королi ұлы Карлдың басқару кезеңiмен ұласады, оның жарлығымен әр шiркеу жанынан мектептер ашылды. 

Франк королi ұлы Карлдың мектеп реформасын iс-жүзiне асыруға үлес қосқан қайраткерлердiң бiрi – ағылшын-саксон ғалымы, Туре Коласнидағы (Франция) монастыр мектебiнiң жетекшi қызметкерi Альбин Алкуин (735-804 ж.ж.) болатын. 

Жазған еңбектерi iшiнен “Ғылымды зерттеу жайлы хат” шығармасында жалпыға бiлiм беру және оған мұғалiмдер даярлау мәселелерiн көтерiп, антикалық бiлiм беру жүйесiнiң ұмытылып бара жатқанын, алдыңғы қатарлы елдердiң мәдени жетiстiктерiн бiлуге, олардан үлгi алуға талпыну қажеттiлiгiн дәлелдедi. 

Монастырлық мектептерде антикалық, эллиндiк, римдiк дәуiрлердегi классикалық шығармалар оқылды. Сөйтiп, ұлы Карлдың басқару кезеңi тарихқа Каролингтiк Ренессанс кезеңi деп ендi. 

Каролингтер ұрпақтарының соңғы ел басқаруының дәуіріндегі мектеп жұмыстарына көңiл аудармаудан барып ағарту iсi төмендеп кеттi. Ерте ортағасырдағы мектептердiң ХI-ХIII ғасырларда антикалық даму бағытының өзгеруi дамыған ортағасыр кезеңiнде Батыс Еуропада саяси ортақталынған билiк монахтардың қолдарында шоғырлануына байланысты болды. Қоғамның саяси және рухани өмiр тiршiлiгiнде дiни философияның жаңа түрi – схоластика өмiрге ендi. Схоластика Аристотельдiң формалды логикасына және құдайға табынуға бағдарланған мәдениеттiң жаңа типiн жасауға ұйтқы болды. Бұл бағдардың тұрақтануында басты рөл атқарған белгiлi философ және дiндар Фома Аквинский (1225-1274 ж.ж.) болатын.

Ол өзiнiң шығармаларында шiркеу дәстүрiне жаңаша сипаттама беруде, бiлiмдi құдайға сенумен ұштастырғанда Аристотельдiң этикасына сүйендi. Көптеген жылдар бойы Ф.Аквинскийдiң шығармалары жоғары типтi еуропалық мектептерде құдайға құлшылық ету пәнiн оқытуда негiзгi құрал ретiнде пайдаланылды.

Схоластиканың дамуы және оған оқу орындарының бейiмделуi ескi шiркеу мектептеріндегi бiлiм беру дейгейiн әлсiреттi, оларда оқылатын грамматика мен риторика пәндерi формалды логикамен, жаңа латын тiлдерiмен алмастырылып, сабақ кестесiнен ығыстырылды. 

Мектептердегi оқу 6-8 жылдарға созылып, алғашқы екi жылда оқушылар аздап философияны оқыса, келесi екi жылда құдайға құлшылық ету, шiркеу тарихы мен құқығы, қалған екi жылда құдайға табыну тереңдетiле оқытылады. Тыңдаушылар 13 жыл оқудан кейiн бакалавр дәрежесiн алып, одан әрi құдайға табыну магистрына оқуларын жалғастырады. 

Ортағасырлық университеттер бiрнеше заң, медициналық және құдайға табыну сияқты факультеттерден құралды, жоғары бiлiмдi ғалымдарды даярлап, оларды өздiктерiнен бiлiмдерiн жетiлдiруге, ғылымды дамытуға үлес қосуға талаптандырды. 

Дүниежүзi мәдениетi мен педагогикалық ойлардың тарихында ерекше орын алатын кезең – кейiнгi Еуропалық ортағасыр, яғни гуманистiк идеяларды дәрiптеген Қайта өрлеу дәуiрi (ХIҮ ғ. аяғы ХҮII ғ. басы) деймiз. 

Еуропаның зиялы қауымы жер бетiндегi басты құндылық – адам, адамның бойындағы жақсы қасиеттердi дамыту үшiн тәрбиенiң жаңа формалары мен әдiстерiн пайдалану қажет деп есептедi. Қайта өрлеу дәуiрiнiң жаңа идеологиясы әрбiр адам өзiне сенiп, өзiнiң күш-қуатына, ақыл-парасатына сүйенуi тиiс деген пiкiрдi ұстанды. 

Гуманистiк педагогика көптеген мемлекеттердiң ұлттық сана-сезiмдерiнiң оянуына байланысты тамырын кең жая бастады. Педагогикалық ойлардың жандануына объективтiк жағдай - өнер, әдебиет, ғылыми бiлiмдердiң қарқынды дамуы бiрден-бiр себепшi болды. Мәдениет пен бiлiмнiң кеңiнен тарауы ХҮ ғасырдың орта шенiнде қоғамды кiтап басуға, өнертапқыштыққа бет бұрғызды. 

Гуманистер антикалық Греция мен Римнiң мәдениетi мен бiлiм беру дәстүрлерiн қайта жандандыруға, оларға ұқсап бағуға ұмтылған гуманистер өз мезгiлiн “Қайта өрлеу” деп атады. Сондықтан да Италияның өзiн де еуропалық қайта өрлеу бесiгiне жатқызамыз .

Х-ХI ғасырлардағы Италияндық гуманистер  Л.Альберти (1404-1472), А.Бруни (1370-1444), В. да Фельтре (1378-1446), Б.Гуарини (1374-1460), т.б. азаматтық тәрбие идеясын, денесi мен рухы дамыған, еңбектану iс-әрекетiнде тәрбиеленген жастарды қалыптастыруды ұсынды. Олар грек-рим классикалық мәдениетiн тыңғылықты зерттеп, құнды педагогикалық идеяларды жастарды тәрбиелеуге пайдалануды алдарына мақсат етiп қойды. 

Италияндық ойшылдар Квинтиллианның педагогикалық идеяларын үлгi ретiнде қабылдады. Қайта өрлеу дәуiрiндегi италияндық гуманистер арасындағы римдiк педагогикалық идеяларды қолданушылардың бiрi – Томазо Кампанелла (1568-1639) болды. Ол жазған бiрнеше трактаттарының iшiндегi педагогикалық мәселелердi көтерген еңбегi  – “Күн қаласы” атты шығарма болатын. Оның трактаттарындағы басты педагогикалық идея – кiтапты жаттау емес, кең энциклопедиялық бiлiмдiк, баланың табиғи ерекшелiгiн ескеру, бейiмiн арттыру. 

Күн балалары ғылыммен айналысып, тарихты зерттеп, дәстүр мен әдет-ғұрыпты ұстаулары тиiс. Күн қаласы балаларды әсемдiктi, адамдағы табиғи сұлулықты, өнерге деген сүйспеншiлiктi тәрбиелеуге бағыттайды. Мақсатты тәрбиелеудiң арқасында күн балалары дене-күшi мығым, сырт пiшiнi сымбатты болды. Мемлекеттi басқару iсiне Кампанелла өте бiлiмдi, алғыр, алдын болжай алатын азаматты тартуды ұсынды.

Ол мектепте қыздар мен ұлдарды бiрге оқыту, оқу, жазу, математика, тарих, география және жаратылыстану пәндерiн меңгерту, оларды қолөнерiне үйретумен қатар гимнастика, жүгiру, диск лақтыру, әртүрлi қимыл-қозғалыс ойындарымен шұғылдану қажет дедi. Мәселен, бала жетi жасқа дейiн ана тiлi мен гимнастикамен айналысса, 7-10 жас аралықтарында жаратылыстану ғылымымен, ал 10 жастан бастап математика, медицина және  басқа ғылымдармен танысуға тиiс. 

Оқу құралы ретiнде ол ғылыми танымдар қысқаша және түсiнiктi байымдалған “Даналық” оқулығын пайдаланды.

Кампанелла балаларды мiндеттi түрде қоғамдық пайдалы еңбекке қатыстыру қажет, олардың шеберханаларда және егiс даласындағы алған практикалық әдет-дағдылары, еңбек құралдарымен жасалған жұмыс нәтижелерi, оларды өмiрге дайындайды деп тұжырымдайды.

Италиядағы қайта өрлеу идеялары көршiлес Франция мемлекетiндегi мектептерде пайдаланыла бастады. Париж университетi гуманизм идеясын таратушы орталыққа айналды. Сөйтiп гуманизм идеясы Орталық және Солтүстiк Еуропада жайыла бастады. 

Француздардың қайта өрлеу дәуiрi өкiлдерi арасынан шыққан белгiлi ағартушылар Франсуа Рабле (1494-1553 ж.ж.) және Мишель Монтень (1553-1592 ж.ж.) педагогикалық ойлар мен мектеп практикасын дамытуға мол үлес қосты. Мысалы, Ф.Рабле ортағасырлық тәрбие және бiлiм жүйесiн сынады, гуманистiк тәрбиенiң мұратын жоғары бағалай келiп, оның мақсаты – жеке тұлғаны рухани және дене күшiн дамыту жағынан жан-жақты болуы керек деп есептедi. 

Ф.Рабленiң “Гаргантюа” романындағы кейiпкерi – Гаргантюаны күштi, жан-жақты тәрбиеленген және бiлiмдi адам ретiнде қалыптастыруға тәрбиешiсi мүмкiндiктердiң бәрiн қолдануға ұмтылады, кiтап оқытып, оның мазмұнын талдау әңгiме түрiнде жүргiзiлiп, Гаргантюаның адамгершiлiк сана-сезiмiн оятуға талаптанады. Ол латын тiлiн, арифметика, геометрия, астрономия, музыканы оқытуды ойын түрiнде ұйымдастырады. Оқу сабақтары ойынмен алмастырылып, роман кейiпкерi таза ауада дене шынықтырумен және гимнастикамен айналысады. Сонымен бiрге ол атқа мiну, қылыштасу, күресу,  жүзу және салмақ көтерумен арнайы жасалған кесте бойынша шұғылданады, кешкi мезгiлде аспан әлемiн қадағалап, жұлдыздардың орналасу тәртiбiне көз салады. Жауын-шашынды күндерi отын жарып, үй шаруашылығымен айналысып немесе қолөнершiлердiң еңбегiмен және саудагерлердiң тiршiлiгiмен танысады. 

Ал Мишель Монтень “Тәжiрибе” деген еңбегiнде адамды ең жоғары құндылық және өзiндiк жеке-дара табиғи ерекшелiгiмен сипатталынатын тiршiлiк иесi деп санаған. Ол тәрбие мен оқыту қалай ұйымдастырылуы керек? деген сұраққа жауап iздеп, мектепте оқушы көп сөйлесiн, ал мұғалiмнiң көп тыңдағаны дұрыс дейдi. Оқушы айналасын, қоршаған дүниенi зерттеп тексерсiн, тек тыңдаумен тынбасын қоршаған ортамен байланысын кеңейтiп, оқыту барысында рухани құндылықтармен танысып, мiнез-құлқын тәрбиелеуге ынталы болсын деген пiкiрдi ұсынады. Қайта өрлеудегi гуманистiк-педагогикалық қозғалыстар Италия мен Франциядан басқа Еуропалық елдерге тарады. 

Гуманистiк қозғалыстың өкiлдерi Эразм Роттердамский (1467-1536),Томас Мор (1478-1533), Жуан Луис Вивес (1492-1540), Александр Гегиус (1468-1489), Яков Вимпфелинг (1450-1522) т.б. жастарды тәрбиелеу мен оқыту мәселелерiне байланысты көптеген құнды кеңестер бередi. Сөйтіп педагогика тарихына өз үлестерін қосты.

Солардың iшiндегi халықтар санасында қалған ерекше тұлға – ағылшын ойшылы Томас Мор. Оның жасаған утопиялық тапсыз қоғам орнату жобасында барлық азаматтарды мiндеттi түрде өндiрiстiк еңбекке қатыстыру және оны жалпыға бiрдей бiлiм берумен ұштастыруы ұсынылды. Өндiрiстiк еңбек мамандықтарға бөлiнiп, жастар балалық шақтан таңдаған кәсiбiне байланысты бiлiм алып, еңбек дағдыларын игеруге тиiс делiнедi. 

Т.Мор “Утопия” шығармасында жеке тұлғаны жан-жақты дамыту теориясын ұсынып, қоғамдағы әлеуметтiк мекемелердi құру мақсаты әрбiр жасөспiрiмнiң рухани күш-қуатын дамытуға жағдай жасау, ғылымдарды және өнердi игеруге бағыттау деген пiкiр айтады. Ол жастардың бойында мейiрiмдiлiк, еңбексүйгiштiк, ұстамдылық, адамгершiлiк сияқты биiк әлеуметтiк және жеке үлгiлi қасиеттер болуы қажет. Ақыл адамның бүкiл өмiрi бойында әрбiр iс-әрекетiне басшылық жасайды. Тек бiлiмдi адам ғана бақытты болмақ, еңбектену бақытқа апаратын басты жол деп есептейдi. Еңбектену, утопиялықтардың пiкiрiнше, оқуға, музыка тыңдауға, ғылыми iзденске кесiрiн тигiзбейдi. 

“Утопияда” ер және әйел адамдар жынысына қарамай бiрдей бiлiм алғанда, қоғамда тұрақтылық орнайды делiнедi. Бiлiм берудiң мемлекеттiк мектептерде жүргiзiлуi, мектеп бiлiмi практикалық тәжiрибелерге негiзделуi талап етiлдi. 

ХI ғасырда Батыс және Орталық Еуропада реформациялау қоғамдық қозғалысы кең етек жайды, бұл қозғалыс римдiк-католик шiркеу идеологиясына қарсы күрес жүргiздi. Реформаторлар ұстанған бағытта әсiресе адам табиғаты мен оны тәрбиелеу жолдарын қарастыруда қайта өрлеу гуманистерiнің қөзқарастарынан елеулi өзгешелiктер болды. 

Реформаторлар адамның жеке-даралығын, дербестену ұстанымын дәрiптедi, оның “өзiндiк” қасиетiн дамытуға, соның iшiнде құдай алдындағы жеке жауапкершiлiк мiндетiн тәрбиелеуге назар аударуды талап еттi. Реформаторлардың қайта өрлеу өкiлдерiне жақындығы, адамның жеке болып тәрбиелеудегi талпыныстарының бiрегейлiгiнде – бұл жастардың ұлттық мәдениетке, тiлге, әдебиетке сүйспеншiлiктерiн көтеру және әлемдiк деңгейде бiлiм алуына қолдау талаптарынан байқалды. 

Реформациялық қозғалыстың көшбасшысы Томас Мюнцер (1490-1525) ескi мектептiң орнына жаңа мектептi құрудың және оның халық ағарту саласындағы дәрежесiн көтерудiң арнайы оқу бағдарламасының жобасын жасады. Реформацияның педагогикалық көзқарасының қалыптасуына ерекше еңбек еткен ойшылдар Жан Кальвин (1509-1564), Мартин Лютер (1483-1546), Филипп Меланхтон (1497-1560) және т.б. болды.

Француз реформациясының басты идеологы Ж.Кальвин католик шiркеуiне қарсы тұрып, адамдардың дiни санасын шiркеуге бармай-ақ Библияны           өздiктерiнен оқып, ой елегiнен өткiзiп қалыптастыруға болады деп есептейдi. 

Германиядағы реформацияның “әкесi” аталған Мартин Лютер қайта өрлеу кезiндегi гуманитарлық бiлiмнiң қажеттiлiгiн мойындағанымен, қоғамның бай және орта ауқатты адамдары, толық бiлiм беретiн болашақ дiни қызметкерлер, мұғалiмдер, соттар және т.б. протестанттық толық бiлiм беретiн мектептерде оқуы тиiс, қалған адамдардың элементарлық бiлiмдер алуларына жағдай туғызуымыз керек деп есептедi. “Балаларды мектепке апарудың қажеттiлiгi туралы” трактатында Лютер билiк басындағы шенеунiктер баласын мектепке бермеген ата-аналарды тәртiпке шақыруды, мектепке баласын жiберуге жауапты болуын талап еткен. 

Халық мектептерiндегi негiзгi оқу құралы немiс тiлiндегi катехизис болды. М.Лютердiң шәкiртi,  бiлiм берудiң теоретигi және оқулықтардың авторы болған Ф.Меланхтон схоластикалық оқыту жүйесiне қарсы тұрды, ол толық жан-жақты бiлiм берудi жақтады. Оқушылардың ғылыми ой-жүйесiн дайындауға және шешендiк өнердi игерулерiне бар күшiн жұмсады. Классикалық грек-рим әдебиеттерiн оқуды қолдаған ғалым және әдiскер грамматиканың қысқа курсын өзi жазып, оқушыларға күнделiктi кiтап оқытуды, соның негiзiнде хат, аударма, пiкiрталас, баяндамалар жасауға үйретудi талап еткен. Оған қоса оқыту бағдарламаларына математика, физика, метафизика, этика типтес пәндердi қосып, жастарға жан-жақты бiлiм беру жөнiнде ақыл-кеңес бередi. Ф.Меланхтон өзiнiң протестанттық оқу орындары үшiн педагогикалық идеясын iс-жүзiне асыру мақсатында диалектика, физика, грек және латын грамматика пәндерiнен оқулықтар жазған.  

ХII ғасырдан бастап жаңа заман дәуiрi бастау алғанымен, әлеуметтiк-экономикалық құрылым және орта ғасырдың рухани өмiр ерекшелiктерi негiзiнен сақталды. Сондықтан кейiнгi орта ғасыр дәуiрi халық тұрмысына небiр қиындықтар туғызды.

Жаңа заман дәуiрiнiң тууына бiрден бiр себепшi болған көлемдi тарихи жағдай католиктер мен протестанттардың дiни қарама-қайшылықтарының нәтижесiнде 30 жылдық соғыстың (1618-1648) басталуы әлеуметтiк-саяси жағдайды одан да бетер ушықтыра түстi. Жаңа заман дәуiрiнiң басында мектеп жұмыстарының ахуалы реформация дәуiрi кезеңiнен айырмашылығы шамалы болып, ХII-ХIII ғғ. бұрыннан қалыптасқан латын мектептерiнде оқу тұрақтанып жетiлдiрiлдi. Латын мектептерiнiң аттары да әрқалай: гимназия (протестанттық елдердегi немiс тiлi); коллегия (Франция); грамматикалық мектептер (Англия) деп аталды. Бұл мектептердегi оқушылар гуманитарлық және нақты бiлiмдердi антикалық, оның iшiнде Римдiк әдеби мұраларынан алуымен қатар, латын тiлiн оқуға ерекше орын берiлдi. Католик және протестанттардың латын мектептерiндегi оқу үрдiстерiн ұйымдастыруда ұстанған дiни бағыттарына қарай айырмашылықтары болды. Латын мектептерiнiң бiлiм мазмұндарында оқушылардың сөйлеу мәнерiн дұрыс қисынды ойластыра бiлуде және латын тiлiн құрал ретiнде пайдалану барысында латын тiлiнiң грамматикасы ана тiлiмен байланыстырыла оқытылды. Жоғары типтi мектептердiң оқу бағдарламаларында ана тiлi және француз тiлдерi енгiзiлсе, соңғы тiл халықаралық тiл ретiнде есептелiндi. Жоғары типтегi мектептердiң оқу үрдiстерiне жаңа пәндер – математика, тарих, жаратылыстану, астрономия, жағрапия және т.б. жүргiзiлдi.

ХII-ХIII ғасырларда бiлiм берудi ұйымдастыруда рыцарлар мен ақсүйектердiң балаларын оқытатын академиялар көбейе бастады. Батыс Еуропа елдерiнде 30 жылдық соғыстан кейiн көптеген қалалар мен қалалық сословиелердың тұрмыс-тiршiлiк дәрежелерiнiң төмендеуi, дворяндардың қоғамдағы рөлiнің жоғарылауы, олардың латын мектептерiндегi балаларының қала тұрғындарының балаларымен бiрге оқуларына қарсылық туғызды. 

Ақсүйектерге арналған оқу орындарындағы бiлiм мазмұндарының алдындағы мақсат – “бiлiмдi адамдар” даярлау және оқылатын пәндер: француз, шамалы италия және испан, кейiннен қосылған ағылшын тiлдерi; жалпы тарих, құқық тарихы, мораль және логика; сәулет, құрылыс және әскери дайындықта математика мен механиканы практикалық тұрғыда пайдалану болды.

“Рыцарлық өнерге” ерекше назар аударылып, атқа мiну, қылыштасу, би, доп ойындары және т.б. дене шынықтыру жаттығулары пайдаланылды. Отыз жылдық соғыс кезiнде, одан кейiн де ауылдық жерлер мен кiшi қалалар қатты зардап шеккендiктен, кейбiр халық мектептерi жабылып қалған болатын. Олардың жұмысын жалғастырған немiс протестанттық халық мектептерi қиындыққа қарамай, балаларды оқытуды жалғастырып, құнды-құнды тәжiрибелердi жинақтап, жалпыға бiрдей және ана тiлiнде оқыту, оқушыларды нақты бiлiмдермен қаруландыру, оқу үрдiсiн тәртiпке келтiру мәселелерiн алға тартып, мұғалiмдер мен оқушыларға арнап дидактикалық оқулықтар жазды.

Германияда жаңа заман педагогикасының негiзiн қалаушылардың бiрi ретiнде Вольфганг Ратке (Ратихий) (1571-1635) саналады. Немiс жерiнде бiлiм беру жүйесiне реформа жасауда мектептегi тiлдi оқытуды реформалау, мектептi басқару жүйесiн реформалау, саяси және дiни бағыт-бағдарламаларды реформалау мәселелерiне басты көңiл бөлiндi.

В. Ратке мектептерде ана тiлiн және басқа пәндердi де ана тiлiнде оқытуды қажет деп санап, оқушылар шетел тiлдерiн өз ана тiлiн игергеннен кейiн ғана оқытуды талап еттi. Өзiнiң жалпы дидактикалық және әдiстемелiк идеяларын В.Ратке “Ратихия амалы бойынша жалпыға бiрдей оқыту” деген еңбегiнде дәлелдеп, оған қоса мектептi басқару iсiн қарастырып, көптеген еуропалық тiлдер, логика мен метафизикаға байланысты оқулықтар жазды. Оның дидактикалық идеялары негізінен материалистік сипатта болды. Ол бала санасы- қажет нәрсені жазатын таза тақта деп санады. В. Раткенің пайымдауынша, таным екі сатыдан тұрады: сыртқы дүниенің заттары мен құбылыстарын қабылдау және осы құбылыстарды ақылмен өңдеу. Оқытуда индукция мен тәжірибеге сүйену қажет деп есептеді. Әрбір адамға бақытты өмір сүру үшін педагогикалық білімдер керек деп қорытты. Ана тілінде сауаттылыққа үйретуде дыбыстық әдісті қолдады. Халық үшін мектепті көбейтуге тырысты. Ана тіліндегі бастауыш мектепті жақтады. Оқытудың негізі- дін дей отырып, мектепті ашу құқығының тек шіркеуде болуына қарсы шықты. Мұғалімдердің жақсы материалдық және қоғамдық жағдайымен қамтамасыз етілуі қажет деп білді.

В.Ратке ана тiлi мен шетел тiлдерiн оқытудың жаңа әдiстерiн практикада қолданудан жинақтаған тәжiрибелерi негiзiнде жалпы оқыту ұстанымдарын ұсынды. Ұлы чех педагогы Я.А.Коменскийдің педагогикалық жүйесiн жасауда В.Раткенiң педагогикалық қағидалары себепшi болғандығын айтуымыз парыз. Оның мұғалiмдер басшылыққа алуға тиiстi оқытудың жалпы ұстанымдары:

· оқыту жүйелiлiкпен жүргiзiлiп, бiр мезгiлде бiрнеше пәндердi оқытуға болмайды;

· оқытуда қайталауды қолданып отыру; 

· оқушыларды алғашқы оқытуды ана тiлiнде жүргiзу;

· оқытуда оқушының табиғи ерекшелiктерiн ескеру;

· оқытуда оқушыларды зорлықпен оқытуға болмайды;

· оқушыға оқу материалы түсiнiктi болуын қадағалау;

· оқытуды жекеден жалпыға, оқу мазмұнын белгiлiден белгiсiзге қарай игеру;

· оқытуда оқушының тәжiрибесiне және индукциялық тәсiлiне сүйену.

В.Раткенiң педагогикалық идеялары ол өлгеннен соң ХIХ ғасырда мектептерде пайдаланыла бастады да, ХХ ғасырдың орта шеңiнде ең жоғары бағасын алды.

ХҮІII ғасырда Я.А.Коменскийдің дидактикалық идеясы жаңа педагогиканың негiзiн қалаған ұлы чех педагогы Ян Амос Коменский (1592-1670) шығармаларына, әсiресе, дидактика саласы бойынша ХI-ХII ғасырларда жаңа философияның (Бруно, Галилей, Леонардо-да-Винчи т.б.), соның iшiнде ағылшын материализмiнiң негiзiн қалаушы Ф.Бэконның философиясының ықпалы, оның көзқарасының жаңа дәуiр талабына сай қайта құрылуына арқау болды.

Я.А.Коменский оқу мен тәрбие жүйелерiн құруда таным үрдiсiне байланысты екi жақты көзқарасты ұстанды. Оның түсiнiгiнше ақиқатты танудың бiр бағыты – логикалық ақыл-ойға негiзделген түсiнiк, оның көзi – дiни сенiм. Ақиқаттың екiншi бағыты – табиғатты тану, ол тiршiлiктiң, байлықтың көзi, табиғатты қорғап, сақтай бiлу үшiн бiлiм қажет. Я.А.Коменскийдiң педагогикалық көзқарастарына қарай және қайта өрлеу дәуiрiндегi гуманистiк бағыттың әсерiмен орта ғасырлық мектеп жүйесiн сынға алып, мектептегi оқу-тәрбие жұмыстары балаға сүйiспеншiлiк пен адамгершiлiк шеберхана орталығы болғанын қалаған. Я.А. Коменскийдің қоғамда байлығына немесе жыныс айырмашылығына қарамай, жалпыға бiрдей, ана тiлiнде оқытатын мектептер ашуды қолдауы, ұлы педагогтың гуманистiк және демократиялық ұстанымда болғандығын дәлелдейдi. Ол, әсiресе, қарапайым халықтың балаларының мектепке қолдары жетпей отырғандығына, негiзiнде халық арасында көптеген дарынды балалардың таланты ашылмай, мемлекет болашағына зиян келтiргендiгiне наразылық бiлдiрдi. Я.А.Коменский  “Ұлы дидактика”  деген еңбегiнде адамды табиғаттың бiр бөлiгi ретiнде қарап, оны тәрбиелеу мен оқыту табиғи қабiлетi мен қасиеттерiн дамытуға бағытталуы тиiс деп кеңес бередi.

Бұл талап тәрбие мен оқытудың жалпы ұстанымы ретiнде саналып, кейiн “табиғатқа сәйкестiк ұстанымы” деп аталды. “Табиғатқа сәйкестiк ұстанымы” – оқытудағы құрғақ жаттау мен догмалық бiлiмге қарсы,  баланың табиғатын, оқу мүмкiндiктерiн ескерiп, бiлiм мен тәрбие беретiн ұстаным. Ол өмiрге қажеттi күнделiктi iстерге пайдалы бiлiмдердi берудi ұсынды. Сол себептен мектептiң мақсаты – ақылды адамды тәрбиелеу, адамның адамдық қасиетi тек тәрбие арқылы қалыптасады дедi.

Я.А.Коменский оқушыларға жан-жақты бiлiм беруде жас ерекшелiктерiн ескерiп, бiр-бiрiмен байланысқан оқытудың  4 сатылы кезеңнен тұратын оқу жүйесiн ұсынды. Олар: баланың туылған күнiнен бастап 6 жасқа дейiнгi аралықта үйiнде “Ана мектебiнде” тәрбиеленуi; 6 жастан 12 жасқа дейiн әрбiр қауымдастықта “Ана тiлi” мектебiнде оқуы; 12 жастан 18 жас аралығында оқушылар әрбiр қаладағы латын мектебiнде бiлiм алуы; 18 жастан 24 жасқа дейiнгi жастардың әр мемлекеттегi академияларға түсiп оқуы.

“Ана мектебiнде” балалардың сезiм мүшелерін, айналасын қоршаған өмiр жайлы алғашқы түсiнiктерiн, тiлiн және қол iскерлiгiн дамыту қарастырылуы тиiс. “Ана тiлi” мектебiнде оқушыларға көп мәселелердi қамтитын арифметика, география, тарих, мемлекет құрылысы мен экономикалық өмiр және әржақты қолөнермен таныстыру, жүйелi, нақты бiлiм берiлуi керек. Сонымен бiрге “Қасиеттi жазу” мәтiндерiн оқыту, балаларға дiни тәрбие қоса жүргiзiлуi қажет. Гимназияда немесе латын мектебiнде латын тiлдерiмен бiрге нақты пәндер: математика, физика, жаратылыстану оқылса, оқушылардың өздiктерiнен оқитын: тарих, этика, көршiлес елдердегі жаңа тiлдерден сабақтар және жалпы бiлiм беру курстары: риторика мен диалектика өткiзiлуi тиiс. Ал, академияда бүкiл ғылымдардың жетiстiктерiнен бiлiмдер беретiн – пансофия оқытылуы қажет делiндi. Сол кездегi мектептерде латын тiлiнде оқитын болғандықтан, Коменский бастауыш мектепте сабақтар ана тiлiнде жүргiзiлуi тиiс деген пiкiр айтты. Ол ана тiлiнде оқыған оқушылардың ақыл-ойын дамытуға мүмкiндiк туады, басқа тiлдердi үйрену ана тiлiнiң негiзiнде жүргiзiлсе ғана жемiстi болады деп санаған.

Я.А.Коменский мектептер үшiн оқулықтар, бағдарламалар, оқу құралдарын дайындау алдағы тұрған басты мiндет деп санап, оқулықтар жатық тiлде нақты және дәл, әр ғылым мен өнер жайлы оқу материалдарын балалардың өздерi мұғалiмнiң көмегiнсiз түсiнуге лайықты болуын қолдады.

Айтылған талаптар деңгейiнде “Ана мектебi”, “Тiлдер мен барлық ғылымдардың ашық есiгі”, “Физика”, “Астрономия”, т.б. оқулықтары жазылды. Соның iшiндегi Я.А.Коменскийдiң есiмiн дүние жүзiне жайған оқулық - “Ұлы дидактика” едi. Бұл кiтапта оқу iсiне қойылатын дидактикалық талаптар жеке-жеке саралаған: оқушыларды бiлiм алуға ынталандыру; оқу материалдарын бiртiндеп күрделендiру; тұрмысқа, шаруашылыққа қажеттi бiлiмдердi беру; бала табиғатын ескерiп, шамасы келетiн оқу материалын оқыту; игере алатын оқу материалын саналы түрде қабылдауға жағдай туғызу; материалдарды түсiндiруде баланың өмiрден алған сезiмдерiне, түйсiктерiне сүйену арқылы оқу тәрбие жұмысын жандандыру.

“Ұлы дидактиканың” педагогикалық ойды және жаңа мектептiң оқу-тәрбие жұмысының сапасын арттырудағы маңызы – дидактикалық ұстанымдардың жүйеленуiнде. Олар оқытудың көрнекiлiгi, саналы оқу, оқытудың жүйелiлiгi, түсiнiктiлiгi, сатылы оқу, оқушының жас ерекшелiктерiн ескеру, оқытудың негiздiлiгiнен тұрады.

Бұл дидактикалық ұсынымдардың әрқайсысының өзiндiк ерекшелiктерi бар. Мысалы, көрнекiлiк ұстанымының мәнi – дүниенi тану сыртқы сезiмге байланысты, түйсiкте болмаған нәрсе, зат ойда болмайды, сондықтан нәрсе мен зат бақылау, ақиқаттығы мен анықтылығы тек сезiм арқылы дәлелденедi. Сол себептi де сезiмнен тыс нәрселер мен заттардың (мәселен, аспан әлемi, жер асты байлықтары, жер бетiндегi өсiмдiктер мен жануарлар, т.б.) жасанды формаларын суреттерiн, бейнелерiн салыстыра отырып оқыту қажет.

Оқушының алған бiлiмi тиянақты ұстанымда болса, оның бiлiмi жүйелi, өзара байланысты, ой қисыны дәйектi және берiк болады. Оқытудың жүйелi және бiрiздiлiк ұстанымы бiлiмнiң “жалқыдан жалпыға”, “белгiлiден белгiсiзге”, “жеңiлден қиынға”, “нақтыдан абстракты ойға” қарай игерiлуi оқулықтың басты ережесiн құрайды. Я.А.Коменский бiлiм беру iсiн ұйымдастыруды дүниежүзi бойынша алғашқы рет жүйелiлiкпен дәлелдедi. Оқу жылын тоқсандарға бөлiп, оқу күнiн, күнiне қанша сабақтар өту, тоқсан аяғында оқушыларға демалыс беру, балаларды бiр мезгiлде қабылдау, оқушылардың бiлiмдерiн тексеру, сыныптан сыныпқа көшiру тәртiптерiн енгiздi. Сонымен бiрге ол сабақтың құрылымын анықтауда жаңалық ашты. Мысалы, өткен оқу материалын сұрау, жаңа тақырыпты өту, қайталау және жаттығулар жүргiзу, оқушылар бiлiмiн тексеру, сабақты жоспарлау, тәртiп, т.б. оқу сапасын арттыруға себепшi болды деп айтуға құқығымыз бар.

“Ұлы дидактикада” оқыту әдiстемесiне байланысты құнды пiкiрлердi кездестiремiз, мәселен, оқытуды бақылаудан бастап заттар мен нәрселердiң сыртқы және iшкi ерекшелiктерiнiң себеп-салдар байланыстарын сезiну, содан соң көргендi талдау керек.

Оқу материалын бiрiздiлiкпен жоспарлы ұйымдастырудағы оқу әдiсi жеңiлден қиынға, жақыннан алысқа, жалқыдан жалпыға қарай жүргiзiлiп оқушылардың алған бiлiмдерi тиянақталып, өмiрде пайдалануға жағдай туғызады.

Келесi оқыту әдiсiнiң мәнi оқушылардың бiлiмге деген қызығушылығын арттырып, алған бiлiмдерiне көңiлі толуына, келесi бiлiмге деген ынтасына бағыт беруге кеңес бередi. “Ұлы дидактика” еңбегiнде Я.А.Коменский адамгершiлiк тәрбиесi жөнiнде дiни бағыт ұстанғанын байқаймыз.

Ұлы педагог балалардың адамгершiлiк қасиеттерiн тәрбиелеуде кiшi пейiлдiлiкке, мейiрiмдiлiкке, өзiн-өзi басқару, ерлiк, еңбек сүйгiштiк сапаларын қалыптастыруға көп көңiл бөлудi талап еткен. Ал терiс мiнез-құлықтан эгоизм, қаталдық, жалқаулық, өтiрiкшiлiк сияқты әдеттерден арылуға ата-аналар мен мұғалiмнiң бiрлесу қажеттiлiгiн ескеру керектiгiн айтты.

Я.А.Коменский мектеп практикасына жаңа леп, жаңа бағыт әкелдi. Сондықтан ол “Тәрбиенiң Галилейi” деген әдiл атаққа ие болды. Жаңа философияның негiзiне сүйенген педагог алғашқы рет дидактика жүйесiн құрды, тың педагогикалық идеялар енгiздi.

Я.А. Коменскийдің еңбектері еңбектері әлемдегі педагогикалық ойлар мен мектеп тәжірибесінің дамуына орасан зор әсерін тигізді. Дүние жүзінде оқулық жасауға үлгі боларлықтай көптеген оқулықтар жазып даярлады. Оқу жұмысын ұйымдастыру туралы прогресшіл дидактикалық идеялар, ұстанымдар, қағидалар ұсынды. Сыныптық-сабақтық жүйенің және мектепті ұйымдастырудың теориялық негіздерін, мектепке дейінгі тәрбие теориясын жасады.

Джон Локктың педагогикалық идеялары. ХVII ғасырда Англиядағы революциялық қозғалыстың қарқындап тұрған кезiнде жаңа заманның ұстаған бағыт-бағдары схоластикалық оқу жүйесiн сынға алып, баланың табиғи бейiм қабiлеттерiн дамытуға назар аударды. Осындай тарихи жағдайлар Джон Локктың (1632-1704) саяси-әлеуметтiк, философиялық және педагогикалық көзқарастарының қалыптасуына әсер еттi. Ол Оксфорд университетiн бiтiрiсiмен 1658 жылдан бастап сол оқу орнында оқытушылық қызмет атқарды. Кейiннен жаратылыстанумен айналысып, медицинаны зерттеп, ғылыми жұмыстармен шұғылданды.

Д.Локктың философиялық көзқарасының қалыптасуына Бэкон мен Декарттың шығармалары әсер етiп, таным теориясын зерттеп, табиғат дүниесiндегi нақты құбылыстарды тану тұрғысынан сенсуалистiк жолды ұстанды.

Д.Локктың сенсуалистiк философиясы схоластикалық және дiни уағыздардағы елестеулер мен идеяларға және адамгершiлiк қасиеттердiң адамның туысынан пайда болатындығы жайлы көзқарасқа қарсы тұрды. Оның дәлелдеуiнше, идеялар және мемлекеттi билеу қабiлетi туғаннан болмайды, қайта адамның дамып жетiлуiндегi тәрбиеге байланысты. Сөйтiп, Локктың көзқарасы өз кезiнде прогресшiл мәнге ие болды.

Бiрақ Д.Локктiң философиясы дуалистiк ерекшелiгiмен сипатталынады. Оның ойынша сыртқы тәжiрибемен бiрге ақылдың өзiндiк әрекетi болып саналатын iшкi тәжiрибе де болады. Ол объективтiк дүниенiң бiздiң санамызда елестеуi ақиқат-шындық бола алмайды деп күмәнданады.

Д.Локктың педагогикалық көзқарастары “Тәрбие жөнiндегi ойлар” және “Ақылды тәрбиелеу туралы” атты еңбектерiнде ашылған. Оның пiкiрiнше, тәрбиенiң мақсаты өз жеке басының iсiн ойластырып, жүйелеп орындайтын, өз мүддесiн iске асыруда бар мүмкiндiктерiн қосатын ақсүйектердiң балаларын тәрбиелеу. Ақсүйектердiң жас ұрпақтарына тәрбиенiң бiр саласынан ғана тәрбие бермей, дене және адамгершiлiк тәрбиелері берiлуiн қолдады.

Д.Локк мектептердегi оқу-тәрбие жұмыстарына көңiлi толмай, қайта мектеп оқушыларды терiс мiнез-құлыққа итермелейдi, сондықтан ақсүйек баласының үй тәрбиесiнен бiлiмдерi мен дағдылары мектептен артық деп санаған.

Ол дене тәрбиесiн ерекше бағалаған, “мықты дене, мықты рух” болса, дене күшi мықты, ауа-райының құбылысына бейiм, қатаң режимге тәрбиелеудiң қажеттiлiгiн айтып, баланы ерлiкке және табандылыққа үйрететiндiгiн ескертедi. Локк шығармаларында адамгершiлiк тәрбиенi кеңiрек қарастырады. Ол адамгершiлiк қасиеттер мен сапаларға: кiшiпейiлдiлiкке, ұстамдылыққа, әдiлеттiлiкке және сақтыққа тәрбиелеу керек деп есептеді. Ол сондай-ақ, ақыл-ой тәрбиесі білімді, іскер адамды қалыптастырады, еңбек тәрбиесі өнерді игеруге септігін тигізеді деп санады.

Ақсүйек баласын жан-жақты тәрбиелеуде жеке ерекшелiктерiн ескерiп, нақты әдiс-тәсiлдер арқылы тәрбиелеуде мынандай ұстанымға негiзделуi тиiс: тәрбиенiң табиғатқа сәйкестiлiгi; баланың табиғи жас өзгешiлiктерiн айқындау; тәрбиеде сүйiспеншiлiкпен қатар қаталдықтың болуы. Балаларды тәрбиелеуде олардың табиғи ерекшелiктерiн, талаптары мен талғамдарын, қызығушылықтарын дұрыс пайдалану тәрбиенiң сапалық деңгейiн арттырады.

Сонымен қатар Д.Локк тәрбие әдiстерi жайлы құнды амалдарды: үлгi өнеге; жаттықтыру; әдет-дағдыларға үйрету; әңгiмелесу, пiкiр алысу; қызығушылығы мен ынтасын қанағаттандыру; намыс пен терiс ұғымдарға назар аудару сияқты тәсiлдердi тәрбие жұмыстарында пайдаланудың қажеттiлiгiн көрсетiп бередi.

Оқытудың мазмұнына келгенде Д.Локк ақсүйек баласына берiлетiн бiлiм оның практикалық iс-әрекеттерiн ұтымды ұйымдастыра бiлуге, айналасын қоршаған өмiрден өз орнын табуға, өздiгiнен ой қорытындысын жасауға, кез-келген қиын жағдайларда орынды жол табуға үйретiп дағдыландыруға тиiс деп есептейдi. Әрбір пән оқушыны өмірге даярлайды деген пікірде болды. Негізгі дидактикалық ұстанымы- оқытуда баланың қызығушылығы мен ізденімпаздығына сүйену. Ал оқытудың әдiстерiне келгенде баланың ойлау қабiлетiн дамытуда ойлау операцияларын дұрыс қолданып, бiлiмдердi жинақтап, топшылау, деректерге негiзделген қорытынды ойды бiр-бiрiмен ұштастыра бiлу, ой қисынын жасау ақылдылықтың белгiсi дегендi айтады.

Баланың өздiгiнше ойлау дағдысын қалыптастыруда жаттап алудан сақтану және ойды кезең-кезеңмен дамыту жөнiндегi әдiстемесiмен оқытушы баланың қаруландыруы тиiс, сонда ғана балалардың бiлiмге деген ынтасы мен сүйiспеншiлiгiн дамытамыз.

Сонымен Д.Локктың ғылыми-әдiстемелiк пiкiрлерi орта ғасыр мектептерiн сынап, жаңа негiздегi, яғни баланы жеке дара тәрбиелеу және бейiм қабiлеттерiн мақсатты түрде дамыту идеясы педагогика ғылымының дамуына елеулi әсер еттi, оны еуропалық педагогтардың көбi қолдады.

Клод Адриан Гельвецийдің педагогикалық идеялары. ХVII ғасырдың ортасы мен ХVIII ғасырдың аралығында Англиядағы революция және ұлы Француз революциясы дәуiрi болып есептелiндi. Олардың жалпы еуропалықтар үшiн мәнi – жаңа заман қоғамның ұстаған бағыт-бағдары – бостандық, теңдiк және бауырластық адамның табиғи сұраныс құқығы деп есептелдi. Өйткенi, француз ағартушылары өздерiне тән зор сенiммен жаңа заманның, яғни мәңгi ақыл-сананың үстемдiк құру кезеңiн күттi. Француз ағартушыларының iшiндегi педагогикалық көзқарастарымен танымал болған К.А.Гельвеций (1715-1771) мен Дени Дидро (1713-1784) болды.

К.А.Гельвецийдiң ойынша барлық адамдардың табиғи қасиеттерi тең рухани қабiлеттiкпен туады, адамды адам ететiн тек қана тәрбие дейдi. Азаматтардың барлығы бiрдей болатын тәрбиенiң бiртектi мақсат-мiндеттерiн анықтау, жан-жақты тәрбиелеу қоғам алдындағы басты парыз деп есептейдi. Осындай тәрбие арқылы бүкiл қоғамды дұрыс жолға саламыз, көпшiлiк адамдардың тұрмысын жақсартып, балаларын жаңа негiзде қалыптастырып, өз жеке басы мен ұлт қамқорлығын байланыстыра бiлетiн патриоттарды тәрбиелеймiз деген пiкiрдi ұсынды.

Екiншiден К.Гельвецийдiң педагогикалық идеясы балаларды сословиелiк тәрбие беру мақсатынан мүлдем өзгешiлiгiмен сипатталады және тарихи жағынан алғанда бұрынғылардан көп iлгерi екенiн байқаймыз.

К.Гельвеций тәрбиенi шексiз құдiреттi, тек тәрбие арқылы әлеуметтiк құрылысты да өзгертуге болады деп есептедi. 

Дени Дидро өзiнiң “Гельвецийдiң “Адам” атты шығармасына жүйелi түзетулер” деген еңбегiнде тәрбиенi ерекше дәрiптеген, оның мүмкiндiгiн шектен тыс деп қарастырған. Гельвеций көзқарасын сынға алды. Ол тәрбиенiң адамға жасайтын ықпалына жете мән бермедi, адам табиғаты өзгермейтiн абстрактiлiк зат деген түсiнiкте болды.

Гельвеций мен Дидро өздерiнiң педагогикалық еңбектерiнде схоластикалық оқу мен дiни үстемдiктердiң болашағы жоқ, сондықтан мектептердi дiннен бөлiп, тәжiрибеге негiзделген жаңа ғылым мен ақыл-ой тәрбиесiне бағытталып, жан-жақты адамды қалыптастыруы керек деп түйiндейдi. Мектеп діннен ажыратылып, мемлекетке берілуі қажет деп есептеді.

Бұлар балаларға жаңа ғылымға негiзделген ақысыз бiлiм беру ұстанымдарын ұсынып, оқу материалдарының кеңейтiлген түсiнiктi жатық тiлмен берiлуiн талап еттi.

ХІХ ғасыр философиясындағы педагогикалық идеялар.  XVIII ғасырдың аяғы мен ХІХ ғасырдың бiрiншi жартысында Германияда философиялық қозғалыстың дамуына арқау болған басты бағдар – диалектиканы шындықты танудың теориясы мен әдiсi ретiнде түсiндi. Ғылым тарихында бұл қозғалысты “немiстiң классикалық философиясы” деп атады. Оның өкiлдерi (И.Кант, Ф.Шлейермахер, И.Финте, Г.Гегель) жаңа заман педагогикасының дамуына ерекше үлес қосты. 

Иммануил Кант (1724-1804) Кенигсбергтегi университетте профессор мiндетiн атқарып, философия және педагогика курстарына дәрiстер оқыды. 

Ол философияның мазмұндық мәнi – табиғат заңдылықтары тәрiздес адамдар ерiк-күйi бойынша заң нормаларын ұстап, өмiрде өз орнын табу, өзiн-өзi жетiлдiруге талпынуы тиiс деп есептеді. И.Кант адамның адамгершiлiк сезiмiн қалыптастыруда iшкi жан-дүниесiнiң ар-ожданын оятуға көңiл бөлдi.

И.Финте (1762-1814) болса педагогикалық тұрғыдан адамның жеке тұлғасы ешкімге тәуелсіз, белсенді болғанда қоғамға пайдасы мол тиеді деген пікірде болды. Оның пікірінше, білім арқылы ұлттық мәдениетті адам ұғынып түсінеді, сол арқылы жалпы адамзаттық мәдениетті игереді.

Ал, Ф.Шлейермахер (1768-1834) тәрбиенің дұрыс ұйымдастырылуы барысында үлкен мен кішінің арасында келіспеушілік болмайды деп санады. Педагогика болса, бұл “өнер” дей келе тәрбие мен оқыту мазмұндарын этикамен және  саясатпен ұштастырады.

Гегель Георг Вильгельм Фридрих (1770-1831) жеке тұлғаны қалыптастыру жайлы айтқанда адам тарихтың нәтижесі, ақыл мен өзін-өзі тану адамзат өркениетінің қызметінің жемісі деген қорытындыға келеді. Гегель тәрбиенің даму тарихы мен адамзат өркениеті тарихын диалектикалық байланыста қарастыруға талпынды. Тәрбие арқылы жеке тұлға қоғамдық мәдени өмірге белсенді қатысып, айналасын қоршаған ортамен қарым-қатынастар жасау арқылы қалыптасады деген пікірді дәлелдеді. Ол тәрбие мен оқыту мәселелерін тарихи және жүйелілік тұрғыда қарастырды, қоғамның еркін мүшесі білімді азамат қалыптастыруға ұмтылды, білім берудің элитарлық тұжырымдамаларына қарсы шықты. Тәрбиенің оқыту мен тәртіп сияқты жақтарын бөліп көрсетті. Оқытудың мақсаты- өзіндік ойлау қалыптастыру екенін айтты. Баланы отбасы мен мемлекет тәрбиелеуге міндетті деді.

Француз ағартушыларының тәрбие туралы ілімдері 1789-1794 жылдардағы төңкеріс қайреткерлері мен социал-утопистердің (Сен-Симон, Фурье, Оуэн) педагогикалық идеяларына күшті әсерін тигізді.

Атақты француз жазушысы, ағартушы-философ, педагог Жан Жак Руссо (1712-1778) ХVІІІ ғасырдағы төңкеріс қарсаңындағы интеллигенцияның дарынды өкілінің бірі болды. Ол Париждегі алдыңғы қатарлы интеллигенцияның өкілдері Дидро, Даламбар, Вольтер, т.б. байланыс жасап, солардың ықпалында “Адамдар арасындағы теңсіздіктің пайда болуы туралы” (1754ж.) және “Қоғамдық шарт” (1762ж.) деген шығармалар жазып, әлеуметтік теңсіздікке қоғамдық мәдениеттің  төмендігіне, жай халықтың ауыр тұрмысының әсері барын айқын ашып береді. Ал 1762 жылы “Эмиль, немесе оны тәрбиелеу” туралы соңғы шығармасында жаңа адамды тәрбиелеудің және оның тәрбиесінің педагогикалық жүйесін ұсынады. Бұл атақты роман король шенеуніктері мен дін басыларының ыза-кегін туғызды. Соның нәтижесі, Париж парламенті “Эмильді” өртеу туралы қаулы қабылдап, ақыры оны жойып тынды. “Қоғамдық шарт” шығармасында халықтың қамын қамтамасыз ететін үкімет, сондықтан да шарт бойынша адамдар өз құқықтарын үкіметке тапсырады делінген. Руссоның пікірінше, бастапқы қоғамдық шарт бойынша үкімет халыққа қызмет жасап отыруы тиіс, ал егер, олай болмаса, корольдың бізге қажеті жоқ деген пікірді айтады. Адамды адам қанауы болмасын, оған бостандық, теңдік және бауырмашылдық қарым-қатынастары бар қоғамдық құрылыс, яғни ұсақ жеке меншіктің, жер иелері мен қолөнершілер қоғамдық құрылымы керек деп армандайды.

Адам еңбегі арқылы өмір сүріп, ешкімге тәуелсіз, бостандықты қадірлей білуге тәрбиеленуі қажет. Жеткіншектерді табиғатқа сәйкес жас ерекшелігін ескеріп, жеке бастарын қадірлеп, олардың қызығушылықтары мен ішкі талап-тілектерін тәрбие үрдісінде басшылыққа алуды міндеттейді. Отбасындағы тәрбие еркін, табиғи болуы керек және тәрбие табиғат, адам, заттар арқылы іске асады деп тұжырымдады.

Ж.Ж.Руссо баланың өсу және әр кезеңдегі даму ерекшеліктеріне қарай: баланың туған күнінен 2 жасқа толғанға дейінгі; 2-ден 12 жасқа дейінгі кезең; 12-ден 15 жасқа және 15 жастан ержеткенге дейінгі кезеңдерге бөледі.

Ж.Ж.Руссо өзінің саяси және философиялық көзқарастарына қарай екі жасқа дейінгі балаға дене тәрбиесін беріп, денесін шынықтыру керек. Баланың 2-12 жастар аралықтарында денесін шынықтырумен қатар, сыртқы сезім мүшелерін жетілдіру қажет. Бірақ, осы жаста балаға оқуға, ойлантып-толғандыруға, жаттатуға болмайды, өйткені адамгершілік және оқу материалдарынан ұғым-түсініктер жасауға қабілеті жоқ дегенді дәлелдеумен болды. Бозбала 12-15 жас аралықтарында өзін-өзі билеу дәрежесіне жетіп, ақыл-ой деңгейі өскендіктен, білім бергенде оқушының қызығушылығы мен талабына сай айналасын қоршаған дүниеге, байқап сезуіне байланысты жағрапия, астрономия, табиғаттану пәндерін ерекше оқыту керек дегенге назар аударады. Оның оқыту әдістемесінен айтқан кеңесі: балаға оқу материалын түсінбейінше, жаттатпау; білімді ой елегінен өткізіп, өздігінен қорытынды жасауға дағдыландыру қажет деген пікірді ұсынды.


Ж.Ж..Руссо дидактикасының негізін құраған мақсаты – оқушының оқу іс-әрекетін, зеректілігін, зейінділігін, байқампаздығын дамыту болды. Еңбек тәрбиесін өмірмен, практикамен байланыстыру, оның педагогика- практикасына қосқан үлесі деуге болады.

Ол жасөспірімге 15 жасқа толғанынан бастап адамгершілік тәрбиесін бергенде мейірімділік мінез-құлыққа, терең ақыл-ойға, еркін ерік-күйге тәрбиелеу, оларды өмірге дайындау керек. Сөйтіп, ол Эмильдің адамгершілік қасиеттерін ақылды, қайратты, иманды, білім деңгейін талапқа сай шағын қолөнерші етіп қалыптастыруға ниеттеніп, жаңа адамның мұратты бейнесін жасауға талпынды. Ж.Ж.Руссоның педагогикалық идеясын Батыс Еуропа мен Ресейдің зиялы қауымдары жоғары бағалады.

И.Г.Песталоццидің педагогикалық теориясының негіздері.  Ж.Ж.Руссоның “Эмиль” және “Қоғамдық шарт” еңбектері Иоганн Генрих Песталоццидiң (1746-1827) педагогикалық қызметіне ерекше әсер етеді, 1769 жылы “кедейлер үйін” ашқанда, оған елуге жуық жетім және панасыз балаларды жинап, оқытып, тәрбиелейді. 

Оқушылар ауылшаруашылық және тоқыма кәсібімен шұғылданып еңбек еткенімен, тапқан еңбекақылары арқылы мектеп ұстап тұрамын деген ойын іске асыруға мүмкіндік бермейді. Өзі оқушыларға білім бере отырып, оқуға, жазуға, есептеуге үйретіп, оқуды еңбекпен ұштастыруына тура келді. Оқуды еңбекпен ұштастыру баланы жан-жақты тәрбиелеудегі басты құрал деп санады.

И.Песталоццидің педагогикалық жүйесінің басты арқауы – оқушыларға элементарлық білім беру идеясы болды. Бұл идея бойынша оқыту, тәрбиелеу ең жай элементтерден басталып, бірте-бірте күрделендіре түсуі керек делінді. Бастауыш білім беру әдістемесінің негізін қалаудағы оның еңбегі зор болды. Ол ана тілін оқыту үрдісінде оқушының сөйлеу дағдысын және сөздік қорын байытуда әріптерді қосып оқытуды ұсынды. Ана тілін оқытуды көрнекілік ұстанымына негіздеп жаратылыс, география және тарих пәндерінен жүйелі элементарлық білімдер беруді мақұлдады. Жазуға үйретуде И.Песталоцци балаларды әр әріптің элементтерін жазуға және ұзақ жаттықтырумен қатар орфографиялық дұрыс жазуға бейімдеді. 

Швейцариялық И.Песталоцци “Лингард және Гертруда” атты әлеуметтік-педагогикалық романында халықтың шаруашылықты өнімді еңбекпен ұйымдастыру және балалардың адамгершілік қасиеттерін дұрыс тәрбиелеу арқылы елдің тұрмысын жақсарту идеясын көтерді. Осы романнан кейін педагогикалық идеялар көлемін одан әрі дамытып, “Гертруда балаларын қалай оқытады”, “Аналар кітабы”, “Бақылау әліппесі”, “Сан жөнінде көрнекті ілім” шығармаларында И.Песталоцци бастауыш білім берудің жаңа әдіс-тәсілдерін айқындап берді.

И.Песталоццидің дүниеге әлеуметтік-педагогикалық көзқарасы демократиялық негізде болып, оқыту мен тәрбие барлық адамдарға бірдей мектепте жоспарлы түрде берілуі тиіс деген пікірді ұстады. Білім беру барысында оқушының бақылауына, тәжірибесіне сүйеніп ұйымдастыру, білімді жүйелеп жалпылауға икемдеу жағын ойластырды. Мысалы, бақылау арқылы оқушының есту, көру, сезіну, т.б. түсініктері негізінде ойлау қабілеті мен  сөйлеу дағдысы дамиды. Пәндерді оқыту арқылы оқушы білім алса, алған білімдері оның ой-санасын дамытып, айналасындағы құбылыстарды тануға мүмкіндік береді. Құбылыстар мен заттар элементтерден тұратындықтан, олардың санын, формасын және аты-жөнін оқушылар білуі тиіс.

Оқыту үрдісінде өлшеу арқылы оқушы заттың формасын, санау барысында санын есептесе, тілін дамыту арқылы заттың, нәрсенің атын еске сақтап тілмен айтып жеткізеді. Сөйтіп, атақты педагог элементарлық білім беру өлшеу, санау және тілді меңгеруімен сипатталады деп санады. Ол алғаш рет дамыта-тәрбиелей оқыту идеясын ұсынды, бастауыш білім берудің жеке әдістемелері мен алғашқы оқытудың жалпы негіздерін жасады.

И.Песталоцци оқушының қалыптасуында тәрбиенің ролін жоғары бағалап, отбасында және мектепте жоспарлы түрде тәрбиені ұйымдастырғанда бірдей талап қойса, оның нәтижелі болатындығына күмән келтірмейді. Тәрбиенің мақсаты баланың барлық табиғи күшін, қабілетін жан-жақты дамытуда деп түсінеді.

И.Ф.Гербарттың педагогикалық идеялары. Германияда дүниеге келген Иоганн Гербарт (1776-1841) алғашқыда латын мектебін бітіргеннен кейін Иен университетін аяқтаған. Ол Кенисберг университетінде профессорлық қызметімен қатар педагогикалық жұмыспен айналысты. Жалпы И.Гербарттың педагогикалық идеяларын өзінің жазған шығармаларында (“Тәрбие мақсатындағы жалпы педагогика”, “Психология оқулығы”, “Психологияны педагогикада пайдалану туралы хаттар”, “Педагогика лекцияларын оқу”, т.б.) айқындалған және кейінгі дүниежүзі педагог-қайраткерлердің шығармашылықтарына ықпал жасаған пікірлер, әсіресе психология ғылымының дамуына зор үлес қосты. 

И.Гербарт психологиялық мәселелерді зерттеуде метафизикалық бағыт ұстады. Оның түсінігінде дүние шексіз, өзгермейтін мәңгілік, оны танып-білу мүмкін емес. Жан адам тәнімен байланысты болады, тән арқылы адамның басқа да түсініктері қалыптасады, одан елестеулер пайда болады деген пікірді  дәлелдеуге талпынды. Адамның бүкіл іс-әрекеттері, қызметтері елестеулерден құрылса, яғни ес, ойлау, қиял және басқалары елестеулердің өзара қарым-қатынастарынан құралады.

Сонымен И.Гербарт ассоциативтік психологияның көрнекті өкілі деп санаймыз. Осы идеясын одан әрі жалғастырып, тәрбиенің мәнін гуманистік идеямен сабақтастырып, тәрбиенің мақсаты адамдағы мүмкіндік пен қажеттілікті қалыптастыру, олар да мәңгі және өзгермейді деп қорытындылайды. Мүмкіндік мақсаты – оқушының субъективтік, мазмұндық бет-бейнесіне негізделген бағыт-бағдарын анықтау, өз таңдауын жасау, жеке тұлғасының адамгершілік қасиеттерін қалыптастыру, белсенді жан-жақты қабылдауын дамыту, оның кең көлемді қызығушылығын тәрбиелейді деп түйіндейді.

Оқушының кең көлемді қызығушылығын дамытатын басты құрал – оқыту, ал адамгершілік қасиеттерін дамытатын құралы – адамгершілік тәрбие деп тұжырымдайды.

И.Гербарт бойынша тәрбие үрдісін үш салаға: басқару, оқыту және адамгершілік тәрбиеге бөледі. Басқаруда оқушының алғашқы жас кезеңінде балалыққа көп бой беріп, тентектік жасауға бейім болады. Сондықтан басқарудың басты құралы балада қорқыныш туғызу, содан кейін оның жүріс-тұрысын қадағалау қажет. Бұған қосымша бұйыру мен тыйым салу әдістерін қолдану орынды болмақ дейді.

Оның педагогикалық жүйесінің екінші саласы – оқыту. Оқыту үрдісінің мақсаты – білім берумен қатар оқушыларды тәрбиелейді. Сондықтан оқыта отырып тәрбиелеу идеясы қазіргі күнге дейін өз мәнін жоғалтпауда.

И.Гербарт оқыту жүйесіндегі адамның айналасын қоршаған дүниені тануды және қоғамдық өмірге қызығушылықтарының мазмұнына қарай екі топқа бөлуді ұсынды. Бірінші топқа: эмпирикалық, ақыл ойға негізделген, эстетикалық қызығушылықтар жатады. Екінші топты өзара әлеуметтік, дінге деген қызығушылықтар құрайды. Аталған қызығушылықтар оқушылардың алатын білімдерінің мазмұнын белгілеп беруге көмектеседі деп есептейді.

И.Гербарт оқыту үрдісін ұйымдастыруда сатылап оқытудың барысында оқушы-жастардың жан-жақты қызығушылықтарын дамытуға алып келетінін дәлелдеді.  Оқыту үрдісін (сабақ)  үш сатыға: анықтық, ассоциациялық және жүйелі деп жіктеді. Бірінші сатысында (анықтық) оқушы оқу материалын мазмұндық ерекшелігіне қарап, бөлшектеп, негізгі ұғымдарын есіне сақтайды.

Екінші сатысында (ассоциациялау) жаңа оқу материалдарының негізгісі іріктеліп, бұрынғы алған білімдерімен байланыстыра отырып, өмірден қорытқан елестеулерімен ұштастырылады. Үшінші сатысында (жүйелік) жаңадан алған білімдерін ескі білімдерімен байланыстырып, білімдер жиынтығының негізінде ой тұжырымдарын жасап қорытады. 

Бірыңғай оқытудың сатылары ғылыми тұрғыдан жүйелеуге жасалған алғашқы талпыныс педагогиканың ғылым ретінде дамуына қосылған үлес болды. Бірақ бұл жүйеде оқушылардың жеке-дара, дербестік қарым-қатынас жасауға қажетті жағдайлар жасалынбады. 

И.Гербарт баланың адамгершілік тұрғыдан дамуында, оның қызығушылығын қалыптастыруда бір жүйелік ұстанымды ұстауды талап етті. Олар да төрт сатыдан тұрған: ерік-күйі; сыртқы жағдайларға байланысты ұстамды мінез-құлықты дамыту; алдына қойған мақсатына жетуді есепке алу; таңдау оқушы талабының бағытына қарай субъектінің діттеген мақсатына жетуде жақсы және жаман жақтарын ойластыруды міндеттеді. 

И.Гербарт педагогтар арасынан бірінші тәрбиенің мақсаты мен құралын философиялық-психологиялық тұрғыдан негіздеп, жеке тұлғаны еркіндікке, адамдар арасындағы гуманистік қарым-қатынастарға тәрбиелеу жөнінде ақыл-кеңес береді.

Фридрих Вильгельм Адольф Дистервегтің педагогикалық идеялары. Германияда мұғалімдердің мұғалімі, белгілі неміс педагогы Адольф Дистервег (1790-1866) халық педагогикасын насихаттаушы болды, өзінің бай тәжірибесіне сүйеніп “Неміс мұғалімдерінің білімін жетілдіруге басшылық” атты кең мазмұнды еңбегін (1835) жазды. Ол бүкіл Еуропаға, Ресейге кең тараған шығарма дейміз.

А.Дистервег бастауыш мектеп мұғалімдерін даярлауды жетілдіру мәселесімен өмір бойы шұғылданып, 1827 жылдан бастап “Тәрбие, оқыту жөнінде Рейн беттері” атты журнал шығарып тұрды. Оның жазған шығармаларының көпшілігі халық мектептерінің мұғалімдеріне арналды. Оның өзі де Рейн облысындағы Мерсе қаласындағы мұғалімдер семинарын басқарып, отыз жылдай директорлық қызмет атқарумен қатар педагогика, математика және неміс тілінен сабақ жүргізді.

 Пруссия үкіметі 1854 жылы қабылдаған мектепті толығымен шіркеуге бағындыру және бастауыш мектепте берілетін білімнің көлемін азайтып, дін сабағының жүктемесін негізгі сабақ ретінде көтеруді міндеттеген болатын. Ол реакциялық заңға қарсы шығып, баспа және депутаттар палатасының трибунасы арқылы жоғарыда аталған заңның халыққа қарсы екендігін айтты  және оған белгілі өзгеріс енгізуге үкіметті мәжбүр етті.

А.Дистервег халық педагогикасын оқу-тәрбие үдерісіне ендіруге атсалыса жүре, сословиелік тәрбиеге қарсылығын көрсеткен. Мектептің алдында тұрған басты мақсат – жастарды саналы адамгершілік рухта тәрбиелеу және тәрбиенің мазмұны – адамдар арасындағы бір-бірімен адамгершілік қарым-қатынастағы сүйіспеншілікке балаларды әдеттендіруіміз керек деп санаған. Тәрбиенің мәні – баланың табиғи мүмкіндіктерін дер кезінде байқап, дамуына қозғау салып, өзін-өзі тәрбиелеуге себепші болуда деп И.Песталоццидің пікірін қызу қолдады. Оқушылардың жас ерекшеліктерін, әр баланың дара өзгешіліктерін, зейін, ес, ойлау қабілеттерін мұғалімдердің білу керектігін атап көрсетті.

Ал оқу үрдісінің негізгі міндеті оқушылардың ақыл-ойын және қабілетін дамыту, оқыту арқылы баланы жан-жақты қалыптастырумен бірге, білім бере отыра, оның адамгершілік қасиеттерін тәрбиелеуді міндеттейді. Оқушылардың ақыл-ойларын дамытуда жаратылыстану мен математиканың ролін жоғары бағалап, оған қоса тарих, география, ана тілі мен әдебиетін бірлікте оқыту барысында бұл үрдістің мән-мағынасы одан да бетер артатынын айтады.

Ол бастауыш мектепте берілетін білімнің көлемдерін кеңейтіп, жаратылыс, география, физика мен геометрия пәндерінен білім берумен қатар орта мектепте мамандыққа байланысты білім берілуін жақтады.

А.Дистервегтің мектептегі оқытудың мазмұнын және оны оқыту әдіс-тәсілдерінің дидактикалық негіздерін айқындаудағы еңбегі зор. Оқушылардың оқуды саналы қабылдап, негізгі оқу материалдарын ұғынып, айтып беруге дағдылануы ақыл-ойын, сөз байлығын дамытады дейді.

ХІХ ғасырдағы АҚШ-тағы педагогикалық ой мен мектеп. ХІХ ғасырда АҚШ-тағы солтүстік және орталық штаттарда “американдық бостандық” қозғалысы айдарымен, әрбір азаматтың жеке басының бостандығы мен дербестігін сақтау, ешкімге тәуелді болмау идеясы қалыптаса бастады. Осы кезеңде 14-15 жастағы жеткіншектерді ата-аналары материалдық жағынан қамтамасыз ете алмаған жағдайда олар отбасын тастап, өзін-өзі қамтамасыз етуі керек делінді. Қоғамдық пікірде жастардың ұлттық байлықты дамытуға қатынасуы талап етілді. 

ХІХ ғасырдың 70-жылдары жұртшылықтың ақысыз білім беруге байланысты жүз жылға жуық қозғалысы мемлекетті ақысыз білім беру заңын қабылдауға мәжбүр етті.

Ұлттық білім беру жүйесін құру жайлы ұсыныстардың бірі жастарды өмірге дайындау, оларды мамандыққа үйрету, оқыту болды, осыған байланысты математика, химия, жаратылыстану сияқты оқу пәндерінің сапасын арттыруға айрықша назар аударылды.

ХІХ ғасырдың орта шенінде АҚШ-та халық ағартудың мемлекеттік жүйесінде үш сатылы құрылым қалыптасты: 6 жас пен 14 жас аралығындағы балаларға арналған бастауыш мектеп, 14-18 жастағы оқушылар оқитын орта мектеп және жоғары мектептер жұмыс жасады. Мектептерді қаржыландыру ісі халықтан жиналған салықтар негізінде қамтамасыз етілді.

Ал Батыс Еуропада ХІХ ғасырдың алғашқы он жылдығында ертедегі утопиялық социализм идеясы ағарту саласында да орын алды. Бұл бағыт-бағдардың белгілі өкілдері француздар  Клод Анри Сен-Симон (1760-1825), Франсуа Мари Шарль Фурье (1772-1837) және ағылшын Роберт Оуэн (1771-1858) болды. Социал-утопистер жеке тұлғаларды қалыптастыруда орта мен тәрбиенің ролдерін өте жоғары қойды. Олар классикалық білім берудің тарихи болашағы жоқ, сондықтан ғылым мен өндірістің дамуына байланысты оқу мекемелерінің бағдарламалары мен ұйымдастыру үрдістерін реформалауды талап етті. 

Сол кездегі қоғамдық құрылымдағы адамдар арасындағы қатыгездік, адамды адамның қанауы сияқты жат элементтерден арылудың жолы – жаңа қоғам орнату, онда еңбек етуге бостандық беру, ғылымның жетістіктерін өндіріске ендіру. Сол арқылы өндірістік өнімдер өседі, онымен бірге адам да жан-жақты дамиды деп есептелінді. Жаңа қоғамдық қарым-қатынастарға ынталандыратын адамдардың туыстығы, парасаттылығы, ғылымның қарқынды дамуы және жаңа қоғамдық пікірлердің қалыптасуымен байланысады. Бұл күрделі мәселені шешетін басты фактор – халық ағарту ісі делінді. Олар оқушыларды жан-жақты тәрбиелеуде еңбек тәрбиесінің мәні мен мазмұнын ашып, оқуды өндірістік еңбекпен ұштастыру және оған қоса дене тәрбиесін бергенде ғана толық қалыптасқан адамдар тәрбиеленеді деп есептеді.

Жоғарыда айтылған социалист-утопистердің ішінде әлеуметтік-педагогикалық идеяларын практикада іске асыруда Роберт Оуэн – көрнекті ағылшын қоғам қайраткерінің еңбегін ерекше айтуымыз керек. Жиырмаға келген шағында ол қағаз иіру фабрикасын басқарып, еңбекші халықтың тұрмысын жақсарту мақсатында 14 сағаттық жұмыс күнін 10 сағатқа төмендетіп, 10 жасқа толмаған балаларды жұмысқа алуға тыйым салды. Өзінің фабрикасы жанынан оқу мекемелерін ұйымдастырды: сәбилер мектебінде 1 жастан 6 жасқа дейінгі балалар тәрбиеленді;  бастауыш мектепте 6 жастан 10 жасқа дейінгі оқушылар оқыды; кешкі мектепте өндірісте жұмыс жасайтын жеткіншектер оқыды. Ата-аналарға тәлім-тәрбие жайлы насихат жүргізіп, педагогикалық оқу-тәрбиені ұйымдастыру істерімен тиянақты шұғылданды.

Сәбилер мектебі балалабақша мақсатында ұйымдастырылып, оларды ән айтып, би билеуге үйретті. Табиғат, айналасын қоршаған заттар мен нәрселерді, құбылыстарды тануға орай әңгімелер өткізетін болды.

Бастауыш мектепте оқушылар ана тілі, арифметика, жараталыстану және тарих, география пәндерін оқыды. Балалардың жас ерекшеліктеріне сай білім беріп, ақыл-ой қабілеттерін дамытуға көңіл аударылды. Олар үлкен адамдардың еңбектерімен танысып, мектепте еңбек әрекеттеріне дағдыландырылды.

Фабрикада жұмыс жасайтын 10 жастан жоғары оқушы-еңбеккерлер кешкі мектепте оқып, білімді өндірістік еңбекпен ұштастырды. 1816 жылы Р.Оуэннің тікелей қолдауымен Нью-Ленаркте “Адам мінезін қалыптастыру” атты жаңа негіздегі институт ашылды. Сонымен оқу-тәрбие үрдісін жаңа негізде құра білген Р.Оуэн оқушыларға жан-жақты тәрбие мен білімнің ғылыми сипаттауын тиянақтаған, ақыл-ой тәрбиесін дене тәрбиесімен және өнімді еңбекпен ұштастыра білген көрнекті ағартушы педагог болды.

Г.Спенсердің педагогикалық көзқарастары. ХIХ ғасырдың 30-жылдары Батыс Еуропада жаңа философиялық бағыт – позитивизмдiк бағдар қалыптасып, педагогикалық ойлардың дамуына ықпалын жасады. Соның белгiлi өкiлi, ағылшын философы, әлеуметтанушы, экономист және педагог – Герберт Спенсер (1820-1903) едi. Ол табиғаттың эволюциялық жолмен дамуындағы табиғи сұрыптау идеясын қоғам дамуымен байланыстырып, адам өмiр сүрiп отырған ортасына бейiмделуi тиiс деген пiкiрде болды. Адамның өмiрге бейiмделуiне тәрбие көмектесiп отырады, оқушыға берiлетiн бiлiм мен тәрбие өмiрге қажеттi болып, адам қызметiнiң әр жақты болуына байланысты тiршiлiк iс-әрекеттерiне үйретудi талап еттi.

Адам өз ұрпағын сақтауда және тәрбиелеуде адамның мiнез-құлқы мен әдет-дағдылары, адам өмiр тiршiлiгiнiң заңдылықтары туралы бiлiмдер алуда физиологияны, педагогика мен психологияны жақсы игерулерiне кеңес бердi. Сонымен бiрге әрбiр ер және әйел адамдар тәрбие әдiстерiнен мiндеттi түрде бiлiм курстарын тыңдаулары тиiс деп санады. Г.Спенсер ақыл-ойдың дамуының мына заңдарын ұсынады: қарапайымнан күрделіге, белгісізден белгіліге, жекеден жалпыға, нақтыдан көмескіге өту; білім берудің әрбір саласын тәжірибеден бастап оймен аяқтау; бала тәрбиесі адамзат тәрбиесіне сәйкес болуы.

Г.Спенсер бойынша оқу мен тәрбиенiң мазмұны, әдiстерi бала ақыл-ойының даму кезеңдерiне сәйкес болып, оны белсендi түрде дамыту үшiн қоғам дамуының талаптарына сай болуын қадағалап отырды.

ХIХ ғасырдың 40-жылдары Германияда жаңа коммунистiк қоғамды орнатудағы пролетариаттың дүниежүзiлiк тарихи рөлi жайлы және таптық күрес жайлы тұжырымдамалар жасаған Карл Маркс (1818-1883) және Фридрих Энгельс (1820-1895) еңбектерiнде жұмысшы табының қоғамды өзгертудегi прогрессивтi мәнiн айқындаумен қатар оны төңкерiс күшi ретiнде санады.

Олар тәрбие мәселелерiн жұмысшы табының қанауды толық жойып, коммунизм орнату жолындағы революцияшыл күресiмен байланыстырды.

Екiншiден, қоғамдық сананың болмысқа тәуелдiлiгi тәрбиенiң әлеуметтiк сипат алуымен байланысты деп есептедi.

Үшiншiден, тәрбиенiң мақсат, мiндетiн қоғам белгiлеп, қоғамдық қарым-қатынастарды iске асырады деп есептеді.

Төртiншiден, пролетариаттың санасына социалистiк идеялар мен моральдық қасиеттердi тәрбиелеу арқылы ғылыми теорияны игерiп, жаңа қоғамды орнатуға жас ұрпақты даярлайды.

Бесiншiден, социалистiк қоғам құрылысында, жаңа экономикалық жағдайда ғылыми теорияға негiзделген коммунистiк тәрбие жаңа қоғам орнатуда таптық сипатта болуымен қатар жасөспiрiмдердi жан-жақты қалыптастырады деп есептедi.


ХІХ ғасырдың аяғы мен ХХ ғасырдың басында Германияның әлеуметтік-экономикалық жағдайларының жақсаруына байланысты өндіріске жаңа техниканы қосу қажеттілігі педагогика мәселесін жолға қоюды талап еткен реформаторлық ағымдар пайда болды. Оның көш басында неміс педагогы Георг Кершенштейнер (1854-1932) тұрды. Ол негіздеген “Азаматтық тәрбие” жастардың өз отанын сүйіп, мемлекет міндеттерін, азаматтың борыштарын саналы орындауға шақырды. Оның ұсынған “Еңбек мектебі” идеясы бойынша мектепке реформа жүргізіп, халық еңбегіндегі оқушылар қол еңбегіне үйретіліп, техникалық әдет-дағдыларын игеру талап етілді. Ол халық мектебі мен армияны мемлекеттік тәрбие мекемелері деп санады. Еңбек ететін жеткіншектерге қосымша мектептер ашуды міндеттеді. Халық мектебінің оқу жоспарын қайта құрды. Оқытудың белсенді әдістерін енгізді, еңбекке оқыту жүйесі мен әдістемесін жасады.

ХІХ ғасырдың 90-жылдары неміс педагогы Вильгельм Август Лай (1862-1926) “Іс-әрекет педагогикасы” идеясын негіздеді. Оның дәлелдеуінше кез-келген организмнің ең қарапайым түрінен бастап, адамға дейінгі барлық даму эволюциясын жалаң биологизаторлық теориямен, яғни схема, қабылдау, қайта өңдеу, әрекет жасау арқылы танымдық үрдіс құруға тырысты. Осындай жалаң схемада үшінші негізгі кезеңге, былайша айтқанда, суреттеуге, бейнелеуге немесе әрекетке бөліп қарастырады. Сол себептен де Лайдың бұл теориясын “Іс-әрекет педагогикасы” деп атады. Оқушыларды оқытуда сурет салу, өрнектеу, сызу, модельдеу, кескіндеу, ән, музыка, драма, т.б. “іс-әрекеттің” негізгі құралдары болып саналады. Оқушылардың бейнелеу әрекеттерін Лайдың ерекше дәріптеуінен оқыту үрдісін екінші қатарға қою зор қателік еді. Вильгельм Август Лай экспериментальды педагогиканың өкілі болды. Педагогикалық үдеріс қабылдау, өңдеу, көрсету арқылы іске асады да, бақылау- заттың оқыту мен бейнелі оқытуды жүргізу керек деп санады: табиғат өмірін химия, физика, география, табиғи тану арқылы, адам өмірін халық шаруашылығы туралы ілім, азаматтану, педагогика, тарих, философия, мораль арқылы үйретуге тырысты. Бейнелі оқытуды сөз, көркем бейне, эксперименттер, дене көрінісі, математикалық көрініс, жануарды күту, мораль саласындағы шығармашылық арқылы жүргізді.

Немістің тағы да бір белгілі педагогы Эрнест Мейман (1862-1915) оқу мен тәрбие мәселелерін эксперименттік зерттеу арқылы жүргізуге бағыт алды. Арнайы өлшеу приборлары көмегімен және арнайы ұйымдастырылған байқаулар негізінде балалардың дене дамуын және оның заңдылықтарын анықтады. Олардың қабылдау ерекшеліктері, ой-қисындарын дамытудағы шығармашылық еңбектің маңызы зерттелді. 

Бірақ, Э.Мейман және оның қолдаушылары оқушының дамуындағы әлеуметтік жағдайларды ескермей, биологиялық құбылыс ретінде қарастырады. Америка педагогтары С.Холл, Д.Торнайк пен француз психологы А.Бине еңбектеріндегі эксперименталдық педагогика педологияға барып ұласты.

Американдық философ, педагог және психолог Джон Дьюи (1859-1952) сол кездегі прагматизм бағыттарының бірі – “инструменталдық” бағыттың белгілі өкілі болған. Оның назар аударған педагогикалық мәселелері: мектеп жұмысының өмірімен байланыстырылуы; оқу үрдісінде оқушылардың белсенділік қабілеттерін дамыту; оқытуда білім берумен қатар тәрбие берілуі тиіс деген ойларды қалыптастырды. Дьюи әдістемесінде ойындар, экскурсия импровизация, көркемөнер, үй шаруашылығы орын алды.

Сонымен XVII-XIX ғасырда шетел мектептерi мен педагогикалық ойларға талдау жасаудан туындаған қорытынды: бұл кезең прогрессивтi педагогикалық идеялар мен ойларға бай болғанымен, бiлiм мен тәрбие беру тәжiрибелерi баяу қарқынмен жүргiзiлдi. Сонда да болса, оқытуды ұйымдастыру мазмұндары мен әдiстерiн анықтауда Я.А.Коменский, И.Песталоцци, Р.Оуэндердiң педагогикалық жүйелерi бүкiл дүниежүзi педагог-қайраткерлерiнiң көзқарастарына, ой-саналарына, шығармашылық жұмыстарына жаңа леп бердi. 

Өзін-өзі тексеруге арналған сұрақ-тапсырмалар:

1. Я.А.Коменскийдiң педагогикалық жүйесiн саралап берiңiз.
2. Д.Локктың шығармаларындағы педагогикалық идеялары (тәрбие туралы).

3. Д.Локктың табиғи және еркiн тәрбие идеясына сипаттама берiңiз.

4. Ж.Ж.Руссоның балаларды жас кезеңдерiне бөлуi және олардың ерекшелiктерi.

5. К.А.Гельвеций мен Д.Дидроның жеке тұлға және тәрбиенiң мәнi жайлы идеялары.

Реферат тақырыптары: 

1. В.Раткенiң педагогикалық идеясы.

2. Я.А.Коменскийдiң “Адамзат iстерiн түзеуге жалпы кеңес” шығармасындағы педагогикалық идеясы.
3. Д.Локктың тәжiрибеге негiзделген сенсуалистiк тәрбиелеу мен бiлiм беру тұжырымдамасы.
4. Ж.Ж.Руссоның педагогикалық тұжырымдамасы.
5. И.Г.Песталоццидiң элементарлық бiлiм беру идеясы.
6. А.Дистервегтiң педагогикалық жүйесi.

11.  X-XVIII ғ. ғ. Ресейдегі тәрбие, білім беру және педагогикалық ой-пікір
VІ-XІII ғ. ғ. Ежелгі Русьтегі мәдениет және білім беру

Ежелгі Русьте білім беру және тәрбиелеу мәдениеті қалыптаса бастады. Прокопий Кесарийскийдің (VI ғ.) шығармаларында славяндарға тән тұлғалық мынадай сапалар аталады: көпшілдік және әділдік, жоғары құдыретті күштің бар екендігін мойындау,  сиқырлыққа сену, қайырымды болу, жауынгерлік, еркіндікті сүйетін,  батыр, денесі шымыр, күшті болу. 

Ежелгі славяндардың тыныс-тіршілігінде алғашқы қауымдық құрылыстағы білім беру мен тәрбиелеу дәстүрлері сақталды, олар:

· балаларды балалық  шақтан бастап түрлі істерге араластыру көзделді;

· ер және қыз балаларды тәрбиелеудің өзіндік ерекшеліктерінің болуы;

· түрлі  ғұрыптарды сақтауды ұстану.

Алғашқы қауымдағы экономикалық үрдістердің дамуынан шаруашылықтың түр-түрі пайда болды. Ол отбасының жіктелуіне, сөйтіп, түрлі әлеуметтік топтардың, яғни  жер иеленушілер, қолөнершілер, ақсүйектер, дін иелері, т.б. пайда болуына ықпал етті. Осыған орай әр түрлі әлеуметтік топтардың өз мүддесіне қажетті тәрбие ерекшеліктері  қалыптасты.

Бала тәрбиесі қашанда  отбасынан басталады.  Онда әсіресе ана тәрбиесі басым  еді. Балаларды жас ерекшеліктеріне қарай былайша бөлген: “ сәби”- емшек еметіндер; “балдырған”- 3-6 жастағы ана тәрбиесіндегілер; “жеткіншек”- 7-12 жас аралықтарындағылар (сауат ашуға тартылғандар); “бозбала” –12-15 жасар балалар отбасының түрлі кәсіби шаруашылық дағдыларын меңгеріп, тайпадағы ересектер  қатарына қосылғандар.

Экономикалық жағынан дамыған қауым “бозбалалардан” дайындықтан өткен жауынгерлер жасақтарын  құрды.

Қауымдағы алуан түрлі кәсіптердің дамуына байланысты,  кәсіби дайындықты меңгеру  үрдісі  біртіндеп күрделене түсті. Соған байланысты VI – IX ғ. ғ. шығыс славяндар арасында шәкірттік - оқыту формасы пайда болды. Қолөнерші шәкіртіне нақты кәсіби дағдыларды меңгертумен бірге, шеберліктің құпия сырын түсінуге және  оның түрлі рәсімдерін орындауға да баулыды. Шығыс славяндар арасында шеберлер  ерекше киелі қасиетке ие деген ұғым қалыптасты.

Ежелгі славяндардың тәрбиесі көптәңірлі дүниетанымға байланысты болды. Тәңірлердің дәрежесі әр түрлі еді. Мәселен, жер, найзағай, жануарлар, байлық, т.б. тәңірлер көптеп саналды. Сонымен қатар, олар жоғары құдыретті күшке сыйынды.

Түйіндей келе, ежелгі  славяндар табиғаттың тылсым сырын қайырымды және жауыз күштермен байланыстырды. Қауымдағы көптәңірлі дүниетаным бала тәрбиесіне жан-жақты ықпал жасады. Осы күнге дейін   орыс деревняларында сақталған тұрмыстық салттар (нәрестенің дүниеге келуі, үйлену,  адамды жерлеу, жыл мезгіліндегі түрлі мерекелер - масленица, Иван Купала, т.б.) сол дүниетанымның  нышаны болып табылады. 

Шығыс славяндарда тәрбие балаларды әрекетке араластырумен іске асқан.

Отбасы тәрбиесі:

· туғаннан 3-4 жасқа дейін- анасының қамқорлығы, қарапайым тәжірибе беру;

· 3-4 жастан 7 жасқа дейін- баланың шамасы келетін жұмыс, анасына көмек;

· 7 жастан 14 жасқа дейін

Кесте 1 - Шығыс славяндардағы  тәрбие беру 

	Ер балалар
	Қыздар 

	• Жас шамасына сай оқыту. Ерлер жұмысында (ауыл шаруашылығы, жер өңдеу, мал шаруашылығы) әкелеріне жәрдемдесу. Бұл 7 жастан бастап ер балалар отбасындағы әйелдер жағынан ерлер жағына өту сияқты салт арқылы жүргізілген.

• 14 жастан бастап отбасының толыққанды мүшесі бола бастаған.

• Ер балалар әскери даярлықтан өткен.
	• Үйде әйел жасайтын жұмыстарды игерген. Иірген, өрген, құмыра жасаған.


• VII ғасырда- сақшыларды 12 жастан тәрбиелеген, оларға арнайы үйлерде тұрған. Бұл тәрбиенің белгілі бірден-бір ұйымдастырылған формасы болған

• VI- IX ғғ. Қол өнерге үйренуші оқушы, өйткені еңбектің қоғамдық бөлінісіне сай қолөнер жер өңдеуден бөлінген еді.

• VII-VIIIғғ. Атақты ақсүйектің балалары 7-8 жасқа дейін бағынышты отбасына  берілді.

• VI-IXғғ. Тәрбие отбасылық сословиелік сипаттала бастады, еңбектің қоғамдық бөлінісімен анықталды.

• X-XIIIғғ. Ежелгі Русь педагогикасында екі мәдениет болды: тіндік мәдениет және христиандық, кітаптық.


Монғол шапқыншылығына дейінгі педагогикалық ойдың ерекшелігі адамды бостандық еркіндігі бар, жақсылық пен зұлымдылықтың біреуін таңдау мүмкіндігі бар деп түсіну болды.


Тәрбиелік- діни идеал- ойлай алатын, қайырымды, ұяты бар, әдеміні түсіне алатын, өзінің қатысуымен әлем мен адамдарды жетілдіруге ұмтылатын адам тәрбиелеу қажеттігі. Бұл идеалда патриоттық негіз бар. Отан- ең жоғары этикалық құндылық.


Ортағасырлық Русьте сауаттылық барлық жер-жерлерге тарады.

Педагогикалық ойлар Златоустің педагогикалық идеялары, Владимир Мономахтың өсиеті  және тағы сол сияқты жинақтарда болды. 

Шығыс славяндар тарихындағы  Киев  кезеңі (X-XIII ғ. ғ.).  X-XIII ғ. ғ. Киев кезеңінде ежелгі орыс халқы және олардың мемлекеті қалыптасты, сондықтан да оқу-тәрбие  айтарлықтай  өзгерістерге ұшырады.

Киев Русінде білім беру мен тәрбие 988 жылдан бастап Византия ықпалына көшті, осы кезеңнен бастап олар православие дінін ресми түрде мойындады.

Ежелгі Русьтегі педагогикалық ой-пікірлер мен мектеп славяндық көптәңірлік  дүниетаныммен және шығыстық христиан дәстүрімен бірігіп, өзіндік ерекшелікке ие болды. Сонымен құдайға құлшылық ету,   жазу және балаларға тәрбие беру, оқыту славян тілінде жүргізілетіндіктен, славян алфавиті - кириллица қолданылды.

Орыс жеріндегі алғашқы дін иелері гректер болды, кейіннен шіркеу мен монастырлар жанынан дін басыларын даярлайтын мектептер ашыла бастады. Византиядан орыс жеріне келген дінді уағыздаушылардың славяндар болуы немесе славян тілін білетін гректер болуы  сауат ашу ісінің тез дамуына әсер етті. Батыс Еуропада XII ғ. дейін жазу жергілікті халықтарға түсініксіз латын тілінде жүргізілетін, өйткені оларға  христиан діні Римнен тараған болатын. Ал орыс жерінде жазу славян тілінде жүргізілді, бұл жағдай сауат ашу ісіннің тез дамуына әсер етті.

Римнен таралған христиан идеясы шығыс славяндардың көптәңірлі дүниетанымымен және адамгершілік идеалдарымен үйлесім тапты, өйткені ол дүниетаным олардың рулық-тайпалық құрылымына жақын да түсінікті  болатын. Христиандық дүниетаным біртіндеп славяндардың санасына  сіңіп, бұрынғы көптәңірлі дүниетанымымен біте қайнасып  кетті.

Киев Русінде білім беру мен мәдениет Византия мәдениетінің аясында дамыды. Тәрбие идеалы мен бағдарламасының негізіне византиялық діни дәстүрдегі  “әулиелер  өмірі” туралы уағыздар алынды.

Киев Русінің барлық  сословиелік  топтарының балалары отбасында тәрбиеленді.  Оларға отбасында қарапайым білім берілді. Отбасы тәрбиесі үнемі шіркеудің назарында болды.

1051-1053 ж. ж. ежелгі орыс жазба ескерткіштерінің бірі - Ярослав Мудрыйдың жарғысы отбасы тәрбиесінің құқын белгіледі. Онда әйел-ананың ар-намысын қорғау, ата-ананың баланы тәрбиелеуге жауапкершілігі, оларға қамқорлық көрсетуі және жетімдіктен қорғау тетіктері көрсетілді.

Киев Русіндегі алғашқы мектептердің ашылуы  діннің өріс жаюына, сауатты адамдардың көбеюіне байланысты болды.  X-XIII ғ. ғ. мектептер Новгород, Переяславль, Суздаль, Чернигов, Полоцк, Муром, т.б. қалаларда  ашылды.

Училищелер княздіктерде, шіркеулер мен монастырлар жанынан құрылды. Олар шәкірттерге діни кітаптар оқытып, мәнерлі жазуға үйретілді, бірігіп діни ән айту, адамгершілікке тәрбиелеу және “ар-ұят” қағидалары  уағыздалды.  Алғашқы кезде шіркеу жанындағы мектептер князьдер қаражатына салынса, кейіннен оларды шіркеулердің өздері салатын болды. Мектепте балалар бірге топтастырылғанмен,  әр бала жеке оқытылды. Бала оқуға  7 жастан қабылданып,  оқуы ақылы болды.

“Кітап оқуға” ауқатты  сословие өкілдерінің  балалары қамтылды, оларға діни элементарлық және жоғары білім берілді. Мектепте оқу, жазу, есеп шығару, математика, табиғат,  шетел тарихы  оқытылды.

Ежелгі Русьтегі бастауыш оқыту жүйесі. Бастауыш білім беру қоғамдық-практикалық жүйе формасында ұйымдастырылды. Бастауыш оқытуды сауат ашу  шеберлері жүргізді. Олар  барлық сословие өкілдерінің балаларының сауатын ашты. Оқу, жазу, есепке  және кәсіпке үйрету  түрінде жүргізілді. Сауат ашу үшін арнайы тақталарға әріптер ойылып жазылды. Бастапқыда балалар әріп танып, жазып, сонан кейін діни мәтіндерді оқуға жаттықты. Х-ХI ғ. ғ.  ертедегі Русьте барлық сословие  өкілдері арасында жазу  кеңінен тараған еді. Сол кезеңде Киев Русі сауаттылық жағынан Орталық және Батыс Еуропамен   бір деңгейде болды. Князь сарайлары, боярлар үйлері мен монастырларда 140 мыңға тарта кітап қолжазбалары  сақталды. Ярослав Мудрый Киевтегі София  соборында кітапхана ашты.  Ол  кітапханадан бізге  жеткен ХI-ХIII ғасырларындағы қолжазбалардың  саны 500-ге  жуық.

Түрлі қалалардың қазба жұмыстарынан табылған деректер - ертедегі ортағасырлық Русьте сауаттылық кең тарағанын, қайың қабығына жазылған 700-ге тарта грамоталардан көруге болады. Ондағы жазулар   ХI ғасырмен белгіленген.

Орыс князьдарының көбі сауатты адамдар  болатын. Көне шежірелерде князь Ярославтың білімді адам болғаны туралы айтылады. Оның грек тілінен орыс тіліне кітаптар аударып, орыс жерінде алғашқы кітапхана ашқаны белгілі.

Князь Святослав Ярославович Черниговский  де өте білімді адам болған. ХI  ғасырда жазылған философиялық, тарихи, моральдық тақырыптардың жиынтығы - “Святослав жинағы” жоғарыда аталған князьдің есімімен байланысты.

Дін иелерінің ішінде де  білімді адамдар көп болды. Соның бірі ретінде “Игорь полкі” туралы жырдың авторы  жырау  Боянды атауға  болады.

Көне шежірелерде Киев жерінде кітаптың құндылығы туралы жазылған. Жоғарыда аталған “Святослав жинағы” шығармасының ішінде кітапты оқу жөнінде мақала берілген. Онда кітапты асықпай, қайталап оқу керектігі, балаларды кішкене күнінен  кітапты қадірлеуге үйрету туралы кеңестер кездеседі.

ХI-ХII ғасырларда Киев мемлекетінің қолдан жазылған бірнеше діни-моральдық уағыздар жинағы  пайда болды. Мысалы, “Святослав жинағы” кітабында  грек патшасының балаларына өсиеті  беріледі. ХI ғасырдағы “Владимир Монамахтың балаларына өсиеті” – алғашқы педагогикалық ескерткіштердің бірі.  Онда мемлекет қайраткері Монамах балаларына қалай өмір сүру туралы кеңес береді. Балаларынан Отанын сүюді, оны жаулардан қорғауды, еңбексүйгіш, ержүрек батыр болуды талап етеді. Ол балаларында адамгершілік, ерлік, қамқорлық қасиеттердің болуын   қажет деп санады. Үлкенді сыйлау, жетім-жесірге қамқор болу керектігін көрсетті. Монамах балаларынан білімді игеруді, оқуды талап етті.

Монғол-татар басқыншылығы (1237-1241) және ХIII-XV ғасырларда орыс жерінде үстемдік етіп, халықты көп күйзеліске ұшыратты. Монастырь және шіркеу жанындағы мектептер қирады, сөйтіп басқыншылық салдарынан  білім деңгейі күрт төмендеді. 

Орыс жеріндегі ХIV- XVI ғғ.   Мемлекеттің  экономикалық дамуы тәрбие мен білім беруге мейлінше ықпал етті. Баланы өмірге даярлау отбасында  жүргізілді. Ата-аналар балаларына   отбасында өмірге қажетті еңбек дағдыларын меңгертті. Балаларды әр сословие өзінің дәстүрлі кәсібіне үйретті. Кәсіпті меңгеру  атадан балаға  беріліп отырды. Кей кездерде балаларға белгілі бір кәсіпті үйрету үшін  сол сословиенің шеберіне баласын шәкірттікке  беріп отырды.

Балалар сауат ашу, оқу, есеп шығару біліктілігін сауатты туысынан немесе “сауат ашу  шеберінен” үйренді.  Онда олар қолдан жазылған кітаптар арқылы хат тануға 2-3 жыл уақыт кетірді. Жазу құралдары болмағандықтан, жазуды меңгеру қиындыққа түсті. Татар-монғол шабуылына ілікпеген немесе аз іліккен жерлерде орыс  мәдениеті әжептәуір өріс жайды (Новгород жері, Тверь, Владимир княздіктері). ХIV ғасырдың аяғынан бастап Мәскеу княздігі дами бастады.
ХIV-XV ғасырларда Новгород  экономикасы мен саудасы дамыған ірі мемлекет орталығына айналды. Қалада қолөнер жақсы дамыды, шетелдермен сауда байланысы күшейді. Новгород қаласында кітап көшірушілер көп болды. Ол қолөнердің бір түрі болып саналды. Новгород  жеріндегі ірі монастырларда кітаптар көшіріліп жазылды. Қолмен көшірілген Новгородтық энциклопедия сөздіктерінің бірқатары біздің заманымызға дейін жетті.  Ол  кітаптардың ішінде астрономия, философия, табиғаттану жөніндегі мақалалар кездеседі. XV ғасырдың соңғы 10 жылдығында Новгородте қолөнершілер мен саудагерлерге кеңестер мен өсиеттер беру үшін “Домострой” (“Книга, глаголемая Домострой, имеет в себе вещи … полезны, поучение и наказание всякому христианину, мужу и жене, и чадам, и рабам, и рабыням”) атты кітап даярланды. “Домострой” кітабы Ресейде морльдық катехизис және үй құрылысының энциклопедиясына іспеттес болды.

XVI ғ.  соңында алғашқы  баспа  оқулық - әліппе пайда болды. Кітап басу негізін қалаған Иван Федоров (1510-1583 ж. ж. шамасы) деп көрсетіледі. 1574 жылы басылған “Әліппе”  кітабының  түсініктемесінде  оның балалар мен ата-аналарға арналғаны айтылады,  бұдан  сауат ашу отбасының  міндетіне жүктелгенін байқауға болады.

XVI ғасырда орыс жері Мәскеу княздігі қарамағындағы бір орталыққа бағынған мемлекет болып құрылды, ал кейін   Еділ өзенінің бойы, Сібір жері қосылғаннан кейін  Ресей  феодалдық мемлекетке айналды.

Балалардың діни тәрбиесіне шіркеу жауапты болды. Дін иелері бұқара халыққа христиан дінінің ұстанымдарын уағыздап, шіркеуді және үкіметті құрметтеуге тәрбиеледі. Діни-адамгершілік тәрбие элементарлық біліммен байланыстырылды. Училищелердің көпшілігі діни  ғибадатханаларда орналасты. Мектеп ұғымы  шіркеу ұғымымен   теңестірілді. Сөйтіп, Ресей феодалдық мемлекетінде  оқыту отбасылық, шіркеулік  және монастырлық түрде жүзеге асырылды.

Түйіндей келе, сол кезеңдегі  қалыптасқан оқыту тәжірибесі мемлекет пен қоғам  сұранысын қамтамасыз еткендіктен, білім беруді жетілдірудің қажеттігі болған жоқ. Сондықтан  XVII ғ. дейін  орыс жерінде мемлекеттік сауат ашу мектебі болған емес. Отбасында балаларға  тұрмыстық ережелер үйретілді.

Сол кезеңдегі ең сауатты сословие дін иелері болды.  Олар дәстүрлі білім көлемімен бірге, адамгершілік-діни тәрбие алып, өздерін рухани тұрғыдан жетілдірумен айналысты. Монастырларда терең білім  алуға болатын еді. Дін иелері шіркеудегі  қызметтерінен босаған соң кітап оқып, қолжазбаларды  көшірді. Монастырларда кітап қорлары  жиналып,  олар кітап  жазу орталықтарына айналды.

XVII ғасырдағы батыс православиелік бауырластықтар (Львов, Виленск, Могилев, Луцк, Киев т.б.) оқу - ағарту ісіне көп көңіл бөле бастады, оны православиелік сенімді және шіркеуді нығайтуға  пайдаланды. 
Львов және Луцк мектептерінің біздің заманымызға дейін сақталған жарғысынан ондағы мектептердің демократиялық ұстанымға құрылғандығы көрінеді. Мектеп ректоры мұғалімдер ұйымының жалпы жиналысында сайланған. Оның үстіне мектеп жұмысын бақылайтын екі қамқоршы өкіл сайланған. Баласын мектепке берерде баланың әкесі мектеппен келісім-шарт жасайтын болған. Ол келісім-шартта мектептің баланы неге үйрететіні, ата-ананың мектеп алдындағы міндеті (ата-ананың мектептен баланы оқу аяқталған соң алуы және оқуға үзбей баруына кедергі келтірмеу) жазылған. Жарғыда мұғалімнің жеке басының үлгісі туралы  да айтылған. 

Мектепке барлық сословие балалары оқуға тартылып, олар панасыз балалар ұйымының есебінен оқытылды.

 Туысқандық мектеп  жарғысында мұғалімдерге демократиялық талаптар қойылды: мұғалім балаларды бірдей оқытып, бірдей жақсы көруі, бай, кедейге бірдей қарауы тиіс еді. Әр оқушыны шамасына қарай оқытты. Мұғалім  сабаққа келмеген оқушының себебін анықтауы керек болды. Мұғалім алдымен үй тапсырмасын тексеріп, сонан кейін сабақ өткізетін еді, үйге тапсырма беріліп, сенбі  күні апта бойы оқытылған сабақ пысықталды. Туысқандық мектептерде ана тілін оқытуға ерекше көңіл бөлінді.

 Бауырластық мектептер алғашында элементарлық, онан кейін орта және жоғары мектептерге айналды. Мәселен, Киев-Могилян академиясы ашылды.  Орта мектеп   діни сипат алып,  діни семинария рөлін атқарды.

Бауырластық мектептер жеке меншік те, отбасылық та емес, қоғамдық мектеп  болды. Бұл мектептер діни-шіркеулік қызмет атқарды. Онда барлық  діни  рәсімдер қадағаланып, құдайға күнделікті құлшылық ету талап етілді.  Сонымен бірге  шіркеу жарғысын қадағалау, шіркеу оқуларына қатысу, топтасып діни ән айтуға жаттығу міндеттелді. Діни “Киелі” кітаптар оқытылып, грек-латын тілдері және православиелік тұрғыдан  қажетті делінетін “жеті түрлі өнер” үйретілді. Бауырластық мектептер  білім деңгейін көтеру үшін кітаптар жинады.

Бауырластық мектептердің ішінде ерекше сипатқа ие болған Львов бауырластық мектептері болды. Олар басқа бауырластық мектептерге  мұғалім даярлады. 

1615 жылы Киевтегі  бауырластық мектеп  Киев-Могилев коллегиумы, сонан кейін академия болып аталды.

Бұл орыс жеріндегі ең алғашқы  жоғары оқу орны болды. Оның үш бөлімінде (төменгі, орта, жоғары) 1200 адам оқыды. Онда философия, дін, құқық пәндері оқытылды. Оны бітіргендердің білімі батыс еуропалық схоластикалық стандарт деңгейінде болды.

Оқушыларының саны көп оқу орындарының  бірі - Баспаханалық мектеп 1681 жылы ашылды. Ондағы оқу бағдарламалары кеңейтіліп, славян және грек тілдері оқытылды. Төменгі  сыныптарда 50 адам сауат ашу, ал ересек сыныптарда бірінші жылы 10 адам діни оқу оқыды. Уақыт өте келе баспаханалық мектеп бастауыш мектеп рөлін атқарса, кейіннен баспахана аудармашылар даярлайтын училищеге айналды.

1685 жылы Мәскеуде Богоявлянский монастырында мектеп ашылды. Бұл мектептің  типі  Батыс Еуропа университеттеріне жақын болды.  Мұнда баспаханалық мектептер мен  Чуд монастырлық мектебін бітіргендер оқуларын жалғастырды. Онда грек-латын тілдері оқытылды.

Түптеп келгенде, XVII ғасырдағы Русьте орта мектеп пен жоғары мектеп арасында айтарлықтай өзгешелік болған жоқ. Білім сапасы мектептердің бағытына және ондағы мұғалімдердің  білім деңгейіне сәйкес жүргізілді.
1687 жылы Мәскеудегі ең бірінші жоғары оқу орны  -  эллин-гректік, кейіннен славян - грек - латын  академиясы  болып ашылды. Академияны ашуда білімді ағайынды Лихудылар үлкен еңбек сіңірді. Олар жоғары  сыныптарда риторика және философиядан сабақ берді, грек, латын тілінде грамматика мен риторикадан оқулықтар құрастырды. Кейіннен олар Новгородта славян-грек-латын училищесін ашты. Осының үлгісімен XVIII ғасырдың басында Новгород жерінде 14 грамматикалық мектеп ашылды.

Мәскеу академиясы Киев академиясының үлгісімен құрылды. Оның ашылуына еңбек сіңірген Симеон Полоцкий (1629-1680) болды. Ол латын тілді мектепті қолдады. С.Полоцкий өзінен кейін бірнеше оқу кітаптарын  “Псалтырь”, “Славян тілінің әліппесі”, т.б. қалдырды. Ол табиғатқа сәйкестік ұстанымын қолдады. Адамды тәрбиелеудің үш кезеңін ұсынды: туғаннан 7 жасқа дейін- адамгершілік тәрбиесі кезеңі, 7 жастан 14 жасқа дейін- практикалық оқыту кезеңі, 14 жастан 21 жасқа дейін- ақыл-ойдың даму және азаматтық тәрбие кезеңі. Жақсы ата-анада жаман баланың болу себебі шектен тыс баланы сүю деп есептеді. Баланың ең алғашқы дағдыларына жете мән берді. Симеон Полоцкий І Петрді тәрбиелеуді қадағалаған.

 Полоцкий  әлемді құдайдың жазған кітабы ретінде қабылдайды.  Мұғалім оқушыны осы  кітапты оқуға үйретуі қажет деп көрсетті. Ол  оқытуды латын, грек және орыс тілінде  жүргізу керектігін айтты.

Бұлардан кейін білім берудің таза шіркеулік-діни кезеңі аяқталып, оқу орнында дінмен қатар, ғылым да оқытыла бастады. Дегенмен  ғылыми пәндерді оқытудың өзі де дінге тәуелді болды, барлық ғылым православиелік дін тұрғысынан түсіндірілді.

Мәскеу академиясы XVIII ғасырдың соңына дейін жалғыз жоғары оқу орны болса, кейіннен ол тек  діни мекемеге  - діни семинарияға айналды.

Бұл академияның  қабырғасында М.В.Ломоносов,  көрнекті жазушы А.Д.Кантемир, архитектор В.И.Баженов және т.б. мәдениет саласындағы көрнекті қайраткерлер оқыған еді.

XVII ғасырдың екінші жартысында Ресейде оқыту мен тәрбиенің латын тілді, византия-ресейлік, славян-грек-латын, ескі саттық есептік - начетты төрт бағыты  сарапталды.

Бұлар  Ресейдің  алдағы қоғамдық даму жолын бағалау жағынан екі бағытты ұстанды. ХIХ ғасырда олар  батыстық бағытты  және славяндық бағытты ұстанушылар деп аталды.

Сол кезеңдегі педагогикалық ой-пікірдің жетістігін бейнелейтін белгілі қайраткер Сильвестрдің тілі  көркем, мазмұны  қызықты жазылған «Домострой» шығармасын атауға болады. «Домострой» үш бөлімнен тұрды.

Бірінші бөлімінде өмірге байланысты діни ақыл-кеңес берілді.  Мұнда ата-аналардың басты міндеті балаларына адамгершілік-діни тәрбие беру керек делінді.

 Кітаптың екінші бөлімі отбасылық қарым-қатынасқа  арналды. Күнделікті тұрмысқа қажетті еңбекке, сауаттылыққа және кітап «ғылымын» үйрену жөнінде кеңес берілді.

«Домостройдың» үшінші бөлімінде үйді жабдықтауға,   шаруашылық  жұмыстарға қатысты кеңестер берілді.

Ресей XVIII ғасырдың басында ортағасырлық тығырықтан шығып, өзінің экономикасын, саясатын, мәдениетін дамытуды көздеді. Оған білімді мамандар - офицерлер, теңізшілер, артиллеристер, инженерлер, дәрігерлер, ғалымдар, үкімет қызметкерлері, мұғалімдер қажет болды. Осыдан білім саласын жетілдіру қажеттігі пайда болды.

Петр I-ші мемлекетті  дамыту  мақсатымен шіркеуді өз билігіне көндірді. Шіркеу бірден-бір білім бақылау құқынан айырылды. Бұдан былай  білімді бақылау  мемлекет қарамағына  алынды. Сонымен Ресейдегі  оқу-ағарту  жұмысы үкімет мүддесіне қызмет етуге бағытталды.

1721 жылы Петр I-нің тікелей қатысуымен Феофан Прокопович  «Рухани регламент» жасады. Онда мемлекеттің шіркеуге үстемдік етуі бекітілгенмен де, халықты адамгершілікке тәрбиелеп, ақыл-кеңес беру үшін шіркеудің білім деңгейін жетілдіру көзделді.  «Рухани регламентте» мемлекеттің мүддесі басым болды. Ф.Прокопович жаңа мектепке ғылыми  сипат беруді көздеді, онда  түрлі пәндерді оқыту,  оқытуды көрнекілікке негіздеу,  кітапхананың болуы міндеттелді, өйткені «кітапсыз академияның жаны  жоқ» деп көрсетілді.

Академияның оқу жоспарындағы пәндер: 

-  грамматика тарихпен   және  жағрафиямен бірге;

-  арифметика  геометриямен бірге;

-  логика мен диалектика бірге;

-  риторика мен  тақпақ шығаруға жаттығумен бірге;

-  физика  қысқаша метафизикамен бірге; 

-  қысқартылған саясат;

-  діни оқу (мерзімі 4 жылдан  2 жылға қысқартылды).

Шет тілдері (латын тілін міндетті түрде оқыту; егер мұғалім табылса, грек және  еврей тілін оқыту) сабақ  уақытындағы екі пәннің арасында  оқытылуы тиіс болды.

Оқу мерзіміне  8 жыл бөлінді.  Оқуды бітіргендерге  дін немесе  ғылым  жолына  түсуге мүмкіндіктер  берілді.

“Регламентте”  элементарлық мектеп жайы атап өтілді, әр епископ өз үйінде дін иелерінің балаларын оқытып, дін жолына түсетін қызметкерлер даярлауға міндеттелді. Ең бастысы Ф.Прокоповичті толғандырып, мазасыздық тудырған мәселенің бірі - мұғалімдердің саны мен сапасын көтеру болатын. Өкінішке орай Ф.Прокоповичтің идеясы мен пікірлері дін иелері тарапынан қолдау тапқан жоқ, өйткені олар Петр I-нің  білімді қайта құруына қарсы болды.

I Петр заманындағы мектептің жайы.  Петрдің қолындағы «Рухани регламент», білімді қайта құру жобасын толықтай жүзеге асырмады. Дегенмен  сол жобаның ықпалынан Петрге дейінгі қалыптасқан  бір типті білім екі бағытқа бөлінді -  шіркеулік және дүнияуи, соңғысының аясында түрлі кәсіби мектептер пайда болды. Петр заманындағы жаңадан ұйымдастырылған білім сипатына тоқталсақ, біріншіден, ол кәсіби бағыт алса, екіншіден, сословиелік жіктелуді күшейтті, өйткені  бұл тұста дворяндарды  қолдау саясаты күшті жүргізілді.

Петрдің алғашқы бастамасы мемлекеттік мектепте бұқара халықтардың балаларын оқыту үшін -  циферлік мектептер ашуынан басталды. Ол мектеп патша жарлығымен 1714 жылы 10-15 жас аралығындағы бұқара халықтың балаларынан  мемлекеттік қызметтің төменгі деңгейіне қызметкер даярлауды көздеді. Негізінен онда әскери қызметке, завод және  кеме жасайтын жұмысшылар  даярланды. Циферлік мектептер кәсіби мамандыққа арналған  даярлық кезеңі болып саналды. 

Оқу мазмұнында сауат ашу, арифметика, бастапқы геометрия  қамтылды. Ондағы  мұғалімдік қызметке мәскеулік математика мектебі мен кеме жүргізу (навигация) мектептерінің шәкірттері тартылды. Бірақ циферлік мектептің ғұмыры қысқа болды, себебі  ондағы  оқуға төленетін қаржыны  бұқара  халықтың жағдайы көтермеді.  Алайда,  бұл мектептің  жұмысы педагогикалық  тәжірибені  дамытты.

XVIII ғасырдың басында әскери адамдар мен теңіз мамандарының балаларын оқытатын армия мен флоттың төменгі басшылық құрамына қызметкерлер, кеме жасау және жүргізу  мамандарын  даярлау қажеттігі туды. 1698 жылы Преображенск полкінің  жанынан артиллерия мектебі ашылды. Онда сауат ашу, есепке үйрету, артиллериялық іске баулу   жүргізілді. 1721 жылы  ондай мектептерді әр  әскери полкте ашу жайлы бұйрық  берілді.
Кәсіби жұмысшыларды даярлау үшін кен-заводтық мектептер ашылды. Мұндай  мектеп 1716 жылы  алғаш Карелияда  ашылды.  Ол мектепке кедейленген  дворян отбасыларының 20 шақты баласы алынып, оларға оқу-жазу,  арифметика, геометрия, кен  және артилерия ісін меңгертті.

1701 жылы Мәскеуде артиллерия-инженер мектебі, 1703 жылы Мәскеу инженер мектебі, 1719 жылы Петербург артиллерия мектептері ашылды.

1707 жылы Мәскеудегі әскери госпиталь жанынан хирургия мектебі ашылды.

Мәскеудегі математика және  навигация ғылымдары мектебі сол кезеңдегі алдыңғы қатарлы мектеп  саналды. 1707 жылы Петр I-нің жарлығымен түрлі келеңсіз жағдайларды болдырмау, оқу сапасын арттыру мақсатында оқушыларды қатаң жазалау  шарасы енгізілді. 1715 жылы бұл мектеп Петербургке  көшіріліп, Теңіз академиясы деп аталды.

1725 жылы Санкт-Петербургте  Ғылымдар  Академиясы құрылды. Оның жарғысы Петр I-нің тұсында жарияланды. Академия үшін Батыс Еуропа елдерінен ғалымдар шақырылып, керекті жабдықтар сатып алынды. Петр I -нің жобасы бойынша академия жанынан университет, гимназия ашылды. Академияның жұмысына М.В.Ломоносов белсене араласты.

Петр I-ден кейінгі  кезеңде таққа келген оның  мұрагерлері,  ата-бабасының бастаған істерін қолдағандай болды. Сөйтіп,  Петр  заманындағы оқу-ағартудағы белгілі жетістіктер біртіндеп өзгеріске түсіп, дворяндық тәрбиеге назар аударыла бастады.

Дворян иеліктеріндегі  отбасында білім беру үшін шетелдерден мамандар шақырыла бастады. Дворян иеліктеріндегі отбасы тәрбиесіне түрлі жағдайлар  ықпал етті: отбасының қаражаты, қоғамдағы әлеуметтік орны. Үй иесінің негізгі іс-әрекетіне қарай бала тәрбиелейтін гувернерлер мен мұғалімдерді жалдау қажет  саналды.

Дворяндардың балалары 7 жасқа толғанда Петербургке әкелініп, бірінші байқаудан өткізіліп, арнайы  тіркеуден өтуі керек болса, ал Мәскеу мен губерниялық қалаларда губернаторларда тіркелу керек болды. Екінші байқау 5 жылдан кейін өткізілді. Ол кездегі жеткіншек («недоросль») өз оқу дағдысын жақсы меңгеріп, есеп шығара білуі тиісті  болды.

Оқудың келесі  сатысы  үйде немесе мемлекеттік мектепте  жалғасуы қажет еді. Онда олар арифметика мен геометрияны,  Құдай заңын оқыды. Сөйтіп, дворяндық тәрбие (7-16 жас ) дворяндық   иеліктердегі үйде  жүзеге асырылды. 16 жасқа толғаннан кейін  оның білімін сенат тексерді. Дворян баласы оқуын онан соң үйде немесе мемлекеттік мектепте жалғастырып,  жағрафия мен тарихты,  фортифкацияны  меңгеруі тиісті еді.

Инженерлік, артиллериялық, гарнизондық мектептердің  оқушылары Петербургтегі  Әскери коллегия мүшелерінің  немесе гарнизондар мен қала губернаторы, коменданты, «ғылым  адамдары» алдында емтихан тапсырды.

Дворян балаларына   болашақ офицерге керекті  білім беретін арнаулы әскери оқу орындары – кадет корпустары ашылды. Бұл оқу орындары Қазан төңкерісіне дейін сақталды.

1731 жылы Санкт-Петербургте дворян балаларын әскери және мемлекеттік қызметке даярлайтын алғашқы кадет корпусы ашылды. Бұл мектепте әскери даярлықпен бірге жалпы білім берілді.  Онда  4 сынып болды. Әр сыныпта оқу екі жылдан  төрт жылға созылды (барлығы 10-12 жыл) Алғашқы екі сыныпта жалпы дәрежелі білім берілді (әдебиет, математика, тарих, жағрафия оқытылды). Жоғары сыныптарда арнаулы пәндер оқытылды. Сонымен қатар атқа салт мініп жүру, қылыштасу, би, музыка өнерін үйренуге көңіл бөлінді. Кадет корпусында оқыған жастар не әскери қызметке, не мемлекеттік қызметке қажетті мамандық алатын болды. Бұл типті оқу орындарында эстетикалық және дене тәрбиесіне ерекше көңіл бөлінді. Кадет корпустарының кітапханасы, театры болды және журнал  басып шығарып тұрды.

М.В.Ломоносовтың педагогикалық идеясы.  Михаил Васильевич Ломоносов (1711-1765) – орыстың алғашқы жаратылыстанушы ғалымы, ақын, философ, суретші, тарихшы, ағартушы, әлемдік ғылымда аты қалған  орыстың алғашқы академигі. Ол Ресейдің ғылымы мен мәдениетінің барлық саласының  негізін қалаған біртуар ғалым: әдебиетші, ақын, түрлі тілдерді меңгерген  тарихшы, жағрафияны  жетік білген, кен зерттеуші, темір қорытушы, физик, химик, суретші, ұстаз болды. Ол барлық ғылыми жетістіктерді өндіріске енгізуді,  мемлекеттің  байлығын арттыруды көздеді. М.В.Ломоносов ағартушы ретінде  Ресей мемлекетінің мүддесіне, ғылым және оқу-ағарту саласында қажырлы еңбек етті.

Мәскеу университетінің (1755) құрылуы М.В.Ломоносов атымен тығыз байланысты.  Ол қазіргі кезеңдегі әлемдегі  жетекші университеттердің бірі болып саналады. Ломоносов осы университетті құру жобасы мен оқу бағдарламасын жасады. Ғалымның ұсынысы бойынша  университет қабырғасында гимназия  ұйымдастырылып, ол  1812 жылға дейін өз қызметін жалғастырып келді.

Университеттің жанынан екі  гимназия ашылды. Бірі дворян балалары үшін, екіншісі- крепостной шаруалардың балаларынан  өзге, әр түрлі шендегі сословиелердің балаларына арналды. Бұдан кейін Мәскеу гимназиясының үлгісімен Қазанда да гимназия ашылды.

 Мәскеу  университетінің жанында орыс архитекторлары Казаков пен Баженовтың мектептері жұмыс істеді. Бұл университеттің профессорлары ірі педагогикалық зерттеулермен айналысты. Олар оқыту  әдістемелерін зерттеді. Жеке пәндерді оқыту туралы бағалы құрал жасап ұсынды. Ол құрал “Университетке түсушілерді оқытудың әдістері” (1771) орыс, латын, неміс, француз тілінде шықты.

Мәскеу  университетінің жанында Ресейдегі алғашқы оқытушылар семинариясы жұмыс істей бастады. Бұл семинария гимназиялар мен басқа мектептер үшін мұғалімдер даярлады.

Мәскеу университетінің ашылуы М.В.Ломоносовтың жоғары демократиялық мектеп жайлы  арманын іске асырды.  Онда барлық сословиенің  өкілдері оқуға мүмкіндік  алды.

Мәскеу университеті қиындықтарға қарамастан өз қызметінің аясын кеңейте бастады. Онда әдеби және ғылыми бірлестіктер құрылды. Сонымен бірге “Баспаханалық  бірлестік” те  бой көтеріп,  баспадан  кітаптар шығарып, оны сататын дүкендер ашты.

60-жылдары М.В.Ломоносов Санкт-Петербугтегі академиялық гимназия мен университетті басқарды. Ол жалпы жұмыс жоспары, оқу жоспары, ондағы жұмыс тәртібі  жайлы “Академиялық гимназия регламентін” жасады. Ломоносов алғаш рет Санкт-Петербург  университетінде  дәрісті орыс тілінде оқыды, бұрынғы ғылым тілі  Еуропа мен Ресейде латын тілі еді.

М.В.Ломоносовтың ағартушылық қызметінің бірі - орыс тілінде қажетті оқулықтар мен әдістемелік құралдар жазуы. Мәселен, оның  “Риторика” (1748) және “Орыс тілінің грамматикасы” (1758) жарты ғасыр бойындағы ең жақсы оқулық болып  саналды. Тарихқа байланысты кітаппен бірге “Кен ғылымын алғашқы негіздеу” кітабын жазды. “Студенттерге арналған  физика кітабын” латын тілінен орыс тіліне аударды. 

М.В.Ломоносовтың ең ірі педагогикалық жетістігі - чех педагогы Ян Амос Коменскийдің “Суретті әлем” деген  шығармасын мейілінше насихаттап, гимназия оқулығы ретінде пайдалануға  ұсынуы.

М.В.Ломоносовтың педагогикалық жетістігінің екінші бір қыры - Ресейде ең алғаш рет академия мен университеттерге сыныптық-сабақ жүйесін  енгізуі, кейіннен сол үлгі бойынша, кадет корпустарына да сыныптық-сабақ жүйесі енгізілді. 

М.В.Ломоносовтың  біліктілігі мен парасаты оның жасаған бағдарламалары мен  ғылыми еңбектерінде  көрініс тапты.

Сондай-ақ, І-Петр тұсындағы мектепті ұйымдастыру ұстанымдары: мектептердің мемлекеттілігі, кәсібиліктің энциклопедиялық біліммен ұштасуы, оқу жоспарларында математика, навигация және теңіз ғылымдарына ерекше орын берілді, зорлықпен оқыту және қатаң режим орнатылды.

XVII ғасырдағы білім беру мекемелері  жүйесіне жалпы білім беретін және кәсіптік оқу орындары (математика және навигация ғылымдары мектебі(701).математика, астрономия, география, геодезия, теңізде жүзу; Теңіз академиясы [1715]; циферлік училищелер [1714 жылдан бастап шаруаларды басқарушы]; оқу, жазу, арифметика); 

Арнайы оқу орындары: таукен - заводтық мектебі, инженерлік мектеп; артиллериялық мектеп; қарапайым бұқара халық үшін халық училищелер жүйесі; кіші- 2 курстық, негізгі-4 курстық; Петербургтік басты халық училищесі- мұғалімдік семинария және жабық сословиелік оқу орындары (шетелдік пансиондар, теңіздік кадеттік корпус (1752ж.), артиллериялық дворяндық корпус, бастауыш архиерей мектептері, рухани семинарлар мен рухани академия, Смольныйдағы ізгілікті қыздар институты) және ғалымдар Академиясы- 1725ж., Мәскеудегі университет, 1755ж. т.б. Бүкіл білім беру жүйесінің негізгі белгісі- анық  көрініп тұратын сословиелік болды.
Александр Николаевич Радищев (1749-1802) – ХVIII ғ. екінші жартысындағы Ресейдегі революцияшыл педагогикалық ойдың көрнекті өкілі болды. Ол крепостнойлық тәртіптің күшті кезінде халықты қанауға батыл қарсы шыққан орыс дворяндарының бірі еді.

А.Н.Радищев  табиғат, адамның пайда болуы және оның санасы жөнінде орыстың философиялық материализмінің алдыңғы қатарлы идеяларын жақтады. 

А.Н.Радищев тәрбиенің негізгі міндеті  азаматтық санасы  және жоғары моральдық қасиеттері бар,  мейлінше Отанын сүйетін патриот адамды қалыптастыру деп санады. Ол шын мәніндегі патриот деп қаналушы халықтың мүддесі үшін патшамен белсенді күрес жүргізген адамды ғана санауға болады дегенді айтты. Бұл пікір оның “Отанының шын ұлы кім екендігі туралы әңгіме” деген еңбегінде  көрініс тапты.

 Оның “Петербургтен Мәскеуге саяхат” атты негізгі шығармасында шаруа балаларының помещиктің қанауынан тартып отырған азабын ашып көрсетті. Шаруа балаларының рухани дамуына крепостнойлық тәртіптің кедергі жасап отырғанын, олардың табиғи қабілеттерінің дамуына үкімет тарапынан қамқорлықтың жоқтығын сынады. Жас ұрпақтың тиісті тәрбие алуы мемлекеттің міндеті деп атап көрсетті, тәрбие беру арқылы жас ұрпақтан Отанының азаматын, шын мәніндегі патриотты тәрбиелеу қажет деп санады.

Отбасы тәрбиесіне байланысты балаларды қатаң тәртіппен бағындыруға болмайды, отбасындағы ата-аналар мен  балалардың қарым-қатынасы олардың жеке басының  ғана ісі емес, ол қоғамдық мәселе деп көрсетті. 

Өзін-өзі тексеруге арналған сұрақ-тапсырмалар:

1. Ежелгі Русьтегі мәдениет және білім берудің ерекшеліктерін сипаттаңыз.

2. Діни мектептердің  типтері және ондағы оқу жұмысының ерекшеліктері қандай?

3. Отбасындағы тәрбие дәстүрінің ерекшеліктерін атаңыз.

4. Славян- грек - латын  академиясының ашылу мақсаты не?

5. Бауырластық мектептер  қандай қызмет атқарды?

6. Петр I - нің заманындағы мектептің жайы қандай болды?

7. Дворяндық тәрбиенің ерекшеліктері неде?

Реферат тақырыптары:

1. Орыс жеріндегі ХIV- XVI ғ.ғ. тәрбие мен оқытудың ерекшеліктері. 

2. XVII ғасырдағы Ресей мемлекетіндегі білім беру жайы.
3. Петр I-нің тікелей қатысуымен жасалған «Рухани регламенттің білім саласындағы  маңызы.

4. М.В.Ломоносовтың педагогикалық идеясы.

Пайдаланылған әдебиеттер:

1. История педагогики и образования. От зарождения воспитания в первобытном обществе до конца ХХ века.: Учебное пособие для педагогических учебных заведений / Под ред.РАО А.И.Пискунова. – М.: ТЦ Сфера, 2001. С.146 –148. 155-158. 159-163. 171-172. 240-245. 256-257.

2.  Джуринский А.Н. История педагогики; Учебное пособие для студентов  педвузов. – М.:Гуманитарный издательский  центр  ВЛАДОС, 1999. С.147-153. 159-160.

3. Латышина  Д.И. История педагогики (История образования и педагогической мысли); Учебное пособие. – М.:Гардарики, 2002. С. 237-242.

5. Российская педагогическая энциклопедия в двух томах. – М.: Большая Российская энциклопедия, 1993. С. 105-106.

6. Бержанов Қ., Мусин С. Педагогика тарихы. қысқаша курс Алматы: Мектеп, 1984.- 256б.

7. Коджаспирова Г.М. История образования и педагогической мысли: таблица, схема, опорные конспекты. М., 2003.- 224с. [cc.56-64, 98-101, 105-1066 115-116]

8. Масленникова Н.Н. К истории русской общественной мысли XVI в. (“Домострой”) Л., 1958.
9. Просвещение и педагогическая мысль древней Руси.- М., 1983.

10. Астадуров В.И.  М.В. Ломоносов. М., 1985.

11.  Корнетов Г.Б. Воспитание в первобытном обществе. –М.: 1993.

12.   Антология педагогической мысли Древней руси и русского государства ХІҮ-ХҮІІ вв. –М., 1988. Ч. ІІ-ІІІ 

12 .  XIX және XX ғасырдың басындағы Ресей мектептері, білім жүйесі және педагогика ғылымы

XIX ғасырдың бірінші   жартысындағы Ресейдегі мектеп  пен  білімінің мемлекеттік жүйесі.   XIX ғасырдың бірінші жартысында Ресейдің ішкі өмірінде капитализмнің дамуына байланысты крепостнойлық құрылыстың  ыдырауы күшейе түсті. Осы кезеңде таққа отырған Александр I  мемлекетті билеудің ескірген жүйесін өзгертті. Оның мектепті өзгерту саясаты екі кезеңнен тұрды.

Ол 1815 жылға дейінгі мектеп ісін ұйымдастыруда ағартушылық бағытты ұстанды.  1816 жылдан бастап білім беру саясатында реакцияшыл бағыт күш алды.

1802-1804 жылдары халыққа білім беруді қайта құрудың бірінші кезеңі  басталды. Бұрынғы коллегиялардың орнына бір орталыққа бағынған министрліктер құрылды. Соның бірі 1802 жылы құрылған Халық ағарту министрлігі болды. Бұл министрлік ғылым, әдебиет, баспасөз, ағарту және тәрбие ісін басқарды.

1803 жылы Халық ағарту министрлігі “Халық ағарту ісінің бастапқы ережелерін” жариялады. Бұл “Ережелер” бойынша бүкіл Ресей 6 оқу округтарына бөлінді, әр оқу округын мемлекет шенеунігі – оқу округының попечителі басқарды. Осылай халық ағарту  ісін басқарудың қатаң бюрократтық жүйесі құрылды.

Ресейдегі оқу орындарының типі. 1804 жылы “Оқу құралдарының жарғысы қабылданды”. Бұл “Жарғы”  бойынша Ресейде жаңа оқу жүйесі  4 сатыдан  тұратын болды:

-   университеттер (жоғары саты);

· гимназия (орта саты);

· уездік училищелер (аралық саты);

·  приходтық мектептер (төменгі саты).

Приходтық мектептер әр қала мен селолық жерлерде ұйымдастырылды. Бұлар оқу мерзімі бір жылдық мектептер еді.  Бұл мектепке уездік училищелерге оқушылар әзірлеу, дін тәрбиесі мен элементарлық сауат ашу міндеттері жүктелді. Мектептің оқу жоспарында "Құдай заңы" мен ережелері, оқу, жазу, арифметиканың бастапқы төрт амалы, үй тұрмысы мен денсаулыққа байланысты оқыту пәндері қаралды.  Приходтық мектептер мемлекет қарамағына  алынбады, оларды ұйымдастыру жергілікті басқару органдарына жүктелді. Шаруалардың балалары бұл мектепте оқи алмады.

Уездік училищелер – губерниялық және уездік қалаларда ашылды. Бұлар оқу мерзімі екі жылдық оқу орындары болды. Училищелердің оқу жоспарына 15 оқу пәні: “Құдай заңы”, орыс тілі грамматикасы, жағрафия, тарих, арифметика, геометрия, физика, жаратылыстану, бастапқы технология, т.б. пәндер қамтылды.

Гимназиялық білім беру 4 жылға созылды, оқу жоспарына латын және қолданыстағы шет тілдері, тарих, статистика, поэзия,  әдебиет, математика,  жаратылыс тарихы (минералогия, ботаника, зоология, коммерция, технология, сурет) енгізілді. Дін сабағы   қамтылғанымен, орыс тілі оқу жоспарына енгізілген жоқ.

Білімді қайта құрудағы басты нысана  университеттік жоғары білім беру болды.  Мәскеу, Вильно, Дерптегі университеттер қатарына Харьков, Қазан, Санкт-Петербург университеттері қосылды.

Университеттер мемлекеттік жұмысқа шенеуніктер мен оқытушылар даярлады. Оқу орындары  жарғысын  даярлаған ғалымдардың  талаптарына сәйкес және үкіметтің либералшыл саясатына байланысты университеттердің өзін-өзі басқару түрі қабылданды. Университеттерді сайланып қойылатын кеңес, ректорат және деканаттар басқарды.

 Жарғыда оқу орындарының барлық түрінде жалпыға бірдей, тегін білім берілетіндігін жариялаған еді, бірақ қабылданған   жарғының ізінше крепостной шаруалар гимназияларға  алынбайды деген ескертпе жіберілді. Төменгі сословие  өкілдері гимназияға қабылдану үшін бұрынғы сословиесінен шығып, онан жоғары сословиеге тіркелуі тиіс болды.

Оқу  жарғысының тарихи прогресшіл жақтары да болды: оқу сатыларының бірімен-бірі тығыз байланысты болуы көзделді.

Бұрынғы гимназиялар, негізгі  халық училищелерінің  жаңа типті гимназия, кіші  халықтық училищелер – уездік училищелердің болып қайта құрылуы екі жылға созылды.

Приходтық училищелер  көп өзгеріске түскен жоқ. Олардың саны қаражаттың аздығынан баяу  өсті.

Осы кезеңде мемлекеттік оқу орындарымен бәсекеге түсетін жеке меншік  оқу орындары да ашыла бастады.  Мысалы, Одессадағы Ришель лицейі (кейіннен университет болды), Ярославтағы лицей, Мәскеудегі Лазарев шет тілдер институты, В.В.Измайловтың Мәскеу түбіндегі пансионы, Смоленск губерниясындағы Архангельск селосында шаруа балаларына арналған А.А.Ширинский-Шихматов  мектебі.

Лицейлердің  (мемлекеттік жабық оқу орны - дворян балаларына арналған) ашылуына  байланысты жеке меншік пансионат азая бастады. Царскосельский лицейін көрнекті администратор М.М.Сперанский (1722-1839) ұйымдастырды. Бұл лицейдің алғашқы директоры ағартушы В.Ф.Малиновский (1765-1814) болды. Царскосельский лицейінің қабырғасында ұлы ақын А.С.Пушкин, ірі дипломат А.М.Горчаков, декабристер  И.И.Пущин мен В.К. Кюхельбекер тәрбиеленді. Лицейді оқып бітіргендердің білімі университет бітіргендермен тең болды.

Дворяндардың ортасында әлі де отбасы тәрбиесі басым  болатын. Гувернерлердің бәрі дерлік француз-эмигранттары болды. Біртіндеп дворяндық тәрбие  қоғам талабын қамтамасыз ете алмайтын күйге жетті. А.С.Пушкин сол кезеңдегі дворяндардың отбасы тәрбиесін өткір сынға алды.

1812 жылғы Отан соғысы қарсаңында Ресейдің 47 губерниялық қалаларының барлығында да гимназиялар, уездік қалаларда уездік  және приходтық училищелер ашылды.

Үкімет крепостнойлық-сословиелік идеологияны күшейту үшін барлық оқу орындарына діни оқуды ендірді.

1812 жылғы Ресейдегі Отан соғысы орыс халқының сана-сезімін оятуда үлкен рөл атқарды. Елде бостандық сүйгіш пікірлер өрістеді, крепостнойлық пен патша саясатына қарсы саяси  күреске шыққан құпия, жасырын одақтар құрылды. Оқу орындарында бұрын тыйым салынған декабристердің шығармалары таратылды. Бұған қарсы патша үкіметі ағарту саласында керітартпа саясатын күшейте түсуге тырысты. 

Александр I  патшалық құрып тұрған  соңғы онжылдықта қоғамның дамуында реакцияшылдық тенденция басым болды:

· 1816 жылы білім министрлігін А.Н.Голицын басқарған кезде мектеп ісі  шенеуніктердің  қолында болды, оқытушы өзінің жоғары басшыларының әмірін орындайтын дәрменсіз үкімет шенеунігі дәрежесінде қалды;

· халықтың білім алуын тежеуге бағытталған бірнеше   жарлық қабылданды. Декабристердің басты талаптарының бірі халық және крепостной шаруалардың арасына сауаттылықты тарату болатын. Олар патша шенеуніктерінің мәдениет пен  ғылымның дамуына  жасап отырған кедергілерін, ғалымдар мен оқытушылар үстінен жүргізіп отырған полициялық-бюрократтық бақылау жүйесін қатаң  сынға алды;

· оқу орындарындағы студенттер мен оқытушылардың үстінен полициялық бақылау қойылды. Декабристер көтерілісі күшпен басылғаннан кейін педагогикалық  қоғамдар таратылды, крепостнойлық үкімет ағарту саласында реакцияшыл үстемдікті мейілінше өрістетті.

Николай I-нің  (1825-1885) таққа отыруына байланысты білім беру жүйесі мен мектеп саясатына өзгерістер  енді. Білім министрі  болып  граф Ливен бекітілді. Оның тұсында 1828 жылы “Бастауыш және орта мектеп туралы жарғы” қабылданды. Жарғыда бұрынғы төрт сатылы  білім жүйесі сақталып, “Әр сословиеге өзіне тән білім деңгейі” деген ұстаным жүзеге асырылды.

1838 жылы Ресейдегі ең білімді адамдардың бірі С.С.Уваров Ағарту  министрі болып тағайындалды, ол 1849 жылға дейін осы қызметті атқарды. 

Ол Мәскеу университетін  тексертіп, студенттер білімінің төмен болуын “еуропалық идеяның лебі” тиюі  себебінен  деп атап көрсетті. Тексеру қорытындысы бойынша тәрбие  және білім берудің тұғыры  ретінде үш ұстаным: “Православиелік, самодержавиялық, және халықтық” ұстанымдар ұсынылды. Уваровтың ұсынған  ұстанымдары патшаның мүддесін қорғау,  бұрынғы  білім  саласындағы қалыптасқан дәстүрді нығайта түсуді  көздеді. Халықтық ұстанымы батыс еуропаның халық санасын ояту идеясынан туындаған еді, патша үкіметі  оны да өз бойына икемдеді. 1835 жылы қабылданған Университет  жарғысы попечительдердің жеке басқаруына ерік берді, сөйтіп университеттердің дербестігі  жойылды.

Осыған қарамастан білім беру саласында белгілі жетістіктер де болды. 1832-1842 ж. ж. Ресейдегі білім деңгейінің  бірсыпыра көтерілгені байқалды: 

▪ университеттегі студенттер саны (Польша мен Финляндияны есептемегенде) 2,1 мыңнан 3,5 мыңға (соның ішінде университеттік диплом алғандар 477-ден 742-ге) жетті;

▪ түрлі оқу орындарындағы оқушылар саны – 69,3 мыңнан 99,8 мыңға жетті (шіркеу мектептері,  әскери училищелер, патшайым Мария Федоровна ашқан  әйелдер мектептерінен тысқары);

▪ гимназия саны – 64-тен 76-ға дейін;

▪ уездік мектептер - 393-тен  445-ке дейін;

▪ приходтық училищелер – 555-тен 1067- ге дейін;

▪ жеке меншік мектептер (пансиондарды қоса есептегенде) –358-ден 531-ге дейін;

▪ білім жүйесіндегі оқытушылар мен шенеуніктер  саны – 4,8 мыңнан 6,8 мыңға дейін өсті.

1828 жылғы  Жарғы бекіткен  дворяндарға арналған  жабық  оқу орындар саны да артты. 1842 жылы губерниялық қалаларда сондай 47 оқу орны болды. Онда тәрбиеленушілердің кейбіреуі жабық оқу орнында дворяндық тәрбие алумен қатар гимназияда түрлі шендегілердің балаларымен бірге оқыды.

Министрлік  қарамағындағы  гимназиялар  классикалық білім мектептері ретінде дамыды (жаратылыстану пәндері 1849 жылдан бастап оқу жоспарына енгізілгенімен, оны гимназиялар тегіс қабылдамады).  Оқу бағдарламасында грек, латын тілдеріне ерекше  мән берілді.

1849-1852 ж. ж.  гимназия құрылымы өзгеріске ұшырады, үш түрлі гимназиялар ескі екі тілді (латын, грек тілдерін); жаратылыстану мен заңға кіріспе пәндерін; заңға кіріспе пәнін оқытатын гимназиялар құрылды.

Министрлік бақылауындағы жеке меншік оқу орындарының да  маңызы  күшейді. Университеттер ғылыми  және педагогикалық орталыққа айналды. 1851 жылы Мәскеу университетінде педагогика кафедрасы ашылды.

ХІХ ғасырдың ортасынан бастап орыс қоғамында білім беру мен тәрбиенің батыстық  және славяндық көзқарастағы топтары арасында  пікірталас басталды.

Батыстық  көзқарасты ұстанғандар (В.Г.Белинский, А.И.Герцен, К.Д.Кавелин, т.б.) батыстық нұсқадағы білімді қолдады, Ресейдегі крепостнойлық - сословиелық оқу-тәрбиеге қарсы тұрды, жеке тұлғаның өз мүмкіндігін іске асыру құқын  сақтау қажеттігін ұсынды.

Славяндық көзқарастағылар орыстың  халықтық тәрбиелік дәстүрін сақтауды көздеді.

XIX ғасырдың 60-шы жылдарындағы  Ресейдегі қоғамдық педагогикалық ағымдар.  XIX ғасырдың 60–шы  жылдарындағы Ресейдегі революциялық  қозғалыс саяси, экономикалық және мәдени өмірдің барлық салаларын қамтыды. Орыс философиясы мен әдебиеті,  музыкасы, бейнелеу өнері, ғылымы бұл кезеңде дамудың жоғары сатысына көтерілді.

 Педагогикалық қозғалыс сол кездегі қоғамдық қозғалыстың бір бөлігін құрады. Крепостнойлық тәрбиені қатты сынау, сословиелік мектепке қарсы ерте мамандандыруға қарсы күрес, жалпы білім беру және әйелдерге білім беру үшін күрес, баланың жеке басын сыйлау, ескі діни оқуға, құрғақ жаттау мен жазалауға қарсы күрес, халық мектептерін көптеп ашуды талап ету, жоғары мектептің  дербестігі - міне, осылар прогресшіл педагогика өкілдері көтерген  басты мәселелер болды.

 Прогресшіл педагогтар  азаматтық  қоғам орнату үшін ақыл-ой  және адамгершілік тәрбиесіне баса назар аудару керек деп есептеді. Халыққа білім беру ғана олардың  саяси құқыққа  қол жеткізуін қамтамасыз етеді деп көрсетті.    

ХIX  ғасырдың 90-шы  жылдарына дейінгі Ресейдегі педагогикалық ой-пікірлер.  1859 жылы Санкт-Петербургте педагогикалық кеңес құрылды. Кейіннен ол  Петербург педагогикалық қоғамы болып аталды. Оның жұмысына К.Д.Ушинский, В.Я.Стоюнин, В.И.Водовозов, Д.Д.Семенов, Я.Я.Герд, т.б. көптеген педагогтар мен әдіскерлер қатысты. Көптеген қалаларда педагогикалық қоғамдар пайда бола бастады.

Еңбекші бұқараның мүддесін жақтайтын педагогиканың өкілдері прогресшіл революцияшыл-демократиялық бағытта болды. Бұл бағыттың ең көрнекті өкілдері Н.Г.Чернышевский, Н.А.Добролюбов, т.б. еді. Бұл бағыт жалпыға бірдей оқуды енгізуді, мектепті демократияландыруды, қоғамдық өмірдің барлық салаларында ерлер мен әйелдердің тең құқықтығын қамтамасыз етуді талап етті. Тәрбиенің мақсаты крепостнойлықтың қалдықтары мен самодержавиеге қарсы күрескерді даярлау болуы керек деп есептеді.

Буржуазиялық-либералшыл педагогикалық бағыттың ең көрнекті өкілдері Н.И.Пирогов, В.Я.Стоюнин, И.А. Корф, т.б. болды.

Олар патша үкіметінің мектепті қайта құруға мүмкіншілігі бар деп  түсінді; әйелдерге білім беруді қолдағанымен  олардың еркектермен  бірдей тең құқықты болуына қарсы болды; халықтық мектеп ашуды қолдағанымен, жаппай оқуға тартуды қажет деп санамады; ескі оқуға қарсы бола отырып, балаларға адамгершілік тәрбие беруді жақтаумен бірге, оларды жазалауды жоққа шығарған жоқ, тек оны белгілі дәрежеде шектеу керектігін айтты.

Бұл екі бағыттың арасында аралық жағдайды ұстанған, бірақ буржуазиялық-либералшыл педагогикалық бағытқа біршама жақын көзқарастағы педагогтарға буржуазиялық-демократияшыл бағыттың өкілдері жатады.  Олардың қатарында К.Д.Ушинскийді (1824-1870) , оның шәкірттері В.И.Водовозовты (1825-1886), Н.Ф.Бунаковты  (1837-1905), т.б.  атауға болады. Бұлар белгілі қоғамдық құрылыстың көлемінде мектептің жағдайын жақсартуға, мәдени және адамгершілік жағынан адамдарды тәрбиелеуге болады деп есептеді.  Олар сонымен бірге  педагогика мен тәрбиеде халықтық идеяны жақтады, шетел мектеп жүйесін қабылдауға және оған бас июге қарсы болды.

Буржуазиялық-демократияшыл бағыттағы педагогтар орта білім берудегі ертеден қалыптасып қалған классикалық бағытқа  да қарсы болды.

Қоғамдағы пікірталастар қайшылығына қарамастан орыс жұртшылығы жаңа мектептер ұйымдастыруға бағытталған шаралар жүргізді.

ХIX  ғасырдың 60-70 ж. ж. мектепті қайта құру.  1860 жылғы ең алғашқы құжаттардың бірі “Халыққа білім беру министрлігі ведомствосының  әйелдер училищелері туралы ережесі”, оның екі  типі бекітілді.

 Бірінші  санаттағы училищедегі оқу мерзімі 6 жыл болатын, онда “Құдай заңы”, орыс тілі мен әдебиеті, арифметика мен геометрияның алғашқы  ұғымдары, жағрафия, жалпы және орыс тарихы, жаратылыстану, физика және қол өнері пәндері оқытылды.

Екінші санаттағы училищедегі  (оқу мерзімі  3 жыл) оқу мазмұны “Құдай заңы”,  орыс тілі, жағрафия, орыс тарихы, арифметика мен қол өнерімен шектелді.

1864 жылы бастауыш және орта білімді қайта құру   жұмысы қолға  алынды. “Бастауыш халық училищелері туралы ереже”  1864 жылы 19 шілдеде шықты. Бастауыш халық  училищелері - сословиелік емес оқу мекемесі болды. Олар  халықтың діни және адамгершілік ұғымдарын  қалыптастырып, пайдаға асатын білім беруге қажет деп есептеледі. Училищелер ер балалар мен қыздарды бірге оқытатын болды. Оқу  тегін болғанмен, мазмұн жағынан терең білім беру көзделмеді. Мұнда оқудың орыс тілінде жүргізілетіндігі баса айтылды. Мұғалімдік жұмысқа  дін иелері мен  сауатты адамдар  тартылатын  болды.

1864 жылы 19 қазанда гимназия мен прогимназия жарғысы бекітілді,  екі типті гимназия  (классикалық және  реалды) және прогимназия. Классикалық  гимназияның ерекшелігі оқу мерзімінің 40 пайызы  ескі тілдерді (грек, латын) оқытуға жұмсалды. Реалды училищелердің оқу бағдарламасында ескі тілдер болған жоқ, өйткені олар жоғары техникалық және ауылшаруашылық оқу орындарына дайындады.  Прогимназияда білім беру  мазмұны жағынан гимназияның бастапқы  4 сыныбына сәйкес  келеді. Олардың оқу жоспарына арифметика, “Құдай заңы”, орыс, латын, грек тілдерінің грамматикасы, табиғаттану, орыс тілі сабағының құрамында әңгіме өткізу оқытылды. Прогимназиялар кішігірім қалаларда  шәкірттерін орта гимназияға түсуге  дайындады.

 1864 жылдың I қаңтарында  қабылданған  Жергілікті мекемелердің ережесінде уездік және губерндік жетекші мекемелерге  шаруашылықпен байланысты мекемелер, сонымен қатар оқу орындары да қарайтын болды. Жергілікті мекемелер бастауыш мектепті қаржыландыруға тиіс болды. Ондағы оқу-тәрбие жұмысы училище кеңесінде қаралды.

1870 жылы Әйелдер гимназиясы туралы ереже жасалды. Осыған байланысты барлық әйелдер гимназиясы екі топқа бөлінді. Бірі  патшайым Мария Федоровнаға қарайтын, екіншісі халық ағарту министрлігіне қарайтын оқу орындары болды. Олардың оқу бағдарламаларында айтарлықтай өзгерістер болған жоқ. Ал жаңалығы әйелдер гимназиясында қосымша, сегізінші педагогикалық- сынып  ашылды.

1871 жылы Гимназия мен прогимназия туралы жаңа  жарғы бекітілді. “Гимназия” атауы тек классикалық гимназияларда сақталып, реалдық гимназиялар жабылды. Оқу мазмұнында бұрынғы дәстүрлі пәндер сақталды. Университетке  оқуға түсу құқы тек гимназия бітіргендерге ғана  берілді.

1872 жылы Реалды училищелер  жарғысы  бекітілді. Бұл жаңа типті оқу орны еді, ол жалпы және  арнайы білім беретін болды. Оқу мерзімі 7 жыл болып белгіленді. Оқу жоспарындағы ерекшеліктері: ескі тілдер алынып тасталды, уақыттың көп бөлігі математика,  физика, химия, жаратылыстану, жаңа  шет тілдеріне  бөлінді.

1872 жылғы Ереже бойынша уездік училищелер де өзгеріске ұшырады. Соның негізінде  оқу мерзімі 5 жылдық екі сыныптық бастауыш  училище, оқу мерзімі 6 жылдық қалалық училище жұмыс жасайтын болды. 

Білім және тәрбие мекемелерінің ішінде 2 жылдық  шіркеулік-приходтық мектептер  көп болды.

40-60 - жылдардағы қоғамның қарқынды дамуы арнайы мұғалімдер  дайындайтын оқу орындарын ашуды жеделдетті.

1870 жылы Мұғалімдер семинариясы туралы ереже қабылданды. Ол ереже 1875 жылы толықтырылды. Онда семинария шәкірттерінің орыс православиелік шіркеуінің талаптарын орындауы, құдайға құлшылық жасауы, діни мазмұндағы кітаптарды оқуға міндетті екені  атап айтылды.

В.Я.Стоюниннің педагогикалық идеялары (1826-1888).  Владимир Яковлевич Стоюнин - педагог, білім беру қайраткері, теоретик-әдіскер. Ол 1860 жылғы қоғамдық-педагогикалық қозғалыстың ықпалымен азамат тәбиелеу, тәрбиеде гуманизм ұстанымдарын сақтау, жалпы білім беру, мектепті демократияландыру идеяларын қолдады.

 В.Я.Стоюнин психология мен педагогикаға негізделген еркін шығармашылықты мектептің дамуына жағдай жасауды ұсынды.

Оның әдіскерлік идеясы тәрбиелей отырып оқыту ұстанымына негізделді. Тіл сабақтарын  оқыту  оқу еңбегінің  рухани-адамгершілігін қалыптастыратын құрал деп санады.  Ол әдебиетті оқытудың біртұтас жүйесін  жасады. Ол сословиесіз ұлттық мектеп құруды қолдады. Сондай-ақ, В.Я. Стоюкин ақыл-ой, адамгершілік, эстетикалық және дене тәрбиесінің өзара байланысына мән берді.

Оның “XVIII ғасырдағы ресейдегі педагогикалық пікірлердің дамуы” (1857-1858), “ХIХ ғасырдың басындағы тәрбие тарихынан” (1878), “Біздің отбасы және оның тарихи тағдыры” (1884) атты еңбектері Ресей педагогикалық ой-пікірінің  дамуына   айырықша ықпал етті. 

Н.И.Пироговтың педагогикалық көзқарасы. Николай Иванович Пирогов (1810-1881) шенеуніктің отбасында дүниеге келді. Мәскеу университетінің медицина факультетін  бітірді. Ол орыс хирургиясының негізін қалаумен бірге көрнекті педагогика қайраткері болды. Оның әкімшілік–педагогикалық қызметі жемісті және қызу жүрді. Ол Дерпт университетінде, Петербург  медицина академиясында  оқытушы болды.

1856 жылы Одесса округінің оқу ісінің попечителі болып екі жыл қызмет етті. Ол гимназиялардың педагогикалық кеңесінің маңызын  көтеруге барынша күш салды, оқу орындарының директорлары мен мұғалімдеріне балаларға адамгершілікпен  қарауға бағыт берді. Одессада  университет ашуға даярлық жасады.

 Сол жылы “Мәскеу жинағында” Пироговтың мақаласы жарияланды, ол мақала  педагогикалық және қоғамдық  қауымнан  қызу қолдау тапты.  Мақала  мерзімді баспасөз беттерінде қайта басылып,  К.Д.Ушинскийдің айтқанындай  “ұйықтап жатқан педагогикалық ойды оятты”.

1858-1861 ж. ж. Пирогов Киев оқу округін басқарды. Одесса мен Киев округтерінің оқу ісінің  попечителі болған кезінде мектепті қайта құру мәселелеріне  байланысты құнды-құнды пікірлер  қосты. 

Н.И.Пироговтың педагогикалық мұраларындағы басты идея тәрбие арқылы өзін-өзі тану, жалпыадамзаттық тәрбие мен жалпыадамзаттық білім беру болды. Оның   пікірлері “Өмір мәселелері”, “Болу және болуға тырысу”, т.б. еңбектерінде Ришель лицейіндегі салтанатты жиында сөйлеген сөзінде (1857) көрініс тапты:  ол адамгершілік тәрбие негізі – христиан дінінде дей отырып, тәрбиенің екі түрі бар: ол жалпыадамзаттық және арнайы;  тәрбиенің ең бірінші мақсаты – “адам болуға” үйрету, яғни  балалық шақтан бастап өмірдің материалдық жағын рухани өмірге тәуелді ету, бір сөзбен айтқанда, ең бастысы – адамгершілік тәрбиесін қалыптастыру;  адамның екі жақты сипаты бар, бір  сипаты - биологиялық, екінші  сипаты  -  қоғамдық; әр жеке тұлғаның ішкі және сыртқы дүниесіне қарама-қайшылық тән; адамның бойындағы табиғи және қоғамдық  қасиеттерді үйлестіретін тек қана тәрбие деген пікірді уағыздады.

Н.И.Пирогов мектеп  жүйесін сатылы болу керек деп санады. Бастауыш 2 жылдық мектептен кейін, екі типті 4 жылдық прогимназия (орталау мектеп), онан кейін тағы  екі типті 3-5 жылдық оқу мерзімі бар гимназия,  одан кейін жоғары  мектеп (университеттер, жоғары оқу орындары) болуы керек деп  санады.

Н.И.Пирогов әйелдерді оқыту, олардың құқын  қорғау мәселесін қолдағанмен де, олар отбасында күйеуін қолдап, балаларын  тәрбиелеумен айналысуы тиіс деп есептеді.

Н.И.Пирогов жоғары мектепке қатысты  жазған мақаласында университеттік білімді қайта құру керектігін, онда  ғылым қызметкерлері мен  профессорларды даярлау, оқыту мамандықтың тар аясында емес, жалпыадамзаттық бағытта болуы керектігі жайлы  мәселелерді көтерді.

К.Д.Ушинскийдің қысқаша  өмір жолы мен негізгі еңбектері.  Константин Дмитриевич Ушинский (1824-1870) Тула қаласында дүниеге келген. Оның балалық шағы Чернигов губерниясындағы ата-анасының  шағын иелігінде өтті.

1844 жылы Мәскеу университетінің  заң факултетін үздік бітіріп шықты.  Ярослав  заң лицейінде әкімшілік және экономикалық ғылымдардың профессоры міндетін атқарушы болып тағайындалды. 1849 жылы лицейдегі студенттер арасындағы толқуларға байланысты қызметінен босатылды.

Ішкі істер министрлігінде қызмет атқара жүріп, “Современник”, “Библиотека для чтения” журналдарымен тығыз байланыс жасап, олардың  беттерінде ағылшын тілінен мақалалар мен  рефераттар аударып басты.

1854 жылы Гатчинадағы жетімдер үйіне мұғалім болып бекітілді, 1855-1859 ж. ж. оның инспекторы, яғни  оқу меңгерушісі болды.

1859-1862 ж.ж. Смольныйдағы әйелдер институтының инспекторы, сонымен қатар “Халық ағарту  министрлігінің журналында” редакторлық қызмет атқарды.

1862 жылдан қызметтен босатылғаннан кейінгі қалған өмірін педагогика теориясы мен бастауыш оқытудың әдістемесіне арнады.

К.Д.Ушинский өзінің “Педагогикалық әдебиеттің пайдасы” (1857) атты мақаласын отбасы тәрбиесі мен мектеп тәрбиесінің мәселелеріне арнады. Онда педагогикалық теорияны  тәжірибемен байланыстыру, педагогиканы тәрбие өнеріне айналдыру, оны тек теория деңгейінде  ғана емес, халықтың тәжірибесімен  байланыстыру  қажеттігін айтты.

“Қоғамдық тәрбиедегі халықтық туралы” (1857) мақаласында К.Д.Ушинский еуропа елдеріндегі тәрбие дәстүрін талдай келіп, мынадай маңызды қорытынды жасайды: ол халықтық тәрбие жүйесінің  тәрбиелік  күші  кез келген абстрактылы педагогикалық жүйеден артық деп санады.

К.Д.Ушинский тәрбиенің ең басты мақсаты - адамның рухани дамуымен тығыз байланысты, ол үшін халықтың мәдени-тарихи  дәстүріне сүйену және  ұлттық ерекшелігін ескеру қажет деп тапты. Оның  бұл пікірлері “ Ана тілі” (1861), “Орыс мектептерін орыс ету” (1867) “Халық мектептерінің құрылуына жалпы  көзқарас” (1870) атты еңбектерінде орын алды.

 “Еңбектің психикалық және тәрбиелік мәні” (1860) атты мақаласында  К.Д.Ушинский еңбектің бала психикасы мен тәрбиесіне ықпал етуші  фактор екенін  айырықша атап көрсетті.

 “Н.И.Пироговтың педагогикалық идеялары” (1862) мақаласында ол педагогикадағы маңызды мәселе “білім берудің негізгі идеясын іздеуге” арнады. К.Д.Ушинский тәрбие пәнінің басты нысанасы   адам деп есептеді. Осы мәселені терең зерттеуге арналған “Адам тәрбие  пәні- Педагогикалық антропология тәжірибесі” атты еңбегінің  бірінші томы 1868 жылы, ал екінші томы 1869 жылы  Петербургте шықты. Бұл еңбек орыс педагогикасындағы  ізденістерге арналды. Зерттеуші өзінің педагогикалық ойын толық жүзеге асырып үлгермеді, оның  тек “Физиологиялық”, “ Психологиялық” екі бөлімі ғана жарық көрді.  Онда К.Д.Ушинский адам организмнің физиологиялық қызметінің заңдылықтарының және психикалық құбылыстардың тәрбиеге ықпалын кеңінен қолдану мақсатын көздеді.  Оның  “Педагогикалық мәселеге арналған бөлімі”  аяқталмай қалды.

К.Д.Ушинский еңбектерінің жетістігінің бірі - бастауыш оқыту мәселесін мейлінше зерттеді. Оның негізгі еңбектері: “Сауат ашу - білімді кеңейту құралы” (1858), ”Балалар әлемі мен Хрестоматия”, “Оқу кітабы.  Ақыл-ойды жаттықтыруға арналған табиғат әлемімен біртіндеп танысу” (1865),  “Алғаш орыс тілін оқыту” (1864) оқушыларға арналған “Ана тілі” және “Ана тілін оқытуға ата-аналарға кеңес” (1864).

К.Д.Ушинский - Ресей ғылыми педагогикасының негізін қалаушы. К.Д.Ушинский теориясының басты идеясы - халықтық тәрбие беруге саяды, ол халықтың шығармашылық қабілеті мен күшіне сенім арту қажеттілігін және олардың білім алуға  құқы болуы керектігін айтты.

Оның халықшылдық идеясы ұлттық  тұрғыдан шектелу дегенді білдірмейді. Өзге халықтардың жетістіктерінің пайдасын жоғары бағалай  келіп, ол  халықтық  білім беру негізінің  мықтылығына тоқталады. Мектеп ісін басқаруда  қоғамдық ой-пікір мен халықтық идеяны басшылыққа алудың маңызын көрсетеді. Осы ұстаным тұрғысынан К.Д.Ушинский ер балалар мен қыздарға жалпы білімді ана тілінде  беру керек  дегенді баса айтты.

Орыс мектептерінде халықтық ұстанымды сақтау үшін орыс тілінің алдыңғы пәндер қатарына шығарылуын талап етті. Ана тілінде оқыту  баланың сөзді түйсініп, сезіну, түсіну  қабілетін, дүниетанымын арттырады, сөз құпиясын ашады  (“кез келген білім - ана тілге оранған болуы тиіс”) деді. Халықтық принцип еңбекпен тығыз байланысты,  бұл  жеке тұлғаны дамытудың   негізгі факторы, баланы еңбекке баулу арқылы халықтың өміріне терең бойлап, оны мейілінше түсініп, сезінуіне болады деп   түсіндірді.

К.Д.Ушинский тәрбиені “тарихты жасаушы” деп қарастырды. Адам тәрбие пәні болса, ал педагогика адам тәрбиелеуді   жан-жақты қарастыру үшін оны  терең зерттеп білуі тиіс. Адамды  физиологиялық және психикалық  тұрғыдан зерттеп, қоғамдық ортаның “уақыт рухын”, оның мәдениеті мен қоғам идеалының ықпалын - “бағытталмаған тәрбие” ықпалын ескеру керек деп санады.

Педагогика “бағытты тәрбиені” ұйымдастыру үрдісінде адам туралы ғылым жетістіктерін қолданады, оны К.Д.Ушинский “антропологиялық” деп атады: философия, саясиэкономия, тарих, әдебиет, психология, анатомия, физиология, т.б.

К.Д.Ушинскийдің “антропологиялық” ұстанымы физиологиялық және психикалық үрдістерді жоғары ғылыми  деңгейде түсінуге, іргелі педагогикалық мәселелерді, әсіресе дидактика саласындағы мәселелерді  шешуге көмектесті. Сонымен қатар ол, оқытуды ақыл-ой, адамгершілік, дене дамуының құралы деп  қарастырды. Оқыту   білім беру және  тәрбиелеуді жүзеге асырады.

Оқыту үрдісінде мұғалім оқушыларға  білім беріп, дағдыны  қалыптастырса, ал оқушылар білім мен дағдыны меңгереді.

 Көрнекті педагог  оқыту үрдісін екі  кезеңге бөлді.  Бірінші кезеңде - білімді   белгілі бір жүйеге келтіру. Ол үшін зат пен құбылысты біртіндеп қабылдау керек;  оларды салыстырып, ортақ қасиеттерін табу шарт; алғашқы ұғымдарын қалыптастыру; ол ұғымдарды жүйеге келтіру.

Екінші кезеңнің мәні - алған білімі мен дағдысын қорытып, бекіту.

Оқыту үдерісі негізгі дидактикалық ұстанымдарға негізделуі тиіс: саналылық пен белсенділік, көрнекілік, бірізділік, түсініктілік, беріктік.

Ол оқытудағы әлемдік сыныптық-сабақтық жүйені қолдап, оны мектептегі оқытуды ұйымдастырудың  ең тиімдісі деп санады. Оның жүйесінде  белгілі тәртіпті қадағалауы тиіс:  сыныптағы  тұрақты оқушылар санының болуы; сабақтың  өтілу реті сақталып оқу  кестесінің құрылуы; мұғалімнің бүкіл сынып оқушыларымен және жеке оқушымен жұмыс жасауы.

 К.Д.Ушинский оқытудың сабақтық-сыныптық жүйесіндегі жетекші рөлді мұғалім атқарады, сабақтың әр түрлі өтуі оның мақсатына байланысты екендігін айтты.

Сабақты даярлау және оны өткізу мұғалімнің педагогикалық шеберлігі мен алдын ала дайындығын қажет етеді деді. Сабақты ұйымдастырудың негізгі талаптары: жоспарлау, жаңа тақырыпты түсіндіру, сабақтың гигиенасы.  Сыныптық-сабақтық жүйені толықтыратын оқушылардың үй тапсырмаларын орындау қызметі - өздігінен жұмыс жасау деп  санады.

К.Д.Ушинский екі деңгейлі дидактика туралы ілім жасады: жалпы дидактика оқытудың басты ұстанымдары мен  әдістерін зерттейді. Ал жеке пән дидактикасы оқыту ұстанымдары мен әдістерін нақты пән аясында зерттейді; әмбебап дидактика - оған жинақтау және талдау идеяларын  қолдану жатады; жекелеген дидактикаға – оқыту теориясы мен әдістемесі, баяндау, зертханалық-практикалық жұмыс, жазба жұмыстар, кітаппен жұмыс, т.б. қосылады.

Ушинскийдің негізгі  тезисі – оқыту мен тәрбиенің бірлігін қамтамасыз ету болатын. Ол тәрбиенің маңыздырақ екеніне тоқталып, жалпы ақыл-ойдың дамуы тәрбиелікпен сабақтасып, толығуы керек деп түйіндейді. 

Адамгершілік пен адамгершілік тәрбиесі К.Д.Ушинский еңбектерінде халықтық идеямен  бірлікте  қарастырылады. Діннің қоғамдық моралді қалыптастырудағы тәрбиелік мәнін мойындай отырып, ол мектеп пен ғылымның дербес болуын  талап етті.  Адамның адамгершілік дамуын К.Д, ушинский қоғамдық-тарихи дамумен байланысты қарастырады. Оның адамгершілік тәрбие туралы жүйесі беделге емес,  жағымды мысалдарға, мұғалімнің адамгершілік ықпалына, “баланың  саналы іс-әрекетіне”, адамды жақсы көру, құрметтеу, сүюге негізделеді

Л.Н.Толстойдың  педагогикалық  қызметі мен  тұжырымдамасы. Лев Николаевич Толстой (1828 -1910)  белгілі жазушы, ойшыл, педагог. XIX ғасырдың 60 жылдарында Ресейде өріс алған қоғамдық педагогикалық қозғалыстың әсерімен Л.Н.Толстой халыққа білім беру саласында қоғамдық ағарту қызметімен шұғылданды.  Ол педагогикалық қызметінің алғашқы  кезеңінде (1859-1862) Ясная Полянада шаруа балаларына тегін мектеп ашып, мұғалімдер шақырып, бұл мектепте өзі де сабақ береді. Оның бастамасымен Тула  губерниясында  20 шақты бастауыш  селолық мектептер ашылды,  олардың мұғалімдеріне Толстойдың өзі көмек көрсетіп тұрды.

1861-1862 ж. ж.  Л.Н.Толстой  шетелдерде болды, Франция, Италия, Бельгия, Германиядағы мектептердің жұмысымен танысты. Шетел мектептерінің (әсіресе Германия) негізгі кемшіліктерін (формализм, балаларға еркіндіктің берілмеуі, т.б.) атап көрсетті. Өзі  ұйымдастырған Ясная Поляна мектебінде балаларға толық еркіндік берілді.

“Соғыс және бейбітшілік” (1869) романын жазып болғаннан кейін Л.Н.Толстойдың педагогикалық қызметінің екінші кезеңі басталды. Балаларға арнап әдістемелік нұсқауымен “Азбука” кешенін  жасады (1-2 кітап, 1872). “Азбуканы” өңдеу барысында “Арифметика” (1874), “Жаңа  Азбука” (1875), “Оқуға арналған орыс кітаптары” (1875) баспадан  шығарылды. Л.Н.Толстой Ясная Поляна мектебіндегі жұмысын қайтадан жалғастырды.

“Анна Каренина” романын  жазып бітірген соң  педагогикалық ізденісінің үшінші кезеңі басталды (1880 жылдың аяғынан 1910 жылға дейін),  ол Толстойдың діни-адамгершілік ілімімен байланысты еді.

Л.Н.Толстойдың педагогикалық идеяларын түсіну, оның шығармашылық еңбегімен байланысты, оны толғандырған, шығармашылық ізденіске түсірген де адам мен адамзат өмірінің мәні болды. Толстой бір қырынан, өзінің педагогикалық шығармалары арқылы жаңашыл-педагог, тәжірибелі ұстаз және ұйымдастырушы болып көрінсе, екінші  қырынан –  философиялық және психологиялық мәселелердің сана мен өмірдің бірлігі, шектілік пен шексіздіктің өзара байланысы, өзіндік сананың дамуы, жеке және қоғамдық сананың   даму төркіні, т.б. мәселелердің мәнін айқындауға тырысты.

Л.Н.Толстойдың барлық педагогикалық шығармаларының  темірқазығы жеке тұлғаның рухани-адамгершілік қабілеттерін дамытуға арналды.  Жеке тұлғаның қалыптасуын  оның адамгершілік қасиетімен және түрлі іс-әрекеттерімен байланыстырды.

Көрнекті педагог өз мақалаларында педагогиканың зерттеу әдістеріне ерекше  мән береді. Соның ішінде  мұғалім тәжірибесін зерттеу, әр мектепті  “мұғалімдер мен оқушылардың шығармашылық еңбек зертханасына” айналдырудың  маңызды екенін көрсетті. 

Ясная Поляна мектебінде сабақ мұғалімнің оқушылармен еркін әңгімелесуі түрінде жүргізілді. Мектепте оқу, жазу, таза жазу, грамматика, дін сабағы, орыс тарихынан әңгімелер, арифметика, жағрафия, жаратылыстанудан алғашқы мәліметтер, сурет және ән  үйретілді.

Бұл мектепте оқу жоспары, оқытудың  бағдарламасы және сабақтың тұрақты кестесі болмады. Әр аптаға жаңа сабақ кестесі белгіленді және оның орындалуы міндетті болмады. Үйге тапсырма берілмеді, оқылған сабақты ертеңіне пысықтау  жүргізілмеді. Күн сайын мектепке міндетті түрде келу талап етілмеді. Осыған қарамастан, балалар сабаққа күн сайын келіп, мектептен  үйге қайтуға ешқашан асықпады. Мектепте жазалау деген атымен болмады.

Ясная Поляна мектебінің жетістіктері (балаларды қызықтыру, олардың белсенділігін арттыру, балаларға қамқорлықпен қарау, мұғалімдер мен оқушылардың өзара түсінісуі, материалды көркем әңгіме  ретінде түсіндіру) болды. Мектеп  жұмысындағы кемшіліктер де (жүйелі білім беруді бағаламау, міндетті оқу жоспары мен бағдарламаның болмауы, сабақ  кестесінің, баланы тәртіпке, жинақты болуға үйрететін күн тәртібінің болмауы) орын алды. 

Л.Н.Толстойдың пайымдауынша, білім беру мен тәрбиелеу, табиғи құбылыс тәрізді обьективті процесс. Толстой оқыту мен тәрбиелеу барысында оқушылардың  шығармашылық  ойлау қабілетін дамыту,  ғылыми білім берудің басты мақсатының бірі болуға тиіс деп санады. 

Л.Н.Толстойдың баланы еркін дамыту идеясы мұғалім мен оқушы арасындағы жаңа типті қарым-қатынас қалыптастыруға негізделді. Ол  оқушының танымдық белсенділігін және шығармашылық қабілетін арттыру мектептің жұмыс жасау стилін анықтайды деп түйіндеді.

Л.Н.Толстойдың  діни-адамгершілік іліміндегі басты адамгершілік қағидаларын, мәселен, Құдайдың рахымдылығы, қайырымдылық, сенім, жан, ар-ұят, махаббат, өмір, игілік  жайлы ой-толғаныстарын  ол “Өмір жолы” атты соңғы  үлкен шығармасында жазды. Онда адам өзіндік санасы және рухани жетілу жолы  арқылы өзінің шығармашылық мүмкіндігін жүзеге  асырады деді. Ойшыл-педагог өмір тәрбиесіне үйрету - адамды тұлға ретінде қалыптастыру, оның санасы мен ар-ұятын үйлестіру болып табылады деп көрсетті.

Л.Н.Толстой адамгершілік тәрбиесі - адамды рухани жағынан жетілдіру, санадан тыс та, саналылық түрде де іске асады дейді. Санадан тыс қалыптасқан адамгершілік қасиеттер баланың өскен ортасында  нелерді қабылдағандағандығын көрсетеді, оның құндылық бағдарын анықтайды. Белгілі жазушы-педагог осыған байланысты отбасы мен қоғамдағы  екіжүзділік моральдің қауіптілігін әшкереледі.

Л.Н.Толстой саналылық тәрбиесі қойылған мақсатқа  табандылықпен жетуді, ерік сапасын шынықтыруды, өзін-өзі жетілдіруді мақсат етеді деп есептеді.

ХIX ғ.соңы мен XX ғ. басындағы Ресейдегі  халыққа білім беру  ісінің дамуы.  Бұл кезеңде Ресей қоғамының алдында мектептегі білімді  қайта  құру мәселелері тұрды.

Либералдық партиялар мен педагогикалық ұйымдар (кадеттер, Мәскеу педагогикалық қоғамы, жалпыресейлік мұғалімдер бірлестігі, т.б.) білімді  қайта құруда ешқандай төңкеріс жасамай, демократиялық тұрғыдан құрудың қажеттігін  қолдады. Осыған орай жоғарыда аталған ұйымдар жаңа бағдарлама  жасап тегін міндетті бастауыш білім беруді, мектепке бөлінетін қаржыны көбейтуді, ағарту саласындағы жергілікті өзін-өзі басқаруды күшейтуді,  ерлер мен әйелдердің тең құқықты білім алуын қамтамасыз етуді ұсынды. 

Мектепті қайта құрудың демократиялық бағдарламалары халыққа білім беру сьездерінде 1908-1913 ж. ж. қаралды.

РСДРП (1902) бағдарламаларында мектепті демократиялық негізде құруды, яғни,  балаларды ана тілінде оқыту, мектепті шіркеуден бөлу, 16 жасқа дейінгілерді міндетті түрде тегін оқыту қажеттігі  көрсетілді. Мектепті қайта құру  патша үкіметін құлатумен  байланыстырылды.

1900 жылдың басында Ағарту министрлігі жалпы оқытуды ұйымдастырудың мемлекеттік  жобасын  жасады. 1904 жылы мектепті қайта құруға мемлекет тарапынан қаржы бөліну қарастырылғанмен, жапонмен соғыс жүргізуге байланысты қаржы бөлінбей қалды.  Кейіннен  төңкеріс  оқиғалары басталып кетті.

1907 жылы II Мемлекеттік дума Ресей империясында жалпы бастауыш оқытудың мемлекеттік жобасын талқылағаннан кейін, 1908 жылы халыққа білім беру ісіне қосымша қаржы бөлінді. Бұл мәселе 1909-1911 ж. ж. III Мемлекеттік думада қайтадан қаралды. Осы құжаттар негізінде Дума  жаңа заң жобасын қабылдап, Ресейдің барлық қалалары мен жергілікті жерлерде міндетті оқу енгізілді.

1911 жылғы заң жобасы бастауыш мектептің оқу  бағдарламаларында этикалық, тұрмыстық, жергілікті халықтың  діни көзқарастарын және жалпы мемлекеттік мүддені ескеру керектігіне бастауыш училищелердің оқу бағдарламаларын кеңейту керектігіне назар аударды.

Ағарту министрлігі   оқу  бағдарламаларының  кішігірім стандарттарын ұсынуға тиіс  болды. Ол  бағдарламалар  уезд  көлемінде жасалуға тиіс, онда жергілікті жердегі тілді оқытуға рұқсат берілуі керек, бір сыныптық училищелерде оқу мерзімі 4 жыл, ал екі сыныптық училищелерде оқу мерзімі 6 жыл болуы керек делінді. Заң жобасында мектепті бақылау жергілікті әкімшілікке жүктелсін делінді. Жобада мұғалімдердің  еңбекақысын көтеру  жағы да көзделді.
1911 жылы бұл заң жобасы шіркеулік-приходтық мектеп өкілдерінің қарсы   тұруына байланысты Мемлекеттік  думадан  өтпей қалды.  

Патшалық Ресейдегі 1916 жылғы жалпы   оқытуға көшірудің соңғы  жобасын ағарту министрі П.Н.Игнатьев Думаның  қарауына ұсынды.  Бұл жобаның бұрынғы жобадан  айтарлықтай айырмашылығы болмады.  Онда бастауыш оқу сатысы  төртжылдық халық мектебі немесе жоғары бастауыш училищенің (гимназия) бірінші-үшінші сыныптары болуы керектігі көрсетілді. Бұл құжатты  талқылау 1917 жылғы  ақпан айындағы төңкеріс оқиғаларына байланысты тоқтап қалды.

XX ғ. басындағы  бастауыш білім беру. 1890-1900 ж. ж. Ресейде  бастауыш білім беру мектептері көптеп ашылды. Олардың құрамында селолық бірсыныптық және екісыныптық халық училищелері, қалалық  училищелер, бірсыныптық және екісыныптық  шіркеулік-приходтық мектептер,  әр түрлі мекемелерге қарайтын мектептер болды.

Осы кезеңде жоғары білім беретін  бастауыш оқу орындары да өріс ала бастады: 5-6 жылдық қалалық училищелер, сонымен бірге  бастауыш мектептер. Бастауыш мектептерді дамытудың түрлі  жолдары белгіленді.

1912 жылдан  бастап жоғары бастауыш училищелер 4 жылдық оқу мерзімімен ашылатын болды. Оларға  оқушылар элементарлық мектептің 3-4 сыныбынан кейін қабылданды. Жоғары бастауыш училищелер қалалар мен   селолық жерлерде де ашылды. 1915 жылы ол мектептерде оқитындардың саны 1,5 мыңға жетті. Дейтұрғанмен де, бастауыш мектептердің басым көпшілігі 3 жылдық оқу мерзімімен оқытты.

 Бастауыш оқыту мектептерінің  санының артуына байланысты, сол мектептерге  мұғалімдер  даярлау мәселесі туындады. Жергілікті училищелер үшін мұғалімдер дайындайтын курстардың  саны  көбейді. Мысалы, 1890-1896 ж. ж. сондай 8 курс ашылса, ал 1897-1902 ж. ж. оның саны 34 жетті. Сонымен қатар мұғалімдер  институттары мен семинариялар  да қарқынды дами  бастады. Мемлекеттік емес жоғары оқу орындары да пайда болды. Мәскеуде  Шелапутинский педагогикалық институты, Петербургте педагогикалық академия, Киев пен Петербургте Жоғары Фребель курстары  ашылды.

Жеке меншік экспериментальды оқу-тәрбие орындары “Еркін бала үйі” (1906-1909), “Сеттельмент” (1907-1908), “Бала еңбегі  және  тынығу” (1909-1918) ашылды.

“Еркін бала үйі” К.Н.Вентцельдің бастамасымен Мәскеуде ашылды. Онда 5-12 жас аралығындағы балалар оқып-тәрбиеленді. Бұл тәрбие орнында балаларды шығармашылық еңбекке баулу, тұлғаны дамыту және жетілдіру   мақсат етілді. “Еркін бала үйіндегі” тәрбие мазмұны отбасылық тәрбиеге жақын   болды. Балалар ағаш шеберлігін меңгеріп, мүсіндеумен және қатты қағаз дайындаумен айналысты, өздерін-өздері күтуге  тәрбиеленді.

“Сеттельмент”  - ағартушы-тәрбие орнын  Мәскеуде А.У.Зеленко мен С.Т.Шацкий ашты. Ондағы бозбалалар мен жеткіншектер кәсіби дайындықтан өтіп, бастауыш  мектепте оқуға  дайындалды. 1909 жылы С.Т.Шацкий оны “Бала еңбегі  және  тынығу” деген жаңа атаумен қайта құрды. Бұл мекемедегі бала еңбегі тәрбие құралы және ұжымды ұйымдастыру  тәсілі  ретінде қарастырылды. Ең бастысы оқыту мен тәрбиелеу ісінде әлеуметтік мәдени ортамен байланыс орнату  көзделді. Мұнда мектеп жасына дейінгі баладан үлкен балаларға дейін тәрбиеленді. Балалардың өмірі өнімді еңбекке қатыстыру  негізінде құрылды.

ХХ ғ. басындағы орта білімнің дамуы.   ХIX ғ.соңы мен XX ғ. басындағы Ресейдегі орта білім жүйесінде орта мектептердің  дені  гимназиялар болды. 1908-1913 жылдары Ағарту  министрлігінің санағы бойынша гимназия, прогимназия  және реалды  училищелер саны және ондағы оқушылар саны  1136 және 382,5 мыңнан 1630 және 526,5 мыңға артты. Сонымен  бірге, 350 жеке меншік орта оқу мекемелері,  сауда-саттық училищелері, кадет корпустары және ер балаларға арналған орта техникалық  училищелер жұмыс жасады.

Ресейде халыққа орта  білім беру ісіне  назар  көбірек аударыла бастағанына қарамастан, олардың саны мен деңгейі алдыңғы қатарлы мемлекеттерден әлдеқайда төмен болды.

1900 жылғы комиссия орта мектепке қатысты  мынадай шараларды: орта мектеп мұғалімдерін дайындайтын университеттерде педагогикалық курстар ашу; мұғалімдердің жағдайын жақсартуға назар аудару; орта оқу орнының типі ретінде гимназия мен реалды  училищелерді қалдыру; мектептерде адамгершілік, ұлттық және дене тәрбиесін күшейту; гимназияда оқытылатын латын мен грек тілінің көлемін қысқарту; реалды училищелердің   маңызын көтеру; гимназиядан реалды училищеге немесе керісінше реалды  училищеден гимназияға ауысуға  мүмкіндік беру шараларын бекітуді ұсынды. Комиссияның  бұл ұсыныстары  жартылай ғана  жүзеге асты.

Орта мектепті дамытуға байланысты  құрылған  комиссия 1901 жылы  өзінің ұсыныстарына біраз жаңалықтар ендірді: классикалық білім беруді  шағындап,  осы заманғы білім беруді күшейту; гимназия мен реалды  училищені қосып, бір мектеп жасау;  латын тілін қалдырып, грек тілін  оқыту міндетті  болмады; орыс тілі мен әдебиеті, математика, физика пәндерінен дайындықты арттыру; оқу бағдарламасына қол еңбегі мен міндетті  экскурсия жүргізу және дене тәрбиесінің көлемін арттыру жөнінде ұсыныс жасады.

1902 жылы  классикалық гимназияны жақтаушылардың қарсылығына  қарамастан,  осы заманғы білім беру ісіне көшуге баса назар аударылды.

Халық ағарту министрі П.Н.Игнатьевтің басшылығымен 1916 жылы орта мектепті қайта құру жоспары жасалды. Онда  бір типті мектеп (гимназияны)  7 жылдық оқуды, екі сатылы етіп (1-3 және 4-7 сыныптар) құру белгіленді.

Бұл жоспарда  төртінші сыныптан  кейінгі оқуды үш тармаққа бөлу: жаңа гуманитарлық-классикалық пәндерді (негізгі пәндер әдебиет пен тіл), гуманитарлық-классикалық (ескі тілдерді тереңдетіп оқыту), реалды пәндерді (екі бөлімнен – жаратылыстану  пәндері мен математиканы оқыту) қарастырылды. 1916 жылы П.Н.Игнатьев  министр қызметінен босатылғаннан кейін оның жоспары  да  жүзеге аспай қалды.

Ресейде орта білім беру жүйесінің бағдарламаларын, оқыту әдістерін қайта құру ХХ ғасырдың басында жеке меншік эсперименталды оқу-тәрбие орындарының ашылуына жол ашты.  Батыстың “жаңа мектептерінің” үлгісінде Царское селосында (1900 жылы жетекшісі Е.С.Левицкая); Новочеркасскіде (1906 жылы, жетекшісі Е.Д. Петров); Мәскеу түбіндегі Галицинде (1910 жылы, жетекшісі О.Я.Яковлев) және т.б. бірнеше оқу орны ашылды.

Ресейдегі ХХ ғасырдың басындағы жоғары білім беру мен кәсіптік-техникалық білім беру.  ХХ ғасырдың  басында 60-қа  жуық жоғары оқу орны болды. Оның 60 пайызы Мәскеу мен Петербургте орналасты. Ондағы студенттер саны 29 мың, ал оның 4 пайызын  әйелдер құрады. Бірінші дүниежүзілік соғыстың басталған кезінде мемлекеттік жоғары оқу орындарындағы студенттер саны үш есе артып, 90 мыңға жетті. Сонымен бірге 6 сауда-саттық оқу орны ұйымдастырылды, олардың 94 пайызы жергілікті жерден қаржыландырылды.

Жоғары мектептерді дамытудың жаңа қадамдары жасалды. Университеттің кейбір факультеттеріне 1916 жылы  әйелдер қабылдана бастады. Саратовта университет ашылды. Тағы да  бірнеше  жоғары оқу орындарын ашу жоспарланды: 10 медициналық факультет, Дондағы Ростов қаласында университет, Екатеринославта жоғары әйелдер курстары ашылды. Осы шаралардың бәрінде жоғары мектептің санын, әсіресе  шет аймақтарда, көбейту көзделген еді. 

1905 жылдың тамыз айында оқу-тәрбие ісін жақсарту мақсатында Уақытша ережелер қабылданған болатын. Бұл құжатқа байланысты профессорларды сайлауы және университеттердің дербестігі қалпына келтірілді де, студенттерді бақылау босаңсыды. Сөйтіп университет жарғысын  жаңарту  жұмысы жасалды.

1908 жылы қоғамда өріс алған толқулар қаупінен 1884 жылғы қабылданған Жарғыға оралу  қажет деп табылды.

Бастауыш және орта білім берумен қатар, қоғамдық  өмірдегі жаңа құбылыс ретінде кәсіптік-техникалық оқыту жүйесі өмірге келді. Ол екі бағытта дамыды: бастауыш мектептерде қол еңбегін дамыту;  шеберлер дайындайтын оқу орындары мен төменгі техникалық училищелерді  ашу қолға алынды. Жалпы білім беретін мектепке қол еңбегін ендіру мәселесі жалпыресейлік  техникалық және кәсіби білім беруге арналған жалпыресейлік үш  сьезде (1889-1890, 1895-1896, 1903-1904 ж. ж.) қаралды.

ХIX ғ. соңы мен XX ғ. басында Ресейде техникалық білім берудің бастауыш шеберханалық  училищелер мен төменгі және орта техникалық училищелер  тәрізді жаңа жүйесі құрылды.

Бірінші дүниежүзілік соғыс қарсаңында, яғни 1913-1914  оқу жылында орта және төменгі кәсіби-техникалық училищелерде 100 мыңнан астам оқушы оқыды. Бірінші дүниежүзілік соғыстың  созылуына  байланысты  мұндай мектептер ұйымдастыру бәсеңдеді.

П.Ф.Каптеревтің педагогикалық тұжырымдамасы мен қызметі. Петр Федорович Каптерев (1849-1922) – көрнекті педагог, белгілі психолог болатын.  Оның педагогикалық қызметін екі кезеңге бөліп қарастыруға болады. Бірінші  кезең оның Петербургтегі қызметіне (1872-1918) сәйкес келеді.

П.Ф.Каптерев мектепке дейінгі педагогика, отбасы тәрбиесі, дидактика,  орыс педагогикасы, педагогикалық  психология мәселелерін зерттеді. Мектепке дейінгі жеке тұлға тәрбиелеудегі қоғамдық мекемелердің  маңызын негіздей отырып, оларды сақтау қажеттігін дәлелдеді. Отбасы мен бала бақшасының өзара қарым-қатынас ұстанымдарын, отбасы тәрбиесінің негіздерін  анықтады. П.Ф. Каптеревтің редакциясымен “Отбасындағы тәрбие мен оқыту энциклопедиясы” (1898-1910 жылдары 59 рет басылып шықты;   оның авторлығымен  аталмыш  еңбектің 10 басылымы)  жарық көрді.

 Көрнекті педагог жалпы білім беру теориясын зерттеп, білім беру  үрдісінің мазмұнын, формаларын және әдістерінің мәнін ашып көрсетті. Педагогиканың тұғыры антропология, дәлірек айтқанда физиология мен психологияны жетік  меңгеру керектігін айтты.

Жалпы білім беретін мектептердің балама болуын, оқу курстар мен оқу  үрдісінің барлық құрылымын саралау, сонымен бірге мектеп оқушыларының “ойлау типіне” байланысты оларды сыныптарға  бөлу қажет деді.

Педагогикалық үдерістің дербестігін, оның мемлекет пен шіркеудің ықпалынан тыс, ерікті болу идеясын ұстанды. Осы орайда мектептің өзін-өзі басқаруы, мектеп қызметкерлерінің ешкімге тәуелді болмауы, яғни мектепті басқару директордың қолында емес, педагогикалық кеңестің қолында болуы,  мұғалімдер одағы мен жиындарының ерікті болуын сақтау, мұғалімдердің материалдық жағдайы мен құқын көтеру мәселелерінің маңызын дәлелдеді. Осы талаптар негізінде педагогикалық үдеріс теориясын жасап, оның жеке тұлға қалыптастырудағы, еркін азамат және қоғам қайраткерін тәрбиелеудегі маңызын анықтады. П.Ф.Каптеревтің тұжырымдамасы бойынша  жалпыадамзаттық идеал “халықтық” құндылықтардан басым болуы тиіс, өйткені әр сословиенің  өзіндік құндылықтары  болатындығына тоқталды.

 П.Ф.Каптеревтің педагогикалық үдерісті теориясы жан-жақты дамытыла келе біртұтас педагогикалық үдерісті  басқару теориясына негіз жасады.

П.Ф.Каптеревтің педагогикаға сіңірген ірі еңбегінің бірі орыс мектептерінің даму кезеңдерін сипаттап, крепостнойлық праводан  (1861) кейінгі Ресейдегі халыққа білім беру тарихын зерттеу болды. Ол орыс мектептерінің жалпы даму кезеңдері мен Ресей мемлекетінің құрылуынан бергі мектеп тарихының дамуын сипаттады. Халыққа білім беру саласындағы мектеп тәрбиесінің теориясы мен тәжірибесінің даму қозғалысын зерттеп талдау жасады.

Патша үкіметінің халыққа білім беру саясатын және сол кезеңдегі мектеп жүйесін демократиялық ұстанымдар тұрғысынан сынады.

П.Ф.Каптеревтің педагогикалық қызметінің екінші кезеңі 1921 жылы Воронеж университетінің  және Халыққа білім беру институтының профессоры болған кезден бастау алады. Ол халыққа білім беру  институты университеттің педагогикалық  кафедрасына айналғанда (1922) оның бірінші деканы болды да,  тұста педагогикалық техникумның меңгерушісі қызметін қатар атқарды.

Оның журналдарда басылған “Педагогикалық ой”, “Мектептің өзін-өзі басқаруы және мектеп  пәндері жайлы”, ”Педагогика және саясат”, ”Педагогикалық білім беру” (1918-1922) атты мақалаларында Ресейдегі  білім беруді жаңарту бағдарламалары ұсынылды. Оларда педагогиканың белсенді іс-әрекет құралы екені көрсетілді. П.Ф.Каптерев мектептің саясатпен табиғи байланысы болғанымен де, мектептің саяси партиялардың ықпалынан аулақ болуы, мұғалім өз жұмысында саясат емес, педагогиканы басшылыққа алуы қажет деді.

Мектептегі өзін-өзі басқару тәртіпке байланысты деген идеясы оның педагогикалық тұжырымдамасына байланысты айтылды. Оның тұжырымдамасындағы жетекші  рөл тәрбиедегі  әмбебап, жалпыадамзаттық құндылықтарға негізделген  еді.

Педагогикалық теорияны дамытудағы  В.И.Вахтерев пен  П.Ф.Лесгафттың  үлесі. Василий Порфирьевич Вахтерев (1853-1924) халыққа білім беру саласына еңбек  сіңірген белгілі педагог және  әдіскер.

В.П.Вахтерев Ч.Дарвиннің эволюциялық теориясына негізделген өзінің педагогикалық тұжырымдамасын  жаңа "эволюциалық педагогика” деп атады.  Бұл  тұжырымдамада даму идеясын басшылыққа алды, оқыту мен тәрбилеу біртіндеп даму қозғалысын сеніммен біріктірсе, онда білім берудің барлық түрі мен формалары қоғамдық  жетістікке ықпал етеді деп атап көрсетті. В.П.Вахтеревтің  пікірі бойынша баланы қалыптастыру оның дамуға деген ішкі ұмтылысы мен сыртқы ортаның әсерінен болады. Педагогтың мақсаты осы екі нәрсені үйлестіріп, баланың дара ерекшілігін зерттеу керек дейді. 

Ол мектептегі білім беру мазмұны, оқыту әдістері мен тәрбиелеудің  басты ұстанымы ғылымилық ұстаным болуы керектігін баса айтты.

Вахтерев педагогика ғылымының  өзіндік ерекшеліктерін, оның зерттеу әдістерін ұсынды. Түрлі оқыту әдістерінің тиімділігін көрсету үшін табиғи эксперимент әдісін жасады.  Ұйымдастыру формалары мен құралдарын, оқыту әдіс-тәсілдерін табиғи жағдайда қолдануды обьективті түрде бағалау қажеттігін айтты. 

В.П.Вахтерев теоретик және әдіскер ретінде бастауыш  мектепте оқыту мәселелерін зерттеп, К.Д.Ушинскийдің педагогикалық идеяларын  жалғастырды.

Дамыта оқыту идеясын ұстанған В.П.Вахтерев халық мектептерінің мазмұнын жаңартудың, белсенді оқыту әдістерін ендірудің, баланың ойлау қабілетін дамытудың маңызын  дәлелдеді. Ол құрастырған “Орыс әліппесінің” (1898)  басылымы 100 рет жарық көрді.

Адамның  физиологиялық дамуына байланысты ғылым жетістіктерін ескере отырып, педагогикалық теорияны жаңарту идеясын  жүзеге асырған Петр Францевич Лесгафт  (1837-1909) болды. 

Оның пікірінше, тәрбиелі адам саналы және ақылды болуы тиіс. Ондай адам өз  іс-қылығына сын көзбен қарап, өткен мен болашақтың тәжірибесін пайдалана алады. Өзінің іс-әрекетінің және бақылаған  құбылыстың себеп-салдарын түсінеді. Ақыл-ойы дамыған адам өзінің қара басының мүддесінен жоғары көтеріліп, қоғамды жетілдіруге қызмет етуі қажет.

П.Ф.Лесгафт биология саласындағы атақты ғалым, педагог, ірі қоғам қайраткері. Ол дене тәрбиесінің даму тарихын және  оның теориясын жазды. Ол дене тәрбиесінің  басты ұстанымдары мен   жағдайларын зерттеді. Өзінің екі томдық “Мектеп жасындағы балалардың дене тәрбиесіне басшылық” (1888-1901) деген еңбегінде дене тәрбиесінің әр түрлі жүйесін терең сынап, осы  жөнінде өз теориясын жасады. Оның пікірі бойынша, дене тәрбиесі оқушының жан-жақты жетілуін қамтамасыз етуге қатысты барлық істердің, жұмыстардың жүйесінен тұрады. Сондықтан да дене тәрбиесі ақыл-ой, адамгершілік және эстетикалық тәрбие түрлерімен тығыз байланысты.

Оның үйретуінше, дене жаттығулары мінез бен ақыл-ой қабілетін дамытатын бірізді, тізбекті болуы қажет. Дене қозғалыстарының жүйесі баланың табиғи дамуына сәйкес  келіп, бұлшық еттердің бүкіл тобын қамтуы керек. Дене жаттығулары дене шынықтыру  мұғалімінің ұқыпты түсіндіруі арқылы жүргізілуге тиіс деді. 

Лесгафт ақыл-ой жұмысының дене шынықтыру жаттығуларымен және ойындармен алмасып отыруын талап етті. Сонымен қатар, ол балаларға ауыр гимнастикалық жаттығуларды орындатудан  сақтандырды, көбіне табиғи қозғалыстарды: жүгіру, жүру, секіру, ойын, т.б. ұсынды.

Лесгафт адам дамуын 5  кезеңге:

- қимыл-қозғалысы реттелмеген  (жас нәрестеге тән);

- рефлексті-тәжірибелі (сөйлегенге дейінгі);

- шынайы еліктеу - ( мектепке дейінгі кезең);

- идеялы еліктеу (20 жасқа дейін);

- сындарлы-шығармашылық (ересек өмір кезеңі) кезеңдерге бөледі. 

Лесгафт әр кезеңнің өзіне тән тәрбие түрі болады,  алдыңғы үш тәрбие кезеңінде төменгі факторларға: тазалық сақтау; тәрбиешінің оқушылар алдындағы сөзі мен ісінің бірлігі; тәрбиеленушіге ешқандай  қысым көрсетпей, баланың жеке басын құрметтеу факторларына айрықша назар аудару қажет деп есептейді.

Өзін-өзі тексеруге арналған сұрақ-тапсырмалар:

1. Александр I -нің  мектепті өзгерту саясаты қандай болды?

2. XIX ғасырдың бірінші   жартысындағы Ресейдегі мектептердің типтерін, атап, сипаттама беріңіз. 

3. Лицейлердің ерекшелігі неде және онда қандай білім көлемі берілді?

4. 1832-1842 ж. ж. Ресейдегі білім  деңгейінде қандай жетістіктер   орын алды?

5. XIX ғасырдың 60-шы жылдарында  Ресейде қандай қоғамдық педагогикалық ағымдар болды және оның өкілдерін атаңыз.

6. Гимназия мен прогимназия жарғысының білім мазмұнына қандай  ықпалы болды?
Реферат тақырыптары:

1. В.Я.Стоюниннің педагогикалық идеяларындағы ұстанған бағыты.

2. К.Д.Ушинскийдің негізгі еңбектерінің мәнін ашып көрсет.
3. Л.Н.Толстойдың педагогикалық тұжырымдамасын-дағы бастауыш білім мәселелері.

4. XX ғ. басындағы  бастауыш  және орта білім беру ерекшеліктері.

5. П.Ф.Каптеревтің педагогикалық тұжырымдамасының  бүгінгі педагогикамен сабақтастығы.

13 . 1917-1941 ж.  ж. аралығында Кеңес одағы елдеріндегі мектеп  пен  педагогиканың дамуы

1917 ж. Қазан төңкерісінен кейінгі кезеңдегі мектепті қайта құру.  Кеңес үкіметі құрылған соң Оқу-ағарту саласы бойынша мемлекеттік комиссия (1917) ұйымдастырылды. Ол бұрын қалыптасқан мектеп жүйесін  таратып, Кеңес үкіметінің мүддесіне қызмет ететін жаңа мектеп жүйесін құруды көздеді.

1917-1918 жылдары Кеңес үкіметі қабылдаған  30-ға тарта мемлекеттік декреттер  негізінде кеңес мектебін құру үстанымдары  қайта қаралды:

· Қазан  төңкерісіне дейінгі барлық оқу-тәрбие  мекемелерінің типтері таратылып, мектеп жүйесі өзгертілді;

· мектеп шіркеуден бөлініп, діни мектептер таратылып, мектепте дінді оқытуға тыйым салынды;

· барлық азаматтардың шыққан әлеуметтік ортасына, дініне, ұлтына және т.б. қарамастан, білім алу құқы жарияланды;

· Ресей құрамындағы барлық халықтарға  өз ана тілінде оқуға  мүмкіндік берілді;

· ұл балалар мен  қыздарды  бірге оқыту  қолға алынды;

· тұңғыш рет мектепке дейінгі  балалар мекемесі ашылатын болды;

· мектеп ісін басқару мемлекет қарамағына алынды.  

Халыққа білім беру қайраткерлері  және I Жалпыресейлік  халық ағарту сьезі (1918). Мектеп ісін басқаруды Кеңес үкіметі большевиктік партияның көрнекті  қайраткерлері А.В.Луначарский мен Н.К.Крупскаяға жүктеді. 

1918 жылы оқу-ағарту жөніндегі мемлекеттік  комиссияда А.В.Луначарскийдің және Н.К.Крупскаяның басқаруымен “Бірыңғай еңбек мектебі туралы ереже” және “Бірыңғай еңбек мектебінің негізгі ұстанымдары” атты құжатты даярлау  жұмысы жүргізіліп,  16 қазанда  аталған құжаттар жарияланды. Осы құжаттың екіншісі “Бірыңғай еңбек мектебі туралы декларация” деген атпен халыққа тарады. “Декларация” мектептің саясатпен байланысты болуын кеңес педагогикасының ең негізгі ұстанымы ретінде атап өтті.

Анатолий Васильевич Луначарский (1875-1933), Халық ағарту комитетін 1929 жылға дейін басқарып, коммунистік тәрбие беру идеясын насихаттап, мектепті қайта құру мәселелерімен белсене айланысты. Оның негізгі ұстанған идеясы  жас ұрпаққа қоғам  мүддесіне сай  білім беру және тәрбиелеу болды. 

Халық ағарту комиссариатының   белгілі қайраткерлерінің бірі -  Надежда Константиновна Крупская (1869-1939).  Оның  негізгі идеясы жас ұрпаққа коммунистік тәрбие беру болды. Н.К.Крупская еңбек тәрбиесіне  жалпы және политехникалық білім беруге, мектепке дейінгі және мектептен тыс тәрбиеге, оқыту мен тәрбие мазмұнына арналған көптеген педагогикалық еңбектер жазды.

Ол еңбек тәрбиесін политехникалық білім берумен ұштастыру қажет деп санады, политехникалық білімнің жалпы білім негізінде берілуін талап етті. Политехникалық білім беруге  Н.К.Крупская тірі табиғатты, материалдардың технологиясын, өндіріс құралдарын, олардың тетігін, энергетиканы білу, сонымен қатар экономикалық қатынастардың жағрафиялық негізін білу жатады деп санады. Политехнизм жеке пән емес, - деді ол, - барлық пәндерді оқытуда сол пәндердің (физиканың, химияның, жаратылыстың, қоғам танудың) материалдарын іріктеп алу арқылы берілетін білім: ол пәндер бірімен-бірі байланысты тәжірибемен ұштастырыла оқытылуға тиіс, әсіресе оқыту еңбекпен байланыстырылуы керек деп есептеді.

1918 жылы I Жалпыресейлік халық оқу-ағарту съезінде жаңа мектептің бағытын  айқындайтын құжаттардың  “Бірыңғай еңбек мектебінің ережесі” және “Бірыңғай еңбек мектебінің негізгі ұстанымдары” деп аталған құжаттардың жобалары қабылданды. Осы құжаттардың негізінде мектепті қайта құру ұстанымдары мен оқудың жаңа мазмұны қарастырылды, оларда:

· жергілікті басқару органдарынан мектеп ісін тікелей қолға алу талап 
етілді;

· мектепте  өзін-өзі басқаратын орган (мектеп кеңестерін) құру, оның   құрамына педагогтар,  оқушылар, ата-аналардың өкілдерін қамту  көзделді;

· жергілікті жердің жағдайын ескеретін, үлгі ретінде (міндетті емес) оқу бағдарламалары енгізілді;

· ғылым негіздерінен оқулықтар дайындалды, қолданыста бар оқулықтарды пайдалануды ұсынды;

Алайда бұл құжаттарда балалардың білімін күнделікті тексеріп отыру, үйде орындауға тапсырма беру, емтихан тапсыру міндеттелмеді.

Жаңа мектепті құрудың алғашқы жылдарында мұғалімдер мен оқушылардың  тәжірибелік ізденістеріне шектеу қойылған жоқ. Оқу ісін ұйымдастыруға мұғалім мен оқушылар тең құқықпен белсенді түрде  өздері  қатысуы тиіс болды. Мектептегі оқытудың негізіне еңбек тәрбиесі алынды. Мектептегі еңбек тәрбиесі ең бірінші маңызы зор мәселе ретінде қаралумен бірге, оқушылардың дене  және  эстетикалық тәрбиесіне де ерекше  назар аударылды, политехникалық білім беру мәселесін қолға алу керектігі  атап көрсетілді.

Балалармен гуманистік, яғни ізгілік қатынас құру мақсатында мұғалім мен оқушы арасындағы сыйластық қарым-қатынас үлгісін орнатуға  көңіл бөлінді.

Бірыңғай еңбек мектебін   бір нұсқадағы ғана мектеп деп түсінбей, олар ұстанатын жалпы идеялар бірлігін талап етумен бірге, жергілікті аймақтың жалпы және айырықша ерекшеліктерін ескеру қажеттігі айтылды.

1920 жылы Оқу-ағарту халық комиссариаты кеңес мектебінің оқу жоспарын жариялады. Бұл оқу жоспарының ерекшелігі әр түрлі оқу пәндерін  оқытуға назар аударылды. Орыс тілі мен әдебиеті, математика пәндерін оқытуға сағат көбірек бөлінді.  Сонымен бірге, алғашқы оқу жоспарының басты кемшілігі - оның орындалуы міндетті болмады, ол тек үлгі ретінде ғана  ұсынылды. 

Орыстан  өзге халықтардың балалары үшін ұлттық мектептер құрыла бастады.

Кеңес үкіметінің алғашқы жылдарында оқыту мен тәрбие  беру мекемелерінің төмендегідей жаңа типтері ұйымдастырылды.

 Сауатсыздықты жою мектептері. 1919 жылы 26 желтоқсанда сауатсыздықты жою туралы декрет жарияланды. Онда 50 жасқа дейінгі азаматтар орыс  және  ана тілінде сауатын ашуға міндетті болды. 1920 жылы Н.К.Крупскаяның басшылығымен сауатсыздықты жою мақсатында Жалпыресейлік төтенше  комиссия құрылды. Одақтас республикаларда да сауатсыздықты жою пункттері мен шала сауаттыларға арналған мектептер ашылды. Мысалы, қазақтың ұшы-қиырсыз кең даласын “Қызыл керуендер” мен “Көшпелі қызыл отаулар” шарлай бастады. Олардың қызметкерлері сауатсыздар мен шала сауаттылардың есебін жүргізді. Ескере кететін жәйт – латын алфавитіне көшуге байланысты араб жазуын білетін сауатты адамдар жалпы есепке алынбады.

Панасыз балаларға арналған балалар үйі. Қазан  төңкерісінен кейінгі жылдары панасыз балалар саны тым көп  еді. Жүздеген мың балаларды аштан өлуден және моралдық азғындаудан құтқару керек болды. Осы мақсатпен одақтық республикаларда балалар үйлері құрылды. Мысалы, тек Қазақ республикасында 1921 жылдың басында 5 мыңнан аса балалар үйінде 260 мың панасыз балалар тәрбиеленсе, 1922 жылы балалар  үйлерінің саны 7815-ке, ал оларды тәрбиеленетін балалар саны 415 мыңға жетті. 

Балалар бақшалары мен яслилері. Әйелдердің шаруашылық, саяси, мәдени өміріне белсенді араласуына мүмкіндік жасау үшін мемлекет тарапынан балалар бақшалары мен яслилері және ойын алаңдары ұйымдастырылды.
Жұмысшы факультеттері  1919 жылдан бастап жұмысшы мен шаруалардың  мектеп жасынан есейіп кеткен балалары үшін   құрылды.  Бұл оқу орындары 4 жыл мерзімде жастардың жоғары оқу орындарына түсуіне қажетті орта білім берді.
Бұрынғы жоғары оқу орындары мемлекет қарауына алынып, онда  қыздарды  тегін оқыту көзделді. Жоғары оқу орындарының саны да тез дами бастады.

Ресей  федерациясының Халық комиссарлар  кеңесі 1928 жылдың қыркүйегінде Қазақстанда тұңғыш жоғары оқу орнын ұйымдастыру жөнінде қаулы қабылдады. Осы қаулыға сәйкес 1928  жылы  Алматыда – республикада мұғалімдерге педагогикалық жоғары білім беретін тұңғыш жоғары оқу орны – Қазақ педагогика институты құрылды. Алғашында Қазақ педагогика институтында кішігірім үш бөлім ашылды. 1928 -1929 оқу жылында осы бөлімдерде 124 студент оқыды, 9 оқытушы (алтауы қазақ), оның ішінде үш профессор болды, белгілі тарихшы, профессор, институттың бірінші  ректоры - С.Д.Асфендияров, көрнекті ғалым-тілші – Қ.Жұбанов, әдебиетші профессор – Н.Н.Фатов, тағы  бір  доцент қызмет етті.

1931 жылы желтоқсанда институт орта мектептерге өзінің алғашқы 59 түлегін ұшырды. 1932 жылға дейін бұл институт педагог мамандар даярлайтын, қазақтың ұлттық зиялыларын қалыптастыратын бірден-бір орталық болды.

1935 жылы институтқа қазақ әдебиетінің  классигі Абай Құнанбаевтың есімі берілді. Институтта осы кезде көптеген көрнекті ғалымдар істеді. Олар: қазақ  әдебиетінің негізін салушы С.Сейфуллин, академик жазушы –М..Әуезов, профессор Ш.Әлжанов, көрнекті ғалым-тілші – С.Аманжолов, академиктер С.Мұқанов, Т.Тәжібаев, С.Кеңесбаев, О.Жәутіков, т.б.

Жалпыға бірдей бастауыш және жетіжылдық оқуды енгізу (1930). 1930 жылдың 14 тамызында Орталық Атқару  комитеті мен Халық комиссарлар  кеңесі  жаппай бастауыш білім беруді жүзеге асыру  туралы қаулы қабылдады. Онда: одақтың барлық жерінде балаларға жаппай бастауыш білім беруді жүзеге асыру талап етілді, 8-9 жасар ер және қыз балалар мектепте білім алуы міндетті  деп белгіленді.

1930-1931 жылдан бастап бастауыш мектепте оқу,  төрт сынып көлемінде білім алу міндетті болып белгіленді. Осы оқу жылынан бастап 11-15 жас  арасындағы балаларды жаппай оқыту белгіленді.

1930/31 оқу жылынан бастап өнеркәсіпті қалаларда, аудандарда, жұмысшы бекеттерінде жетіжылдық мектеп көлемінде білім беру жүйесі енгізілді. 1930 -1935 жылдары ұлттық республикаларда жалпыға бірдей бастауыш және жетіжылдық білім беру  күшті қарқынмен жүргізілді.

Осы кезеңдегі мектеп жұмысы жайындағы қаулыларда мектептің оқу жұмысында орын алып келген кемшіліктер мен бұрмалаушылықтар (лабораториялық-бригадалық әдіс, сынып-сабақ жүйесін жете бағаламау, т.б.) ерекше аталып көрсетілді.

Отызыншы жылдардың басында “Жалпыға бірдей бастауыш білім беру” туралы Заң (1930, тамыз) қабылданып, “Бастауыш және орта мектеп” (1931, қыркүйек), “Бастауыш және орта мектептегі оқу бағдарламалары мен режимі” (1932, тамыз) тарихи қаулылардың қабылдануы Қазақстандағы ағарту  жүйесінің дамуына тікелей әсер етті. Қазақ АССР Халық ағарту комиссары С.Меңдешев 1932 жылы мектептерде пәндік оқу жүйесіне көшу басталғанын, осы мақсатта жаңа оқу бағдарламаларының жасалып, талқылауға жіберілгенін  хабарлады. Осы жылы болып өткен Халық ағарту қызметкерлерінің өлкелік конференциясында қазақ мектептеріне арналған оқулықтарды талдауға  айырықша көңіл бөлінді.

Сол кездегі бірқатар мемлекеттік құжаттарда, халық ағарту саласының қызметкерлері мен ғалым-педагогтардың сөздерінде білім беру, тәрбиелеу үрдісін жетілдіре түсу үшін арнайы ғылыми-әдістемелік орталықтың қажеттігі айтылды. Сонымен, 1932 жылы Алматыда Ғылыми-педагогикалық кабинет құрылды.

1933 жылдың қаңтарында Республикалық Халық ағарту комиссариатының қарамағындағы Ғылыми-педагогикалық кабинеттің негізінде Педагогикалық ғылыми-зерттеу институты құрылды. Алғашқыда оның құрамында небары үш сектор және әдебиет оқулықтарының кабинеттері болды. Институттың басты міндеті – институт айналысатын мәселелерді анықтау, өзін мамандармен қамтамасыз ету, ғалымдарды, әдіскерлерді оқу бағдарламалары мен төл  оқулықтар жасауға жұмылдыру болды. Бұл жұмыстардың басында институттың тұңғыш директоры – Ш.Әлжанов, ғылыми қызметкерлері С.Балаубаев, Қ.Жұбанов, Ә.Сытдықов, С.Логинов сияқты белгілі ғалым–педагогтар тұрды.

Оқытудың негізгі формасы – сабақ, ол белгілі кестемен, тұрақты құрамы бар сыныппен жүргізілуі керектігі айтылды. Оқытушының жаңа сабақты жүйелі түсіндіруі, оқушылардың оқулық және кітаппен өздігінен жұмыс істеуі, оқушылардың жазу мен сызу жұмыстары, лабораториялық жұмыстар, тәжірибе көрсету және экскурсия жүргізу талап етілді.

Мектептегі тәрбие жұмысын жақсарту - пионер ұйымының ең негізгі міндеті, ол оқушыларды оқуға, еңбекке және қоғам жұмысына коммунистік рухта тәрбиелеуі қажет деп саналды.

Әр сыныпта тәрбие жұмысын басқару үшін жетекші белгіленді. Олар 1934 жылдан бастап сынып жетекшілері деп аталынды. Жүзеге асырылған осындай шаралар кеңес мектебіндегі жалпы білім беру сапасын айтарлықтай көтеруге мүмкіндік берді.

Мектеп және мектептен тыс тәрбие мекемелері (пионер сарайлары, балалар клубтары, т.б.) көркемөнерге, эстетикалық тәрбиеге едәуір көңіл бөлді. Республика астанасында және кейбір облыстық қалаларда балаларды көркемөнерге тәрбиелеу үйлері  құрылды. 1934 жылдан бастап көркемөнер олимпиадалары өткізіле бастады.

Партия мен Халық комиссарлар кеңесінің 1934 жылғы қаулысында мектептің бірыңғай жүйесі: төртжылдық бастауыш мектеп (1-IV), жетіжылдық орталау мектеп (I-VII сынып) және онжылдық мектеп (I-X сынып) белгіленді.

1935 жылы “Бастауыш, орталау және орта мектептің ішкі тәртібі және оларда оқу жұмысын ұйымдастыру туралы” қаулы қабылданды. Бұл қаулы бойынша оқу жылының басы 1 қыркүйек болып белгіленді, оқу жылы төрт тоқсанға бөлініп, оқу жылының аяқталу мерзімі анықталды. Осы қаулыда оқушылар білімінің сапасының төмендігі, үй тапсырмаларының шамадан тыс берілуі, жаңа материалдардың сыныпта пысықталмауы, т.б. мектеп жұмысында орын алған кемшіліктер көрсетілді.

Ұлттық республикаларда мектеп оқушыларының саны жылдан жылға  артты. Оларға ана тілінде мектеп ашу үшін оқулықтар даярлау қажет болды. Одақ халықтарының тілінде әліппе және басқа оқулықтар баспадан шығарылды. 1928 жылы Одақта 70 тілде, ал 1934 жылы 104 тілде кітаптар баспадан шығарылды. Ұлт мектептерінде оқитын балалар үшін латын алфавиті орыс алфавитімен ауыстырылды. Біріншіден, бұл оқушылардың орыс тілін меңгеруін жеңілдетсе, екіншіден кеңес үкіметінің басты саясаты, барлық халықтарды бір тілде сөйлетіп басқаруды көздеді, осының салдарынан біртіндеп ұлт мектептерінің қоғамдық өмірдегі маңызы әлсіреді.

Қазақстанда 1940 жылы латын алфавитынан  кириллица алфавитына көшу туралы Қазақстан Жоғары кеңесi қаулы қабылдады. Осыған орай 1941 жылы қазақ мектептерi төл және  орыс тiлiнен тәржiмаланған оқу құралдарымен қамтамасыз етiлдi.

Сонымен, 30 жылдардағы мектепті  қайта құрудың жетістіктері мынадай:

· білім беру жүйесінің құрылымы (бастауыш мектептен  жоғары мектепке дейін) пайда болды;

· реттелген пәндер жүйесі, оқу жоспары қалыптасты;

· сабақ беру  тәртібі бекітілді;

· міндетті бағдарламалар мен оқулықтар енгізілді. 

Осы жылдары енгізілген оқу жүйесінің өзіндік кемшіліктері де болды.  Мәселен, білім нәтижесі есепке алынбады, оқыту мазмұны мен оны ұйымдастыру әдістері бір сарынды болды, саралап оқытуға мән берілмеді.

 Сонымен, жалпы жетіжылдық білімді ұйымдастыру халықтың білім деңгейін  көтеруге себеп болды. Дегенмен, сол кезеңдегі сауатсыздықты жою әлі де  үкімет алдындағы басты  мәселелердің бірі болды.
1939 жылы Одақтың он жастан асқан әрбір бесінші азаматы оқу мен жазуды меңгермеген еді.
Кеңес одағы елдеріндегі педагогиканың дамуы және қалыптасуы.  20-шы жылдары мектепті қайта құруға байланысты теоретиктер - педагогтар арасында  өткір пікірталас жүрді. Ол үкімет пен мектеп арақатынасы қандай болуы керек деген мәселелер төңірегінде өрбіді. Марксист-педагогтар Н.К.Крупская, А.В.Луначарский, М.Н.Покровский, А.П.Пинкеевич, В.М.Познер және т.б. мектепті  халықтарды рухани тұрғыдан  азат ету құралы деп  қарауды ұсынды, мемлекеттің партия саясатымен тығыз байланыста  болуын  насихаттады.

П.Ф.Каптерев, В.И.Чернолуский, П.П.Блонский бастаған педагогтар мектептің үкіметтен бөлінуін,  «партиядан және саясаттан тысқары”  мектеп болуын талап етті. Осы талапқа байланысты оқытуды өмірмен байланыстыру керек деген мәселе туындады. Оқу-ағарту халық комиссаритатының өкілдері де мектепті өмірмен ұштастыру керектігін қолдады.

Білім беру мекемелерін ұйымдастыру мәселесі де кеңінен пікірталасқа түсті.  Мысалы, Украина мен Ресейде педагогтардың бірқатары -  балалар үйі дәстүрлі мектептердің  орнына «мектеп-коммуна” ашып, онда  «балалардың шынайы патшалығын орнату” идеясын ұсынды.

20-шы жылдары политехникалық мектепті ұйымдастыруға байланысты мәселелер де  пікірталасқа түсті. Оқу-ағарту Халық комиссариаты кәсіби білім беру бөлімінің  жетекшілері кәсіби мектеп құруды ұсынды. Оларға мектепте оқушыларға  политехникалық білім беру идеясын ұстанған педагогтар қарсы болды.

 Бұл кезеңде Мемлекеттік оқу кеңесінің  (ГУС) бағдарламалары, мектептегі оқыту әдістері және оқушыларға  теория мен  тәжірибені меңгерту мәселелері  қызу талқыланды.

 20-шы жылдары оқу-тәрбие мәселесіне педология ене бастады. Педология – баланың тағдыры биологиялық (тұқымқуалаушылық) және әлеуметтік (өзгермейтін орта)  ықпал арқылы анықталады деген  тұжырымды  ұстанды. Педология оқулықтары басылып, оның мамандары жоғары оқу орындарында даярланды.

 Балаларды зерттеудің негізгі  құралы тест болды,  тест  арқылы балалардың «ақыл-ой дамуының толықтығы”, «ақыл-ой дарындылық коэффиценті” анықталды. Мұның  басты кемшілігі баланың  ерекшелігін зерттеу туралы жасалатын  қорытындыда баланың дамуына  ықпал ететін тәрбие, білім, оның  өзіне тән белсенділігі ескерілмей, біржақты баға берілді.

Осындай зерттеу әдістерінің кемшілігінен, яғни тек тест тапсырмалары арқылы зерттелген, ақыл-ой қабілеттері дұрыс балалардың көпшілігін ақыл-ой дамуы жағынан төмен, оларды арнайы мектептерде оқыту  қажет деген  ақылға сыймайтын  тұжырым белең алды.  Сондықтан партияның 1936 жылы 4 шілдеде «Оқу-ағарту халық комиссариаты жүйесіндегі педологиялық бұрмалаушылықтар туралы” қаулысында педологияның және педологтардың залалдығы қатты сынға алынды, олардың қорытындылары ғылыми негізде  жасалмағаны атап айтылды, сөйтіп, педологиялық ғылымның дамуына тосқауыл қойылды. 

Сонымен, 20-шы жылдары жаңа мектепті құру ізденістері - жан-жақты дамыған, әлеуметтік тұрғыдан белсенді тұлға тәрбиелеу мәселесіне бағытталды. Мектептің басты  ұстанған бағыты  оқу-тәрбие ісін өмірмен тығыз байланыстыру, мұғалімдер мен оқушылардың белсенділігін және шығармашылығын  арттыру болды. Жіберілген олқылықтардың бірі - бұрыннан ғасырлар бойы қалыптасқан білім беру жүйесіндегі тәжірибе ескінің сарқыншағы делініп түгелдей жоққа шығару еді, ал  оның орнына шетел педагогикасындағы ой-пікірлерге көбірек  көңіл бөлінді. Жаңа мектепті қалыптастыру мәселесі өте күрделі болды,  кереғар пікірталастар,  біріне–бірі қайшы нұсқаулар  теориялық ізденістердің дамуына кедергі жасады .

 Мұғалімдер мен тәрбиешілердің жаңа оқу бағдарламаларымен жұмыс жасауына олардың кәсіби даярлықтарының төмендігі және басшылыққа алынатын құжаттардың шалалығы қиындық келтірді.

Бұл кезеңдегі жаңа мектептің бұрынғы мектептерде орын алмаған жетістіктері де болды. Олар - оқушылардың өзіндік іс-әрекетін, белсенділігі мен шығармашылық қабілетін дамыту жағынан көрініс тапты. 

П.П.Блонскийдің педагогикалық идеялары. П.П.Блонский (1884-1941) – 200-ге  тарта  педагогикалық, психологиялық және  философиялық еңбектердің авторы.

П.П.Блонский өзінің педагогикалық  көзқарастарын «Халық мектебінің мақсаттары мен міндеттері” (1916) атты еңбегінде ұсынды. Кеңестік мектептерде оның сол  көзқарастары мейілінше дамытылды. Оның еңбегіндегі елеулі  жаңалықтар:

· оқыту мен тәрбие беру ісін  баланың  жас ерекшелігіне лайықтап 
ұйымдастыру;

·  баланың жеке басын құрметтеу, баланың  талабы мен ынтасын ескеру;

· ақыл-ой, адамгершілік, эстетикалық және  еңбек тәрбиесін жан-жақты жүргізу; 

· еңбек тәрбиесі мен политехникалық білім беру.

Қазан төңкерісінен кейінгі кезеңдегі П.П.Блонский еңбектері негізінен педагогика ғылымының политехникалық білім беру негіздерін анықтауға арналды.

Оның «Еңбек мектебі және т.б. еңбектерінде оқыту мен тәрбиелеудің көкейтесті ұстанымдары сақталды, ол:

· еңбекке оқытудың  жалпы білім берумен  тығыз байланысын  қамтамасыз ету;

· жалпы және политехникалық білім беруді  ғылым  табыстарымен байланыстырып жүргізу;

· білім беруді баланың жас және жеке бас ерекшеліктеріне лайық  ұйымдастыру. 

П.П.Блонскийдің мектепке дейінгі педагогика, адамгершілік және жыныстық тәрбие мәселелеріне арналған еңбектерінің де маңызы  зор  болды. 

Ол мектептегі педагогикалық үдерісті баланың жас және жеке бас ерекшеліктеріне байланысты ұйымдастырудың маңызына ерекше мән берді. 

П.П.Блонский өз еңбектерінде екі мәселеге ерекше назар аударды:

- бала психикасын дамытуды, психиканы эволюция нәтижесі деп қарастыруды ұсынды; 

- баланы зерттегенде оған біртұтас көзқарас тұрғысынан (оның  тәндік және  психикалық қасиеттерін өзара байланыс пен өзара әрекеттестікте) қарауды ұстанды. 

Оның еңбектері педология арнасында зерттелді. Ол 1934, 1936 жылдары шыққан педология оқулықтарында  балалардың жас ерекшеліктерін  түрлі кезеңдерге бөліп, оның оқу-тәрбиемен байланысын атап көрсетті.

«Ғылыми психология очерктері” (1921), «Психологиялық очерктер” (1927) атты еңбектерінде психикалық тіршіліктің қалыптасуы мен дамуы  және психикалық қызметтің деңгейлері туралы өзіндік пікір ұсынды: ұйқыдан (қарапайым психикалық күй) жоғары зияттық істерді атқаруға дейінгі  психикалық қызметтің  ережелеріне сипаттама жасады. Сонымен  қатар, жас кезеңдеріне қарай, ойлау қызметін  эксперимент  барысында  тексеруге ұмтылды.

 Ес-жады теориясын, оның түрлі кезеңдерін зерттеді. Адам  іс-қылықтарының негізі  эмоцияға байланысты деп есептеді. Сонымен қатар, түрлі психикалық құбылыстар мен үдерістердің өзара әрекеттестігіне баса  назар аударды.

С.Т.Шацкий (1878-1934) -  еркін тәрбие беру тұжырымдамасының негізін қалаушылардың бірі. С.Т.Шацкий өз еңбектерінде адам өміріндегі балалық шақтың маңызын, оның ерекшеліктерін, заңдылықтарын, әр жас кезеңінің оқу-тәрбиедегі мәнін -  балалық шақтың құнды ұстанымдарын  анықтауға арнады. Бұл принцип бойынша оқу-тәрбие жұмысын ұйымдастыруда баланың дүниені сезінуін, оның ішкі жан дүниесін ескеру керектігі баса айтылды.
Оқу-тәрбие жұмысы баланың даму заңдылықтарына сәйкес,  айналадағы ортамен байланысты ұйымдастырылуы тиіс. Бұл баланың табиғи дамуын ескеру принципіне және оның ішкі сезімінің дүниесіне сәйкес келеді.

 Ол баланы- оның табиғи дамуына лайықты шығармашылық қызметке: танымдық, көркем-шығармашылық, ойын, еңбек, қарым-қатынас құруға өз еркімен  араластыру қажет деп есептеді. 

Еркін тәрбие беру тұжырымдамасын ұстанған  педагог, баланы биологиялық және әлеуметтік тіршілік иесі  санағандықтан білім және тәрбие беру үдерістерінде оның биологиялық жағын ескеру, баланың тиімді дамуын қамтамасыз ететініне  назар аударды:

- ортаның қоятын талабы заңды, сондықтан оқу-тәрбие үдерісінде ортаның ықпалын ескеру шарт;

- оқу-тәрбие үдерісі тұлғаны жан-жақты дамытуға бағыт беріп, оларды әлеуметтік өмірдің тар аясына салмауы тиіс.

 С.Т.Шацкий  мектеп ортаны өзгертуге қатысуы қажет деп санайды. Тұлғаның шығармашылық дамуына ортаның теріс ықпалы байқалатын болса, онда оқу-тәрбие үдерісін арнайы ұйымдастырылған ортада жүргізу қажеттігін ұсынды.

Еркіндік ұстанымына құрылған оқу-тәрбие үдерісі мемлекеттік мектептерден  өзгеше болуы тиіс, мектепішілік жұмыста білімді бағалаудан, емтиханнан бас тарту, қайырымдылыққа негізделген орта құру, баланың күш-қуаты мен мүмкіндігіне сенім арту, оқыту  талаптарының табиғи болуы, балаларға ешқандай тәндік жаза мен моральдық  қысым көрсетілмеуі, оқушылардың оқу әдістері мен мұғалімдерді таңдауына ерік берілуі керек деп есептеді.

Оқуды еркіндік ұстанымына негіздеуді ұстанған педагог мектепті үкімет бақылауынан босату керек деді.

Еркін тәрбие тұжырымдамасы бала тәрбиесіндегі әлеуметтік ортаның ықпалы күшті деп ескертеді. Баланың ерік сапасын қалыптасыруда ақыл-ой, адамгершілік, дене дамуын қамтамасыз ететін өнімді еңбектің маңызын ерекше атап көрсетеді.

С.Т.Шацкийдің педагогикалық еңбектерінде баланы еңбекке тәрбиелеудің теориялық және тәжірибелік қыры жан-жақты ашылып көрсетіледі. Ол баланың жас кезіндегі еңбегін өнермен және ойынмен тығыз байланысты дамыту қажеттігі туралы құнды пікірлер ұсынады.

А.С.Макаренконың педагогика теориясындағы негізгі жүйесі. А.С.Макаренко (1888-1939) ең алғашында педагогика ғылымына тәжірибелі педагог ретінде  келді. Ол 1917-1918 ж. ж. мектеп ісін меңгеруші, 1920 жылы Полтава түбіндегі балалар колониясын (кейіннен М.Горький атындағы  колония) басқарды. 1925-1935 ж. ж. Харьковтегі Дзержинский атындағы колонияда қызмет атқарды. Осы кезеңдерде оның ұстаздық тәжірибесінен туындаған «Ұстаздық дастан”, «Мұнара  үстіндегі тулар”, «Ата-аналарға  арналған кітап” атты еңбектері жарық көрді.

А.С.Макаренко тәрбие үдерісі ең алғашында педагогикалық жобалаудан басталуы керектігін айтты. Ол жеке тұлғаның сапалық қасиеттерін қалыптастыруды екіге бөліп қарастырды. Бірінші, барлық тұлғаларға ортақ сапалар  және екінші, оқушының жеке даралық сапасын қалыптастыру үшін оның қабілеттері мен бейімділіктерін ескеру керектігін көрсетті. 
А.С.Макаренко тәрбиенің басты мақсаты - белсенді, өмірлік ұстанымдарды жүзеге асыру деп санады. Оқушыдан  өзге  адамдар мен қоғам алдындағы жауапкершілігін, өз абыройын сақтай білуін, жолдастарының пікірімен санасуды, өз пікірін дәлелдей білуін, өмірдің қойған талаптарына сай сыпайы, қатал, қарапайым болуын талап етті. Сонымен бірге, оқушы белсенді ұйымдастырушылық қасиетке ие болып,  қойған мақсатына жетуі, өзін ортада ұстай білуі  және өзгелерге ықпал ете білу қасиеттерін меңгеруі тиіс. Оқушының көңіл-күйі көтеріңкі, сергек, күреске әзір тұратын, сүйе білетін және бақытты болуға ұмтылуы керек деп түйіндеді.

А.С.Макаренко теориясының өзегі коллектив (ұжым)  туралы  ілім болды. Ол педагогикаға ”коллектив”  деген терминді ендірді, коллективтік тәрбиені ұйымдастыру теориясының негізін қалады. Мектеп коллективінің маңызын барынша жоғары бағалап, коллективтің даму кезеңдерін үшке бөліп, оған сипаттама  берді: 

         бірінші кезең, педагог ұжым  мүшелеріне талап қойып, оның орындалуын қадағалайды;
екінші кезең, балалар арасынан белсенділер тобы бөлініп, өз еріктерімен түрлі жұмыстарға қатысады, педагогтың қойған талаптарына қолдау көрсетеді;                                                                            
үшінші кезеңде ұжым өзін-өзі басқару деңгейіне жетіп, түрлі оқу-тәрбие, шаруашылық, мәдени мәселелерді шешуге қатысады, ұжым атынан әр оқушыға міндет  жүктеледі.

Тәрбиеші ұжымның даму кезеңін ескеруіне байланысты тәрбиеленушілерге тиімді ықпал жасау әдістерін таңдай алады.

А.С.Макаренко  ұжымды сипаттайтын негізгі ерекшеліктерді анықтады, олар: айқын түрде мақсатқа талпынушылық, барлық ұжым  мүшелерінің іс-әрекет жасауы, бірлігі, ұжым мүшелерінің өз арасында міндеттерін анықтауы, бұл міндеттерді әр қайсысының ұқыпты орындауы; қатаң түрде  орнатылған тәртіптің болуы, оны  ұжым мүшелерінің сөзсіз орындауы; өз мүшелері үшін ұжымның жеке адамдарының бүкіл ұжым алдындағы жауапкершілігі, өзара көмек, өзара бақылау, жолдастық сезім, өзара бағына білу.

Белгілі педагог еңбектің зор пайдасы адамның психикалық, рухани дамуына әсер етуінде деп түсінді. Еңбек тәрбиесінің міндеттері: балаларды еңбекті өзімнің азаматтық борышым деп сүйе білуге үйрету, қоғамдық өнімді еңбекке қатынасуға даярлау. Бұл тәрбиені іске асырудың негізгі жолы  балалардың өзін тікелей еңбекке араластыру деп санады.

А.С.Макаренконың отбасы тәрбиесіне қосқан  үлесі зор болды. Ол «Ата-аналар кітабы”,  «Балаларды тәрбиелеу лекциялары” атты еңбектерінде ата-аналар арасында жүргізілетін педагогикалық жұмыстарға ерекше тоқталады, отбасында балалар  өмірін дұрыс ұйымдастыру қажеттігіне назар аударады.

Ұлы Отан соғысы қарсаңындағы  мектептің жәйі.  Одақтас республикаларда 1940/41 оқу жылында қала мен ауыл мектептерiне алғаш рет  бірыңғай оқу жоспары  ұсынылды.

 Педагогикалық институттар үшiн педагогикадан оқулықтар даярланып басылып шықты. Дидактика, яғни оқыту теориясына арналған бiрнеше  жұмыстар жарық көрдi. Оқыту теориясы саналылық, көрнекiлiк, жүйелiлiк, теория мен  тәжiрибенiң тығыз байланысы, оқушылардың белсендiлiгi сияқты ұстанымдарды анықтады.

 Сабақ түрлерi, оқушылардың бiлiмiн күнделiктi  есепке алу, бағалау жүйесi енгiзiлдi, оқушылардың бiлiмiн тексерудiң және баға қоюдың бес баллдық жүйесі белгiлендi. Осы кезеңде дидактика бойынша  елеулi жұмыстар жүргiзiлдi. Оқу жоспарында орыс тiлiн оқытуға ерекше көңiл бөлiндi.

 Мектептегi тәрбие жұмысы Н.К.Крупская мен А.С.Макаренко еңбектерiндегi тәрбиенiң негiзгi мәселелерiне, отбасы тәрбиесiн жүргiзу әдiстерiне негiзделiп, политехникалық оқытуға, ұжымдық тәрбиеге және еңбек арқылы тәрбиелеуге ерекше  назар аударылды.

Жалпыға бірдей  мiндеттi бастауыш бiлiм берудi жүзеге асыру талабына байланысты педагогикалық оқу орындары мамандар даярлаумен қамтамасыз ете алмады. Осыған орай бастауыш мектепке мұғалiмдер даярлайтын мыңдаған қысқа мерзiмдi курстар ұйымдастырылды. Жұмыс iстеп жүрген мұғалiмдердiң бiлiмiн көтеру үшiн педагогикалық оқу орындарының жанынан сырттан оқитын бөлiмдер ашылды. Мұғалiмдердiң бiлiмiн жетiлдiруде облыс отралықтарында ашылған бiлiм жетiлдiру институттарының рөлi зор болды.

 Одақтас республикаларда жалпы бастауыш бiлiм беру барлық ұлт тiлдерiнде жүзеге асқандықтан, келесi кезекте селолық жерлерде жетiжылдық, ал қалаларда  жалпы орта бiлiм беретiн мектептер санын көбейту қолға алынды. Бастауыш мектептi бiтiрген оқушылар оқуларын жалғастыруға мүмкiндiк алды. Ересек адамдардың да бiлiм алуына  жағдайлар жасалды.

Өзін-өзі тексеруге арналған сұрақ-тапсырмалар:

1. Кеңес мектебін құру ұстанымдарының ерекшеліктерін атаңыз.

2. Жаңа құрылған мектепті ұйымдастыру  ұстанымдары мен мазмұны  қандай еді?
3. Оқыту мен тәрбиелеу мекемелерінің жаңа типтеріне сипаттама беріңіз.
4. 30-шы жылдардағы мектептерде білім беруде қандай  күрделі өзгерістер болды?
5. Марксист-педагогтар - Н.К.Крупская, А.В.Луначарский, М.Н.Покровский  және т.б. мектепті  ұйымдастыруда қандай пікірді ұстанды?

6. 20-шы жылдары педагогикада қандай пікірталастар орын алды?

7. Ұлы Отан соғысы қарсаңындағы мектептің жайын сипаттаңыз.

Реферат тақырыптары:

1. 20–30-шы жылдардағы мектептің құрылымы мен мазмұнын жетілдіру ерекшеліктері.

2. П.П.Блонскийдің педагогикалық идеялары.
3. С.Т.Шацкийдің еркін тәрбие беру  тұжырымда-масы.
4. А.С.Макаренконың   ұжымдық тәрбие теориясы.
Пайдаланылған әдебиеттер тізімі:

1. Ы.Алтынсарин атындағы Қазақ білім академиясына 70 жыл (1933-2003) /Бас  редактор Құсайынов А.К. – Алматы: Рауан, 2003. 

2. Джуринский А.Н. История педагогики; Учебное пособие для студентов  педвузов. – М.:Гуманитарный издательский  центр  ВЛАДОС, 1999. С.381.

3. Мадин И.Б. Қазақстанда совет дәуіріндегі педагогикалық ой-пікірдің дамуы.   - Алматы: Мектеп 1979.

4. Латышина  Д.И. История педагогики (История образования и педагогической     мысли); Учебное пособие. – М.:Гардарики, 2002. С. 419.

5. Российская педагогическая энциклопедия в двух томах. – М.:Большая   Российская энциклопедия, 1993, С.105-106.

6. История педагогики и образования. От зарождения воспитания в  первобытном обществе до конца ХХ века.: Учебное пособие для    педагогических учебных заведений /Под ред. А.И.Пискунова. – М.: ТЦ                                 Сфера, 2001. с. 412-422.

7. Коджаспирова Г.М. История образования и педагогической мысли: таблица, схема, опорные конспекты. Учебное пособие. М., 2003.- 224с. [с 161-168]

8. Павлова М.П. Педагогическая система А.С. Макаренко и современность. М., 1980.

9. Хрестоматия по истории советской школы и педагогики.-М., 1972.

10. Бержанов Қ., Мусин. Педагогика тарихы. қысқаша курс. –Алматы: Мектеп, 1984.- 256 б.

14. 1941-1980 ж.ж. аралығындағы  Кеңес одағы  елдеріндегі мектеп пен педагогиканың дамуы Ұлы Отан соғысы жылдарындағы мектеп мәселелері

Ұлы Отан соғысы мектеп қызметіне күрделі өзгерістер әкелді. Бейбіт  өмірден соғыс жағдайына көшу, халыққа білім беру органдарын басқару ісіне және мектеп алдына жаңа  міндеттер жүктеді: бастауыш, жетіжылдық оқуға тартылатын, оның ішінде  эвакуацияға ұшыраған балалардың  нақты есебін алу, оларды мектептегі оқуға қамту қажет болды.

Осыған орай Одақ көлемінде мектепте жаппай оқытуға жататын балалардың толық есебі  үздіксіз  жүргізілді, олардың мектептегі оқуға қамтылуына қатаң бақылау қойылды. 

Ұлы Отан  соғысы жылдары барлық республикалар өзінің бүкіл экономикасын Отанды қорғау, майданға жәрдем  көрсету жұмысына   бейімдеді. Кеңес одағының фашистік  Германия басқыншылығына  қарсы соғысы көптеген материалдық күшті қажет етті, миллиондаған адамдардың бейбіт өмірі  үзілді.  Мектеп мұғалімдері мен студенттердің, жоғары сынып оқушыларының басым бөлігі армия қатарына қосылды. Оқушылар завод, фабрикаларда, колхоз бен совхоз егістіктерінде ересек адамдармен қатар  қажырлы еңбек етті. 

Тылдағы мұғалімдер мен оқушылар қорғаныс жұмыстарына, колхоздар  бен совхоздардың  ауылшаруашылық жұмыстарына, металл сынықтарын, дәрі-дәрмек  жию, ауруханаларда  жаралыларға дәрігерлік жәрдем көрсету, әскер отбасыларына көмек  беру жұмыстарына белсене араласты. Мектепте қоғамдық пайдалы еңбекке араласу жұмысы кең өріс алды.

Ұлы Отан соғысы барысында майдан шебінде ата-анасынан айырылған балалар саны күрт өсті. Соғысқа жақын жердегі балалар тылға көшіріліп, олар үшін мектеп-интернаттар ұйымдастырылды. 

Немістер жаулап алған жерлерде, мысалы Украинада, Ресейде мектептер қиратылып, талан-таражға түсіті. Соғыс жылдарында мыңдаған балалар  ата-анасынан айырылды. Балаларға деген қамқорлықты мемлекет өз міндетіне алып, олар үшін балалар үйін  көптеп ашу жұмысы жүргізілді.

Соғыс жағдайының ауыртпалығына қарамастан, үкімет Орал, Сібір, Орта Азияда мектептер жанынан көптеген интернаттар ашып, мыңдаған балалардың оқу-тәрбиесін ұйымдастырды. Мектептерде, интернаттарда балалар ұжымын қалыптастыруға айырықша назар аударылды, оқушылар, оларды өзін-өзі басқаруға, дене еңбегімен  және қоғамдық еңбекпен айналысуға тәрбиеледі.

Қазақстанға көшірілген балалар  мекемелері мен оқу орындарына қажетті жағдай жасау істері қолға алынды. Қазақстанда майдан шебінен келген 149 балалар мекемелері мен оқу орындары орналасты.

Ұлы Отан соғысы жылдары  Қазақстанның балалар үйінде 45 мың бала тәрбиеленді. Олар Ресей Федерациясынан, Украина, Белоруссиядан әкелінді. Мәскеудің бірнеше ауданынан  Қазақстанға әкелері майданға, аналары қорғанысқа еңбек етуге кеткен төменгі сынып оқушылары әкелінді. Польшадан келгендер үшін балалар үйлері ашылды. Жергілікті халық келген балаларға зор қамқорлық көрсетті. Мыңдаған балалар жергілікті тұрғындардың отбасына тәрбиеге берілді. Жүздеген баланы жұрт асырап алды. 

Ұлы Отан соғысы жылдарындағы тәрбие жұмысы.  Соғыс жағдайында мектептің тәрбие жұмыстарында  идеялық-саяси және патриоттық тәрбиеге ерекше назар аударылды. Сол кезеңде  оқушыларға идеологиялық ықпалдың мынадай түрлері жасалды: комсомолдық саяси үйірмелер  жүйесі, әр түрлі саяси оқиғаларға байланысты оқушылар митингілері, үгіт биргадалары, үгіт плакаттары мен стенділер, қабырға газеттері мен  ашық хаттар (листовкалар) шығару, соғыс жауынгерлерімен кездесулер ұйымдастырылды.

Саяси тәрбие жүргізу комсомол және пионер ұйымдарының балалар арасындағы жұмысының маңызды бөлігіне айналды.

Ұлы Отан соғысы педагогика ғылымының назарын  соғыс жағдайына қажетті патриотизм, саналы тәртіп, ұйымшылдық, ерлік тәрізді тұлғалық қасиеттерді қалыптастыруға аударды. Оқушыларды қоғамдық-пайдалы еңбекке қатыстыру өріс алды.

Ұлы Отан соғысы  кезіндегі мектептегі білім мазмұнындағы өзгерістер.  Соғыс  жылдары  мұғалімдер мен  оқу құралдарының жетімсіздігіне қарамастан балаларды жаппай оқуға тарту жұмысы тоқталған жоқ. Ресей Федеративтік республикасында гуманитарлық пәндерді оқыту жүйесі – орыс тілі, КСРО тарихы курстарын оқыту қайта қаралды. КСРО ғылым академиясының корреспондент мүшесі А.М.Панкратованың редакциясымен  «Ұлы Отан соғысы жағдайында тарихты оқыту” туралы әдістемелік құрал  шығарылды. Оқушыларға саяси-идеялық тәрбиеге қатысты  тарих, конституция, әдебиет сабақтарында және сабақтан тыс тәрбие жұмысында оқушыларды патриотизм рухында тәрбиелеуге баса назар аударылды. Дене тәрбиесі күшейтілді.

Ұлы Отан соғысы жылдарында мектеп өміріне аздаған өзгерістер енгізілді. Бастауыш сыныптарда тарих, география, жаратылыстану пәндері жеке оқытылмай, оқу сабағына қосылды. Оқу жұмысын өнімді еңбекпен байланыстыру, 8-10 сыныптарда міндетті түрде трактор мен машина жүргізуді оқыту, 5-7 сыныптарда ауылшаруашылық негіздерін  оқыту іске асырылды. Мектеп оқушылары үйірмелерде агротехника негіздерін игерді.

Оқу-тәрбие мекемелерінің жаңа типтері. Соғыс жағдайы мұғалімдерден оқу-тәрбие жұмысының  жаңа формаларын қажет етті. 1943 жылдан бастап өндіріске кеткен  оқушыларға, жұмысшы жастарға арналған кешкі жетіжылдық және орта мектептер ашылды,  1944 жылы ауыл жастарына  арналған кешкі мектептер ашылды. Олардың  алған білім көлемі мен құқығы  күндізгі  жетіжылдық және орта мектепті бітіргендермен бірдей болды.

Сол жылы сырттай оқитын мектептер  жүйесі құрылды. Онда 5-10 сыныптарда білімдерін толықтыру мақсатында жұмысшы жастар, колхозшылар мен қызметкерлер оқуын жалғастырды. Бұл мектептерде ауызша сынақтар, жазбаша жұмыстар жүргізіліп,  жартыжылдық  емтихандар өткізілетін болды. Олардың мектеп бітіріп алған құжаттары   орта мектепті бітіргендермен тең құқықты болды.

 Кеңестік халық комиссариатының қаулысымен  1944 жылы 21 маусымда «Мектепте  оқыту сапасын  арттыру шаралары” бекітілді. 1943 жылдан бастап «Оқушылар ережесі”, 1944 жылдың қаңтарынан білімді бағалаудың бес балдық жүйесі, кәмелеттік аттестат алу үшін емтихан тапсыру, орта мектепті үздік бітіргендерді  алтын, күміс медальдармен марапаттау енгізілді. 1943 жылы енгізілген ер балалар мен қыз балаларды бөлек мектептерде оқыту 1954 жылы қате шешім ретінде өзгертілді. 

1944/45 оқу жылы  одақ бойынша  бастауыш мектепте жеті жастан бастап міндетті оқытуға көшу  енгізілді. Осы талаптардың барлығы мектеп жұмысын жақсартуды мақсат етті, мұғалімдер мен оқушылардың жауапкершілігін күшейтті. 

Сонымен бірге мектеп жұмысында елеулі кемшіліктер де орын алды. Оқыту ісіне социалистік жарысты қосу оқушыларға көтерме баға қоюға әкеліп соқты. Кейіннен бұған тыйым салынды. Бұл кезеңде мектеп бітірген оқушылардың өмірге даярлығы, мектептегі білім мазмұны мен оқыту әдістері қоғам талабынан төмен болды.

Мектептегі білім сапасын көтеру үшін педагогиканың теориялық мәселелерін зерттеу мақсатында 1943 жылдың қазан айында КСРО Кеңестік халық комиссариатының қаулысымен Ресей Федерациясы Республикасының Педагогика ғылымдар академиясы құрылды. Оның басты мақсаты ретінде - жалпы педагогика, арнаулы педагогика, педагогика тарихы, психология, мектеп гигиенасы мәселелерін зерттеу, жоғары және бастауыш сыныптарда пәндерді оқытудың ғылыми-әдістемесін жасау жұмыстары белгіленді. 

Соғысқа аттанған мұғалімдердің орнына  мамандар даярлау қарқынды түрде  іске асырылғанымен де педагогтардың кәсіби даярлығы төмен болды.

Мұғалімдер мен білім саласының қызметкерлері майданда  және жау тылында ерлікпен соғысты. Соғыстағы ерліктері үшін медаль, ордендермен, Отан соғысының батыры  атақтарымен марапатталды, көпшілігі майданда қаза болды. 1944 жылы бес мыңнан аса мұғалімдер мектептегі қажырлы еңбектері үшін медаль, ордендермен марапатталды.

Жоғары білімді педагог мамандарды  дайындау мақсатында 1944 жылы Қазақтың мемлекеттік  қыздар педагогика институты  мен Қазақ  қыздар педучилищесі ашылды.

Жалпыға бірдей бастауыш және жетіжылдық мектеп. 1945-1950 жылдарында мектеп алдындағы басты мәселелердің бірі жаппай бастауыш және жетіжылдық оқуды жүзеге асыру болды.  Кеңес одағында халық шаруашылығын қалпына келтіру  жұмысы жүргізілді. Онда қираған мектептерді қалпына келтіру, жаңа мектептер салу, мектепте оқитын оқушылар санын және мектеп жүйесін жетілдіру жоспарланды. Жетіжылдық жаппай міндетті оқуды толық жүзеге асырумен қатар орта мектептің жоғары сыныптарда оқитын оқушылар санын көбейту белгіленді. Жаңа мектеп үйлерін салуға өндіріс орындары мен колхоз, совхоздардың  көмегі зор болды.

Халықтың қажырлы еңбегінің арқасында белгіленген мерзімде жаңа мектептер салынып, кітапханалар, оқу кабинеттері, мектептен тыс  мекемелер қалпына келтірілді. Одақтас республика халықтары біріне-бірі бауырластықпен көмек көрсетті, мысалы, Ресей Федерациясында украин, молдаван мектептері үшін кітаптар басылып, соғыс кезінде жойылған мектеп кітапханаларын қалпына келтіру жұмыстары жүргізілді.

Мемлекет тарапынан мәдениет пен білімді дамытуға қаржы жылдан-жылға  ұлғайтылды. Мектеп жүйесін қалпына келтіру және дамыту халықтың орналасу тығыздығы мен экономикалық дамуына қарай жүргізілді. Соғыста ата-анасынан айырылған балаларды оқуға тартуға ерекше назар аударылды, мұғалім мамандарын көптеп даярлау мәселесі қолға алынды.

1950 жылдардың басында бүкіл Ресей мектептері жаппай міндетті жетіжылдық оқуға көшті.

1950/51  оқу жылы Одақ көлемінде 220 мың жалпы білім беретін мектепте 35 миллионға жуық оқушылар оқыды.

1951/55 жылдары халық шаруашылығын дамыту барлық республикаларда, облыс орталықтарында, ірі қалалар мен ірі өндіріс орталықтарында жеті жылдық оқудан  жаппай міндетті  толық орта білім алуға көшу   белгіленді.

Селолық жерлердегі жеті жылдық және орта мектептер саны көбейді. Орта мектепті бітірушілердің белгілі бөлігі  өнеркәсіп пен ауыл шаруашылық еңбегіне араласуға тиісті болды. Алайда  мектеп бітірген  жастардың өмірлік іс-әрекеттерге тікелей араласуға қажетті даярлығы болмады. Олардың арнайы даярлығын арттыру үшін техникумдерде екі-үш жылдық бөлімдер ашылып, бір-екі жылдық училищелер ұйымдастырылды. 

Оқушылардың үлгерім сапасын арттыру мақсатында оқыту мен тәрбиелеудің белсенді әдістері қолданылды. Сабақта түрлі жаттығулар жүргізуге уақыт бұрынғыдан көп бөлінді.  Оқу үлгерімін арттыру, екінші жылға қалып қоюды болдырмау үшін жұмыстар жүргізілді.

Тарих, география сабақтарында өз өлкесінің тарихын, адамдардың ерлігін білу, өз өлкесін тану үшін  туристік саяхаттар жасау жұмыстары   кең ауқымда  іске асырылды. Оқу-тәрбие үрдісінде техникалық құралдар кеңінен  қолданылды.

КСРО Жоғары Кеңесі 1958 жылы желтоқсанда қабылдаған «Мектептің өмірмен байланысын нығайту және КСРО-да халық ағарту жүйесін одан әрі дамыту туралы заң” жаппай сегізжылдық оқуды жүзеге асыруды талап етті. 1962-1963  оқу жылы барлық жетіжылдық мектеп сегізжылдық мектепке айналуы тиісті болды.

1970 жылдары негізінен  жаппай сегізжылдық оқуға көшу аяқталды.

Сегізжылдық мектепте оқушылар жалпы біліммен қатар, политехникалық дайындық алды, өнеркәсіп және ауылшаруашылық негіздерімен, техникамен танысты. Сегізжылдық мектеп бітірушілер  орта мектептің  ІX сыныбына, не арнаулы орта оқу орындарына  түсетін болды.  Он жылдық мектепте жастар жоғары оқу орындарында оқуға даярланды.

Оқу орындарының жаңа  типтері. Соғыстан кейінгі жылдары жұмысшылар мен шаруалардың мәдени-техникалық дәрежесін көтеру мақсатында  оқу орындарының жаңа типтерінің бірі - кешкі мектептер кеңінен дамыды. 

Халық шаруашылығы мен мәдениеттің дамуын  жүзеге асыру барысында сегізжылдық және орта мектептердің саны өсті. Мектеп жүйесі негізінен өзгерген жоқ, алайда, оқу-тәрбие үрдісі мектептің өмірден алшақтығын, оқыту сапасының төмендігін көрсетті.

Отбасы тәрбиесі мен қоғамдық тәрбиені  жетілдіру мақсатында 1956 жылдан бастап мектептің жаңа түрі – мектеп-интернаттар ашыла бастады. Онда жалғыз ана тәрбиесіндегі балалар, Отан соғысы мүгедектерінің балалары, ата-анасыз қалған балалар, көп балалы және аз жалақы алатын отбасындағы балалар, шалғай мекендерде тұратын отбасыларының балалары тәрбиеленді. Ата-анасыз қалған балалар, көп балалы отбасы және  жалақысы төмен отбасындағы балалар  мемлекет қаржысынан тәрбиеленді.

Мектептерде ұзартылған күн топтары  мен бөлімдері ашылды.  Мектептің  бұл түрін ұйымдастыруға  өндіріс орындары, колхоз, совхоздар мен ата-аналар белсене араласты. Мұндай мектептерде оқушылардың  оқу-тәрбие жұмысы тәрбиешілердің басқаруымен жүргізілді. Ұзартылған күн топтарының жұмысы оқушылардың мектепті тастап кетуі, сыныпта екі жыл қалып қоюы тәрізді  кемшіліктерімен күресуде, жаппай міндетті оқуды жүзеге асыруда маңызды  рөл атқарды.

Білім мазмұны мен оқыту әдістерін жетілдіру мәселелері. Соғыстан кейінгі алғашқы бейбіт өмірге көшу кезеңінде халыққа коммунистік тәрбие беру мәселесінің маңызы күшейді. Сол тұстағы кеңестік идеология және Ұлы Отан соғысының нәтижесіндегі жаңа тарихи жағдайдағы идеология буржуазиялық  идеологияға қарсы күрес жүргізуге бағытталды, әдебиет пен мәдениет халықтық және социалистік реализм ұстанымына сай даму қажеттігін талап етті.

V-VІІ,  VІІІ-Х сыныптарда  тарих, КСРО конституциясы, әдебиет пәндері бағдарламаларына өзгерістер енгізілді. Жас ұрпақ тәрбиелеу мәселесінде коммунистік идеология мен социалистік қоғам құрудың жетістіктерін мадақтауға, патриоттық тәрбиеге ерекше мән берді.

Соғыстан кейінгі жылдары орта мектептерде политехникалық оқытуға көшу талаптары қойылды. Одақ құрамындағы республикалардың оқу-ағарту министрліктері оқу жоспарлары мен бағдарламаларын қайта қарап, политехникалық оқытуға көшуді мақсат етті. 1953-1955 жылдары Ресей Федерациясының Педагогика ғылымдар академиясы политехникалық оқуға көшуге байланысты білім негіздерін оқытудың әдістемелік нұсқауын даярлап шығарды.

1954 жылдан бастап Украинада  жалпы білім беретін мектептерге өндірістік оқыту  енгізілді. Мектептердің VІІІ-Х сыныптарында ғылым негіздерін оқытумен бірге, практиканы өндіріс орындарында, машина-техникалық станцияларда, колхоз-совхоздарда өткізу міндеттелді. Мектепте жоғары сынып оқушылары орта білім алумен қатар халық шаруашылығының түрлі саласында жұмыс жасауға, мамандық алуға даярланды. 

Орта мектептерге политехникалық оқытуды іске асыру міндеті жүктелді. 1954/55 оқу жылынан бастап жаңа оқу жоспары мен бағдарламалары енгізілді. Бұл оқу жоспары бойынша бастауыш сыныптарда еңбек сабағы, V-VІІ сыныптарда оқу тәжірибе учаскелерінде жұмыс жасау, VІІІ-Х сыныптарда машина тану, электротехника және ауылшаруашылығынан практикумдар жүргізілді. Мектепте оқытылатын жаратылыстану және физика-математика пәндерінің өмірмен байланысты жүргізілуі ескерілді. Алдыңғы қатарлы мұғалімдер зертханалық сабақтар жүргізді.

Мектептерде 1955 жылдардан бастап жоғары сынып оқушыларынан өндірістік бригадалар құрылды. Алғашқы бастама Ставрополь өлкесінен басталып, Алтай өлкесі, Ростов, Новгород, т.б. облыстар мен автономиялық республикаларда кең өріс алды. Рязань обылысында ұйымдастырылған оқушылардың оқу-тәжірибелік шаруашылықтарының тәжірибелері бүкіл одақ мектептерінде жүзеге асырыла бастады. Бұл бригадалар оқушыларды ауылшаруашылығы еңбегіне араластыруға, оның негізгі салаларымен таныстыруға, оқытуды қоғамдық еңбекпен байланыстыруға міндеттелді. Мектеп оқушылары өндіріс және ауылшаруашылық орындарында практикадан өтетін болды.

1956/57 оқу жылдары Ресей Федерациясының оқу-ағарту министрлігі мен  Педагогика академиясы 585 мектепке эксперименттік жаңа оқу жоспарын жасады.

Бұл эксперименттік мектептерде арнайы курстарды оқыту, оқушыларды индустриялы өндіріспен  және  ауылшаруашылығымен таныстыру мақсатында  практикадан өткізу  міндеттелді.

Педагогикалық білім беру және мұғалім мамандарын даярлау. Ұлы Отан соғысы  аяқталғаннан кейін мектепке қажетті мұғалімдер саны жетіспеді, сондықтан жоғары  және орта білімі бар мамандар даярлау ісі жүзеге асырылды. 

Орта білім алған жастардың санының артуына байланысты 1953 жылдан бастап орта мектеп негізінде екі жылдық педагогикалық училищелер ашылды.

Мұғалімдердің ғылыми және арнайы даярлығын арттыру мақсатында бұрынғы мұғалімдер институттары педагогикалық институттар болып қайта құрылып, орта мектепке  мұғалімдер даярлау бір жүйеге  келтірілді.

1957/58 оқу жылы кейбір педагогикалық жоғары оқу орындарында бастауыш мектеп  мұғалімдерін даярлайтын арнайы факультеттер ашылды.

Педагогикалық институттардың оқу жоспарларына болашақ  мамандарды даярлау үшін мектептерде  политехникалық білім негіздерін оқыту және өнімді еңбекті оқытуға байланысты, әсіресе, физика-математика, жаратылыстану-биология факультеттерінде 1953/54 оқу  жылы өзгеріс енгізілді.

Мұғалімдермен әдістемелік жұмыс жүргізу үшін мұғалімдердің аудандық әдістемелік бірлестіктері мен оқу қабинеттері туралы ережелері  іске қосылды.

Соғыстан кейінгі жылдардағы педагогика ғылымдарының дамуы. Соғыс жылдары құрылған Педагогика ғылымдар академиясы педагогикалық ғылыми зерттеулер жүргізуі үшін барлық ғылыми-педагогикалық мекемелер мен жеке ғалымдардың зерттеулерін біріктіріп үйлестіруге тиіс болды.

Алғашқы құрылған күнінен бастап Педагогика ғылымдар академиясы педагогика тарихы мен мектепке дейінгі тәрбие, жеке пәндерді оқыту әдістемесіне, психология, дефектология, балалар физиологиясына байланысты зерттеулер жүргізді. 1944 жылдан   мектепте  балаларды  жеті жастан оқыту мен тәрбиелеуге байланысты олардың физиологиялық және психологиялық ерекшеліктері зерттеле бастады.  Жаңа әліппелер құрастырылып, жеті жасар балаларға орыс тілі, математиканы оқыту ерекшеліктерін және  оқыту мен тәрбиенің тиімді жолдарын қолдану  қарастырылды.

К.Д.Ушинский мен А.С.Макаренконың, т.б. педагогтардың толық шығармалар жинағы даярланып, басылып шығарылды.

Сол кезеңде педагогика теориясы мен  тарихына арналған монографиялық еңбектер мен  оқу құралдары шығарылды. Мысалы, Н.К.Гончаровтың “Педагогика негіздері” (1947), И.А.Каировтың редакциялық жетекшілігімен  педагогикалық жоғары оқу орындары мен университеттерге арналған “Педагогика” оқу құралы (1948), И.Т.Огородников пен П.Н.Шимбиревтың мұғалімдер институтына арналған “Педагогика” оқулығы (1950),  Б.П.Есипов пен Н.К.Гончаровтың педагогикалық училищелерге арналған  ”Педагогика” (1950) оқулығы  жарық көрді.

Ұрпақ тәрбиесіне байланысты демократ-ағартушылардың еңбектері басылып шығарылды. 

Мектепте политехникалық оқуды іске асыруға және  коммунистік тәрбие беру ісін жақсарту мәселесіне  басты назар аударылды. М.А.Мельникова мен М.Н.Скаткиннің  редакциясымен  «Жалпы білім беретін мектептегі политехникалық оқыту”, А.Г.Калашникованың редакциясымен «Мектепте политехникалық оқыту мәселелері” атты зерттеу жұмысының қорытындылары  жарық көрді. Бұл еңбектерде политехникалық оқытудың мәні, мазмұны, оқыту әдістері, оқушыларды өндіріс негіздерімен, техника, физика мен химия, биология сабақтарында зертханалық және практикалық  жұмыстардың жүргізілуімен таныстырды. Кейбір пәндерді политехникалық тұрғыдан оқытудың әдістемелері  баспадан шығарылды.

Педагогика ғылымдар академиясы мен барлық  одақтас республикалардағы педагогикалық институттардағы педагогика кафедраларының күшімен мектеп алдында тұрған  маңызды мәселелер, жалпы және политехникалық білім берудің мазмұны, ғылым негіздерін оқыту әдістемесі, коммунистік тәрбие жүйесінің негіздері, оқушылардың жас және жеке бас ерекшеліктері зерттелді. 

Жалпы педагогика тарихымен  қатар, басқа ұлттар педагогикасы да зерттеле басталды. Соның нәтижесінде Ресейде жоғары оқу орындарына арналған “Педагогика тарихы” (1955), Е.Н.Медынскийдің “XVІ-XVІІ ғасырлардағы Украина мен Белорусиядағы туысқан мектептер” (1954); Н.А.Константинов пен  В.Я.Струминскийдің “Ресейдегі бастауыш білім беру жайлы очерктер” (1949); М.Ф.Шабаеваның “Орыс прогрессивтік-демократиялық педагогикасының қалыптасу тарихынан” (1951); Ш.И.Ганелиннің “XІX ғасырдың екінші жартысындағы Ресейдегі орта мектеп тарихының очерктері  (1950); Ф.Ф. Королевтің “Кеңес мектебі мен педагогика тарихының очерктері” (1958) атты еңбектері жарық көрді. Одақтас республикаларда да құнды зерттеулер жүргізіліп, педагогика тарихына байланысты  еңбектер жарық көрді.

Кеңес мектебі мен педагогикасының қалыптасу тарихына зор үлес қосқан   Н.К.Крупскаяның педагогикалық шығармалары,  А.В.Луначарский, А.С.Бубнов, С.Т.Щацкий, П.П.Блонский таңдамалы  педагогикалық шығармалары  қайта басылып шығарылды.

Орыс педагогтары К.Д.Ушинский, Д.Д.Семенов, В.Я.Стоюнин, В.И.Водовозов, Н.И.Пирогов, Л.Н.Толстой, П.Ф.Лесгафт шығармалары  педагогика тарихын  маңызды жаңалықтармен байытты.

50-шы жылдардың соңына қарай мектептегі оқытуды жетілдіру бағытындағы ғылыми ізденіс жұмыстары  кең көлемде жүргізіле бастады. Білім мазмұнының  экономика, ғылым, техника, мәдениет  жетістіктеріне сай дамуы; техника жетістіктеріне сай білім мен тәрбиеге қойылатын талаптар;  әр жас кезеңіндегі оқыту әдістерінің ерекшеліктері; тәрбие жұмысын ұйымдастыру принциптері, т.б. зерттеу жұмыстарының басты тақырыбына айналды. 

Ғалымдар политехникалық оқыту әдістерін ұйымдастыру үшін жаңа бағдарламалар жасау мақсатын қойды. Политехникалық білім мен дағдыны игеру үшін педагогикалық жағдайларды анықтау,  ғылым негіздерін игерумен бірге, арнайы пәндерді - өндіріс негіздерін, машина жүргізуді, электротехниканы оқыту көзделді. Физика, химия, биология, сызу мен политехникалық пәндер циклының арасындағы байланыстар зерттелді. Осы мәселелерге арналған  іргелі теориялық және әдістемелік  еңбектер жарық көрді.

Педагог ғалымдар бастауыш мектептегі 7-10 жасар балалардың оқыту барысындағы  жалпы дамуын зерттеді. Алты жасар балалардың сауатын ашу, есеп шығару, жазу қабілетін анықтау үшін тәжірибе жұмыстары жүргізілді.

Жеке тұлғаны жан-жақты тәрбиелеу мәселесіне байланысты тәрбие бағдарламасы жасалып, онда оқушы өмірін ұйымдастыру мен оқытудғыа еңбек ұстанымы арқылы тәрбиелеу көзделді. 

 Кеңестік кеңістіктегі мектептер бір типті болды, мұғалімге  жоғарыдан берілген белгілі әдістемелік талапты ғана  ұстану, бағдарлама, оқулық, әдістемелік нұсқау  ауқымынан шықпау тәрізді  талаптар қойылды. Ұлт мектептерінің өзіндік бет-бейнесі жоғала бастады. Олардың  оқу бағдарламалары бір типке келтіріліп, орыс тілінің мәні күшейтіліп, оның оқу жоспарындағы жүктемесі көбейді. Ресей Федерациясындағы  орыс емес ұлттардың ана тілі ғана  бөлек пән ретінде оқытылды, басқа пәндер орыс тілінде жүргізілді. Барлық ұлт мектептеріндегі  оқыту мазмұнынан ұлттық салт-дәстүр, мәдениет жайлы материалдар қысқартылып, тек  кеңестік саяси-идеологиялық бағыт ұстанылды.  Соның нәтижесінде  әсіресе аз санды солтүстіктегі халықтар ғасырдан ғасырға  жалғасып келе жатқан салт-дәстүрлері мен ата-кәсіптерінен ажырап, өзі туып-өскен ортасын бөтенсіп, өмірге араласуы жағынан қиындықтар көрді. 

Кеңестік идеология барлық ұлттарды төл мәдени мұрасы мен рухани құндылықтарынан ажыратқан еді. Білім саласындағы партия-мемлекет тарапынан жасалған қатаң бақылау оның жұмысын тұйыққа тіреді, мұғалімдердің шығармашылығына тосқауыл қойылды, соның салдарынан оқушылардың оқуға ынтасы төмендеді. Дегенмен, жаңашылдыққа  талпыныс жасаған педагогтар  қатары өріс ала бастады. Бұған мысал ретінде В.А.Сухомлинскийдің өмірі мен шығармашылық еңбектерін айтуға болды.

В.А.Сухомлинскийдің (1918-1970) өмір жолы мен гуманистік педагогикалық идеялары.  В.А.Сухомлинский 1918 жылы 28 қыркүйекте Украинадағы Павлыш селосының жанындағы Кременчуг деген жердегі шаруа отбасында дүниеге келді.  Рабфакты  бітіргеннен кейін Полтавадағы педагогика институтына түсіп, оның күндізгі бөлімінде біраз уақыт оқығаннан кейін, сырттай оқу бөліміне ауысып, өзінің туған жеріне жақын маңдағы мектепте  қызмет етті. Он жеті жасында бастауыш сыныптың мұғалімі болып қызмет атқарды. 1939 жылы украин тілі мен әдебиеті мамандығы бойынша институт бітірді. 

1947 жылы соғыстан оралып, Павлыш орта  селолық мектебінің директоры қызметін атқарды. 

Василий Александрович Сухомлинский 33 жыл бойы өмірінің соңына дейін Павлыш мектебінде директорлық қызмет атқарған жылдарын “ең үлкен, ешнәрсемен салыстыруға келмейтін бақыт” деп жазды. 

1958 жылы В.А.Сухомлинский кандидаттық диссертация қорғап,   директорлық қызметін сол  Павлыш мектебінде жалғастыра берді. 1968 жылы КСРО Педагогикалық академиясы оны  өзіне ғылым корреспондент мүшесі етіп  сайлады. Ол педагогикаға саласына арналған 38 кітап  жазып шығарып, бірнеше басылмаған еңбектердің қолжазбасын  даярлады.

 В.А.Сухомлинскийдің еңбектері әлемдегі халықтардың 40 тіліне аударылды. Ол - тәрбиенің теориясы мен  тәжірибесіне, дидактика мен мектептануға  зор үлес қосқан белгілі ұстаз. 

Ол тәжірибе мен  теорияны ұштастырған  талантты педагог болды, өмір бойы селолық мектепте  ұстаздық қызмет етті. Оның қызметіндегі ең маңызды нәрсе - педагогтың өз кәсібіне шығармашылықпен қарауы әлеуметтік мәні зор мәселе болды. “Жас мектеп директорымен әңгіме” атты еңбегінде В.А.Сухомлинский былай деп жазады: “Егер сіз мұғалімнің еңбегі оған қуаныш әкелсін десеңіз, онда оны күнделікті бірқалыпты қызықсыз іс-әрекеттен бас тартқызып, әр мұғалімді ізденіс жолына түсіріңіз”. Тәрбиеші жұмысының нәтижелі  болуы үшін ол әр баланың жан дүниесі мен ерекшелігін ескере отырып, педагогикалық  шеберлігі мен шығармашылығын ұйымдастыру арқылы іске асыра алуы керектігін көрсетті.

В.А.Сухомлинскийдің  басты назары жас ұрпаққа азаматтық тәрбие беру болды. Ол тәрбие  үрдісінде  ұжымды қалыптастыру теориясын жетілдіріп, ұжымдағы жеке оқушымен жұмыс жасау  әдістемесін жасады.

Ол “Оқушылардың ұжымдық тәрбиесі” (1956) атты еңбегінде: “Балалар ұжымы – ортақ мұратты көздеген, зияттық-эмоциональдық жағынан ұйымдасқан қауым. Ұжымның бай рухани өмірін қалыптастыру  өте күрделі. Ол әр  оқушының рухани өмірін қалыптастырып, ұжымдық рухани байлыққа айналып, одан жеке  оқушыға әсер етіп, үнемі  бір-бірінің дамуына өзара ықпал жасайтын терең байланыстар  орнатады,” - деп көрсетеді.

 В.А.Сухомлинский педагогикаға “ұжымның рухани өмірі”, “сыныптың зияттық (интеллектуалдық) қалпы” тәрізді жаңа түсініктерді енгізді. Оқушылардың түрлі қызығушылықтары мен жұмыла атқарған істері, рухани игіліктері, білімі, біліктері  біріне-бірі ықпал етіп, ұжым мүшелерінің зияттық деңгейін дамытады, білуге деген құштарлығын оятып, шығармашылық ізденіске түсіріп, ұжымдық іс-әрекетке үйретеді. Ол – халық дәстүрі мен фольклорының, табиғаттың тәрбиелік ықпалын терең зерттеп, педагогикада өзіндік қолтаңбасын  қалдырған педагог.

В.А. Сухомлинский “Балаларға жүрек жылуы” (1969) атты еңбегінде тәрбиеші қызметінің нәтижелі болуы - балаларды  жан-жақты дамытуға,  олардың рухани өмірі мен  әр баланың даму ерекшелігін терең білуге байланысты екенін  көрсетті. Оның жоғары азаматтық парыз бен мораль туралы ойлары «Балаларға жүрек жылуы (1969), “Азаматтың қалыптасуы” (1971), “Ұлыма хат” атты  еңбектерінде жалғасын тауып,  жастарды тәрбиелеуге арналды. 

В.А.Сухомлинский өмірінің соңғы жылдары оның  педагогикалық идеяларында «тапсыздық тәрбие” насихатталды деген желеумен орталық баспасөз бетінде коммунистік партияның қатаң сынына ұшырады.

В.А.Сухомлинскийдің өзін үнемі аяаусыз жұмысқа  жегуі,  негізсіз сынға ұшырауы, бұрынғы жарақатының асқынуы, 1970 жылы оның өмірінің ерте үзілуіне әкеліп соқты.

Жалпыға бірдей міндетті орта білім берудің іске асырылуы (1960-1980 ж. ж.).   1960-1980 жылдар  аралығындағы білім саласындағы басты міндеттер төмендегідей еді:

· жалпыға міндетті орта білім беруді жүзеге асыру; 

· мектептегі білім мазмұнын жаңарту;

· оқу үрдісін жетілдіру және оқушыларға коммунистік тәрбие беру болды.

Жалпыға міндетті орта білім беру үрдісін жүзеге асыру бірнеше кезеңге бөлініп жүргізілді.

 Орталық партия комитеті мен КСРО Министрлер Кеңесінің 1966 жылғы 10 қарашада  “Орта білім беретін мектептің жұмысын жақсарту  шаралары туралы” қаулысы қабылданды. Бұл қаулыда жалпы білім беретін орта мектептің материалдық-техникалық базасын жақсарту (жаңа типті мектеп үйлерін салу, жаңа мазмұнды оқулықтар даярлап, басып шығару, мектеп кабинеттері мен шеберханаларын оқу жабдықтарымен және спорт құралдарымен жабдықтау), жоғары сынып оқушыларын мектепке толық тарту үшін мектеп жүйесін тиімді орналастыру шаралары қарастырылды. Сегізжылдық мектепті бітірген оқушылар оқуын өз еркімен кәсіби-техникалық және орта арнайы білім беру оқу орындарында жалғастыруы көзделді.

Осы қаулыға байланысты оқу-тәрбие үрдісін қайта құру қарастырылды: бұрын ғылым негіздері  V сыныптан бастап  оқытылса, енді ІV сыныптан бастап оқытылатын болды; мектепте оқытылатын ғылым негіздеріне қосымша оқу жоспарына VІІ сыныптан бастап кейбір пәндерден  оқушылардың таңдауымен факультативтік курстар енгізілді.

Кейбір мектептердің жоғары сыныптарында  физика, математика, кейіннен химия, биология, гуманитарлық пәндерді саралап оқыту жүргізілді. 

Жақсы жабдықталған селолық мектептерде жоғары сынып оқушылары машина, трактор, комбайн және ауылшаруашылық машиналарды  жүргізуді игерді. Мектептегі тәрбие жұмысын жақсарту мақсатында сыныптан және мектептен тыс жұмыстарды ұйымдастыратын педагог штатқа алынды. 

Осы жаңалықтардың мектепке енуіне байланысты 1970 жылы Орта мектептің жарғысы қабылданды. Бұл мемлекеттік құжатта сегізжылдық мектеп оқушылары  білімдерін мынадай білім мекемелерінде жалғастыратын  болды: жалпы білім беретін орта мектепте (онжылдық) (ІX-X сыныптарда); арнайы орта оқу орындарында - техникумдарда (3-4 жылдық оқу); орта кәсіптік-техникалық училищелерде (КТУ) (3-4 жыл); жұмысшы және ауылшаруашылығымен айналысатын жастар мектебінде (ІX-XІ сыныптар). Осы оқу орындары толық орта білім  мен кәмелеттік аттестат берді.

Қорыта келгенде, жастарға орта білім беру халық шаруашылығында жұмыс жасай алатын кәсіби даярлықпен ұштастырылды.

1970 жылы жалпы білім беретін мектептердің, техникумдердің, орта кәсіби-техникалық училищелердің, жұмысшы және ауылшаруашылығымен айналысатын жастар мектебінің  ІX-X сыныптарында сегізжылдық мектепті бітірушілердің 78,8  пайызы оқыды. Орта мектепті бітірушілердің саны бес жылда (1965-1970) екі  есе  өсті. 

Жалпыға міндетті орта білімді қамтамасыз ету осылай  іске аса бастады.

Оқу орындарының жаңа типтері.    1959 жылдан жалпыға міндетті сегізжылдық мектептің  санының артуына байланысты толық орта мектеп саны да арта түсті. Одақтың географиялық және экономикалық жағдайына байланысты халық сирек орналасқан жерлерде шағын кешенді мектептер сақталып қалды, бұл арада бастауыш сынып оқушыларын отбасында тәрбиелеу қажеттігі ескерілді.

Халықтың тұрмыс жағдайының көтеріле түсуіне байланысты балаларды жан-жақты дамыту, бала мен ананы материалдық жағынан қолдау қызметі, қоғамдық бала бақша мекемелері жүйесінің  өрбуі, балалар ағзасының ертерек  жетілуі бастауыш мектептің  білім көлемін төмендетпей, төртжылдық оқудан үшжылдыққа өтуіне мүмкіндік берді. Педагогика, психология ғылымдарының және бастауыш мектепте оқыту әдістемесінің жетістіктерінің арқасында бастауыш сынып оқушыларының білім деңгейі соңғы жылдары артқаны байқалды.

Сегізжылдық мектеп сол кезеңдегі баланы жан-жақты дамыту, ғылыми білім беру, саяси-идеялық, еңбек, эстетикалық тәрбие мен оқушыларға кәсіби бағдар беру міндеттерін шешті.

Қалалық және селолық жерлердегі орта мектеп саны өсті, бастауыш және сегізжылдық мектептердің саны  қысқарды, яғни мектептер ірілендірілді.

Мектеп оқушыларға кәсіби бағдар беріп, еңбекке  тәрбиелеу мен оқытуда үлкен жетістіктерге жетті. Еңбек пәнінің мазмұны мен оқыту әдістері  жетілдіріліп,  материалдық-техникалық базасы  нығайтылды. Ол үшін қоғамдық ұйымдар, кеңестік атқару комитеттері, өндіріс ұжымдары көмек берді. Жоғары оқу орындарында еңбек мамандарын даярлайтын факультеттер мен индустриялы- педагогикалық техникумдар ашылды.

Мектепаралық оқу-өндірістік комбинаттар (ОӨК) қалыптасып дамыды, олар  тұрақты қаржымен қамтамасыз етіліп, онда қызмет етуге жергілікті өндіріс орындарынан білікті мамандар тартылды. 1979-80 оқу жылы 2 мың оқу-өндірістік комбинатта  1 млн. 543 мың жоғары сынып оқушылары  еңбек және политехникалық білім алып кәсіби мамандық таңдауға даярланды.

Көптеген өндіріс орындары оқу-өндірістік комбинаттарды нығайтып дамытуды өз қамқорлығына алды.

1976-1980 жылдары ұзартылған күн тобында оқитын оқушылар саны 20,8 пайыздан 32,4 пайызға көтерілді.

Ірі қалаларда, колхоз-совхоздарда жергілікті жердегі халық пен  үкімет орындарының қолдауымен жаңа типті тәрбие мен білім беретін мекемелер –мектеп-кешендер  ашылды. Мектеп-кешендер бала тәрбиесіне қатысты жалпы білім беретін мектептерді, пионерлер  үйлерін, балалар клубын, түрлі қоғамдарды, көркемөнерпаздар үйірмелерін, техникалық шығармашылық ұйымдарын, т.б. біріктірді.  Мектеп-кешеннің басты мақсаты балалардың қоғамдық тәрбиесін  жүзеге асыру болды.

Қорыта келгенде,  Одақ кеңістігінде халыққа білім беру жүйесі жаңа типті тәрбие-білім беру жүйесімен толықтырылды.

Оқытудың белсенді әдістерінің дамуы және білім беруді жетілдіру. 1970 жылдары қоғамдағы ғылым мен техниканың қарқынды дамуы мектептегі білім мазмұны мен оқыту әдістерін жетілдіру мәселесін алға тартты. Сондықтан мектепте оқытылатын  ғылым негіздерін ғылым мен практика жетістіктеріне сәйкестендіру қажеттігі туындады.

Оқыту мазмұны мен оқытудың теориялық деңгейін арттыру  жалпы білім беретін мектептің жаңа оқу жоспарын, бағдарламаларын, оқулықтарын қайта  даярлау жұмыстарын қажет етті. Осы жұмысты жүзеге асыру үшін Кеңес одағының барлық білім саласының ірі ғалымдары,  белгілі әдіскерлері, озат тәжірибелі ұстаздары қамтылды.

70-ші жылдары ғылым мен халық шаруашылығының жетістіктерін ескере отырып,  жалпы білім беретін мектептің барлық сатыларындағы ғылым негіздері жаңа мазмұнда  құрылды.

Бастауыш сыныптағы оқу бағдарламалары оқушылардың ойлау қабілетін арттыруға бағытталды. Оқу материалдары  оқушылардың ойлау қабілеті мен  қорытынды жасау мүмкіндіктерін дамытуға, өз ынта, қызығушылығымен  дәйектерді бақылай отырып, шешім іздеу мақсатын қойды. Бастауыш сынып бағдарламалары мұғалімдерді оқушылардың өзіндік жұмыстарын және оқу қызметін ұйымдастыру мәдениетін арттыруға бағыттады.

Оқытудың жаңа мазмұнға өтуі оқу жоспарындағы гуманитарлық және  жаратылыстану пәндерінің сағаттарын өзгертті, соңғысының сағаттары көбейді. 

1977 жылы қабылданған  мектеп  құрылысына байланысты үкімет  қаулысында оқу бағдарламалары мен оқулықтарын оқушыларға түсініксіз күрделі оқу материалдарынан арылту шаралары ұсынылды. Кейбір пәндер бойынша (физика VІІІ-ІX сыныптар, геометрия VІ- VІІІ сыныптар, тарих VІІІ-X сыныптар) эксперименталды оқулықтар даярланып,  сынақтан өткізіліп, талданып, қорытындыланды. Нәтижесінде ғалымдар мен педагогтар жаңа оқулықтар оқытудың теориялық негіздерін  бұрынғы оқулықтармен салыстырғанда төмендетпеуі тиіс деген шешімге келді.

Оқытудың жаңа мазмұнға  өту тәжірибесінде байқалған мәселе,  тиімді нәтижеге жетудің басты құралы - оқытуды ұйымдастыру мен оқыту әдістері екенін көрсетті.

70-ші жылдары үкімет пен өндіріс орындары, колхоз-совхоздар тарапынан  мектептерге материалдық жағынан үлкен көмек көрсетіліп отырды. Мектептердегі  оқу кабинеттері тегіс техникалық құралдармен жабдықталды. Теледидар арқылы оқу бағдарламалары, оқу сабақтары ұйымдастырылды.

Оқытудың жаңа мазмұнға өтуі мұғалімдердің шығармашылық ізденісіне кең жол ашты. Олар сабақты өткізу, сабақта ұжымдық және жеке  оқушының оқу іс-әрекетін, оқушының өзіндік ізденісін ұйымдастыруды жетілдіру  үшін көп еңбек сіңірді.

Мектептегі оқу жоспарының өзгеруі еңбек тәрбиесі мен  оқушыларды еңбекке оқыту, оқушыларға кәсіби бағдар беру мазмұнын  да өзгертті.

70-ші жылдары мектеп оқушыларды халық шаруашылығында еңбек етуге даярлауда  біршама жетістіктерге жетті. 1979 жылы жоғары сынып (ІX-Х ) оқушыларының  75 пайызы (Украинада 95 пайызы) машина, трактор жүргізуші, слесарь, т.б. мамандықтарын игерді. 

Мектеп түлектері арасынан бірден өндіріске, ауылшаруашылығына жұмысқа баратын бастамалар кеңінен өріс алды. 

Ғылыми-педагогикалық зерттеулердің негізгі бағыттары.  1960-1970 ж. ж. әлемдегі ғылыми-техникалық жетістіктер, экономиканы дамытуды және кеңестік қоғамды демократияландыру жағдайында  білім мазмұнын өзгерту мәселесін алға қойды. Осыған орай 1960 -1970 ж. ж. жалпыға міндетті орта білімге көшу  мектеп саясатының басты  мәселелерінің бірі болды.

Жалпы орта білім беру тұжырымдамасындағы басты мақсат – жас ұрпаққа әлеуметтік тәжірибені меңгерту болды. Білім мазмұны қоғамның әлеуметтік талаптарын жүзеге асыруды қамтамасыз етуі тиіс еді.

 Дидактикалық теорияларды жетілдіріп зерттеген ғалымдар қатарында В.В. Краевский, Лернер И.Я., М.Н. Скаткин, М.А.Данилов, В.В.Давыдов, Л.В.Занков, Б.П.Есипов, Ю.К.Бабанский, т.б. болды. Білім мазмұнын жетілдіруге байланысты  негізгі идеяларда білім беруді уақыт  талаптарына лайық құру, оқытудың ғылыми  негізін күшейту; оқу үлгерімінің сапасын арттыру мәселелеріне басты назар аударылды.

Өкінішке орай, сол кезең талаптарына лайық белгіленген осы маңызды мәселелер күнделікті тәжірибеде өз шешімін таппады. Оқушыларға ғылым негіздерін оқыту практикалық жағынан қиындық тудырды.

Л.В. Занков түсініктілік ұстанымын жетілдіріп, оқытуды жоғары қиындық деңгейде және материалды жоғары қарқынмен оқытуды ұсынды. Ол оқу жұмысының тиімділігі оқушының ақыл-ойының дамуын қамтамасыз етумен және  кездескен  қиындықты жеңе білуімен іске асады деп есептеді. 

Ақыл-ой, таным үрдісі оқушының зейін қою қабілетін, талдау-жинақтау әрекетін және ерік-жігерін жетілдіруді қажет етеді. Оқытуды жоғары қиындық деңгейінде жүргізу - оқушыны белсенді танымдық іс- әрекетке жұмылдыру, білуге ынталандыру, қажетті мөлшерде шығармашылық жаттығулар беріп,  ақыл-ойын жаттықтыру, яғни  жақсы және нашар оқитын оқушыларды оқу еңбегіне бірдей жаттықтыру.

Л.В.Занков ұсынған түсініктілік ұстанымын практикада кең мағынада қолдану, оқу мазмұнының көлемін ұлғайтып, теориялық деңгейін  күрделендірді. 

60-70-ші жылдары дамыта оқыту теориясы оқушының ақыл-ой қабілетін дамыту әдіс-тәсілдеріне барынша көңіл бөлгенімен, оқыған материалды есте сақтатуға  жете назар аудармады. Дидактикада  оқу материалын есте сақтау деген мүлде естен шығарылып, ол механикалық жаттау ұғымымен теңестірілді. Оқу-танымдық үрдіс барысында оқушының материалды игеруі үшін есте сақтау қабілеті қалыптасуы тиіс, өйтпесе  ешқандай  білім көлемін игеруге болмайтыны белгілі.

Сонымен,  үлкен үміт артқан дамыта оқыту теориясы тиімді нәтиже бермеді. Оқушылардың оқу үлгерімі төмендеп, оқу үлгерімін  пайызға шағу бағаны көтермелеп қоюға әкеліп соқты.

Дидактикада И.Я.Лернер мен М.Н.Скаткин оқушылардың оқу-танымдық әрекетін арттыру үшін оқыту әдістерінің маңызына назар аударып, оларды топтастыруға ат салысты. Оқушылардың танымдық қабілетін дамыту мақсатында оқу материалдарын түсіндіріп  көрсететін немесе ақпаратты - рецептивті (рецепция - қабылдау) әдістер: әңгіме, лекция, түсіндіру, оқулықпен жұмыс, суреттерді  қолдану,  диафильмдерді пайдалану; репродуктивті  (білімін  практикада қолдана білу, алгоритм бойынша жұмыс жасау, бағдарламалау) әдістері; оқытылатын материалды педагогикалық жағдаят тұрғысынан сипаттау әдісі; жартылай-ізденіске түсіру немесе эвристикалық әдіс; зерттеу әдісі, оқушыларға танымдық міндет  қойылып,  алға қойған мәселені оқушылардың өздігінен шешуіне қажетті басқа да әдістер ұсынылды.

Ю.К.Бабанский көптеген оқыту әдістерін  үш негізгі топқа бөлді: оқу-танымдық іс-әрекетті ұйымдастыратын әдістер; оқу-танымдық іс-әрекетке белсендіретін  және түрткі тудыратын әдістер; оқу-танымдық іс-әрекеттің тиімділігін тексеретін және өзін-өзі  тексеретін әдістер.

М.А.Данилов пен Б.П.Есипов оқыту әдістерін дидактикалық мақсат пен міндеттерді шешетін топтарға бөлді: жаңа білімді игертетін әдістер; білік пен дағдыларды қалыптастыратын және білімін  практикада қолдана білу әдістері; білім, білік, дағдыларды тексеру және бағалау әдістері.

Г.Щукинаның зерттеу еңбектерінде оқушылардың оқу-танымдық  іс-әрекеті белсенділігін көтеру туралы, көптеген құнды пікірлер айтылды.

Оқушының әлеуметтік тәжірибесін қалыптастыруды ұйымдастыру үшін  оқушылардың ұжымдық қарым-қатынасын күшейту, А.С.Макаренко мен В.А.Сухомлинскийдің  ұжымды қалыптастыру тәжірибесіне сүйене отырып,  мектепте өзін-өзі басқаруды ұйымдастыру жұмыстары жүргізілді. 

60-70 жылдары педагогикалық қауымның назарына Л.В.Занковтың        “Оқушыларды оқытудағы көрнекілік және белсенділікті арттыру” Д.Б.Элькониннің “Бастауыш сынып оқушыларын оқыту  психологиясы”, В.В.Давыдовтың “Дамыта оқыту мәселелері”, И.Я.Лернердің “Проблемалық оқыту”, М.И.Махмутовтың “Мектептегі проблемалық оқыту”, Н.Ф.Талызинаның “Программаланған оқытудың теориялық мәселелері”, Г.Н.Волковтың “Этнопедагогика” кітаптары, т.б. еңбектер  ұсынылды. 

1976 жылы Қазақстанда Қ.Бержанов пен С.Мусиннің “Педагогика тарихының” қысқаша  курсы жоғары оқу орындарының студенттерін педагогика ғылымының бай қазынасымен таныстыратын баспадан шығарылған алғашқы оқулық болды. 

Р.Ж.Иржанова өзінің көп жылдар зерттеген еңбегін “Қазақстан пионер ұйымының тарихынан очерк” деген атпен 1970 жылы кітап етіп шығарды. Аталмыш еңбекте автор  пионерлер қозғалысын дамыту жөніндегі ой-пікірлерін ұсынды. Бұл кітаптың негізгі мазмұнында пионер ұйымының құрылып, даму кезеңі (1919-1970 ж. ж.) зерттелді.

1973 жылы Р.Ж.Иржанова мен М.Н.Кузьминаның “Комсомолдардың пионерлермен мектептегі жұмысы” атты комсомол және пионер ұйымдарына, сынып жетекшілері мен тәрбиешілерге арналған құралы баспадан шығарылды.

Қорыта келгенде, білім сапасын көтеру үшін білім мазмұны мен оқыту әдістерін жетілдіру бағытындағы педагогтардың шығармашылық ізденістері дидактиканы теориялық және әдістемелік жағынан  жаңа мағынадағы түсініктермен толықтырды.

Өзін-өзі тексеруге арналған сұрақ-тапсырмалар:

1. Ұлы Отан соғысы жылдарындағы Одақ мектебінің даму ерекшеліктерін сипаттаңыз. 

2. Жалпыға бірдей бастауыш және жеті жылдық мектепке көшудің мақсатын түсіндіріңіз.

3. Жалпыға бірдей міндетті орта білім берудің басты ерекшеліктері неде? 

5. Қандай оқу орындарының жаңа типтері болды?

6. Оқытудың белсенді әдістері қалай  дамыды?

7. Білім беру мазмұнын жетілдіру жайлы қорытынды жасаңыз.

Реферат тақырыптары:

1. Мектеп  оқушыларына политехникалық білім берудің маңызы.

2. Оқыту үдерісінің тиімділігін арттыру жолдары.

3. Оқыту әдістерінің жіктемесіне сипаттама  беріңіз.

4. Одақ көлемінде жалпыға бірдей міндетті сегізжылдық оқуға көшудің маңызы.

5. Онжылдық оқытуға көшу мәселелерінің ерекшеліктері.

15. 1980-1991 ж. ж. аралығындағы ТМД елдеріндегі мектеп пен педагогиканың дамуы

Партияның бағдарламалық құжаттарындағы халыққа білім беру мәселелері (1981).  1980- ші  жылдардың басында жалпы орта мектепке  жүктелген  мәселелер өз шешімін таппағаны және тиімді  оқыту  нәтижелерін көрсете алмағаны белгілі болды. 

Білім саласы қоғам дамуын қамтамасыз етуі үшін үздіксіз өзгеріске түсіп, жетіліп, дамып отыратын  қозғалмалы жүйе болғандықтан, үнемі өмірмен тығыз байланыста болуы қажет еді. Қоғам дамуын ілгерілететін ғылым мен техниканың  жетістіктеріне қол жеткізу білім саласын қайта құруды күн тәртібіне шығарды. Осыған орай  оқыту мазмұны мен әдістерін  өмірмен байланысты жетілдіру мақсатын жүзеге асыру үшін  ғылыми-тәжірибелік  ізденістер  жүргізілді.

Жалпыға бірдей және кәсіби мектеп реформасының негізгі бағыттары (1984). Мектептегі оқытуды жетілдіру реформасы мектепті қайта құрудың  негізгі  бағыттарын белгіледі, олар:

- оқытылатын пәндер мен  олардың мазмұнын анықтау, оқу бағдарламалары мен оқулықтарды  күрделі  және артық материалдардан арылту;

- оқу пәндерінің негізгі түсініктері мен жетекші идеяларын анықтап, ғылым мен техника жетістіктерін  көрсету;

- еңбек тәрбиесі мен жалпы білім беретін мектептерде оқушыларға кәсіби бағдар беруді түбегейлі өзгерту;  оқытудың политехникалық бағытын күшейту; зертханалық және практикалық сабақтарды молынан жүргізу;  физика, химия заңдылықтарын технологиялық жағынан көрсету арқылы еңбекке баулу  және жастарға кәсіби бағдар беру;

- оқушыларды есептеу техникалық құралдарымен жұмыс жасай білуге үйрету,  оқу үрдісінде компьютерлерді қолдану;

- әр пән, әр сынып бойынша берілетін білім, білік, дағдылардың көлемін анықтау; 

- мектептерде, кәсіби-техникалық училищелерде, арнайы орта білім орындарында оқу-тәрбие  жұмыстарының сабақтастығын қамтамасыз ету.

Өкінішке орай,  мектепті  тоқыраудан шығаруды көздеген реформа (1984) белгілеген мақсатын  толық жүзеге асыра алмады. Жалпы білім беретін мектеп пен кәсіптік  білім беретін мектепті біріктіру, мектеп жұмысының  мазмұнын  кәсіби білім берумен   толықтыру,  кәсіптік-техникалық білім беру жүйесін  бір   арнаға түсіру - орта кәсіби техникалық  училищелер ашу білім беру  жүйесінің  жұмысын онан ары әлсіретті.

Үкімет қоғамды қарқынды дамыту  үшін мектепте  оқыту мәселелеріне үнемі жаңа талаптар  қойып, оқыту сапасын жақсартуды көздеді. Осыған орай білім саласы түбегейлі өзгерістерді қажет етті.

Үздіксіз білім  беру жүйесіндегі орта білім беру тұжырымдамасы (1988ж.) қабылданды. Онда жалпы білім беретін орта мектептің негізгі ұстанымдары анықталды:

- гуманитарландыру (ізгілендіру) - әр оқушы тұлғасын әлеуметтік құндылық деп танып, оның адамгершілік, интеллектуальдық (зияттық)  және тәндік жағынан жетілуін қамтамасыз ету;

- жекелендіру (даралық сипатын ескеру) - әр оқушының интеллектуалдық (зияттық), эмоциялық-жігерлік және іс-әрекет, практикалық  жағын дамытуда оқушының тәндік және психикалық ерекшелігін ескеру;

· дифференциациялау (саралап оқыту) - әр оқушының қабілетін дамыту үшін оның ынта-талабын, дарын-қабілетін анықтау;

- демократияландыру - мектептегі оқушылар мен педагогтардың белсенділігін арттыру, өзіндік бастама және шығармашылық қызмет атқаруға бағыттау, көпшіліктің білімді басқаруға қатысуы;

- интеграциялау (кіріктіре оқыту) - қоғамның барлық мүмкіндігін жас ұрпаққа коммунистік тәрбие беруге,  “мектеп-халықтық іс” деген іс-шараларды өмірге енгізуге жұмылдыру.

Жалпы орта  білім беру үздіксіз білім беру жүйесінің  негізгі  өзегі болғандықтан, оқушыларға табиғат, қоғам, адам, техника, өндіріс туралы ғылым негіздерінің белгілі көлемін, білік дағдыларын ғана игертіп қоймай, ең бірінші жан-жақты дамыған тұлға, жоғары адамгершілік азаматтық ұстаным негіздерін қалыптастыру мақсаты қойылды.

Әлеуметтік тәжірибеге сүйене отырып, оқушының интеллектуалдық, жоғары адамгершілік қасиетін, тәндік жағынан жетілген, диалектикалық-материалистік дүниетаныммен, ауқымды рухани қажеттіліктермен қаруландыратын, жеке бастық және қоғамдық қажеттілікті үйлестіретін негіздерді  айқындау; оқушылардың жалпы мәдени деңгейін, білімін, политехникалық деңгейін қамтамасыз ету арқылы еңбек, танымдық, қоғамдық, отбасылық және басқа да әлеуметтік қызметті атқаруы үшін, яғни қоғамды өзгертуге белсенді араласуы, өздерінің әлеуметтік орнын  дұрыс айқындау арқылы келешек мамандығын  таңдай білуге көмектесу, өздігінен білімін, тәрбиесін, жеке бас қасиеттерінің дамуын қамтамасыз ету үшін оқуға ынталы және білімін өздігінен толықтыруға ықпал ету міндеттері белгіленді.

Орта мектептің әр кезеңіндегі оқушыны  тәрбиелеу, оқыту, дамыту мақсаты анықталды. Осы міндеттердің іске асуы оқу-тәрбие үрдісінің сапалы жүруін, оның нәтижесін бақылау тиімділігін, әр кезеңдегі оқу-тәрбие үрдісінің сабақтастығын, оқу орындарының жетістікке жетуін қамтамасыз ететін құралдарға айналады.

Орта білім берудің құрылымы тұтастық, сабақтастық, вариативтік  (баламалы), адаптациялық (бейімделушілік) ұстанымдар негізінде құрылды.

Мектепке дейінгі тәрбие орта білім беру құрылымына қосылды. Мектепке дейінгі тәрбиенің маңызы жан-жақты талданып, сол кезеңдегі баланың психикалық қызметіне  педагогикалық  ықпалдың тиімділігі қарастырылды. Бала бақшаларының жүйесін, материалдық жағдайын жақсарту, оларды білікті мамандармен қамтамасыз ету мәселелеріне  назар аударылды. Балабақша мен мектеп арасындағы оқу-тәрбиедегі сабақтастықтың маңызы атап көрсетілді.

Әр отбасы  6-7 жасар бала үшін мектепке даярлықтың үш түрінің біреуін таңдауға ерікті  болды: отбасында тәрбилеу; қоғамдық (мектепке дейінгі балалар мекемесінде); аралас (үйден  келіп, шет тілі, сурет , музыка, дене тәрбиесінен ақылы  тәрбие алады), т.б. Даярлықтың осы үш түрі арқылы баланы мектепке даярлау міндеттелді.

Денсаулығы жақсы дамыған 6-7 жасар бала ата-анасының тілегі бойынша мектепке қабылданатын болды. Мектептегі орта білім үш сатыдан құрылатын болды: 

І саты – бастауыш мекеп  (І-ІV сыныптар);

ІІ саты - негізгі мектеп (V - ІX сыныптар);

ІІІ саты – орта жалпы білім беретін мектеп (X-XІ сыныптар).

Бастауыш мектеп балалардың интеллектуалды   дамуын қамтамасыз ету үшін ғылым негіздерінің ең бастапқы мәліметтерімен таныстыруды, оқу еңбегінің дағдыларын меңгертуді, көркем және техникалық шығармашылыққа баулуды және қоғамдық пайдалы еңбекке араластыруды  белгіледі. Оқу-тәрбие үдерісін, саралап оқытуды баламалы түрде жүргізу,  яғни оқу материалдарын қарқынды оқыту, балаларға іс-әрекет түрлерін  таңдату, оқу орындарын балалардың мүмкіндігіне лайықтау, дәрігерлер мен психологтардың ұсыныстарын  оқу-тәрбие барысында қолдану, 6-7 жастан бастап оқытудың ерекшеліктерін ескеру ұсынылды.

Негізгі мектеп  бастауыш мектепте қалыптасқан білім негіздерін онан ары жетілдіріп, бір-бірімен сабақтастықта, жүйелі және кешенді түрде  дамытты. Оқушылардың ғылыми танымын, шығармашылығын, ойлау қабілетін арттыру әдістерін кеңінен пайдалануға назар аударылды.

Негізгі мектепте оқу-тәрбие жұмысының әлеуметтік өмірге қажеттілігін ескерумен бірге, оның мазмұны сараланады. Негізгі мектептің басты қызметі – оқушыларға кәсіби бағдар беру деп аталды.

Орта білім берудің жоғары сатысына баламалық құрылым, саралау жастардың өмірлік бағдары мен ынтасын ескеру тән екені ескертілді.

Оқушы негізгі мектепті  бітірген соң, орта білім алудың мына  түрлерін таңдай алатын болды: жалпы білім беретін  жоғары сыныптар; орта кәсіби-техникалық училищелер;  орта арнайы оқу орындары;       кешкі мектептер мен  экстерн типті оқу орындары. Орта білім алудағы осы жолдар  жалпыға бірдей міндетті деп есептелінді.

Орта білім берудің жоғары сатысында (X-XІ сыныптар)   жеке және саралап оқыту мынадай  бағыттарда жүрді: білім мазмұны бойынша ( оқу пәндерін бірыңғай базалық деңгейде дайындауды таңдау); әр оқушының қабілеті мен шығармашылық мүмкіндігін ескеру (дарынды балаларға пәндерді тереңдетіп оқыту сыныптарын, топтарын ұйымдастыру және жеке бағдарламалар даярлау); оқушылардың ынтасы мен қабілетіне қарай (факультатив курстар, үйірмелер, секциялар) ұйымдастыру; жеке стильмен оқыту (қарқынды оқыту, тиімді оқыту әдістері арқылы білім мен оқу материалдарын  игерту).

Селолық мектептерді әлеуметтік-экономикалық, жалпы мәдени жағынан қоғам талаптарын қанағаттандыра алатындай дәрежеге көтеру үшін, оны жетілдіру мәселесі де  белгіленді. Елді мекендердегі шағын құрамды мектептердегі оқыту ерекшеліктері, оларға мамандар даярлау,  мұғалімдердің біліктілігін көтеру мәселелері қаралды.

Жалпы орта білім беру мазмұны әлеуметтік-экономикалық және ғылыми-техникалық жетістікке жетуді қамтамасыз етуге тиісті  болды. Сондықтан қоғамдық, жаратылыстану-математикалық, тілдік, көркем-эстетикалық, еңбек пәндерінің ара қатынасын ескеру және адамның жеке іс-әрекетін және қоғамдық қатынастарын қалыптастыру белгіленді;  дүниені біртұтас таныту үшін, және оқушылардың оқу жүктемесін жеңілдету үшін пәндерді  интеграциялап (кіріктіре) оқыту,  білімді іргелі ғылыми идея, түсінік, ұстанымдар төңірегінде   біріктіру,  оқушының шығармашылық қабілетін, эмоциялық-құндылық қатынасын, диалектикалық-материалистік ойлауын бағдарлау, оқытудың политехникалық бағытын, өмірмен байланысын іске асыру, оқушыларды қоғамдық және  өнімді еңбек атқаруға бағыттау, ұлттық ерекшеліктерге байланысты  қоғамның даму заңдылықтарын ашып көрсету талабы қойылды;  оқу жоспары мен оқу бағдарламаларының баламалы түрлерін даярлау, оларда жергілікті жердің ерекшеліктерін, оқушылардың психологиялық дамуын ескеруі қажет деп табылды.

Педагогикалық үрдіс  мұғалім мен оқушы іс-әрекетінің күрделі және көпқырлы  қызметінен  құралады. Дәстүрлі оқытуда қабылдау, саналы түсіну, алғашқы есте сақтау, оқу материалын қайталап айтып беруге  баса назар аударылып, педагогикалық үрдісте оқушының шығармашылық мүмкіндігін дамыту, дүниеге  эмоциональды-құндылық қатынасын қалыптастыру тәрізді маңызды білім мазмұнының құрама бөліктері ескерілмей келді. Сабақтың тәрбиелік қызметі төмен болды. Қазіргі дидактикалық тұжырымдамалар (оқу мазмұнын  түйіндеу, ақыл-ой іс-әрекетін сатылы қалыптастыру, дамыта және проблемалы (жағдаят тудыру арқылы) оқыту, оқытуды оңтайландыру және интенсивтендіру, т.б., сонымен бірге оқушылардың танымдық іс-әрекетін арттыратын озат мұғалімдер тәжірибесі жинақталып, оқушыны оқуға ынталандыру,  педагогикалық үрдісті жетілдіруді қажет етті.

Проблемалы оқыту әдісі оқушыны ізденіске, пікірлесуге бағыттап, дидактикалық ойындар өткізуді, жеке шығармашылық тапсырмалар орындауды, әр түрлі жастағы балалармен жұмыс жасауды, жаппай, топтық және жеке  сабақтарды педагогикалық үрдісте ретімен қолдануды талап ететін болды. Жоғары сынып оқушыларын жоғары оқу орындарында оқытатын стилге, оқу еңбегіне даярлау белгіленді. Шығармашылыққа үйрету үшін проблемалық ізденіске бағыттау, оқытуда зерттеу әдістері мен тәсілдерін қолдану ұсынылды.

Оқушының белсенділігін арттыру үшін оның жеке бас қабілеті мен қажеттігін білу шарт. Даралап және саралап оқыту үшін оқушыны жан-жақты білу керек. Жеке тұлғаны дамыту мектепте психологиялық қызметті  жүргізуді, оқушы  психикасын зерттеуді ұйымдастыруды  қажет етті.

Педагогикалық үрдісті жаңарту оқу-тәрбие жұмыстарының нәтижесін тексеруді талап етті. Білімді тексеру жүйесінің бұрынғыдан ерекшелігі - оқушының білім мен біліктерін тексерумен қатар, шығармашылық тұрғыдан дамуын және оқушының жеке бастық тұлғалық құндылықтарын тексеру белгіленді. Педагогикалық үрдістің нәтиже көрсеткіші ретінде оқушының оқу мазмұнын шығармашылықпен игеруі және белгілі құндылықтар жүйесі мен оқу ынтасын қалыптастыруға тиісті болды.

Мектепті қайта құруды  іске асыратын басты  мәселе кәсіби шеберлігі мен педагогикалық мәдениеті жоғары мұғалім даярлау болғандықтан, олардың педагогика мен  психолгияны жетік меңгеруі талап етілді.

Болашақ мамандарды даярлау студенттердің үздіксіз педагогикалық практикасын ұйымдастыруды  белгіледі. Мұғалімнің біліктілігін көтеру мәселесі теорияны алдыңғы қатарлы, озат тәжірибемен ұштастыруды қажет еткендіктен, жаңашыл педагогтардың тәжірибесін, авторлық мектептердің, мектеп-зертханалардың жұмысын зерттеу мұғалім біліктілігін көтеретін институттар, педеагогикалық оқу орындары мен ғылыми-зерттеу институттарының басшылығымен жүргізілетін болды. 

Педагогтардың  материалдық жағдайын, еңбек ақысын қайта қарау қажеттігі туды.
Халыққа білім беруді демократиялық ұстаным негізінде қайта қараудың шаралары  жан-жақты  зерттеліп, оны  іске асырудың жолдары  көрсетілді.

  Педагогикалық ғылымның халыққа білім берудегі маңызы орасан зор болғандықтан, іргелі зерттеулерге және педагогиканы түрлі ғылым салаларымен байланыста зерттеуге көңіл  аудару керек болды. Ғылыми ізденістер әлеуметтік орта мен мектеп тәжірбиесінің байланысын айқындауға, оқытуды жоғары технологиямен қаруландыруға, зерттеу үрдісінің  және оқыту мен тәрбиелеудің бірлігін қамтамасыз етуге, қажетті теориялық зерттеулерді  жүргізуге бағытталды.

Жалпы орта білімді қайта құру педагогика саласындағы іргелі және қолданбалы ғылыми зерттеулерді  басқа  ғылым салаларымен кіріктіре жүргізуді қажет етті. 

Үздіксіз білім  беру жүйесіндегі базалық орта білім беру тұжырымдамасын (1989ж.) білім саласында  іске асыру шаралары жүргізілді. Дегенмен де тұжырымдамада белгіленген шаралар кеңестік кезеңдегі саяси-идеологиялық және  экономикалық жүйенің тоқырауына байланысты қоғамдық сұранысты қамтамасыз ете алмады. Бұл кезде   Одақтың ыдырауы  да белең ала бастап еді. Қоғамдық даму тығырыққа тіреліп,  жаңа  нарықтық қатынастар жүйесіне лайық болашақ ұрпақты тәрбиелеудің жаңа тұжырымдамаларын жасау үшін ғылыми ізденістер жүргізу қажеттігі пайда болды.

Жаңашыл педагогтардың ғылыми-теориялық және әдістемелік ізденісі.  Теория мен практиканы өзара кіріктіре отырып жүргізуде  жаңашыл мұғалімдер Ш.А.Амонашивили, В.Ф.Шаталов, С.Н.Лысенкова, И.П.Волков, И.П.Иванов, т.б. іргелі педагогикалық мәселелерді шеше білді.

Ш.А.Амонашивили мектеп практикасында алты жасар балалармен жұмыс  істеудің  мазмұны мен ұстанымдарын ғылыми негіздеп тексерді. “Мектепке алты жастан“ атты еңбегінде алты  жасар баланың бойында  болатын қасиеттерді саралап көрсетті. Ол алты жасар балалармен қарым-қатынаста төмендегі қасиеттер  негізге алынуы керектігіне тоқталады:

“Біріншіден, біз мейірбанды болуға тиіспіз, балаларды қаз қалпында сүюге тиіспіз, шолжаңды да, тіл алғышты да, ақылдыны да, миғұланы да, жалқауды да, ынталыны да бірдей жақсы көруіміз керек.

Екіншіден, біздер балаларды түсіне білуіміз керек. Бала кішкентай болғанымен, оның ісі мен қарекеті үлкен. … Балаларды түсіну дегеніміз – олардың позициясында тұру, олардың сезімін қадірлеу, қам-қарекеті мен ісін елеу, олармен санасу деген сөз.  Баланың көңіл-құбылысы мен жүрек тебіренісін, оның сезімі мен талпынысын түсіне отырып қана әр баланың өміріне ең жақын адамыңдай қоян-қолтық араласа отырып, педагог баянды тәрбиеге қол жеткізе алады.

Үшіншіден, педагогиканың, тәрбиенің жасампаз күшіне сенуіміз керек.

Төртіншіден, біз болашақтың адамын, жаңадан қалыптасқан адамды қалыптастыруға міндеттіміз“.

Ш.Амонашивили мектептің міндеті  білім беру арқылы тәрбиелей отырып, балаларды бұрынғы және қазіргі ұрпақтардың материалдық және рухани байлықтарымен таныстыру деп санайды.

Т.И.Гончарованың әдістемесі   тарихи материалдар негізінде жастардың  өзін-өзі және бүгінгі күнді  танып-білуіне көмектесу  мәселесін көтереді. “Тарих тағылымы - өмір сабағы“ атты еңбегінде: “Нағыз сабақ – дегеніміз мұғалім мен оқушылардың ақиқатты бірлесе іздестіруі, ойлау мәдениетінің лабораториясы. Бұл жоқ жерде көңілсіздік, селсоқтық, рухани жұтаңдық орын алады…”

Ғалымның алдына қойған негізгі мақсаты – жеке адамды қалыптастыру. Ол: “Жеке адам болу дегеніміз өзін адамзаттың адамы ретінде сезіну, сан ғасырлар бойы халық тәжірибесі туғызған рухани мәдениеттің мәңгілік игіліктерін бойына дарытып, осы игіліктерді еңбекке, әлеуметтік мәнді қызметке, қоғамдық өмірге, адамдар қатынасына, күнделікті тұрмысқа енгізу деген сөз. Жеке адам – болмыстың жаңа формасын жасау жөніндегі өз халқының жасампаз істеріне, бұқараның шығармашылығына белсенді және саналы түрде қатысатын, қоғамға пайдалы болуға деген ішкі қажеттілікті  сезінетін адам“, - дейді.

В.Ф.Шаталов  педагогикадағы ең қиын міндеттердің бірін - әр оқушыны күнделікті қажырлы ой еңбегіне қатыстыру, жеке бастың сапасы ретінде танымдық дербестікті тәрбиелеу, әр оқушының өзіндік адамгершілік сезімін, өзінің күш жігері мен қабілетіне деген сенімділігін нығайту мәселелерін ойдағыдай шешу жолдарын ұсынды.

 С.Н.Лысенкова балаларды оқытудың, оқу-таным қызметін өздігінен реттеудің тәсілдерін ұсынумен бірге төменгі сынып оқушыларының  оқу әрекетін басқарудың пәрменді жүйесін жасады. 

И.П.Волков төменгі сынып оқушыларымен шығармашылық сабақтарды өткізу барысында оқу материалдарының мазмұны  мен оқу процесінің құрылымы айырықша көңіл бөлуді талап етеді, оқу үрдісін оқу мазмұнына сай құра білу балалардың талабы мен қабілетін анықтап, мақсатты түрде дамытуға көмектеседі, әр істегі шығармашылықтың алғы шарты  болып табылатын сапаларды қалыптастыруға мүмкіндік береді дегенді айтады. 

И.П.Ивановтың ұжымдық шығармашылық тәрбие әдістемесі  А.С.Макаренконың идеяларын  қазіргі жағдайларға сай дамытып,  ұжымшылдықты қалыптастырудың, сол кездегі пионер және комсомол ұйымдарындағы оқушылардың өмірін жетілдірудің, балалардың қоғамдық игілікке деген жекелей және ұжымдық қамқорлықтарын арттырудың жолдарын көрсетеді.

“Ұжымшылдары тәрбиелеу“ атты еңбегінде Иванов кеңестік дәуірдегі ұжымшылдық - өскелең ұрпақтарды қоғам талаптарына және оның мүдделерімен өмір сүруге тәрбиелеу – мектептің аса маңызды міндеті болғанын, әрбір ұстаз тәрбие беретін ұжымды құрудың және оны нығайтудың мейлінше тиімді жолдары мен құралдарын  шығармашылықпен іздестіруге шабыттандыратын ой-пікірдің сарқылмас қайнар көзі деп бағалайды.

Қорыта айтқанда білім мазмұны мен оқыту әдістерін жетілдіру бағытындағы педагогтардың шығармашылық ізденістері дидактиканы теориялық және әдістемелік жағынан  жаңа мағынадағы түсініктермен толықтырды.

Өзін-өзі тексеруге арналған сұрақ-тапсырмалар:

1.  Ұлы Отан соғысы жылдарындағы Одақ мектебінің даму ерекшеліктерін   сипаттаңыз. 

2. Жалпыға бірдей бастауыш және жеті жылдық мектепке көшудің    мақсатын түсіндіріңіз.

3. Жалпыға бірдей міндетті орта білім берудің басты ерекшеліктері неде? 

8. Қандай оқу орындарының жаңа типтері болды?

9. Оқытудың белсенді әдістері қалай  дамыды?

10.  Білім беру мазмұнын жетілдіру жайлы қорытынды жасаңыз.

11.  Жаңашыл педагогтар қандай педагогикалық мәселе-лерді көтерді?

                               Реферат тақырыптары:

1. Мектеп  оқушыларына политехникалық білім берудің маңызы.

2. Оқыту үдерісінің тиімділігін арттыру жолдары.

3. Оқыту әдістерінің топтамасына сипаттама  беріңіз.

4. Одақ көлемінде жалпыға бірдей міндетті сегізжылдық оқуға көшудің маңызы.

5. Онжылдық оқытуға көшу мәселелерінің ерекшеліктері.

6. Жаңашыл педагогтардың теориялық және әдістемелік ізденісі. 

16. Қазақстан даласындағы орта ғасыр ойшылдарының тәлімдік ой-пікірлері (ІХ–ХІҮ ғ.ғ.)

Тарихтан белгілі көне түркілер ұрпағы – қазақтардың этногенезі туралы сөз қозғасақ, олар жоғарыда айтылған Енисей жазба ескерткіштеріндегі мәліметтерге қарағанда және көне Қытай, Ұйғыр, Моңғол жазбалары бойынша арғы тегі Моңғол тектес Ғұндар мен Үнді-Иран тектес Қыпшақтар мен Сақтардың, түркі тектес Үйсін, Қаңлылардың қосындысынан пайда болған Еуразия даласының көшпенділері екені байқалады. Қазақтың этногенезінде Керейттер мен Наймандардың, Арғындар мен Қоңыраттардың, Алшын, Жаппас, Шектілердің де болғанын тарих дәлелдеп отыр. Ол жөнінде атақты тарихшы В.В.Бартольд, Л.Н.Гумилев, Х.Арғынбаев, Ә.Марғұлан т.б. еңбектерінде дәйекті дәлелдер келтірілген.

Қазақ хандығы ХҮ ғ. орнағанымен қазақ ұлтының аты одан әлдеқайда ерте ҮІ ғ. өзінде-ақ төңіректің төрт бұрышына белгілі болған. Ол жөнінде М.Шоқайдың, түрік профессоры З.Ұ.Тоғанның, фольклорист-ғалымдар: Ә.Диваев, Ә.Қоңыратбаевтың, тарихшы-ғалымдар М.Х.Дулатидің, Ш.Уәлихановтың, А.Н.Бернштамның, М.Ақынжановтардың зерттеу еңбектерінде айтылған.

Ал қазақ халқының ұрпақ тәрбиелеу дәстүрі – халық педагогикасынан, оның ауыз әдебиеті үлгілері мен тұрмыс-тіршілігімен байланысты туындаған салт-дәстүрінен, ұлттық музыкасы мен өлең жырларынан, қолөнер түрлері мен ұлттық ойындарынан бастау алған.

Ұлттық мәдениеттің ұрпақ тәрбиелеудегі ерекшелігін зерттеу ісімен ғылыми педагогиканың бір саласы этнопедагогика айналысады. Ол халықтың ұрпақ тәрбиелеу тәжірибесін, педагогикалық ой-пікір көзқарастарын, ұлттық ойлау ерекшеліктерін, өнер туындыларын зерттей отырып, оның мазмұны мен тәлімдік мәнін, тәрбие құралдары мен оны іске асырудың әдіс-тәсілдерін де қарастырады.

Этнопедагогиканың мақсаты – жастарға халықтық салт-дәстүрлер мен ұлттық мәдениет түрлерінен білім, білік, дағдыларды меңгерте отырып, олардың ұлттық сана-сезімі мен дүниетану көзқарасының қалыптасуына ықпал ету.

Этнопедагогиканың негізгі міндеті – егеменді еліміздің жастарын ой еңбегіне де, дене еңбегіне де қабілетті, сана-сезімі оянған, ұлттық ар, намыс, ожданды қастерлейтін, нарық жағдайында өмір сүре білуге икемді, өнегелі, өнерлі, ұлтжанды азамат тәрбиелеу.

Қазақтың сан ғасырға созылған халықтық тәрбие қағидалары көне Орхон-Енисей жазба ескерткіштерінен басталып, орта ғасыр ойшылдарының еңбектері мен ХҮ-ХҮІІІ ғ.ғ. ақын-жыраулардың толғауларынан, ауыз әдебиеті нұсқаларынан, билердің шешендік сөз үлгілерінен өзекті орын алған. Оны әсіресе ІХ ғ. өмір сүрген Қорқыт бабаның афоризм сөздерінен айқын аңғаруға болады.

Қорқыт ата – ҮІІІ–ІХ ғ.ғ. төңірегінде Сырдарияның орта және төменгі ағысын жайлаған оғыз-қыпшақ тайпаларының арасынан шыққан әйгілі күйші, музыкант, аңыздық кейіпкер, кемеңгер ойшыл. “Қорқыт ата кітабы” – Орта Азия, Қазақстан және Әзірбайжан халықтары арасына кең тараған. Қорқыттың музыкалық-этнографиялық мұрасы түркі тілдес халықтардың бәріне ортақ рухани мұра. Сондай-ақ, Қорқыт айтты дейтін ақыл-нақыл, афоризм, ұстаздық ұлағат сөздер көптеп кездеседі. Онда имандылық, ізгілік, қанағатшылдық, әрекетшілдік, тәубешілік мәселелері сөз болады. Мысалы: “Тәңіріне сыйынбаған адамның тілегі қабыл болмайды… Менмен, тәкаппар адамды тәңірі сүймейді… Басқалардан өзін жоғары ұстаған адамға тәңірі бақ бермейді…” делінген.

Дана ойшыл ата-ананы сыйлап, құрметтеу, үй-ішілік жарасымды қарым-қатынасты, ұл мен қыз тәрбиесі, адамның жақсы-жаман қасиеттері жайында да келелі ой қозғайды.

Мысалы: “Мыңғырған мал жиғанмен, адам жомарт атанбас”…, “Анадан өнеге көрмеген қыз жаман, атадан тағылым алмаған ұл жаман…” Ұлың өсіп жетілсе, от басының мерейі, бас-көзі”, деген мақал-мәтелдер осының нақты айғағы бола алады.

Қорқыттың бір топ афоризм сөздері жастарды ерлікке тәрбиелеуге, тектілік мәселесіне, қонақжайлылыққа, мейірімділікке арналған. Мысалы, “Қорқаққа қылыш сермеп, күшіңді сарп етпе…”, “Батыр туған жігіттің садағының оғы да қылыштай кесіп түседі…”, “Жауға атқан садағың өткір болсын”, “Қонағы жоқ қараша үйден құлазыған түз артық…”, “Ата даңқын шығарып өзінің тегін қуған балаға ешкім жетпейді…”, “Өтірік сөз өрге баспайды…”, “Сөзге берік, шыншыл адамға бұл дүниеге отыз жылды үшке көбейтіп, өмір сүрсе де аз” т.б. Қорқыт әйелдердің бойынан жақсы адамгершілік қасиеттерді көруді аңсайды. Ол әйел қауымын төрт түрге бөледі. Бірі – от басының тірегі, үйдің құты, қонақжай, үрім-бұтағы өсіп-өнген жандар. Екіншілері – ынсапсыз, қанағатсыз, есіл-дерті тамақ. Ал әйелдердің үшінші түрі – салдыр салақ, түске дейін ұйықтайтын, кір-қожалақ, көрпе-төсегі жиналмай шашылып жататын үйдің “иелері”, төртіншілері – адам тілін алмайтын, қасарыспа, кесір, барынша қырсық әйелдер” – дейді. Қорқыт өсиеттерінің тәлімдік мәні аса зор, қай заманда болмасын ескіріп көнермейтін асыл мұра.

ІХ–Х ғасырларда Түркі қағанаты Түркеш, Қарахан, Қыпшақ, Ұйғыр, Хазар, Қимақ, т.б хандықтарға бөлініп ыдырай бастады. Осы жағдайды пайдаланған Араб халифаты Орта Азия мен Қазақстан далаларын жаулап алып, ислам дінін, шығыс мәдениетін таратуға күш жұмсады.

Араб басқыншылары Орта Азия мен Қазақстанды жаулап алғанға дейін де Орта Азиядағы екінші мәдениет орталығы – Согд, Маргиана, Парфия, Бактрия атты мемлекеттердің болғаны тарихтан белгілі.

Орта Азияда, оның ішінде Оңтүстік Қазақстанда өнер-білімнің, әсіресе техникалық білімнің дамуына оның географиялық жағдайы, табиғи байлығы, ауа райы үлкен ықпал етті. Алғаш канал қазу, егістік жерлерді суландыру ісі қолға алынды. Аса күрделі ирригациялық құрылыстар Маргиана, Ферғана, Түркістан, Тараз қалаларында да болды. Егіншілікпен бірге бау-бақша, жүзім, күріш, мақта шаруашылығы кең дамыды. Тіпті жүзім, мақта өсіруді қытайлықтар ортаазиялықтардан үйренді. Бұдан Орта Азия халықтарында агротехникалық-ирригациялық білімнің аса жоғары болғанын көреміз.

Ерте заманда Орта Азия мен Қазақстанда мал шаруашылығы, әсіресе жылқы шаруашылығы жақсы дамыды. Қытай тарихшыларының айтуына қарағанда Жетісу өлкесінде сәйгүлік аттарды баптап бәйгеге қосу, қытай жер иелері өздерінің сұлу қыздарын сәйгүліктерге айырбастауы дәстүр болған.

Орта Азияның ежелгі Хорезм, Согд, Ферғана және Түркістан, Тараз қалалары көршілес Қытай, Таяу Шығыс, Кавказ және Шығыс Еуропа елдерімен тығыз экономикалық байланыс жасап, сауда-саттық жұмысын жүргізуінде атақты Жібек жолының әсері күшті болды. Осы сауда жолының бойында ірі елді пункттер орнап, қалалар өркендеген. Мәселен, Самарқанд қаласы сонау Александр Македонскийдің кезінде-ақ тарихқа “Мараканды” деген атпен белгілі. Ал Маргиана мемлекетінің астанасы Мевр қаласы жөніндегі деректерді біздің заманымызға дейінгі ІҮ–ІІІ ғ.ғ. жазылған жылнамалардан оқуға болады.  Ескі Хорезмнің астанасы Үргеніш жөнінде де біздің дәуіріміздің 1 ғасырының бас кезіндегі Қытай жазбаларында сыр шертіледі. Ал ІІІ–Ү ғасырларда Бұхара, ҮІ–ҮІІ ғ.ғ. Пенжикент, Отырар, Тараз, Сайрам қалаларының пайда болуы бұл өлкеде ғылым мен мәдениеттің, ішкі және сыртқы қарым-қатынастың дамуына ерекше ықпал етті.

Сол сияқты Орта Азия керамика, тоқыма, зергерлік өнердің де мекені болады.

Ежелгі тарихшылар Орта Азия мен Қазақстан халықтарының музыкалық мәдениетінің жоғары болғанын, музыкалық аспаптар жасаушы шеберлердің шыққанын мақтанышпен сөз етеді.

Өте ерте заманда Қазақстан мен Орта Азия жерінде жазу өнері де пайда болған. Оны археологиялық қазбалардан табылған Согд жазулары жазылған ыдыс-аяқ сынықтары, ағашқа немесе теріге жазылған жәдігерлер, бейіттерге қойылған тас ескерткіштердегі көне Орхон-Енисей жазбалары растайды. Хорезмдік ғалым әл-Бируни, ежелгі хорезмдіктердің ғылыммен шұғылданғанын, оның нәтижесін өздерінің күнделікті тұрмыс-тіршілігінде пайдаланғанын жазады. 

Бұған қоса ҮІІІ–ІХ ғ.ғ. Орта Азия мен Қазақстан елдерінің араб-шығыс мәдениетін қабылдауы да түркі халықтарына игі әсер етті. Түркі халықтарының ұлы ғалымдары: Хорезм, Фараби, Фердоуси, Авиценна, Бируни, Ибн Сина, Низами, Науаи, Қашғари, Иасауи, Баласағұн т.б. араб тілі мен мәдениетін меңгерді. Оның үлкен прогрессивтік маңызы болды. Көптеген шаһарларда діни медреселер ашылып, ғылым мен білім деңгейі артты. Медреселер діни ілімдермен ғана шектеліп қалмай, арифметика, медицина, жаһаннама (философия), дінтану, астрономия сияқты әлемдік маңызы зор дәріснама беруді басты мақсат етті.

Бұхарада, Отырарда аса ірі кітапханалар ашылды. Онда Гераклиттен бастап көне грек философтарының кітаптары сақталды. Оның үстіне алғашқы медресе де осы Бұхарада ашылғаны мәлім. Хорезм шахтары да ғылымға қамқорлық жасап, басқа қалалардан ғалымдарды шақырады. “Мамүн академиясы” немесе “Даналық үй” деп аталған ғылыми орталық құрды. Оны өз заманының ұлы ғалымы Әбу Райхан әл-Бируни басқарды. Академияның жұмысына сол замандағы көрнекті ғалымдар Әбу Насыр ибн Ирак, Әбу Әли ибн Сина, Әбусахиль Мәссах, Әбілхасан ибн әл-Хұммар, ибн Мүкәулих т.б. белсене қатысты. Осылардың ішінде алгебраның атасы – ұлы ғалым Мұхаммед әл-Хорезми (780-850) еңбегіне ерекше тоқталуға тура келеді. Ол 780 жылы шамасында Хиуада туып, 850 жылы Бағдатта қайтыс болған. Ислам дінінен бұрын Хорезмде зоастра діні болған. Ол дінді ұстаған адамдарды арабтар мағи немесе мәджүс деп атап, оның абыздарының басым көпшілігін басқыншылар қырып тастаған. Хорезмидің аталары да араб басқыншылары тарапынан қуғын көрген. Хорезми жергілікті медреседе оқып сауатын ашады. Өз бетімен білімін көтереді. Орта Азияның бірталай қалаларында болып, өзінің тарих, география, астрономия жөніндегі мағлұматтарын толықтырады. Ана тілімен қатар парсы, араб және Үндістанның ежелгі әдеби тілі – санскритті үйренеді. Кейбір деректерге қарағанда ол ескі еврей тілін де білген. Жиырма жасында керуенге ілесіп, ғылым іздеп, Бағдатқа келген. Онда ғылыми жұмыстармен шұғылданып, ескі грек тілін үйренген. “Даналық үйіндегі” кітапханадан кітаптар оқып, гректер мен үнділердің ғылыми мұраларын меңгерген. Бес тілді еркін меңгерген математик, астроном, географ, тарихшы, дәрігер Хорезми Бағдатта бас ғалым ретінде танылған. Кітапхана мен обсерваторияны басқару, ғылыми-зерттеу жұмыстарын жүргізу 35 жастағы Хорезмиге сеніп тапсырылған. Ол осында өзінің “Астрономиялық таблицалар” атты еңбегін жариялайды. Бұл кітап Ньютон мен Гершельге дейін астрономияның Еуропадағы негізгі құралы болып келді.

Хорезми жер меридианының ұзындығын анықтаумен тұңғыш айналысушы болды. Хорезми Бағдатқа білім-ғылым іздеп келгендерге қамқоршы – ұстаз бола білді. Мәселен, оның қарамағында Ортаазиялық ғалым – Мерви қаласының тұрғыны Ахмет ибн Абдолла әл-Меруәзи, ферғаналық ғалым Мұхаммед ибн Нәсір әл-Ферғани, Отырар қаласынан барған Габбас ибн Сейд әл-Жауһари, т.б. қызмет істейді.

Хорезми – ұлы географ. Оның “Китаб сурәт әл-ард” (“Жер түрлері жайындағы кітап”) атты еңбегі араб географиясының негізгі арқауы болды. Онда сол кездегі теңіз, өзен, көлдер, таулар мен мемлекеттер, олардың халқы мен географиялық жағдайларына сипаттама берілген. Кітапта 4 карта бар. Әсіресе Азов теңізі бассейнінің картасында жер аттарын арабша жаза отырып, жергілікті және парсы тіліндегі атаулары берілген. 70 географ Хорезмидің басшылығымен үлкен атлас жасаған. Хорезми шетелдерге бірнеше рет саяхат жасаған. Соның ішінде Волга бойы мен Византияға барған экспедициясы ерекше. Ғалым Волга өзенінің хазар тілінде “Итіл” деп аталғанын (Қазақ және татар тілінде Волганың “Еділ” атануы осы “Итілден” шыққан деуге болады) баяндайды. Волгадан қайтып келгеннен соң Хорезмиді құранда айтылатын аңызды анықтау үшін Византиядағы “Эфес” деген үңгірде “алланың әмірімен” ұйықтап жатқан жеті баланың (олар “тамақ ішпей, өлмей, мәңгі ұйқыда болады-мыс”) шындығын анықтау үшін экспедицияға жібереді. Хорезми мәселенің анық-қанығын дәйектей келе үңгірде бала түгілі, тышқан да жоқ, бос аңыз екенін дәлелдейді.

Хорезми тарихи, этнографиялық, медициналық кітаптар да жазған. Бірақ, ол еңбектер сақталмаған. Хорезми “Алгеритми айтады” атты екі кітап жазып қалдырған. Оның біріншісінде арифметикалық, ал екіншісінде алгебралық есептердің шығару жолдары көрсетілген. Автор арифметикалық есептерді – “үнділер есебі” деп атап, алғаш он цифрлы системаны үнділердің ойлап тапқанын дәлелдейді.

Ал алгебралық есеп кітабы үш бөлімнен тұрады: 1) теңдеулерді шешу жолдары; 2) өлшеу және геометриялық есептерді шығару; 3) адамның өлер алдындағы өз мүлкін жақындарына қалдыру (бөлу) жайындағы өсиеттер. Хорезмидің мұрагерлік заңдылық жайындағы есеп шарттарын Тәуке ханның “Жеті жарғысында” қайталануы Хорезми есептерінің бүкіл әлем халықтары күнделікті тұрмысында заң ретінде қолданылғанын растайды.

Хорезми еңбектерінің басты ерекшелігі – түсініктілігі, өмірмен, тәжірибемен байланыстылығында деуге болады. Ол жазған алгебралық есептер он екі ғасыр өтсе де ескірмей, көнермей өмірде күні бүгінге дейін қолданылып келуі оның шынайы өміршеңдігін дәлелдей түскендей.

Хорезмидің ізін баса өмірге келген, Отырардың перзенті, шығыстың екінші Аристотелі атанған ғұлама ғалым Әбу Насыр әл-Фарабиді (870–950) ерекше атауға тура келеді. Ол ойшыл-философ, социолог, математик, физик, астроном, лингвист, психолог, педагог, музыка зерттеушісі.


Мәдениеті өркендей түскен мұсылман дүниесінде жас Әбу Насыр әл-Фарабидің ғылым мен өнерге деген құмарлығы ерте оянды. Ол 20 жасқа дейін білімді туған топырағы Отырарда алды. Кейін Бұқара, Мерве, Хоране, Александрия, Бағдат, Каир, Дамаск, Шам, Халеб сияқты мұсылмандық шығыстың көптеген қалаларында өмір сүріп, түркі, араб, парсы, грек, латын, санскрит және т.б. тілдерін жетік меңгереді.

Әл-Фараби “Бақытқа жетудің жолы”, “Қайырымды қала тұрғындарының көзқарасы”, “Азаматтық саясат” трактаттарында “Жан қуаты” “бақыт” дегеннің не екендігін, оған жетудің жолдарын қарастырады. Ұлы ғұлама: Бақыт – қайырымды адамдардың мәртебесі, кемелденушінің жаны мен тән қуатының жетістігі, тұтас дүниемен үйлесімділікте өмір сүру қабілеті дегенді айтады. 

Әл-Фараби өмірде ізгілік пен зұлымдықты ажырата білу, игілікті орнықтыру, зұлымдықтан арылу – практикалық танымның басты міндеті дейді. Адамдар қайырымды қалада ғана жүрек қуатын игі іске қоса алады, еркін ойлайды, жүрек пен ерік қуаттарын қосарлап бақытқа жетеді. 

Қайырымды тұрғындар жан мен тәннің тазалығы үшін зұлымдыққа бармайды, байлыққа басын тікпейді. Ақыл мен жан қуаты үйлескен жан қайырымды келеді. Ақылға қоса ерік пен жан қуатын толастата алған кісі ел басқаратын әкімдікке жарайды. Ал нағыз жақсы әкім әділ, инабатты, мейірімді, білімді, жақсылыққа жаны құмар, жамандықтан жиіркенетін, батыл, жомарт, өнер мен әдебиетті сүйетін адам болуға тиіс. Қалай дегенмен, елбасшы, қолбасшы адамдық қасиеттен арылмау керек. Ондай әкім, біріншіден, бақытқа жетудің жолын көрсететін көсемдікке жарайды, екіншіден, мемлекеттегі қайырымдылық дәстүрін ұстай алатын басшылықты жалғастырады, үшіншіден, өз қандастарымен оқыту және тәрбиелеу жұмыстарын дұрыс жолға қоя алады. Мұның бәрі бақытқа жетудің шарты деп қарады. Әл-Фараби жоғарыдағы еңбектерінде оқыту әдістерінің ұғынықты, дәйекті, жүйелі, көрнекті болуына, сондай-ақ дағды, әдет, қабілет, икемділік, мінез, т.б. тәлім-тәрбиелік ұғымдарға түсінік береді. Көз жеткізу, иландыру, мойынсұндыру тәрізді әдіс-тәсілдерге талдау жасайды. Ол өзінің “математикалық трактаттарында” жүзден астам геометриялық есептердің шешілу әдістерін, шығару жолдарын түсіндіреді.

Ол Аристотельдің жан туралы ілімін одан әрі дамыта отырып, Шығыс әлемінде тұңғыш рет психологиялық терминдерге түсініктеме береді. Ол жан жүйесі туралы ілімнің сан салаға бөлінетініне (музыкалық, педагогикалық, қоғамдық, медициналық болып) түрлі іс-әрекеттерге қалай жетілуіне тоқталады.

Фараби мұралары Орта Азия мен Қазақстан халықтарының философиялық, психологиялық және педагогикалық ой-пікірлерінің әрмен қарай өріс алуына ерекше ықпал етті. Мәселен Х–ХҮ ғасырлар аралығында Орта Азия мен Қазақстан топырағында медресе шәкірттеріне арналған математика, логика, этика пәндері бойынша көптеген оқу құралдары жарық көрді. Тавтазани жазған “Мантик” (логика) атты оқу құралы медреселерде ұзақ жылдар бойы қолданылып келеді.

Әл-Фарабидің ізін қуа Орта Азияның ұлы перзенті, атақты ғалым, ұлы гуманист Әбу Әли ибн Сина 980 жылы Бұхара қаласының маңындағы Афшана деген қыстақта тәжік отбасында дүниеге келген.

Ибн Сина беске толғанда әкесі сол кездегі феодалдық мемлекет астанасы – Бұхара қаласына көшіп келеді. Ибн Синаның әкесі сарай маңында қызметке орналасып, баласын бастауыш мұсылман мектебіне береді. Ибн Сина (Құсайын) өзінің оқуға алғырлығымен көзге түседі. Оның үстіне Орта Азия, Таяу Шығыс, тіпті алыстағы араб елдерінен – Мысырдан (Египеттен) келген оқымысты қонақтар үлкен әсер етеді. Олар шығыс елдерінің тұрмыс-тіршілігі, әдет-ғұрпы, салт-санасы, философиясы, көркемөнері жайында келелі әңгімелер шертеді. Құсайынды он жасында әкесі жеке мұғалім жалдап оқытады. Бұл мұғалімдер оған діни білімдермен бірге математиканы, физиканы, астрономияны, географияны, философияны, логиканы, заң ғылымдарын үйретеді. Ибн Сина ескі грек философиясымен, логика, физика, астрономия т.б. ғылымдармен терең танысады. Содан кейін медицинаны қолға алып, оны да терең меңгереді.

Ерте заманның ұлы дәрігері Гиппократ пен Галеннің шығармаларын, шығыс медицинасын еркін игереді.

Бұхара әмірі Нұх ибн Мансұрды емдеп жазып, Құсайынның атағы әлемге тез жайылады. Құсайынға риза болған Бұхар әмірі өзінің сарайындағы бай кітапханамен пайдалануға рұқсат береді.

Жас ибн Синаның дүниеге көзқарасының қалыптасуына, ғылыми жұмыстармен шұғылдануына ең алдымен өз ортасы, яғни сол кездегі Бұхараның аса зор мәдениеті, әсіресе атақты дәрігер Әбу Мансұр әл-Камари әсер еткен. Кейін ол Бұхарадан Хорезмге келген. Замандастары ибн Синаны “Шейх ар-райс (“Ғалымдардың атасы”) деп атаған.

Ибн Сина (Құсайын) Хорезмде жүріп өзінің атақты екі кітабын жазды. Оның бірі “Медицина ғылымының заңдары” (“Каноны”), екіншісі – “Саулық сақтау кітабы”. Бірінші кітапта дәрігерлік емдеу тәсілдері сөз болса, екінші кітапта – физика, математика, астрономия, логика т.б. қоғамдық ғылымдар туралы айтылады. 1017 ж. Ғазна шахы Махмуд Хорезмді басып алып, патша сарайына жақын адамдарға қуғын көрсетеді. Ибн Сина 20 жылдай қуғын-сүргін көре жүріп, өзінің үлкенді-кішілі жүзден астам ғылыми еңбектерін жазады. Өкінішке орай, олардың көпшілігі жоғалып кеткен. Солардың ішінде “Әділеттік кітабы” атты 20 томдық философиялық еңбегі де бар. Орта Азияның даңқты перзенті 1037 ж. июнь айында шетелде жүріп қайтыс болады. Денесі Иранның Хамадан деген қаласының маңына жерленеді.

Ол халықтық медицинаны кеңінен қолданған. Менингит, плеврит, асқазан ауруларын емдеу жолдарын тапқан. Ибн Сина адамға операция да жасаған.

Ибн Синаның философиялық еңбектері қайырымдылыққа толы. Ол бірде философия мен дінді келістіруге тырысса, екіншіде материяның мәңгі екендігін айтады. Сондай-ақ, ибн Сина табиғатта себепті заңдылықтар бар деп қарайды. Бұл “бәрі тәңірінің әмірінен” дейтін діншілдердің кертартпа теориясына қарама-қайшы келді. Соның үшін де діншілдер ибн Синаны “Құдайдан безген”, “Қауіпті адам” санап, ұзақ жылдар бойы қуғынға ұшыратқан.

Ибн Сина – ұлы гуманист. Мәселен, ол сол кездегі кейбір қоғам қайраткерлері мен ғалымдардың жұмысқа жарамайтын жарымжан адамдары, қайыршыларды жойып жіберу керек дейтін адамзатқа қарсы ниеттерге батыл қарсы шыққан. Оның ойынша, мемлекетте “жалпы адамзатқа арналған қаржы (қор)” болуы керек. Кемтарларға сол қор есебінен көмек көрсетілуге тиіс.

Ол табиғат пен қоғамдық құбылыстардағы белгісіз құпияларды ашты. Адамның ақыл-ойын фанатизм мен жоққа сенушіліктен құтқаруға тырысты. Табиғатты танып білуге, оның адамзатқа қызмет етуіне әрекет жасады. Сол үшін де оның есімі ғасырлар бойы құрметпен аталып келеді.

Әбу Райхан әл-Бируни (973-1048) атақты астроном, математик, географ, геолог, философ, филолог, тарихшы және этнограф, дәрігер және ақын Әбу Райхан Мұхаммед ибн Ахмет әл-Бируни 973 ж. 4 қазанда ежелгі Хорезмнің астанасы Қият қаласының іргесіндегі қышлақта дүниеге келген. Қазір Қияттың орнында Бируни қаласы бар. Ол Қарақалпақстанға қарайтын аудан орталығы. “Бируни” деген сөз “қала маңындағы жатақ” деген мағынаны білдіреді. Демек Бируни жатақтардан шыққан. Қият кейбір деректерге қарағанда бұрынғы Хорезм  мемлекетінің астанасы, ірі мәдениет орталығы болған. Онда өз заманына сай мектеп-медреселер мен кітапханалар жұмыс істеген.

Бируни ата-анадан жастайынан жетім қалып, балалық шағын жоқшылықпен өткізеді. Өз бетімен оқып хат таниды. Көп ізденіп Хорезмидің, Фарабидің, Жауһаридің, Ферғанидің, т.б. білімпаздардың кітаптарын оқиды. Керуенмен ілесіп “бақыршы бала” атанып, Орта Азия мен Солтүстік Иранның әр қалаларында болады. Осылайша жүріп білімін көтереді. Жиырма жасында көрнекті ғалым болып қалыптасады. Ол дін мәселесі жөнінде қарматтар жағында болады. Қарматтар – сырттай Ислам дінінің ережелерін қабылдап, іс жүзінде оған қарсы шыққандар еді. “Дінсіздерді” қолдағаны сезіліп қалғандықтан, Бируни Хорезмде тұра алмайды. 995 жылы өз елінен кетіп, өмірінің ұзақ жылдарын шетте өткізеді. Туған жерінен қуылған ғалым Каспий теңізінің оңтүстік жағалауына келіп, Кабус ибн Уәшімгер деген әкімге қызмет ете жүріп, өзінің “Өткен буындардың ескерткіштері”, “Ел қоныстанған жерлердің шекараларын белгілеу” атты еңбектерін жазады. Онда Арал, Каспий теңізі, Сырдария өзені, Отырар, Сауран қалаларын жазып, қазақтардың тұрмысын сипаттайды. 1010 жылы Хорезм мемлекетінің жаңа астанасы Үргенішке келіп, қала әкімі Мамұнға қызметке тұрады. Мамұн Үргенішке белгілі ғалымдарды жинап, академия ашып, оны басқаруды Бируниге тапсырады. Бирунидің ғылыми іспен шұғылдануына мүмкіндік болмай, көбінесе саяси-дипломатиялық іспен айналысуына тура келеді. Ауғанстанның Ғазна қаласының сұлтаны Махмұд сұлтан көрші елдерге қанды жорықтар жасап, жеңіске ие болады. Ол бұл соғысты “дін үшін соғыс”, “ғазауат” соғысы деп жариялайды. Махмұд Үргеніштің әмірі Мамұнды өлтіріп, Бируни бастаған бір топ ғалымдарды Ғазнаға әкеп тұтқындайды. Махмұд Бируниден өзінің зұлымдықтарын дәріптеп, кейінгі ұрпаққа батыр етіп көрсетіп еңбек жазуды талап етеді. Махмұд данышпан ақын Фердоусиді де шақырып алып, “патшаға лайықты” кітап жазуды тапсырады. Фердоуси “Шаһнама” (“Патшалар кітабы”) атты атақты кітабын 30 жыл жазып Махмұдқа ұсынады. “Шаһнамаға” көңілі толмаған Махмұд оны асау пілге тепкілетіп өлтіртпек болады. Фердоуси қашып құтылып, өз аулында өледі. Патша ұлы ақынды көпшіліктің зиратына көмуге рұқсат бермей, оның сүйегі өз үйінің ауласына жерленеді. Осы оқиғадан кейін Махмұд Бируниді де тұтқында ұстап, көп ақша беріп, өзін мақтаған еңбек жаздырмақ болады. Бірақ Бируни сыйлықты алудан бас тартып, “Күмістің кететінін, ғылымның тарихта мәңгі қалатынын, ақыл-парасатты ақшаға айырбастамайтынын” ашық білдіреді. Бұған ызаланған сұлтан Бируниді биік үйдің төбесінен лақтырып өлтіруге әмір береді. Бирунидің тілектес адамдары оның түсетін жеріне жас шөп, мақта, көрпе-жастық тастап, Бируни мертіккенімен тірі қалады. Махмұд сұлтан Бируниді Үндістанға жер аударып, бес-алты жыл бақылауда ұстайды. Бируни үнді халқының тарихын, әдет-ғұрыптарын, күнтізбесін зерттеп, “Үндістан” атты еңбегін жазады. 1030 ж. Махмұд өліп, орнына баласы Масғұт таққа отырады. Масғұт Бируниге қамқорлық жасап, еркіндік береді. Жаңа патшаның құрметіне Бируни “Масғұт таблицасы” атты еңбек жазады. 1041 Масғұтты өзінің інісі таққа таласып өлтіреді. Осы кезде Түрікменстанның селжук түріктері ғазналықтарды талқандап, Селжук мемлекетін құрады. Мемлекет басына Масғұттың баласы Маудұт отырды. 1048 ж. 13 желтоқсанда данышпан ғалым Әбу Райхан әл-Бируни Маудұттың сарайында дүниеден қайтады. Оның сүйегі сол Ғазна қаласына жерленеді.

Орта ғасыр ойшылдары ішіндегі көрнектілерінің бірі – Махмұт ибн әл-Хусейін ибн Мұхаммед немесе Махмұт Қашқари (ХІ ғ.) болды. Ол қазіргі Ыстықкөл жағасындағы (кейбір деректерде Шу бойындағы) Барысхан қаласында туып өскен. Оның әкесі әскери-дипломатиялық қызмет атқарып Қашқарияда көп жыл тұрған. Махмұттың балалық шағы Қашқарияда өткендіктен, оны Қашқарлық Махмұт деп атап кеткен. Ол Қашқарда алған білімін Бұқара, Нишапурда, Бағдатта жалғастырған. Түрік тілімен қатар парсы, араб тілдерін жетік меңгерген. Ол өзінің атақты “Диуани лұғат ат-түрк” (“Түркі сөздерінің жинағы”) атты еңбегін жазып қалдырған. Онда түркі тілдерінің грамматикасын түзіп, оқулығын жасап, тіл өнерінің өресін кеңейтті. Үш жинақ, сегіз кітаптан тұратын бұл еңбек (1072–1078 ж. жазылған) бүкіл түрік ұлысының тілтану энциклопедиясы болып саналды. Махмұт Қашқари бұл еңбекте атажұрт, атамекен, жер, су аттарының қойылу тарихына, этимологиялық ерекшеліктеріне қатысты ғылыми анықтамалар беруге баса назар аударған.

Еңбекте жанға жайлы, санаға таныс 200 ден астам мақал-мәтелдер, нақыл және қанатты сөздер, 242 шумақ өлең үлгілері берілген.

Түрік халқының салт-дәстүрі мен мәдениетін қастерлеу үшін: Махмұт Қашқари “Түркі халқы құрымасын, құрбан болмасын!”деп тәңірлі сөзді ортаға салады.

Махмұт Қашқаридің бұл еңбегі Ресей, Германия, Англия, Франция, Швеция, Голландия, Финляндия, Италия, Жапония, Қытай елдерінде сақталған. 

ХІ–ХІІ ғасырларда қазақ жерінде түркі тілінде жазылған этикалық-педагогикалық трактаттар көп тараған. Солардың ішіндегі ең шұрайлы еңбектің бірі Жүсіп Баласағұнидің “Құдатғу білік” (“Құтты білік”) атты кітабы. Бұл еңбек 85 тарау, 6520 бәйіттен және 124 қосымша бәйіттен тұратын дидактикалық дастан. “Құдатғу білік” – бұл түркі тектес халықтардың мінез-құлықтарын, моральдық-этикалық, рухани қазыналарын негізге алатын ескерткіш мұра. Мұнда адамға білімнің қажеттілігі, оның тіршіліктегі мәні, бақыт туралы адамның іс-әрекетінің оңы мен терістігі, тілден келетін пайда мен зиян, ел билеуші әкімдерге қажетті асыл қасиеттер, әртекті жұртшылық өкілдерінің тілін таба білу т.б. хақындағы ой-толғамдар. Сондай-ақ, отбасы мен неке, ұл мен қыздың өнегелі тәрбиесі, бала мен ата-ананың қарым-қатынасына байланысты мәселелер жан-жақты сөз болған.

Кітаптағы ең басты мәселе – елді, мемлекетті басқару тәртібі мен өнегесі. Ол үшін қара қылды қақ жаратын әділ заң керек. Халықты басқарушы әкімдердің ақыл-парасаты ұшан-теңіз, ниеті түзу, жүрегі адал, өнер мен білімге жетік, кең пейілді болуы қажет. Екінші идея – бақ-дәулет, елге құт қонсын деген тілек. Тілектің түйіні – адамның бақытты болуы үшін адам баласының бақытты, парасатты тұрмысына жол көрсету; үшінші идея – ақыл, парасат. Ол адалдықтан, адамды сүюден туындайды. Парасатты жанның көрсоқыр тоғышарлыққа үш қайнаса сорпасы қосылмайтын, адамды аздыратын жаман әдеттерге (зұлымдық, арамдық, ішімдікке салыну, озбырлық) алдырмайтын қасиеті. Төртінші идея – қанағат-ынсап мәселесі. Адам бірлік пен қайырымдылықтан келген беделге, бақытқа қанағаттануы керек. Ақын қанағатты белгілі бір үйлесімділіктен, заңдылықтан іздестіреді. Үйлесімділікті ұнатқан, ақиқатқа бас тіккен адамның бойына ынсап орнайды. Ынсап – ар-ұяттың тірегі: әділет, дәулет, ақыл, қанағат. Осы төрт қасиет бойына дарыған азамат ел басқара алады дегенді топшылайды. Төрт қасиет бірлікке жеткен жағдайда ғана халық бақытқа кенеледі. Пайдасын ел көреді дей келіп, осылардың ең түйінін шешетін мәселе оқу-білім деп ой қорытады.

Дастанда “адамшылықтың парызы бірін-бірі құрметтеуінде, бір-біріне ізет көрсетіп, сыйласуында” деген тоқтамды тірек етеді. Ал жақсы қасиетті кісілікпен ұштастыру – тәлім-тәрбиенің міндеті, яғни үлкендердің, ата-ананың басты борышы, ұлағаттылардың ұлы қасиеті. Сондықтан “Кісілік қымбат емес, кішілік қымбат!” деп түйіндейді. Бұл “Ұлық болсаң – кішік бол”, “Сыпайы – мінезімен сыйлы” деген халық қағидасымен қабысып жатыр.

Дастанда сөйлеу өнері, тіл мәдениеті де сөз болады. Сөйлеу мәдениетін, ой орамдылығын, тіл өткірлігін құптаған Баласағұн “Біліп айтқан сөз білікті саналар. Біліксіз сөз басыңды жеп, табалар”, “Көп сөйлеме, аз айт, бірер түйірін. Бір сөзбен шеш күмән сөздің түйінін”, “Тобықтай түй, тоқсан ауыз толғамды” деп өсиетті ой толғайды.

Көне түркілерден шыққан екінші бір ойшыл – Ахмет Йугінеки (ХІІ ғ.). Оның ойшылдық дүниетанымы, философиялық тұжырымы, көркемдік-эстетикалық көзқарасы “Ақиқат сыйы” атты дастанымен әйгілі болған. Дастанның бас арқауы – әлем мен адамның арақатынасы, адамның өмірлік мақсаты мен сол мақсатқа жету жолы. Ол ақжүрекпен Алланы тану. Ол адамдар бойындағы ұнамды, ұнамсыз моральдық-этикалық қасиеттерді атап қана қоймай, сонымен бірге бірсыпыра тәлімгерлік ақыл-кеңестер де береді. Мысалы, “Егер билікке қолың жетсе, мақтанба, асып-таспа”, “Бастық болсаң, жайсаң бол”, “Кәріге де, жасқа да құрмет көрсет”, “Айтар лебізіңді алдымен ойлап ал”, “Ойламай сөйлесең опық жейсің” т.б. ұлағатты өсиетнамалар айтады. Кімде адамгершілік, ізгілік болса, соны ер деп есептеуге болады. Жақсылық істеуге жалықпау, игіліктің шегі жоқ деп қарау – діни мейірбандылықтың көрінісі. Ізгілік пен имандылық егіз дегенді меңзейді.

Сопылық ілімнің Түркістан өлкесінде негізін қалаушылардың бірі Қожа Ахмет Иасауи (1094–1167) болды. Ол түрік әлемінің ойшылы. Оның “Дүнияуи Хикмет” атты дастанында дүниені жаратушыға табыну, оны танып білу – өзіңді-өзіңнің танып білуің дегенді айтады. Адамдықтың басты мақсаты – ақиқатқа жету. Адам өзін-өзі тану және жетілу арқылы адамдық биікке көтеріледі. Осы тарихат жолында адам өзін ұстамдылыққа, жетілдіруге шақырады. Сол шынайы қасиеттері арқылы сүйіспеншілік пен махаббат идеясын ұсынады. Тарихаттың нұсқайтын жолы “Өзін білгені – хақты (жаратушыны) білгені, құдайдан қорқып ынсапқа келгені”.

Ахмет Иасауидің ойынша “шариғатсыз – тарихат”, “тарихатсыз – мағрифат”, “мағрифатсыз – хақиқат” болмайды. Әділдік жолына түсу үшін, ақиқатты іздеп табыну керек. Адамның рухани өмірінің таза болуы үшін ислам шариғаттарын мойындау қажет және оларды әркім өзінше түсініп қабылдауға ерікті. Адамның кемелденуі жаратушыға да қажетті. Адам баласы бұл дүниенің қызығына елігіп арамдық жолға түседі. Мәңгілік өмірге адам рухының тазарып баруы үшін жаратушыға құлшылық етіп, тіршілікте еткен күнәларын ой елегінен өткізіп, тазарып баруы керек. Аллаға ғашықтық сопылықтың бір көрінісі. Ғашықтық адамның иман жүзділігі, жүрегінің ашық пердесі, имани тазалық – рухани тазалық дегенді айтады. Сөйтіп, Иасауи өзінің адамгершілік жөніндегі ойларын дін арқылы, діни мораль арқылы түсіндіреді. Екіншіден, А.Иасауи түрік мәдениетін – тәңір дінін араб мәдениетімен, исламмен ұштастырды. Үшіншіден, Ислам діні арқылы адамды жан-жақты жетілдіруге болады деп ұқты. Алланы тану арқылы адам өзін-өзі танып білуге, өзіне-өзі сын көзімен қарауға талпынады дегенді айтты. Яғни адам өзін-өзі дін арқылы тәрбиелеуі керек деген идеяны ұстанды.

Қожа Ахмет Иасауи еңбектеріндегі сопылық идея өзінен кейінгі ақын-жырауларға (әсіресе Бұхар, Ақан сері, Әсет т.б.) қала берді жазба әдебиетінің өкілдеріне, тіпті ұлы Абайға да азды-көпті әсерін тигізді. Мәселен Иасауи айтқандай Абай да “Құдай – хақ, иман – парыз” дей отырып, “Жақсылық – жамандықты жаратқан құдай, бірақ қылдырған қдай емес. Ауруды жаратқан құдай, ауыртқан құдай емес. Байлықты, кедейлікті жаратқан құдай. Бай қылған, кедей қылған құдай емес… Құдайдан қорық, пендеден ұял, балаң бала болсын десең, оқыт… Иман, обал, сауап бар жерде әділет бар… Хақтың жолы осы” – деп халықты имандылыққа, мейірімділікке, әділетке, оқу-білімге үндейді. Бірақ Абай құдайды мойындай отырып, оған әрекетсіз табынуға қарсы. Адам іс-әрекет арқылы мақсатқа жетеді. “Мақсатсыз, әрекетсіз – өмір тұл” дегенді айтады.

Өзін-өзі тексеруге арналған сұрақ-тапсырмалар:

1. ҮІІІ-ІХ ғ.ғ. Орта Азия, Қазақстан елдерінің шаруашылық-экономикалық жағдайы және мәдени ерекшеліктері туралы не білесің?

2. Орта Азия мен Қазақстан даласына араб-шығыс мәдениеті әкелген жаңалықтар қандай?

3. Орта Азия елдер мәдениетіне ойшыл-философ, тарихшы, математик, астроном, географ Хорезмидің қосқан үлесі және оның ерекшеліктері.

4. Шығыстың екінші Аристотелі атанған әл-Фараби бабамыздың ғылым мен мәдениетке қосқан үлесі қандай? Еңбектеріне талдау жаса.

5. Орта ғасыр ойшылдарына (әл-Фараби, Ж.Баласағұни, А. Йугінеки, А.Иасауи) ортақ идеялық үндестік не? Оны қалай дәлелдер едің?

6. Ибн Синаның медицина ғылымына сіңірген еңбегіне талдау жасап, оның еңбектерінің ерекшеліктерін айқында.

7. Әбу Райхан әл-Бирунидің география ғылымы саласына талдау жаса. Оны Ауғанстан – Ғазна мемлекетінің әмірі Махмұд не үшін қудалады?

8. Қорқыт атаның афоризм сөздерінен қандай адами қасиеттерді байқауға болады?

Рефераттық тақырыптар

1. Хорезми – географ, математик, астроном.

2. Әл-Фарабидің бақыт жөніндегі ой-пікірлері.

3. Ибн Сина – Шығыс медицинасының негізін салушы.

4. Әбу Райхан әл-Бируни география ғылымына жаңалық енгізуші – ғалым.

5. Махмұт Қашқаридің тіл мәдениетін дамытудағы еңбегінің мәні.

6. Өлімді жеңген күй атасы Қорқыт.

7. Ж.Баласағұнидің адамның қасиеттері мен өнер-білім жөніндегі ой-пікірлері.

8. Ахмет Иасауидің дін жөніндегі көзқарасы.

9. Ахмет Йугінекидің “Ақиқат сыйындағы” адамгершілік қасиеттер мен тіл жөніндегі ой-пікірлері.

Пайдаланылатын әдебиеттер:

1. Сөнбес жұлдыздар (ҮІІІ–ХҮ ғ.ғ.) - Алматы: “Қазақстан”,  1989, (құраст. Б.Ысқақов).
2. Қазақтың тәлімдік ой-пікір Антологиясы. (құраст. Қ.Жарықбаев, С.Қалиев) –Алматы. “Рауан”,  1994.

3. Қазақ даласының ойшылдары. (жау.ред. Ә.Нысанбаев) –Алматы. “Ғылым”, 1995.

4. Ә.Құрышжанов. Сөз асылы. –Алматы. “Жазушы”, 1987.

5. А.Машанов Әл-Фараби және Абай. –Алматы:  “Қазақстан”,  1994.

6. Қожа Ахмет Иасауи Диуани хикмет. (“Ақиқат сыйы”) –Алматы: “Мұраттал”,  1993.

7. Қорқыт ата кітабы. –Алматы. “Жазушы”,  1994.

8. Жүсіп Баласағұн Құтты білік. –Алматы. “Жазушы”, 1986.

9. Қ.Жарықбаев, С.Қалиев  Қазақ тәлім-тәрбиесі. –Алматы. “Санат”,  1995.

10. Н.Келімбетов Қазақ әдебиетінің ежелгі дәуірі.  –Алматы. “Мектеп“,  1986.

17.  ХҮ-ХҮІІІ ғ.ғ. Қазақ хандығының құрылуы.

Жазба мәдениет өкілдерінің еңбектері мен ақын, жырау-билердің шешендік өнерінің тәлімдік мәні


XІV-XV ғасырларда қазақ даласында құрылған қазақ хандығы – сақтар мен ғұндардың, ежелгі түркілердің, Шыңғыс хан мен Алтын Орда империяларының заңды мұрагерлері болып саналады. 


Алтын Орда империясының ыдырауы – Русь мемлекетінің отаршылдық бұғаудан босанып, өз тәуелсіздігін алуына әкеліп соқтырды. Русь мемлекетінің тәуелсіздік алуы – қайта өрлеу дәуіріне (XІV-XVІ ғғ.) дөп келеді. 


Бір кезде Шыңғыс, Бату, Жошы, Тоқтамыс, Ақсақ Темір империясының отар елі болған Ресей, кейін сол империядан ыдырап, бөлініп шыққан халықтарды (Өзбек, Татар, Ноғай, Сібір (Көшім), Қырым, Астрахан хандықтарын) өз империясының отар еліне айналдырды.


Қазақ хандығы жаңа мемлекет болып қалыптасу барысында (1470–1731 жж.) 260 жылдай тәуелсіз ел болып, дербес өмір сүрді. Бірнеше ауыр қасіреттерді, жойқын соғыстарды бастан кешіріп, тіпті жер бетінен жойылып кете де жаздады.


Қазақ жерінің байлығына қызыққан Ресей мен Қытай империялары құпия келісім шарт жасасып, Қытай – жоңғарларды, ал Ресей – қалмақтарды қазақтарға қарсы айдап салды. 


Осындай қырғын соғыстар қазақ халқының әлеуметтік-экономикалық дамуын тежеді, көне дәуірден бері қалыптасып келе жатқан өнер-білімнің, ұлттық мәдениеттің одан әрі дамуына қажетті жағдай туғыза алмады. Дегенмен де қазақ халқының іштей ұйытқысы болған рухани күш бар еді. Ол – азаттық идеясы. Елдің елдігін ұстап тұрудың кепілі ретінде үш күштің бірлігі алға тартылды. Оның бірі – ел басқарушы қағанның білікті болуы, оның бұйрығы мен заңдарының түзулігі (“тура биде туыс жоқ”, “хан қараға да, халыққа да ортақ ие” деген ұстаным үстемдік құрды). Әсіресе Жәнібек, Керей, Қасым хан мен Есім, Хақназар, Тәуке, Абылай хандардың дипломатиялық ел билеу саясаттары мен жарғылары ерекшеленіп көзге түсті. Хандар халықтың бірлігі үшін ел ішіндегі сөзі куәлі, аузы дуалы билер мен ақын-жырауларды хан сарайы маңына топтастырды. Олар хандардың ел билеу саясатын қара халыққа түсіндіріп бақты.


Ел бірлігінің ұйытқысы қол бастайтын батырлар мен ел бастайтын көсем-билердің бірауыздылығы, әсіресе “ел намысы – ер намысы” деп қарау басты идея болды.  Олар үшін “атақоныс” ең қасиетті ұғым болып саналады. Елін, жерін қасықтай қаны қалғанша жаудан қорғау, тәуелсіздіктің туын жоғары ұстау қастерлі заң болып табылды. “Сегіз қырлы, бір сырлы” отаншыл азамат тәрбиелеу моральдық-этикалық басты принцип болып есептелді. Осы мақсат ел билеуші хандар мен халықтың сөзін ұстаушы би-шешен, ақын-жыраулардың тәлімдік талаптарын айқындады. Ол талаптар: көшпелі мал шаруашылығын жете игеру, еңбек-сүйгіштік, қиындыққа төзе білу, ел намысын қорғау, жаудан беті қайтпау, ататегін жадында сақтау, сөз асылын қадірлеу, тапқырлық пен алғырлық, ат құлағында ойнау, ата салтын бұзбау (жасы үлкенді, ата-ананы сыйлау, құдайы қонақтың меселін қайтармау, көрші хақын жемеу, қайырымды, ізгі жүректі, бауырмал болу т.б.) Осындай қоғамдық қатынасты кішкентайынан көріп-біліп өскен адамдарда ел намысын көп болып қорғау, тұрмыс-тіршіліктегі мүдделестік, өмірге деген көзқарастың үлкен-кішідегі сәйкестілігі, олардың өзара қарым-қатынасында жеке бастың бұра тартуына мүмкіндік бермеді. Тұрмыс-тіршіліктегі бірыңғайлық, психологиялық жағынан мүдделестік пен бірауыздылық әркімнің өз рулық одағының ар-намысын қорғауға жұмылдырды. Ол бүкіл ру мен ұлтқа ортақ салт-дәстүрлерді туғызды.

Ақын-жыраулар мен билер хан қасында отырып, оларға ақылшы бола білді. Өздерінің өлең-жыр, толғауларымен халықты хан айналасына топтастырып, ел мүддесін қорғауға, береке-бірлікке ұйытқы болды. Яғни олар ханға да, қара халыққа да тәлімгер тәрбиеші, ақылгөй ұстаздық рөлді атқарып келді. Солардың ішінде көрнекті қайраткерлер: Майқы, Асан қайғы, Қазтуған, Мұхаммед Хайдар Дулати, Қадырғали Жалаири, Өтейбойдақ Тілеуқабылұлы, Әнет баба, Төле би, Қазыбек би, Әйтеке би, Бәйдібек би, Жиембет, Ақтамберді, Доспамбет, Үмбетей, Бұқар жыраулар т.б. бар еді. Хандық дәуірден қалған рухани мұралардың ішінде XV-XVІІ ғғ.  жазба мұралар да жоқ емес. Мысалы: Мұхаммед Хайдар Дулатидің “Тарих-и Рашиди”, Қадырғали Жалаиридің “Жаримат-ат тауарығы” және Өтейбойдақ Тілеуқабылұлының “Шипагерлік баян” т.б. еңбектер.   

Енді солардың әрқайсысына қысқаша тоқталып өтуге тура келеді.

Өтейбойдақ Тілеуқабылұлы (1397 – шамамен 1492 ж. қайтыс болған). 

ХҮ ғ. басында Жетісу өлкесінде дүниеге келіп, 95 жас жасап, сол ғасырдың аяғында дүниеден өткен, Жиренше шешеннің замандасы, әз-Жәнібек ханның қарашасы, өз заманында философиялық, жаратылыс, тіл, медицина, педагогика, психология, этнография ғылымдар саласында келелі ой қозғап, “Шипагерлік баян” атты еңбегін қалдырған көрнекті оқымысты Өтейбойдақ Тілеуқабылұлы болды.

Ол Әз-Жәнібектің тапсырмасымен “Шипагерлік баян” атты халық медицинасын баяндайтын еңбегін 1470 ж. бастап жазып, 1475 ж. аяқтап, еңбектің алғашқы нұсқасын ханға тапсырмақ болып тұрған кезде Ақсақ Темір ордаға тұтқиылдан шабуыл жасап, Жәнібек қаза табады да, шипагер қашып құтылады. 

Ғылыми-медициналық бұл еңбек баспа бетін көрмей, әкеден балаға, баладан немереге ауызша баяндалып, 17 буын ұрпақ өткеннен кейін ғана ХХ ғ. аяғында, яғни 1993 ж. 26 қарашада Қытайдың Шыңжан Ұйғыр Автономиялы өлкесіндегі Үрімші қаласында тұңғыш араб әрпімен, кейін 1996 ж. Алматыда “Жалын” баспасынан кирилица әрпімен кітап болып басылды. Өзінен бұрынғы әл-Фараби, Махмұд Қашқари, әл-Бируни, ибн Сина сияқты ойшыл-ғұламалардың еңбектерін ерінбей оқып, тоқсан жыл табиғатпен етене табысып, тау мен тасты, орман-тоғайды кезіп мың түрлі шөптің тұнбасы мен жан-жануарлар ағзасынан дәрі-дәрмек жасап, оны өз басы тәжірибесінен өткізіп, ем боларына көзі жеткенде ғана өзгелерге ұсынған Өтейбойдақты халықтық медицинаның негізін салған ғұлама деуге болады. Автордың пайымдауынша шипагер (дәрігер) аса сезімтал психолог болуы керек. Ауруды емдеп жазуда дәрі-дәрмектен де зор әсер ететін құрал психотерапиялық емдеу әдісі. Автор “Жақсы сөз жан семіртеді” – деген халық мәтелін қолдана отырып, сөздің магиялық күшіне, аурудың көңіл-күйіне сөзбен әсер етуге ерекше мән береді.

Ғалым пайғамбар хадистерінде жиі айтылатын имандылық қасиеттердің сыр-сипатына үңіледі. “Алланы аузыңнан тастама, құдайыңды ұмытпа, тәубешіл бол, құдай сенің қуатың, ақылшың” деп кеңес береді. Имандылықтың негізі ой мен дене тазалығында деп қарайды.

Өтейбойдақтың “қарттарды сыйла, ата-анаңды сыйла” деген өсиеттері құран-хадистер ережесімен үндесіп жатқаны байқалады.

Өтейбойдақ әспеттейтін өсиет-өнегелер ерлі-зайыптылардың бір-біріне адал некелі болуы, баланы түрлі аурулар мен тіл-көзден сақтау, отбасы тәрбиесінде гигиеналық ережелердің берік сақталуы, адамгершілікке байланысты қырық бір нәрсеге жұғыспау (ордалы жыланға, қордалы құмырсқаға, жалғыз ағашқа, жалғыз адамға, суық торғайға, көкжал қорқауға, елден ауған – босқынға, жаралы жыртқышқа, қаралы елге, ашынған әйелге, иесіз жерге, рұқсатсыз дастарқанға, жетім-жесірге, еңіреген ерге, өзің шығар төрге, жатқа кетер қызға, көктемгі мұзға, құлама құзға, обалы бар өрмекшіге, буаз аңға, даладағы өлікке, жаралы жолбарысқа) деп, біріншіден, ізгілікке, қайырымдылыққа үндесе, екіншіден, табиғатты қорғауға шақырады. Бұл халықтық үлгі-өнеге, тыйым сөздермен үндесіп жатыр.

Ғалым туыстық қатынасты қастерлеуге, береке-бірлікке, адами достыққа шақырады. Ғалым сырқаттың пайда болу жолы және оларды емдеу (уқалау, қан алу, булау, терлету, үзу, тағаммен емдеу, биотокпен әсер ету, сөз құдіреті т.б.) түрлерін де айқындап, ұлттық-халықтық медицина негіздерін ашып көрсетеді. Ғұлама 1300-ден астам дәрілік қоспаларды ойлап тауып, олардың қандай ауруларға қалай қолдану жолдарын көрсетеді. Денені шынықтыру, ауамен, сумен, күн нұрымен емдеу түрлерін де тұңғыш сөз етеді. Әр шөптің биологиялық қасиеттерін ашып баяндайды.

“Шипагерлік баянда” дәрі-дәрмек, ем-домның араб, парсы, түрікше атауларына көңіл бөлуіне қарағанда автордың бірнеше тілді білгені сезіледі.

Осы айтылғандардан басқа мұнда астрономия, математика, метрология, этнография, заң, т.б. ғылым салаларынан да мол мағлұматтар кездеседі. Сондай-ақ, ұлтымыздың тарихы, ел шежіресі, философиясы, діні мен мәдениеті, этикасы мен эстетикасы туралы да сөз болады. Афоризм сөз тіркестері де көптеп кездеседі. Олай болса, Өтейбойдақ Тілеуқабылұлын жан-жақты энциклопедист ғалым дейміз.

Захир Ад-дин Мұхаммед Бабыр (1483–1538). Ол 1483 жылы 14 ақпанда дүниеге келген. Әкесі Омар шейх Ферғананың – (бүгінгі Орта Азияның 3 мемлекеті) билеуші-әмірі болады. Бабыр - ата жағынан атақты Темірланның ұрпағы. Бабырдың әкесі Омар шейх оның 12 жасында қайтыс болған. Ол Ферғананың билеушісі атанады. Ол әкесінің хандық жолын жалғастырып, Әмудария мен Сырдария өзендерінің аралығындағы Мауераннахрда бір орталыққа бағынған мемлекет құруды ойластырады. Бірақ көшпелі Дешті Қыпшақ мемлекетінің билеушісі Әбілхайырдың немересі Мұхаммед Шайбанимен Мауераннахр үшін болған соғыста жеңіліп, Кабулға кетеді. Мұхаммед Шайбани хан 1501 жылы Самарқанды, 1504 жылы Әндіжанды, кейін Ферғананы басып алады.

Бабыр Темір әулетіне қараған жерлерді қайтарып алмақ болып 1505–1515 ж.ж. аралығында бірнеше жорықтар жасайды, ақыры туған жерден күдер үзіп, Үндістанға бет бұрады. 1525 жылы Дели сұлтанын жеңіп, “Ұлы моғолдар империясы” атанған өз патшалығын орнатады. 

Бабыр өз заманындағы ең білімді адамдардың бірі болған. Ол тарих, этнография, астрономия, әдебиет, жертану, биология, ботаника ғылымдарының басын біріктіріп “Бабырнама” атты еңбек жазады. Үндінің ойшыл қоғам қайраткері Джавахарлал Неру “Бабырдың тұлғасы қайта жаңғыру дәуіріндегі озық мәдениетті қайраткердің тұлғасы…  Ол – сол бір тұста тіршілік еткен, өмір сүрген ең мәдениетті, бетінен иманы тамған аяулы жандардың бірі” деп аса жоғары баға береді. Бабыр өзінің қол астына қараған елдерді гүлдендіруге тырысып, арық қаздырып, жүзім, шие, қант тросниктерін, анар т.б. жеміс ағаштарын өсіруге немесе құрылыс аяқталғанша, тіпті соғыстың арасында қолы босап кетсе, сол жердің табиғатымен, салт-дәстүрімен жан-жақты танысып, көрген-білген, ойға түйгендерін қағазға түсіріп отырған.

Өз басымнан кешкен оқиғалар, тарихи материалдар, жорық жылдары, жаулап алған ел мен жердің тарихы, салт-дәстүрі, табиғаты, т.б. суреттеген “Бабырнама” атты еңбегін жазып қалдырады.

Бабыр Үндістанда (астанасы Агра қаласы) патшалық жүргізіп, 1538 жылы қайтыс болады. Сүйегі Кабулда жерленеді. “Бабырнама” үш бөлімнен тұрады: 1) Ферғанадағы, 2) Ауғанстандағы 3) Үнді еліндегі оқиғалар.

Бірінші бөлімде өзінің туған жері – Ферғананың табиғаты, ондағы қалалар, қамалдар, өзендер, құс пен аң түрлері, өсімдіктер дүниесі, тіпті ауа райына дейін толық суреттеледі.

…Әндіжан – Ферғана уәлаятының астанасы. Мұнда астық та, жеміс те молшылық… Қалаға су 9 тоғанмен келеді. Бір ғажабы, келген су бар да, шыққан су жоқ” дейді.

Жазбада Бабырдың тіршілік еткен ортасындағы ақындардың, жыршылардың туындылары мен олардың өлең жазу, ән шығарудағы дарындылығын сөз  етумен қатар, мемлекет қайраткерлерінің, әскери қолбасшылардың, суретшілердің, әншілердің бейнесін де суреттейді.

Бабырдың назарынан Ұлықбектің обсерваториясы да тыс қалмайды. “Обсерваторияда әлемнің жарық жұлдыздарын бақылайтын арнаулы құрал-жабдықтар орнатылған. Ұлықбек бұл обсерваторияда “гураған кестесін” жасады, мұны қазір де дүние жүзі пайдаланады” деп жазды Бабыр.

“Бабырнамада” ХҮ-ХҮІ ғасыр аралығындағы Хорасан, Мауераннахр, Иран, Ауғанстан, Үндістанның қалалары туралы, ол елдердің қазба кен байлығы жайында мол деректер бар. Базарлардағы сауда-саттық, керуен сарайы, Жібек жолы бойындағы топографиялық анықтамаларға дейін берілген.

“Бабырнамада” Орта Азия, Ауғанстан мен Үндістандағы өсімдіктер мен хайуанаттар дүниесі асқан білімдарлықпен сипатталған.

Кітапта қазақ жеріндегі өзендер мен қалалары, сарыарқада құрылған Әбілхайыр хандығының ханзадалармен қарым-қатынасы, Мұхаммед Шайбанидің Темір әулетімен соғыс-жорықтары да сөз болады.

Қорыта айтқанда, Бабырнама – тарихи-әдеби асыл мұра, біздің тарихымызға қосылған соны дерекнама.

Мұхаммед Хайдар Дулати (1499–1551 ж.ж.).  Қазақ елі өз алдына дербес хандық құрып ірге көтеріп жатқан кезде осы өңірде Ұлы жүз Дулат тайпасынан шыққан Мұхаммед Хайдар Дулатидің “Тарихи Рашиди” (“Рашидтің тарихы”) атты ғылыми еңбек жазуы елеулі оқиға болды. Ол өзінің осы еңбегінде көшпелі қазақтардың өз көршілерімен қарым-қатынасын, олардың тұрмыс-тіршілігін сөз етеді. Еңбек екі бөлімнен тұрады. Оның бірінші бөлімінде Моғолстан хандары мен сондағы халықтардың тарихы баяндалса, екінші бөлімде Сейіт хан мен Мұхаммед Хайдардың Қасым ханның ордасында қонақтап жүрген кезінде сұхбаттасқан түрлі тақырып төңірегіндегі әңгімелері берілген. Шежіредегі нақты мысалдарды Дулати көзімен көріп, құлағымен естіп, тарихи шындыққа негіздей жазған.  Мәселен, мұнда Қасым хан туралы мынадай соны дерек келтірілген. “Ол шын кемеңгер адам еді. Сейіт хан өле-өлгенше оны есінен шығармай, оның жайдары мінезін әркез әңгіме етіп отыратын еді… Қасым хан барлық Дешті Қыпшақты өзінің ақыл-күш билігіне алды. Жошы ханнан кейін Дешті Қыпшақты ол сияқты ешкім билеген жоқ”.

Сондай-ақ, бұл еңбекте көшпелі дала тұрғындарының әдет-ғұрып, әлеуметтік-психологиялық, этнографиялық ерекшеліктері сөз етіледі. Мысалы “Біз – даланың халқымыз. Ең басты байлығымыз – жылқы, оның еті мен терісі біздің ең тәуір тамағымыз бен киіміміз… Меймандостық біздің халықтың аса жақсы қасиеті…” дейді.

Қадырғали Қосынұлы Жалаири (1503–1605 ж.ж.). Ол Сыр бойын мекендеген Ұлы жүз – тарақ таңбалы Жалайыр тайпасынан шыққан. Ғұламаның Жалаири атануы да осыдан. Тәуекел ханның немере інісі – Оразмұхаммедпен бірге Көшім хандығында жүргенде Ермактың Сібірге жасаған жорықтарының бірінде қолға түсіп, кейіннен Мәскеуде патша сарайында қызметте болды.

Орыс әскерінің қатарында шведтермен соғысып, ерлік көрсетеді. Шежіреші ғалым атанған Қадырғали өзі туралы “Мен дүние жүзіндегі мемлекеттерді аралаған, әділ үкім, нақыл сөзге қанық көптеген кітаптар оқыған адаммын” дейді. Ол жазған шежіренің (1602) түпнұсқасы жоғалып кеткен. Біздің дәуірге екі көшірмесі мен шағын үзіндісі ғана жеткен. Мұның бірінші бөлімінде Рашид-әд-Диннің әйгілі “Жами-ат тауарих” кітабы еркін аударылып берілген. Осымен байланысты Қадырғали қолжазбасы да “Шежірелер жинағы” деп аталып кеткен.

Қадырғали Жалаиридің “Шежірелер жинағы” атты еңбегінің алғы сөзі Орыс патшасы Борис Годуновтың абырой-атағын, айлакерлік ел басқару саясатын марапаттауға арналған. 
Автор Борис Годуновты “Сіздің айналаңызда алты хан, төңірегіңізде төрт хан, дүниенің төрт бұрышын билеген, сіздің жетімдерге рақымдылығыңызбен, кембағалдарға қайырымдылығыңызбен атыңыз шыққан. Тауда түмен, қырда шеркес, ойда естек – баршасына сіздің әсеріңіз тиген. Қырым мен Түрікті тітіренткен, қаһарыңыздан қар қатайып, мұз еріген. Сансыз хан ұлдарын есігіңізге бас идірген хансыз!” – деп жер-көкке сыйдырмай мақтап отырған сияқты. Бірақ осы суреттеудің астарында Борис Годуновтың қаһарлығы мен жауыздығы, өктемдігі сезіледі. Автор орыс патшасы Борис Годуновтың Венгрия, Византия (Рим) елдерімен байланыс орнатып, Пруссия, Польша елдерін тізе бүктіруі, есепсіз әскер күшімен көрші елдерді жаулап бағындыруы сөз болады. 

“Шежірелер жинағы” Оразмұхаммед ханның ата-бабаларынан бастап үрім-бұтағына дейін таратып, олардың да жақсы-жаман қасиеттерін, халыққа жасаған қиянатын да, қамқорлығын да баяндайды. Кімнен кім тарайды. Олар таққа қалай келді, тақтан қалай тайды, орнын кім басты дегендер айтылады. Яғни хандар тарихы баяндалады. Мұнда түркі-моңғол тайпаларының тарихы баяндалған. Екінші бөлімде көшпенділердің тұрмыс салты, әдет-ғұрпы, психологиясы, ауыз әдебиет үлгілері мақал-мәтел, нақыл сөздер түрінде көрініс тапқан. Кітапта заман озған сайын көнермейтін мынадай афоризм сөз тіркестері көзге шалынады: “Жақсы еркектің атын жақсы әйел шығарады… Патшаның патшалығы халықтың арасында… Кім білімді көп біліп, көңілге тұтса, оның дәулеті артады… Атағы шыққан өлмейді, есте қалмаған өледі… Әмірдің алдында сөйлегеннен гөрі тыңдаған жақсы… Кешіккен іс оңтайлы… Жиюлы жатқан қазына да бір, үюлі жатқан топырақ та бір… Тозаққа жетектеп кіргізетін тек қана надандық… т.б.”

XVІІ ғасырдағы тәлімдік мәні зор жазба мәдени мұраның бірі –“Жеті жарғы” атты заңдар жинағы.

“Жеті жарғы” – Тәуке ханның (1678–1718) тұсында қабылданған қазақ халқының дәстүрлі әдет-ғұрып заңдарының жинағы. XVІІ ғ. кейбір хан, сұлтандардың өз иеліктеріндегі ұлыстарды жеке-дара билеуге ұмтылушылығы туып, қазақ халқының ыдырау қаупін тудырумен байланысты Тәуке хан қырық рулы елдің Әнет баба бастаған қырық биін жинап, бұрын-соңғы әдет заңдарын, дін заңдарын жинатып, сондай-ақ өзінен бұрынғы хандар қабылдаған “жесір дауы, жер дауы, жетім қақысы, ата-ана қақысы, ерлі-зайыптылар қақысы, құлдар мен күңдер қақысы дегендердің, “Қасым ханның қасқа жолы” мен “Есім ханның ескі жолымен” байланысты туындаған билік заңдарын түздіріп, оларды одан әрі жетілдіруге арналған жаңа заңдар жүйесін жасауды тапсырады.

Кейін билердің әділет заңдар жинағы Күлтөбенің басындағы “Тәуке ханның Жеті жарғысы” деген атпен заңдар жиынтығы ретінде қабылданады. Жаңа заң жүйесі қазақ халқының өмірлік мәселелерін барлық жағынан қамтыды. Соның нәтижесінде Тәуке ханның билік еткен тұсы Қазақ хандығының барынша күшейіп, дәуірлеген кезі болды. Жеті жарғыдан кейін арнайы атаулы заң жүйесі жасалмағандықтан және оның өзі өмірдің талап, тілектерін қанағаттандырарлық деңгейде болғандықтан, Жеті жарғының көптеген жол-жобалары мен қағидалары 20 ғасырдың басына дейін қолданылып келді. Онда ел билеу, салт-дәстүр, ағайындық-туыстық қарым-қатынасты сақтау, құн төлеу, айып төлеу, отбасындағы некелік тәртіп, әке мен бала, ағайын арасының заңдары мен міндеттері, кісі өлтіру, тонау, ұрлық-қарлық, т.б. қылмыстар және оны бұзушыларға салынатын айып-пұл мөлшерлері көрсетілген.

Хандық дәуірдегі мәдени мұраның аса мол және бай түрі билердің шешендік сөздері мен ақын-жыраулардың терме, толғаулары. Солардың ішінде әр ғасырдың көрнекті өкілдеріне ерекше тоқталуға тура келеді.

Майқы би Төбейұлы. 
Майқы би Төбейұлы 1105–1225 жылдар шамасында ғұмыр кешкен түркі халқының төбе биі болған.

Тарихи деректерге қарағанда, Майқы би бір ғана қазақ жұртының емес, бүкіл түркі тұқымдас халықтардың бас биі болғанға ұқсайды. Сондықтан да оны бүкіл түрік тұқымдас елдер, әсіресе татар, башқұрт, ұйғыр, қарақалпақ, өзбек тағы сондай халықтар өздерінің бас биі деп санаған.

Ежелгі тарихшы Рашид ад-Диннің “Джами-ат тауарих” деген еңбегінде екінші Майқы би Шыңғыс ханның оң қолы, ақылшысы, Шыңғыс хан өзі жорыққа шығарда оны өз орнына қалдырып кететін сенімді бас биі болғаны көрсетілген. Бұл жөнінде ұлы Абай былайша жазған: “…моңғолдан Шыңғыс хан шыққанда, қазақтар құтты болсынға барыпты. Бірақ қай жерге барғаны мағлұм емес. Сөйтсе де осы Шыңғыс тауында, әскері Қарауыл өзенінің бойында жатып, он екі рудан он екі кісі моңғолдың өз заңы бойынша “хан” деген үлкен биіктің басында ақ киізге Шыңғысты отырғызып, хан көтерген дейді. Тауының Шыңғыс аталып, биігі Хан аталмақ себебі де сол болса керек. Сол он екі кісінің бірі қазақтың  Майқы би деген кісісі екен. “Түгел сөздің түбі бір – түп атасы Майқы би” деген мақал болған. Майқы би сол кісі екен…” дейді. 

Майқы би қазақ халқының бірлігін сақтап, біртұтас ел болу жолында алғашқы ұлыс бірлігін құруда көп еңбек сіңірген қайраткер. Оның бұл қызметі жөнінде аңыз, әңгімелер аз емес. 

Ел аңыздарының бірінде Ахметті Ұлытауда халық хан көтеріп, хан сайлағанда, (жауынгерлігімен Алаша хан атанады) әр жүздің жорықта атқаратын міндетін, жауынгерлік ұранын белгілеп берген де Майқы би. Ол Ахметке (Алаша ханға) ақыл-кеңес беріп отырған деседі.   

Майқы би 120 жасқа жетіп дүниеден қайтқан. Майқы би елге еткен ақыл-парасатымен қатар қазақтың шешендік сөз өнерін де бастаған айтулы шешен, бас би болған. Майқының жылын атап өткен соң, сол өңірдің билері төбе би болуға таласады. Бір-бірінен сөз асырмақ болып бұрын Майқы айтқан билік, шешендік сөздерді өз аттарынан айтқансып сөз сайыстырады. Сонда Майқы бидің алдын көріп, сөзін тыңдаған бір көне көз қария:

– Сендер несіне таласасыңдар? Бұл кешегі Майқы би жарықтық айтып кеткен өсиет сөздер ғой. “Түгел сөздің түбі бір, түп атасы – Майқы би” – деп орнынан тұрып жүре беріпті.

Тоғыз ханды таққа отырғызған Майқы би өзінен бұрынғы түркілердің жазба және ауызша мәдениетінен мол хабардар болғанға ұқсайды. Оны жоғарыдағы қарияның сөзі де қуаттайды. Майқы би айтты дейтін мақал, нақылға айналып кеткен аталы сөздердің кейбіреулері төмендегідей:

“Алтау ала болса, ауыздағы кетеді. Төртеу түгел болса, төбедегі келеді”, “Ханның биі ақылды болса, қара жерден кеме жүргізеді”, “Ақ білектің күшімен, ақ найзаның ұшымен, ел болуды ойлаңдар”, “Би екеу болса, дау төртеу”, “Естіге айтқан тура сөз, шыңға тіккен тумен тең. Есерге айтқан тура сөз, құмға сіңген сумен тең”, “Уәзіріне сырын алдырған хан, қақпанға түскен аң”, “Таста тамыр жоқ, ханда бауыр жоқ”, “Аспан ашық болса, күн шуақты болады. Хан әділ болса, халық ынтымақты болады” т.б.

Асан қайғы.  Асан қайғы Сәбитұлы (ХІҮ-ХҮ ғ.) халық есінде абыз, философ, ақын болып, мәңгі жатталып қалған ірі тұлға. Оның бар ғұмыры халықпен бірге өтіп, біте қайнасып кеткен. Ауызбірлігі жетіспеген ортада елінің ертеңін ойлап үнемі мұңға батып жүргендіктен, замандастары оны Асан “қайғы” атап кеткен.

Асан қайғы Алтын орданың ханы  Ұлұғ-Мұхаммедтің ықпалды билерінің бірі болған. Қазан қаласынан Дешті Қыпшақ жеріне қайтып оралған Асан қайғы Алтын Орданың орнында пайда болған ұсақ хандықтардың өмірі ұзаққа созылмайтынын болжай білген. Ол Керей, Жәнібек сұлтандар бастаған қазақ руларының Әбілхайыр хандығынан бөлінуін жақтайды. Асан қайғы өз халқының “жерұйығын” Шу, Сарысу бойынан, Ұлытау төңірегінен іздеуге бет бұрады. Сондағы көздегені – ежелгі скиф, қыпшақ даласынан безбеу. 

Халқының болашағын ойлаған Асан қайғы желмаясына мініп, төңіректің төрт бұрышын шарлап, “жайлы қоныс іздейді. Жол бойы кездескен тау-тас, өзен-су, көлдерді көріп, әр жердің ерекшелік қасиеттерін өзінше бағалап, өсиет сөздерін айтады.

Асан қайғының дүниетанымында адамгершілік мәселесі, мінез-құлықтық қасиеттер, өзін-өзі ұстай білу, қайырымдылық, кішіпейілділік, ізеттілік, т.б. сөз болады. “Ұлық болсаң, кішік бол”, “Өзім болдым, толдым деп асқақтама” дегендер айтылады. Асан қайғының ұғымында жұртты бай, кедей деп, немесе үлкен-кіші деп жіктеу, бөлу жарамсыз. Абыздың пайымдауынша “таза мінсіз асыл сөз, ой түбінде жатады”. Асан қайғы жастардың жақсылардан үлгі алып, жамандардан бойды аулақ салудың қажеттілігін, олардың ата-аналары мен үлкендерді сыйлап қастерлеуін, ақылын тыңдап үнемі басшылыққа алуын, ізгі ниетті жайсаң жан болып өсуін қалайды. Осыған орай жыраудың: “Арғымаққа міндім” деп, артқы топтан адаспа. Артық үшін айтыспа, достарыңмен сынаспа” немесе “Қарындасыңды жамандап, өзіңе туған табылмас” деген сөздерінің тәлім-тәрбиелік мәні аса зор.

Нағыз кісілік қасиеттер – озбырлыққа, менмендікке, бос даурықпаға елікпеу. Сондықтан “Мінезі жаман адамға, енді қайтіп жуыспа. Тәуір көрер кісіңмен жалған айтып суыспа” деген өсиетті ұсынады. “Тіршілікте бәріңіз бір болыңыз” деп халықты достыққа, бірлікке шақырады.

Ел қамын көп ойлап, көп толғанған қарт жырау өзінің толғау-жырларында “не жақсы”, “не жаман”, “не ғаріп” деген мәселелер төңірегінде ой толғап, заман жайында пәлсапалық ой-пікір білдіреді. 

Мұритін тауып алмаса

Асыл туған пір ғаріп…

Ата жұрты бұқара

Өз қолында болмаса,

Қанша жақсы болса да,

Қайратты туған ер ғаріп – деп, ел басқарар көсемнің азғын болмай әділ болуын, қол бастаған батырдың соңынан ерер сарбазы – қалың қолы болуын, ерді елдің қолдауын құптайды.

Асан қайғы экологиялық тәрбие төңірегінде сөз қозғаған қазақтың тұңғыш ойшылдарының бірегейі. Оның толғауларында қазақ даласының сұлулығы, жер байлығы, аң-құстардың тыныс-тіршілігі, олардың географиялық мекен-жайы тілге тиек болады. “Аққу құстың төресі, ен жайлап көлде жүреді” деген шумақтан сұлулықтың сипатын аңғаруға тура келеді.

Жырау толғауларынан елге, жерге, ағайын-туысқа деген патриоттық сезім ерекше сезіледі. Әділдікті адамгершіліктің ақ туы тұтқан Асан ата “Әділдіктің белгісі – біле тұра бұрмаса, Ақылдының белгісі – өткен істі қумаса” деп айналасындағы ел жақсысына келелі кеңес беріп, үлкен ой салады.

Жорықта айдынды аламан, ақындықта арқалы жырау атанған Шалкиіз Тіленшіұлы (1465-1560) Дешті Қыпшақ өңірінде ғана емес, Қырым, Терістік Кавказ, Дон бойына да әйгілі тұлға. Ол өз заманындағы Ноғайлы әміршісі Темір, қазақ ордасы, кавказдықтар арасындағы саяси күрестердің ешқайсысынан сырт қалмаған. Жорықтың алдыңғы шебінде, айтыс-тартыстың басы-қасында, елдің бел ортасында жүрген Шалкиіз елдік пен ерлік, жақсылық пен жамандық, шеберлік пен шикілік мәселелеріне баса көңіл аударған. Кісілік қасиеттерге әр сақтан қайта-қайта оралып отырған. Шамасы, Шалкиіз өзі айтқандай “Жауырынына қанды көбе сыймаған, жағасына адам қолы тимеген” ержүрек, батыр, балуан, айдынды азамат болса керек.

Жорықта, соғыста, айтыс-тартыста ел мен ердің құны бәсекеге түсіп, бәйгеде сыналады. Ел ерлерсіз, ер өз елінсіз бабына келмейді. Осы бақталас пен жанталаста ақниетпен атқа мінгендер “жұртын жөнге салмақ” болады, қайырымсыз хандарға тежеу салады, тәубесіне келтіреді. Осындай ел үшін еңіреген ерлер қайда дегенді айтады Шалкиіз.

Шалкиіз дүрліккен, деміккен елге бас-көз болатын ханның бейнесін іздейді. “Пиғылы теріс хан іс етсе, ол жиған малыңды тәрік етер, ат-тоныңды бұлды етер, өз басыңды олжа етер” – дей келіп, әділетсіз Темірдің ісін көпке айғақ етеді. “Жақсыңнан мені кем көрдің, жаманыңмен тең көрдің” деп оның айыбын бетіне  басады. Шалкиіз “Ақылсыз достан, ақылды дұшпан артық” екенін ұмытпағын деп достарына ой сала отырып,

Жаманға сырыңды қосып сөз айтпа

Күндердің күні болғанда

Сол жаман айғақ болар басыңа – 

деп досты дұрыс таңдай, тани білу керектігін ескертеді. “Жаман дос жолдасын жауға алдырады” дегенді аңғартады.

Жақсы мен жаманды, адалдық пен арамдықты, дос пен қасты адами өлшемімен айғақтай келіп, Шалкиіз айналасындағыларға өрелі өсиет ұсынады:

Малыңды бер де басың қос,

Басыңды қос та, бек сыйлас.

Күндердің күні болғанда

Басың жауда қалар ма! -

деп шынайы дос пен қасты дұрыс айыра біл дегенді айтады.

Сырты құрыш, жүзі болат, ақыл-айласы мен қажыр-қайраты көпке танымал, сөзіне ісі сай, от тілді, болат қанжарлы Ақтамберді Сарыұлы (1675–1768 жж.) батырлығымен де, батылдығымен де, алғырлығымен де, ақындығымен де жұртқа танылған жырау.

Ақтамберді 17 жасынан қару асынып, жасақ ертіп Орта Азия хандықтарымен, қалмақ шапқыншыларымен соғыста қолбасшылық қабілетімен көзге түскен. “Ақтабан шұбырынды” оқиғасының куәгері болған. Ол елін жаудан қорғап қана қоймай, отырықшылыққа баулып, арық қаздырып, егін салдырған. Жырау 93 жыл жасап, 1768 ж. дүниеден қайтқан. Ақтамбердінің өмірбаяны оның өлеңдерінен айқын байқалады. 

Атадан тудым жалқы боп,

Жақыннан көрдім талқы көп – деп өмірден көрген өгейлігіне реніш білдіреді.

Халқымыздың тіршілік тынысы, ата кәсібі, мінез-құлқы, жастарға айтар өсиеті, өмірге деген көзқарасы оның толғауларынан айқын аңғарылады.

Көпті көрген көне жырау жастарға өсиет айта келіп, Меккені іздеп қайтесің, ата-анаңа көрсеткен сый-құрметің құдай жолын қуып, Меккеге барумен пара-пар деп ой қорытады.

“Жақсыда жаттық жоқ”, “Жақсының ісі көпке ортақ” деп ұққан жырау

Білімді туған жақсылар

Аз да болса көппен тең,

Жақсысы кеткен ауылың,

Өртеніп кеткен шөппен тең” – деп терең философиялық ой топшылайды. Ақтамберді жырау халық әрқашанда ел басқарған, тура жолдан таймайтын басшыны қадір тұтқан. Ол алысқа да, жақынға да әділдігімен жаққан. Ұлығы әділ ел ешкімнен кем-қор болмайды дегенді білдіреді. Берекелі бірлікшіл болыңдар, адал еңбек етіңдер дегенді өсиет етеді.

ХҮІІІ ғасырда өмір сүрген ақын-жыраулар ішінде шоқтығы биік, ірі тұлға, Абылай ханға да, қара халыққа да ақылшы бола білген данагөй-дидакт, қарт жырау Бұқар Қалқаманұлы (1668-1781 жж.) болды.

Оның өлеңдеріндегі басты идеялар: дүние көркі – адам; адам көркі – оның жер бетіндегі жасар игілігі, белді қасиеттері; ерлік, елдік, бірлік. Дүние – бай мен жарлы-жақыбайға ортақ алма-кезек, мәңгі байлық та, жарлылық та, көптік те, жалғыздық та жоқ (мұның бәрі шартты). Адамнан ала да, құла да, күшті де, әлсіз де туады. Әркім өз қасиеттерімен ерекшеленеді. Біреулер көреген, білгір, озық ойлы, қара қылды қақ жаратын әділдігімен көңілден шығады. Енді біреулер, керісінше, ойсыз, талапсыз, надан, озбыр қылықтарымен көзге түседі. Алғашқылардың ерен еңбегі олардың әлеуметтік рөлін көтермелейді. Надандардың әлеуметтік опаты мен зұлымдығын сөзбен жеткізе алмайсың дегендерді білдіреді.

Бұқар өзінің Абылайға деген толғауында ханның мәртебесі біріншіден, халықтың өзара бірлігін сақтай білуінде, екіншіден, халыққа өз саясатын қолдатқыза алған ептілігінде екенін алға тартады. Осыдан – адамды адам ететін – оның ортасы, нақыл тәлім-тәрбиесі деген ұстанымды ұсынады. 
Бұқар ер азаматтың нағыз азамат болуы үшін он бір тілектің орындалуы қажет дейді. Ол “тілектер” былайша баяндалады:

1. Аллаға адал болу, Алла – сенің бүкіл өмірің мен тыныс-тіршілігіңнің негізгі арнасы. Аллаға сыйынғанның бақ-дәулеті орнына келеді, ортаймайды.

2. Пасық, залым адамның тіліне еріп азба. Қаскөйлерден ылғи да сақтанып жүр.

3. Қыз-келіншектер, әйел қауымы үнемі үсті-басын таза ұстап, жарасымды киінуді ұмытпасын. Бүгінгі қыз ертеңгі ана, бүрсігүні – ақ шашты әже. Анаға қарап бала–ұрпақ өседі.

4. Төсек тартып жатпағын. “Әуелгі байлық – денсаулық” екенін ұмытпа. Сол үшін белсенді әрекет жаса.

5. Мұсылмандықтың белгісі – бес парызды ұмытпа.

6. Ардақтаған аяулың бөтен біреуге тегін олжа болмасын. Көрші күштілерге кіріптар боп қалмасын (Бұл жерде орыс, қытайлармен бейбітшілікті сақта деген ой айтылып отыр.)

7. “Желкілдеген ту келіп, жер қайысқан қол келіп, содан сасып тұрмалық” деп ел қорғау мәселесін алға тартады.

8. Өз ұрпақтарын төтенше жағдайлардан сақтай білуге үндейді. (Табиғи апаттан сақтануды айтып отыр – С.Қ.)

9. Хан бағдарламасын қолдау да – имандылық. (“Ханның ісі халқымен” дегенді ұрандап отыр.)

10. “Тар құрсағын кеңіткен, тас емшегін жібіткен” аналарды құрметте. Ол адамдық асыл парыз.

11. Жастық шақты еске ала келіп, әр жастың өзіндік ерекшелігіне баға беріп, өмірді мәнді өткізуді, оның қадір-қасиетін бағалай білуді уағыздайды.

XVІІ-XVІІІ ғғ. еларалық дипломатиялық қарым-қатынасты күшейтуде, ортақ жауға қарсы  елді  берекелі бірлікке, ел намысын қорғай білуге  үндеуде Әнет, Төле би, Әйтеке би, Қазыбек билердің тапқырлық ойларға құрылған шешендік сөздерінің тәлімдік мәні ерекше. Олар халықты ортақ жаудан қорғаудың күшті құралы ел бірлігінде деп қарады. Төртеу түгел болса аспандағыны алуға болатынын, ал алтау ала болса қолдағыдан айырылуға болатынын өздерінің шешендік ой толғауларымен халыққа білдіріп  отырды. Бірлігі күшті елдің алмайтын қамалы жоқ деп қарады. “ Бірлік түбі – береке, береке  болар мереке” деп ел бірлігіне ұйытқы болды. Олар айтқан әділдік, адалдық, шыншылдық, бірлік, береке-бірлік, ел намысын қорғау жөніндегі асыл ойға құрылған шешендік сөз топшылаулары заман  өткен сайын өз құндылығын жоймайтын тарихи мұра болып саналады.  
Өзін-өзі  тексеруге арналған  сұрақ-тапсырмалар

1. ХІҮ-ХҮІ ғ.ғ. қазақ даласындағы саяси-экономикалық жағдай қандай және хандық мемлекеттің рухани тұтқасы неде еді?

2. Осы кездегі жазба мәдени мұра өкілдері кімдер? Олардың қандай еңбектері бар?

3. Өтейбойдақ Тілеуқабылұлының “Шипагерлік баян” атты еңбегінің тәлімдік мәнін ажыратып талда.

4. Мұхаммед Хайдар Дулатидің “Тарихи Рашиди” атты еңбегінің мазмұны мен мәнін ашып бер.

5. Қадырғали Жалаиридің “Шежірелер жинағы” атты еңбегінің әлеуметтік мәнін талдап, айқында.

6. Тәуке ханның “Жеті жарғы” атты заңдар жинағының ерекшеліктері мен әлеуметтік мәнін ашып бер.

7. “Тура бидің түп атасы – Майқы би” деген сөздің мәнін қалай түсіндірген болар едің?

8. Асан қайғы марапаттаған адами қасиеттер қандай еді? Шығармалары арқылы талдау жаса.

9. Шалкиіз жыраудың ерлік, елдік, достық, опасыздық, ізгілік, жауыздық жөніндегі ой-толғаныстарын талдап, өз пікіріңді білдір.

10. Ақтамбердінің адам және адами қасиеттер, жар, арғымақ ат, сары қымыз, жақсылар мен жамандар, ата-ананы құрметтеу жөніндегі ой өлшемдерін талдап ашып бер.

11. Бұқар жыраудың азамат ерлерге қояр тілек-талаптары қандай? Және олардың тәлімдік мәні неде?

12. Төле би, Қазыбек би, Әйтеке би ел – бірлігінің кепілі дегенді қалай түсінесің?
                  Рефераттық тақырыптар

1. Хандық дәуірдегі шешен билер мен хан көсемдердің мақсат-мүдде бірлестігі.

2. Өтейбойдақ Тілеуқабылұлының “Шипагерлік баян” атты еңбегі халықтық медицинаның негізі.

3. “Жеті жарғы” атты заңдар жинағы – әлеуметтік құқық қорғау негізі.

4. Майқы би – тура биліктің түп атасы.

5. Асан қайғы ұлы ойшыл-философ.

6. Шалкиіз ерлік пен елдіктің, достық пен қастықтың, ізгілік пен жауыздықтың әділ төрешісі.

7. Ақтамберді әрі батыр, әрі ақын-жырау.

8. Бұқар жырау – мәмлегер қайраткер.

9. Қазақ билерінің ел бірлігін сақтаудағы қайраткерлігі.

                     Өзін-өзі  тексеруге арналған  сұрақ-тапсырмалар

1. Таным тармақтары (қытай тарихшыларының көне тарихымыз туралы пайымдаулары) (құраст. Қ.Салғарин) – Алматы: “Санат”, 1998 ж.

2. Н.Мыңжан Қазақтың қысқаша тарихы. – Алматы: “Жалын” 1994 ж.

3. М.Мағауин Қазақ тарихының әліппесі. – Алматы: “Қазақстан”, 1995 ж.

4. Қ.Салғарин Династия ханов. – Алматы: “Жалын”,  1991 ж.

5. Из истории казахов. – Алматы: ТОО “Жалын”,  1999 г.

6. Қ.Жарықбаев, С.Қалиев  Қазақ тәлім-тәрбиесі.  – Алматы: “Санат”,  1995 ж..

7. С.Қалиев ХҮ–ХІХ ғ.ғ. ақын-жыраулар поэзиясындағы педагогикалық ойлар. – Алматы: “Рауан”, 1990 ж..

8. М.Мұқанов Қазақ жерінің тарихы. А., “Қазақстан” 1994 ж.

9. Қазақтың көне тарихы. – Алматы:  “Жалын”, 1993 ж..

10. Заһир ал-дин Мұхаммед Бабыр  Бабырнама. – Алматы:  Жалын, 1990 ж.

11. Қадырғали Жалаири Шежірелер жинағы. – Алматы:  Жалын, 1990 ж.

12. Ө.Тілеуқабылұлы  Шипагерлік баян. – Алматы:  “Жалын”, 1996 ж.

13. Мұхаммед Хайдар Дулати Тарих-и Рашиди. – Алматы:  “Туран”, 2003 ж.

14. Марғұлан Ә. Мұхаммед Хайдар Дулати. Кітапта: Великие ученые Средней Азии и Казахстана (ІX-XІX вв.) – Алматы,   1964 ж.

15. Әлсатов Т.М. Қазақ хандығы тұсындағы тәлімдік ойлардың дамуы. (XV-XVІІІ ғғ.) – Алматы:  “Ғылым”,  1999 ж. 

18.  ХVІІІ ғ. екінші жартысы мен ХІХ ғ.  аяғына дейінгі  Қазақстандағы  саяси- әлеуметтік жағдайлар және  қазақ демократ ағартушыларының педагогикалық ой-пікірлері


ХVІІІ ғ. бірінші жартысының аяқ кезінде Қазақстанның саяси-әлеуметтік хал-ахуалы біртабан шиеленісе түсті. Бұл кезде батыста Орыс мемлекетінің, шығыста Қытай, ал оңтүстікте Хиуа, Бұхар хандықтарының Қазақстанға көз алартуы күшейе бастаған-ды. Қазақ елі енді өз алдына тәуелсіз хандық мемлекет болып өмір сүре алмайтынын сезгендіктен амалсыз 1731 ж. Кіші жүз қазақтары Әбілхайыр хан бастаған сұлтандардың өтінішімен патшалы Ресейдің қол астына бағынуға ант берді. Ал Орта жүз қазақтары ХVІІІ ғ. екінші жартысы мен ХІХ ғ. 30-40 жылдары аралығында, Ұлы жүз қазақтары 1818-1860 ж.ж. аралығында Ресей патшасының қол астына біртіндеп бағынған болатын.
Қазақ даласының патшалы Ресейге бағынуы еңбекші халыққа ауыртпалық туғызды. Олар жергілікті сұлтандарға алым-салықты бір есе төлесе, патша әкімдеріне де көп салық төлеуге мәжбүр болды.

Екі бірдей қысымға шыдай алмаған халықтың әр жерде наразылықтары туа бастады. 1785-1786 ж.ж. Орал-Жайық бойында Сырым Датов бастаған ұлт-азаттық көтеріліс бас көтерді. Көтерілісшілер Нұралы ханды тақтан тайдыруды талап етті. 

Патша өкіметі халықты алдаусыратып, “Хан кеңесін құру жөнінде және оған әр ру басшыларын енгізу туралы” жарлық шығарды. 1797 ж. тамызда Хан кеңесі өткізіліп, оған мыңға тарта отрядымен шаруалар көтерілісінің басшысы Сырым Датов та қатынасты. Сырым “Хан кеңесіне” мүше болып сайланды. Сырым Датов бастаған 14 жылға (1783-1797) созылған көтеріліс нәтижесіз аяқталды. Алайда бұл көтеріліс хан өкіметінің негізін шайқалтты, оның беделін түсірді, ал патша өкіметін айлакерлік саясатқа көшуге мәжбүр етті. Көтерілістің стихиялық сипатына қарамастан, ұлт-азаттық сипаты, прогресшіл маңызы да болды. Кіші жүз қазақтары бұдан кейін де патшаның жергілікті  әкімшіліктеріне қарсы күресті тоқтатпады. Мәселен, 1834-37 жж. Исатай-Махамбет бастаған шаруалар көтерілісі, 1825-1834 жж. Орта жүздегі Есенкелді-Саржан бастаған, кейін 1836-1847 жж. арасындағы Кенесары-Наурызбай бастаған ұлт-азаттық көтерілістері патшалық Ресейдің қазақ даласын отарлауға деген қарсылықтарынан туған еді.

Патша өкіметі қазақ даласындағы өз үстемдігін баянды ету үшін 1822 ж. “Сібір қазақтарын билеудің жаңа уставын” бекітті. Ол устав бойынша хандық үкімет мүлде жойылып, ел басқарудың жаңа жүйесі енгізіледі. 50-70 үй бір әкімшілік ауыл болып, оны басқару старшиндерге жүктелді. 10-12 ауыл бір болысқа бірігіп, оны болыс басқаратын болды. Старшиндер мен болыстар үш жыл мерзімге сайланып қойылды. 15-20 болыс бір округке біріктірілді, округті округтік приказ басқарды. Оның председателі аға сұлтан деп аталды, оның төрт орынбасары (заседательдер) болды. Оның екеуі губернатор тағайындайтын орыс чиновниктері (майор) болды, ал екі заседатель – “құрметті қазақтардан” сайланып қойылды. Бұл сайланғандарды патша өкіметінің әкімшілік орындары бекітті. Сөйтіп, Орталық Қазақстанның өзінде ғана 8 округ: Қарқаралы және Құшмұрын (1824), Аякөз (1831), Ақмола (1832), Аманқарағай (1832), Баянауыл (1833), Yшбұлақ (1833), Көкпекті (1844) округтері құрылды..

Қазақ даласында ел билеу жүйесін берік ұстау үшін ХVІІІ ғ. бастап ірі елді пункттерде орыс-казак станицалары салына бастады. Округтік приказдардың ұйымдастырылуына байланысты Қазақстанда жаңа қалалар орнады. Аякөз (Сергиополь – 1831). Көкшетау (1824), Қарқаралы (1824), Атбасар (1848) т.б. қалалар пайда болды. Оның үстіне 1861 ж. Столыпин реформасымен байланысты Украина мен Орталық Ресейеден 180 мың жерсіз шаруалар Қазақстанға көшіріліп, өзен-сулы, таулы-нұрлы, орман-тоғайлы шұрайлы жерлерге орналастырылды. Жергілікті халық сусыз, шөлейт далаларға ығыстырылды. 

Переселендердің егініне, бау-бақшасына қазақтардың малы түссе, ақшадай үлкен айып салып, малдарын бермей қоятын болды. Осымен байланысты орыс переселендері мен қазақ ауылдары арасында жиі қақтығыстар болып тұрды. Орыс патшасының осы отарлау саясатын көріп шошынған ақын Мұрат Мөңкеұлы “Yш қиян” атты дастанында:

Еділді алды, елді алды.

Жайықты алды, жерді алды.

Енді алмаған нең қалды! – деп торықты.

Қалалардың салынуы, өндіріс орындарының (мәселен тұз өндіру, балық өңдеу, сыра қайнату, май шайқау зауыттары салынды) ашылуы сауда-саттықтың күшеюін туғызды. Қазақтар мал мен мал шаруашылығының шикізаттарын (жүнін, терісін, сүті мен майын) айырбастап, Ресейден әкелінген егістік өнімдерін, қолөнері және фабрикалық бұйымдарды алып тұрды. ХІХ ғ. бірінші жартысында Қазақстаннан жылына орта есеппен 3-3,5 миллион сомның малы сатылып отырды. Әсіресе алыпсатарлар тауарды ақшаға алып, оны ауылда тоқты-торымға, немесе келесі жылғы бұзауға қарыз беріп, халықтың қолындағы малын тегіннің аз-ақ алдында алып тонауға кірісті. Қазақ даласына ақша капиталының енуін, сауда-саттықтың күшеюін, адамдардың пиғылының ақшаға ауып, қайыр-садақа беру, имандылық, кішіпейілділік пен мейірімділік, қадір-қасиеттің азаюын, патша өкіметінің отарлау саясаты кезіндегі ел билеу жүйесіндегі жүгенсіздік пен парақорлық, зорлық-зомбылықтың күн сайын күшейіп бара жатқанын көзімен көріп жаны ауырған Дулат, Шортанбай, Мұрат сияқты “Зар заман” ақындары “заманның азуы, ақсақалдық тәртіптің ыдырауы” деп жаңалыққа тосырқай қарады. “Сары орыстың бәрі орыс – кәпірлер билеген заман” деп түңілді. Осы тығырықтан шығудың жолын көрсете білген ХІХ ғ. екінші жартысында қазақ даласынан шыққан прогресшіл-демократияшыл Шоқан, Ыбырай, Абай, Шәкәрім, Ахмет сияқты ағартушы ойшылдар болды. Олар орыстың Н.Г.Чернышевский, В.Г.Белинский, Н.А.Некрасов, Н.Г.Герцен, Добролюбов сияқты демократ ұлдарының еңбектерін оқып-танысып, олардың халықшылдық идеяларынан қуат алды. Қараңғы қазақ елінің бақытқа жету жолы тек оқу-ағарту ісімен байланысты деп түсінді.

Қазақтың ұлы педагог-ағартушысы Ыбырай Алтынсарин өзінің “Өнер-білім бар жұрттар” деген өлеңінде тастан сарай салғызған, айшылық алыс жерлерден жылдам хабар алғызған, теңізде кеме жүздірген, өнер мен техниканы еркін меңгерген батыс, орыс халықтарының өнері мен ғылым-білімін үйрену керек деп қарады. Ал ұлы ойшыл ақын Абай өзінің өлеңдері мен философиялық қара сөздерінде “Өнер-білім орыста тұр. Орыстың тілі, өнері – дүниенің кілті, оны білгенге дүние арзанырақ түседі” деп насихат айтты. Салтыков-Щедрин, Лев Николаевич Толстой сияқты орыстың алдыңғы қатарлы зиялы қауымынан үйренуге шақырды. Ал Омбының кадет корпусында оқып орыс мәдениетімен тереңірек танысқан Шоқан Уәлиханов “Біздің келешегіміз орыс халқымен тығыз байланысты” деп есептеді.

Шоқан Уәлихановтың ағартушылық-халықшылдық көзқарасы (1835–1865).  
Қазақ топырағында ағартушылық-халықшылдық идеяның туын алғаш көтерген, қазақтың ұлттық мәдениетін орыс, батыс ғалымдарына танытуға ерекше еңбек сіңірген ғалым Шоқан Уәлиханов болады.

Ол өзін терең тарихшы, ерінбес этнограф, батыл саяхатшы, талмас географ, білгір әдебиетші, шебер суретші, жалынды публицист, нәзік психолог, тәлімгер ұстаз ретінде көрсете білді. Небәрі отыз-ақ жыл өмір сүрген Шоқан аз өмірінің ішінде бүкіл әлем ғылымдарының көптеген салаларын терең меңгеріп, шығыс елдері мәдениетін зерттеуде ондаған аса құнды еңбектер қалдырып кетті.

Шоқанның шығыс елдерінің ауыз әдебиеті үлгілерін жастайынан көп білуге, біріншіден, оның өскен ортасы: әжесі Айғаным мен әкесі Шыңғыс әсер етсе, екіншіден, Шыңғыс ауылдары қазақтың әнші-күйші, сал-сері, өлеңші-жыршы, ақындары жиі-жиі жиналып, өнер сайысына түсетін ортасы болды. Шоқан тіпті Омбыдағы кадет корпусында оқып, еуропаша білім алып жүрген кездің өзінде де қазақ-қырғыз елінің әдебиеті мен мәдениетінен қол үзбеді. Оған себеп, сол кездегі Батыс-Сібір губернаторының орталығы Омбы қаласында қазақ-қырғыз сұлтандарына арналып салынған қонақүйдің болуы, қазақтың болыс-сұлтандары жандарына ақын, әнші, күйші, сазгер өнер адамдарын ерте келіп, Омбыдағы қонақүйде жиі өнер сайысын ұйымдастыруы, Шоқанның өзінің орыс достарын осы жиынға алып барып, қазақ өнерін тамашалауы болды. Оның үстіне, патша үкіметінен қуғын көрген, орыстың демократ-интеллигенттер тобының саяси сенімсіздігі үшін Сібірге жер аударылып Омбыға жиналуы, солардың ішінде жан-жақты білімді, озық ойлы Иван Васильевич Ждан-Пушкин, Николай Федорович Костылецкий, Александр Андреевич Сотников, Василий Петрович Лобадевский, т.б. Шоқанға сабақ беруі, ал оның өз достары Н.Г.Потанин, С.Ф.Дуров, Ф.М.Достоевский, А.Н.Майков сияқты ақын-жазушылардың, этнограф, фольклорист ғалымдардың болуы келешек ғалым Шоқанның Батыс, Шығыс елдерінің әдебиеті мен тарихын, салт-дәстүрі мен тұрмыс тіршілігін, діні мен тілін терең зерттеуге әсер етті.

Ш.Уәлиханов Шығысты зерттеуші ұлы саяхатшы П.П.Семенов - Тянь-Шанскийдің нұсқауымен Батыс – Сібір генерал губернаторы Госфорттың тапсырмасы бойынша 1856-1857 жылдары Ұлы жүз қазақтары мен қырғыздардың, Қытайдың Жоңғария даласына бару сапарында ол шығыс халықтарының, оның ішінде қазақ, қырғыз, ұйғыр, дүнген халықтарының салт-дәстүрін, әдет-ғұрпын, діни наным-сенімдерін, фольклорлық шығармаларының шығу тарихы мен ерекшеліктерін зерттеуге арнап, “Сібір қарамағындағы қазақтардың сот реформасы туралы записка”, “Жоңғария очерктері”, “Қырғыздың Манас жыры туралы”, “Шаман дінінің қазақтар арасындағы қалдықтары”, “Абылай”, “Ұлы жүз қазақтары туралы”, т.б. деген еңбектерін жазды.

Шоқанның алдына қойған басты мақсаттарының бірі – өз халқының өмірін жете зерттеп, кең даласы мен дархан халқын, өзіндік көне мәдениетін берісі орыс, әрісі еуропа жұртына таныстыру еді.

Шоқан өз халқының ар-намысын қызғыштай қорғап, қазақ халқын “тағы халық” деп қарау мүлде қате, теріс түсінік дей келіп, өз халқының тарихын мәдениеті ерте танылған елдермен сабақтастыра зерттейді. “Біздің халықтың бай және поэзиялық құны жоғары, реалистік әдебиеті бар. Ол шығыстың эпосына емес, индогермандық эпосқа ұқсайды…”. Қазақтар да бәдәуилер сияқты жаратылысынан өлеңші және ақын” дейді.

Шоқан өзінің “Сібір қарамағындағы қазақтардың сот реформасы туралы” деген еңбегінде Ресейде тіршілік ететін тілі, діні, әдет-ғұрпы мен салт-дәстүрі басқа бірнеше ұлттар мен ұлыстардың тұратынын, оларды билеу жөнінде заң жобасын жасау үшін Джон Миль айтқан “Әр сословиедегі адамдардың ақыл-ой, адамгершілік және саяси саналары туралы дәлме-дәл ғылыми зерттеулер жүргізіп алу керектігін қостай келе, ел билейтін әкімдердің, әсіресе басқа ұлт өкілдерінің, сол халықтың тарихын, салт-дәстүрлерін, психологиялық ерекшеліктерін жақсы білмей тұрып билік айтуы аса қиындық келтіреді” деді. Шоқан қазақтар арасындағы дау-жанжалдарды өз араларынан белгіленіп қойылған, сол ұлттың салт-дәстүрін, ел билеу заң жобаларын жақсы білетін билерге шешкізу керек, тек кісі өлтіру, ел тонау сияқты өрескел қылмыстарды ғана округтік ресми сотқа қарату керек дейді.

Ол қазақ әкімдерін жоғарыдан тағайындау арқылы емес, халықтың өзі сайлап қоюы керек, тек сөйтсек қана әкімдердің халық алдындағы жауапкершілігі күшейеді деп қарады. 

Оның шығыс халықтарының әдебиеті мен мәдениеті, тілі мен діні, наным-сенімдері туралы тебірене жазған еңбегінің бірі —“Жоңғария очеркі”.

Ол Орталық Азия елдерінің бұрын шығыстағы ең мәдениетті, ең бай ел болғанын, ал бүгінде сопылық пен тағылық үстемдік құрғандығын, соның салдарынан бір кездегі бүкіл әлемге әйгілі болған Самарқан мен Ташкент, Ферғанадағы кітапханалар, обсерваториялар мен архитектуралық көне ескерткіштердің тозып, мүжіліп, олардың мұнаралары ғана қалғанын қынжыла сөз етеді. 
Шоқан өзінің осы еңбегінде ұйғыр, қытай, дүнген, қазақ, қырғыз жұрттарының салт-дәстүріне, мәдени ескерткіштері мен діни көзқарастарына тоқталады. 
Шоқан қырғыз жұртының Ыстықкөл маңына қашан, қалай келгенін, олардың арғы тегінің (XІV-ХVғғ.) Енисей (Енесай) өзені бойында болғанын, буряттармен қаны бір бауыр, тілі ұқсас туыс екенін айта келеді де, олардың моңғол-қалмақ жұртымен соғысып қуғынға ұшырағаннан кейін, үш мың шамасындағы отбасының XІV ғасырдың басында Алатаудың күңгей беті мен Ыстықкөл бойына ауып келіп орналасқанын, жергілікті түркі тайпаларымен қан араласуынан қырғыз халқының пайда болғанын сөз етеді. 

Шоқан 1858 ж. Қашқарияға бару сапарында Ыстықкөл бойындағы қырғыз ағайындарының ауылдарын аралай жүріп, “Манас” жырының “Көкетайдың асы” деген бөлімін жазып алып, орысшаға аударып, Еуропа ғалымдарына ұсынуды мақсат еткенін айтады. Шоқан: “Манас” жырында қырғыздардың тұрмыс қалпы, әдет-ғұрпы, салт-санасы, географиясы, түсініктері, тіпті олардың халықаралық қатынастары баяндалған” деп аса жоғары баға берген. Сөйтіп, “Манас” жырына терең талдау жасай келеді де, “Алтынорда дәуірінің батырлары Едіге, Еркөкше, Орақ сияқты казақ батырларының аттарының да бұл жырда кездесетінін айтады. Бұлар тарихта болған адамдар. Едіге Темірланның генералдарының бірі, Алтынорданың әскербасы. Ал Орақ пен Мамай Едігенің ұрпағы деген сияқты көптеген тарихи мәліметтердің бетін аша келіп, Шоқан қазақ, өзбек, қырғыз жұрттарының аңыз-әңгіме, ертегі-дастандарындағы ұқсастықты тұрмыс-тіршілік, кәсіби ұқсастығынан іздестіреді. Солтүстік Азия мен Орта Азияның көшпелі халықтарының ерекше бір ортақ қасиеттеріне негіздей отырып, олардың түп атасы — түрік дегенге келтіреді.

Шоқан өзінің “Шаман дінінің қазақтар арасындағы қалдықтары” атты еңбегінде қазақтар мен қырғыз жұртының арасында шаман дінінің ұзақ уақыт бойы ислам дінімен қатар өмір сүріп келе жатқанын, тіпті бұл жұрттардың дінге деген сенімінің онша күшті емес екендігіне назар аударады. Шоқан шаман дінін ұстаушылар табиғатқа табынғанды жақсы көрген дейді. 
Ауруларды бақсы-балгерлердің отпен емдеуін, қазақтардың оларды сәуегей, емші, музыкант, әулие деп қарағанын, моңғол тілінде шаман “ұстаз” деген сөз екенін, ал ұйғырларда сауатты адамды “бақшы”, түрікмендерде ақын-жыршыларды “бақшы” деп атағанын айта келіп, Қорқыт пен Көрұғлылар осы шамандардың мұсылмандар арасындағы өкілі болған деген қорытынды жасайды.

Сондай-ақ, бақсылар аурулардың иесі болады деп қараған, оны ұшықтау, қағу (суық су бүрку, малдың өкпесімен қағу т.б.) арқылы емдегенін, ал малға топалаң, қарасан, т.б. жұқпалы індет келсе отқа табыну, отпен аластау арқылы тыймақ болғанын, отқа түкіруге, онан аттауға, басуға болмайды деп қарап, оттың киесінен қорқатынын, қылмысты істерден адалдығына сендіру үшін “оттың киесі соқсын” деп қарғанатынын, өлген адамның үйінде жеті түн май шамнан шырақ жағып қоятын ырымдардың бәрі шаман дінінің қазақ арасындағы қалдығы екенін баса айтады.

Шоқан осы мақаласында шаман дінінің түсінігі бойынша, ырымдар мен әдеттер жамандықтан, бақытсыздықтан сақтайды деп қарағанын, ал қазақтар арасында осындай ырымдардың көптігін сөз етеді. 

Шоқан әр заттың, кейбір хайуанаттардың киесі бар деп санайтынын, қазақтардың үйге жылан кірсе, ақ құйып шығаруын, жас баланың бесігіне қасқырдың немесе бүркіттің тұяғын, үкінің қанатын іліп қоюы, жастығының астына айна, тарақ жастауы т.б. ырымдардың сол затты киелі деп қараудан туған дейді. 

Шоқан Петербургтегі орыс география қоғамының шақыруымен 1860 ж. ақпанында Петербургке келіп, 1861 ж. мамырға дейін бір жылдан астам сонда болып, Қашғария сапары жөнінде Сыртқы істер министрлігінің Азия департаментінде есеп береді. Өзінің бұрынғы Омбыда кездескен орыс достарымен және осы сапарында Н.Г.Чернышевский, И.С.Тургенев, Т.Г.Шевченколармен кездесіп пікірлеседі. Шоқанды Қашқария сапарының қорытындысы бойынша Александр ІІ патша арнайы қабылдап, “Әулие Владимир” орденімен марапаттап, штабс-ротмистерлік әскери атақ және ақшалай сыйлық береді.

Шоқан мемлекеттік жауапты істермен айналыса жүріп, халықты оқу-ағарту ісіне шақыруды үнемі есінде берік сақтаған. Халықтың келешегі тек оқу-ағарту, мәдениет ісімен байланысты деп қараған. Шоқан 1862 жылы өзінің досы Ф.М.Достоевскийге жазған бір хатында Атбасар округіне ағасұлтан болуға талпынғанын, өкімет қаржысымен орыс-қазақ мектептерін ашып, балаларды тегін оқытпақ болғанын білдіреді. Шоқан әдебиетші, тарихшы,    фольклор зерттеуші, саяхатшы ғалым болуымен бірге сурет, бейнелеу өнерімен де айналысқан. “Ыстықкөл сапарының күнделігінде” жол сапардан алған әсерлерін баяндаумен бірге түрлі түсті қарындашпен, қаламұшпен салған суреттерін Ресей  сурет академиясының президенті Ф.П.Толстойға табыс етіп, үлкен баға алған. 

Шоқан   қазақтың   музыка   мәдениетін де   зерттеп,   келелі   пікір білдірді. Шоқанның  1855-1856 жылдары жазған “Қазақ халқы   поэзиясының формалары”   атты   еңбегінде “Ер Көкше, Ер Қосай” мен “Орақ батыр” жырларынан мысалдар келтіре отырып, жырдың жалпы сипаттамасын қара сөзбен әңгімелей келіп, бас кейіпкерлердің іс-әрекеттері мен ой-пікірін суреттеу өлеңдері қобызбен сүйемелдеп, әнмен айтылған деп жіктей келіп, қобыздың түркі елдерінің көне аспабы екенін, оның ойнауы өте күрделі, үні тартымды да әсерлі деп жоғары бағалайды. 

Шоқан өмірінің соңында (1864 ж. шамасында) Черняевтың армиясымен Әулиеата бойында болып, айдауда жүрген атақты әнші-композитор Жаяу Мұсамен танысып достасады.

Оның өз замандастары Ақан сері, Біржан сал, Жаяу Мұса, Тәттімбет, т.б. өнер адамдарымен қарым-қатынаста болуы   тарихи шындық.

Ы. Алтынсариннің тәлімгерлік мұралары (1841-1889). Балғожа би өзінің немересі Ыбырайды орысша оқытып, әкімдік қызметке даярлау мақсатында 1850 жылы Орынбор шекара комиссиясының жанынан қазақ балалары үшін ашылған орыс-қазақ мектебіне оқуға берді. 

Ыбырай 1857 жылы Орынбордағы жеті жылдық орыс-қазақ мектебін үздік бағамен бітіріп, әуелі атасы Балғожа биге хатшы, кейін Орынбор облыстық басқармасында тілмаштық қызмет атқарады. 1864 жылдан өмірінің ақырғы күніне дейін (алғашқыда Торғайда мұғалім, кейін уездік басқарманың мектеп инспекторы болып) оқу-ағарту саласында аянбай еңбек етеді.

Ауыл-ауылдарды аралап, халықтан қаржы жинап, Торғайда, Ырғызда, Тобылда, Қостанайда, Красноуфимскіде орыс-қазақ бастауыш мектептерін ашады. Қостанай, Торғай, Ақтөбе өңірінде қолөнер училищесін, қыздар пансионатын, мұғалімдер мектебін ашып, бар күш-қайратын, ақыл-парасатын халық ағарту ісіне жұмсайды. Қазақ халқының келешегі тек өнер-білімде деп түсінген Ы.Алтынсарин өз ойын іске асыру жолында екі бірдей кертартпа күшпен алысып бақты. Оның бірі – қазақ даласындағы ислам дініне негізделген татарша оқу болса, екіншісі — патша өкіметінің отарлау саясатына негізделген қазақ балаларына христиан дінінің заңдарын оқытуды көздеген миссионерлік саясат еді. Миссионерлік саясатты қолдаушылар мүмкін болғанша қазақ жастарын орысша оқыта отырып, өз ұлтының тілінен, дінінен, салт-дәстүрінен мүлде бездіріп, орыстандыруды-шоқындыруды көздеді.

Ыбырай діни оқудың өзін адамгершілікті, гуманизмді насихаттауға бейімдеу керек деп қарады. Осы мақсатпен ол 1883 жылы өзінің “Мұсылмандық тұтқасы” атты оқу құралын жазып, Қазан қаласында араб әрпімен, өзінің досы Н. И. Ильминскийдің көмегімен бастырып шығарды.

Ы.Алтынсариннің “Мұсылмандық тұтқасы” (“Шараит-ул-ислам”) кітабын жазып шығаруына екі түрлі жағдай себеп болды: біріншіден, сол заманда қазақ ауылдарында оқытылатын діни кітаптар  (“Иманшарт”, “Кәлем шариф”, “Әптиек” т. б.) араб тілінде жазылғандықтан, оның мазмұнын не молда, не оқушы түсінбей, құрғақ жаттаумен болды. Ал діни оқулықтардың мазмұнын жете түсінбеген дүмше молдалар дін-шариғат қағидаларын өздерінше бұрмалап, теріс түсініктер беретін. Ыбырай ислам дінінің аяттарындағы адамгершілік, иманжүзділік,  қайырымдылық қағидаларын өзінің педагогикалық көзқарастарына негіздей отырып түсіндіруді көздеді.

Ол діннің өзін тәрбиенің құралы деп қарады. Мысалы, Ыбырай осы кітаптың кіріспесінде: “...Имансыз еткен жақсылықтың пайдасы жоқ. Мәселен, біреу намаз оқыса да, ол намаздың керектігіне көңілі дұрысталмаса, әлбетте, ол намаз болып табылмайды...” Құдай тағала ешкімді жамандық жолға бұйырмайды, мынау жамандық, мынау жақсылық деп көрсетіп, адам баласына қай жолға түссе де ықтияр береді”, - деп адамның жамандық, яки жақсылық іс-әрекетін Алла тағала істетті дейтін молдалардың жалған насихатына қарсы шығады. 

Өзінің ағартушылық, тәлімгерлік ісінде Ыбырай талай қиыншылықтарға кездесті. Оның елден қаржы жинап, орыс-қазақ мектептерін ашып, дүнияуй пәндерді оқытуды енгізіп, мәдениет атаулыны насихаттауын көре алмай өшіккен ел ішіндегі кейбір қожа-молдалар оны “шоқынған кәпір” деп өсек таратса, енді біреулер 1884 жылы Ішкі істер министрлігі мен Орынбор генерал- губернаторына “үкіметке қарсы ойы бар”, “социалист” деп, өтірік арыз жазып, қаралауға дейін барды.

Ы. Алтынсарин болса, өзі ашқан орыс-қазақ мектептерін миссионерлік бағыттағы жат пікірден де, шығыстың жаттамалы діни оқуынан да қорғап бақты. Жастарға шынайы білім беретін дүнияуи пәндерді (жаратылыстану, география, тарих, есеп, т.б.) оқытуды іске асырды.

Ол орыс-қазақ училищелерінің шәкірттеріне сол кездегі прогрессивтік, гуманистік идеяда жазылған К.Д.Ушинскийдің “Балалар әлемі”, Л.Н.Толстойдың “Әліппе және оқу кітабы”, Б.Ф.Бунаковтың “Әліппе мен оқу құралы”, Тихомировтың “Грамматиканың элементарлық курсы” атты оқу құралдарын пайдалануды ұсынды.

Ы.Алтынсарин алдыңғы қатарлы орыс педагогтарының оқу құралдарын басшылыққа ала отырып, қазақ ауыз әдебиеті мен салт-дәстүрлеріне негізделген екі төл оқу құралын (“Қазақ хрестоматиясы”, “Қазақтарға орыс тілін үйретудің бастауыш құралы”) 1879 жылы жазып бастырып шығарды. 

Ол қазақ жастарын оқытып-тәрбиелеу ісіне ең басты мәселе деп қарады. “Халық үшін қызмет ететін білімді адамдардың қатарын көбейту арқылы қазақ қоғамының мешеулігін жоюға болады, сондықтан жастарды оқытып-тәрбиелеу ісінен артық еш нәрсе жоқ”,— деп ой түйді. 

Хрестоматияға енгізген шығармаларды іріктеуде, біріншіден, әр халықтың тұрмыс-тіршілігі мен салт-дәстүрлерінен хабар беру принципі көзделсе, екіншіден, оқушыларды адалдыққа, еңбекке, ұқыптылыққа, талаптылыққа тәрбиелеу, адамгершілік жақсы қасиеттерді олардың бойына дарыту көзделді, үшіншіден, жастардың, әсіресе, бастауыш сынып оқушыларының түсінігіне жеңіл, тілі жатық әңгімелерді беруге тырысты. 

Ыбырай аударып, хрестоматияға енгізген орыс жазушылары Пауэльсонның, Ушинскийдің, Толстойдың әңгімелерінде де қайырымдылық, кішіпейілділік, талаптылық, еңбексүйгіштік сияқты зор адамгершілік қасиеттер дәріптеліп, оған қарама-қарсы жауыздық, екіжүзділік, дүниеқорлык, т.б. жексұрын мінез-құлықтарды әшкерелеу өзекті орын алады. Ыбырай осы арқылы жастардың ізгі жүректі, инабатты, талапты, ел-жұртына пайдалы азамат болуын көздейді. 

Ыбырай Алтынсарин қазақ даласында дүнияуи мектептер ашу, оқушыларға арнап тұңғыш оқулықтар жазумен бірге, мектептің материалдық базасын күшейтуге баса зер салды. “Мектеп дегеніміз шын мектепке ұқсас болуы үшін оған қаржыны көбірек бөлу керек… Өйткені мектеп – білім берудің басты құралы” деп қарады. Ол оқушылардың бойына адамгершілік қасиеттерді ұялатуға бар күшін жұмсады. Ол өзінің досы Н.Н.Ильминскийге жазған бір хатында “Шәкірттер кейін парақор болып шықпаулары үшін оларға адамгершілік жағынан әсер етуге бар күшімді салып отырмын… Мен балаларды жазалауды сүйетін онша қатал адам емеспін… Бірақ, кейде, балаларды тентектіктен тыймай да болмайды. Тентек етіп өсірсең, балалардың адамгершілік қасиетін бұзып аласың” деп өзінің педагогтік ұстанымын айқын көрсетеді.

Ыбырай Алтынсарин өзінің біраз еңбектерін қазақ халқының салт-дәстүрлерінің ерекшеліктерін зерттеп, этнографиялық очерктер жазуға арнады.

Ол 1870 жылы Ресей география  қоғамының Орынбор өлкетану бөлімшесінің тапсыруы бойынша “Орынбор ведомствосы қазақтарының өлген адамды жерлеу және оған ас беру дәстүрлерінің очеркі” мен “Орынбор ведомствосы  қазақтарының  құда тұсу, қыз  ұзату және той жасау дәстүрлерінің очерктері” атты екі еңбегін жазып тапсырды. Бұл еңбектер орыс зиялы қауымына қазақ қоғамының әр алуан тұрмыс-салт ерекшеліктері туралы түсінік берген тұңғыш жазба еңбектер еді.

Ыбырайдың қазақ халқының салт-дәстүрлерін зерттеудегі мақсаты — дәстүрдің озығы мен тозығын ғылыми түрде талдап, өзінің көзқарасын білдіре отырып, мән-мағынасын ашу, озық дәстүрді тәрбиенің құралы ету болатын. Қазақтың салт-дәстүрін жан-жақты зерттеп, жинақтаумен бірге, әр ауыл мен болыс сайын мектеп ашып, мектеп жанынан монша, кітапхана салып, қайтсем қазақ елін мәдениетті елдердің қатарына жеткіземін деп арпалысқан Ыбырай “қазақ халқы деген оқу-білімге сусап отырған халық, әттең, бұл іске оқыған адамдардың жаны ашымайтыны есіңе түскенде, кейде күйінесің” деп, ел билеуші орыс әкімдеріне қатты реніш білдіреді.

Ы. Алтынсарин өзінің ориенталист досы В.В.Катаринскийге жазған хатында: “...ең жаманы халықтың караңғылығымен емес, қоғамның әл-ауқаты мен мәдениетін көтеруге көмектесу үшін үкіметтің өзі қойған білімді адамдармен күресуге тура келеді” деп қынжылуы да тектен-тек емес еді. Ыбырай орыс мәдениетінен нәр ала отырып, патша өкіметінің отарлау саясатына, патша чиновниктерінің қарапайым халыққа жасап отырған қысымына ашық наразылық білдірген. Ол жөнінде өзінің “Орынбор листогы” газетіне (1880 ж. 4 сәуірде) жазған мақаласы туралы В.В.Катаринскийге жолдаған хатында: “...Осы мақаламда қазақ еліне орыс переселендерін (көшіп-қонушы орыстар) әкеп орнатпақ болған пікірге қарсы екенімді білдірдім”, — дейді. (Бұл жерде Ыбырай орыс патшасының 1879-1880 жж. орталық Ресей мен Украина жерінен орыс крестьяндарын көшіріп, Қазақстанның шұрайлы егістік жерлеріне орналастыру туралы заңы жайында сөз қозғап отыр).

Ыбырайдың Орынбор генерал-губернаторы Проценко тарапынан қуғынға ұшырауы, оның Ыбырай ашқан мектептерді жауып, өзін инспекторлық қызметтен босатпақ болып, ісін сотқа беруді ұйғаруы да осы кез болатын. Ыбырай озінің орыс достары Н.И.Ильминский мен В.В.Катаринскийлердің қолдауымен ғана бұл істен аман қалған еді.

Халқы үшін жар құлағы жастыққа тимей, оқу-ағарту жолында аянбай еңбек еткен Ы.Алтынсариннің ғылыми және әдеби еңбектерінің бүгінгі жастарға берер ғибраты мол асыл мұра.

Абай Құнанбаевтың (1845-1904) педагогикалық көзқарастары.  Абай Құнанбаев – қазақ халқының ұлы ақыны, жазба әдебиетінің негізін салушы ғана емес, сонымен бірге ұлы ойшыл педагогы.

Оның поэтикалық шығармалары мен “ғақлия” сөздері пәлсапалық, этикалық, эстетикалық, психологиялық және педагогикалық ой-пікірлерге толы.

Ұлы ойшыл адамдар жаратылысында бірдей емес дейтін нәсілдік көзқарасқа қарсы шыға отырып (отыз төртінші қарасөз), “адамның туысы, дене бітімі, шыққан жері, бармақ жері бәрі бірдей… Адам баласы анадан туғанда екі түрлі мінезбен туады. Бірі – ішсем, жесем, ұйықтасам деп туады. Бұлар тәннің құмарлығы. Екіншісі – білсем екен деу – жан құмарлығы”… (жетінші, қырық үшінші сөз) деп ой түйіндей келе, “адам бойына жан құмарлығы арқылы жиналатын нәрсенің аты ақыл, ғылым… ол талаптылықпен ерінбей еңбек еткен адамның қолына түседі…” деген қорытынды жасайды.

Абайдың дүниені тану жөніндегі көзқарасында диалектикалық сарын басым. Ол табиғат құбылыстары бір-бірімен өзара байланыста, үнемі өзгерісте, дамуда болады, адам қоршаған ортаны – табиғаттың ішкі сырын білім-ғылым арқылы танып біледі –   деп қарады.

Ол қазақ халқының саяси-экономикалық және мәдени жағынан артта қалушылығы – оның феодалдық-патриархалдық қатынасынан, рулық талас-тартыс етек алған көшпелі тұрмысынан деп қарайды. “Күнде ұрлық, күнде төбелеспен күн кешкен” алты бақан алауыз елінің “жақсыларына” налыған Абай “малыңды жауға, басыңды дауға” салып, өміріңді қор қылмай татулас, бірлесіп ел боп “егіннің ебін, сауданың тегін” үйрен, “жан аямай кәсіп қыл” деп өсиет айтты. Ол қазақ ауылындағы тап тартысын көре білді, сол таптық қанаудан құтылудың жалғыз жолы оқу, ағарту мәселесі деп қарады.

Ол оқудағы мақсат халыққа адал қызмет ету деп ұқты. Жастарды білім-ғылымды меңгеруге шақырды.

Сол кездегі кейбір оқыған жастардың білімді шен алу, шекпен кию үшін пайдаланып, парақорлықпен, алдап-арбаудың құралы етуге тырысқанына ызаланған Абай:

Ойында жоқ олардың

Салтыков пен Толстой.

Я тілмаш, я адвокат,

Болсам деген бәрінде ой, –деп сөкті. 

Тіршіліктің тұтқасы еңбек пен білімде деп ұққан Абай:

Түбінде баянды еңбек егін салған,

Жасынан оқу оқып білім алған.

Би болған, болыс болған мақсат емес,

Өнердің бұдан өзге бәрі жалған, - дейді.

Ел болу үшін қала салып отырықшы болу керек, егіншілікті кәсіп ету, мектеп салып, оқу оқып, білім алу қажет, тіршіліктің тұтқасы еңбек пен білімде ғана тұр деп жар салады. Өнер-білімсіз қоғамның пайдалы азаматы болудың мүмкін емес екендігін терең түсінген ол: “Барыңды салсаң да балаңа орыстың ғылымын үйрет… өнер де, ғылым да орыста тұр. Орыстың ғылымы, өнері дүниенің кілті, оны білгенге дүние арзанырақ түседі…” – деп озық мәдениетті орыс халқын өнеге етті. Абай бас қатыратын жаттамалы діни оқуға қарсы болды.

“Ақыл – ардың сақтаушысы” деп қарап, адамгершілік мәселелерін жоғары бағалап, ар тазалығы үшін күресуді дәріптеген ұлы ағартушы –

Ынсап, ұят ар-намыс, сабыр, талап,

Бұларды керек қылмас ешкім қалап…

Терең ой, терең ғылым іздемейді

Өтірік пен өсекті жүндей сабап, – деп кейбір жастардың іс-әрекетіне кейістік білдіреді.

Талап, еңбек, терең ой,

Қанағат, рақым ойлап қой.

Бес асыл іс көнсеңіз, – деп, ел қамын ойлаған жастардың бойында қандай қасиеттердің болуы керектігін тізбектейді. Ақылды азамат болу үшін адам бойындағы қасиеттердің қалыбы үш нәрсеге байланысты екендігін айтады:

“…Ақыл, қайрат, жүректі бірдей ұста,

Сонда толық боласың елден бөлек”, – деп адам мінезіндегі орынсыз мақтан, ойсыздық, салғырттық, жалқаулық, күншілдік, көрсеқызарлық сияқты жаман әдеттердің ақыл мен ойды тоздыратынын айта келіп, естігенді еске сақтау, көргеннен үлгі-өнеге алу, жаман әдет-дағдылардан бойын аулақ ұстау, нәпсіні ақылға жеңгізу, ұстамды болу сияқты адамгершілік қасиеттерді қастерлейді.

Ұлы ойшыл Абай адамның өсіп, жетілуіндегі тәрбиенің рөліне ерекше тоқтала келе, өзінің он тоғызыншы қарасөзінде “Адам баласы туа сала есті болмайды. Естіп, көріп, ұстап, татып, естілердің айтқандарын есте сақтап қана естілер қатарында болады. Естіген нәрсені есте сақтау, ғибрат алу ғана есті етеді”, – деп ақыл-естің тәрбиенің жемісі арқылы жетілетінін ғылыми тұрғыда дәлелдеп береді. Абай “сүйекке біткен мінез сүйекпен бірге кетеді” дейтін теріс көзқарасты әшекерелеп, адам мінезі өмір барысынан сабақ алып, өзін қоршаған әлеуметтік орта әсерінен өзгеріске енеді, ол іс-әрекет арқылы көрінеді деген тұжырым жасайды. Адам мінезінің түрлерін адамгершілік, моральдық, имандылық тұрғыдан қарастырып, оларды жақсы және жаман деп жіктейді. Әдептілікті, сыпайылықты, құмарлықты, тәуелсіздікті, беріктікті жақсы мінезге жатқызса, сенгіштікті, арсыздықты, мақтаншақтықты, қулықты, жауыздықты т.б. жаман мінез деп есептейді. “Егер есті кісінің қатарында болғың келсе, күнінде бір мәртебе, болмаса жұмасына бір, ең болмаса айында бір, өмірді қалай өткізгенің жайында өзіңнен өзің есеп ал” – дейді. Яғни адамның өзін-өзі тәрбиелеу мәселесінің маңызы мен мәніне ерекше тоқталады. Абай: “Адам баласы бір-бірінен ақыл, ғылым, ар, мінез деген нәрселермен озады. Онан басқа нәрселермен оздым ғой демектің бәрі ақымақтық”, – дей келе, адамды тәрбиелеудегі қоғамдық ортаның рөлінің ерекшелігін саралап көрсетеді. “Адам баласын заман өсіреді, кімде-кім жаман болса, оның өзінің замандастарының бәрі виноват”, – дейді. Нәсілдік көзқарасқа қарсы Абай адам мінезінің қалыптасуы тәрбиеге байланысты екенін дәлелдей келіп, өзінің отыз жетінші сөзінде: “Мен, егер заң қуаты қолымда бар кісі болсам, адам мінезін түзеп болмайды деген кісінің тілін кесер едім”, – деді.

Абай жастардың белгілі бір мамандықты игеруін қуаттайды. Өзінің отыз үшінші қарасөзінде “Егер мал керек болса, қолөнерін үйренбек керек. Мал жұтайды, өнер жұтамайды” деп, жастардың сегіз қырлы, бір сырлы, өнерлі азамат болуын, белгілі бір өнер үйреніп, пайдалы іспен шұғылдануын, адал еңбекпен мал табуын уағыздаған ұлы ақын оларға:

Әсемпаз болма әрнеге

Өнерпаз болса, арқалан

Сен де бір кірпіш дүниеге

Кетігін тап та, бар қалан, - деп өмірден өз орныңды таба біл, қоғамның пайдалы азаматы бол деп өсиет айтады.

Абай махаббат мәселесіне де ерекше көңіл бөліп, жастарды жұбайлық өмірге үлкен жауапкершілік сезімімен қарауға шақырады. Өзінің “Жігіттер, ойын арзан, күлкі қымбат” (1891) деген өлеңінде отбасы өмірінің этикасын, ерлі-зайыптылардың бір-бірімен сыйласымды өмір сүруін ескерте келіп, күнделікті тіршілікте кездесетін қиындық атаулыны қол ұстаса отырып жеңе білуге жастардың әзір болуын талап етеді.

Абай әйелдің бас бостандығын, жастардың сүйгеніне қосылып махаббатты өмір сүруін қорғаушы болды. 

Ұлы ақын Абайдың педагогикалық көзқарасындағы басты нысана “Атаның баласы болма, адамның баласы бол… жақсы көпке ортақ, пайдаң еліңе, халқыңа тисін” деген гуманистік ой-пікірді қуаттауы еді. Оның жастарды тәрбиелеудегі педагогикалық көзқарастары дүниежүзілік педагогика классиктері Ж.Руссо, Д.Дидро, И.Кант т.б., орыстың ойшыл ұлы педагогтары: Л.Н.Толстойдың, К.Д.Ушинскийдің ағартушылық ой-пікірлерімен терең қабысып жатыр.

Абай ұрығын сепкен оқу, өнер-білім, адамгершілік, әдеп, мораль мәселелері бүгінде қазақ халқының рухани азығына айналып отыр.

Өзін-өзі тексеруге арналған сұрақ-тапсырмалар

1.  ХVІІІ – ХІХ ғғ. Қазақстандағы саяси-эканомикалық хал-ахуалды сипатта.

2. Қазақстанның Ресей мемлекеті қол астына бағынуы жөніндегі екі түрлі көзқарастың қалыптасу себептерін айқындап бер.

3. “Зар заман” ақындарының капиталистік қарым-қатынас жөніндегі ой-пікірлеріне шығармаларынан мысалдар келтіре отырып талдау жаса.

4. Ш.Уәлихановтың қазақ мәдениеті, наным-сенімдері жөніндегі көзқарасын еңбектерінен мысалдар келтіре отырып талда.

5. Ы.Алтынсариннің оқу-ағарту ісіндегі еңбектеріне талдау жасап, өз пікіріңді мысалдармен дәлелде.

6. А.Құнанбаевтың өнер-білім, оқу-ғылым, адамгер-шілік-достық жөніндегі ой-пікірлеріне шығармаларын талдай отырып, баянда.

7. Абай, Шоқан, Ыбырайдың ағартушылық-педагогикалық, психологиялық еңбектерін кімдер қашан, қандай еңбектерінде зерттеді және олардың ғылымға қосқан үлестері жөніндегі ой-пікірлеріне мысалдар келтіре отырып талдау жаса.

Реферат тақырыптары

1. Қазақстанның Ресейге қосылуының прогрессивтік және реакциялық мәні.

2. Ш.Уәлихановтың діни наным-сенім жөніндегі ғылыми көзқарасы.

3. Ы.Алтынсарин – тұңғыш ағартушы  педагог.

4. Абай Құнанбаевтың жастар тәрбиесі жөніндегі ой-пікірлері.

Пайдаланылған әдебиеттер тізімі
1. Таным тармақтары (қытай тарихшыларының көне     тарихымыз туралы пайымдаулары) (құраст. Қ.Салғарин).  – Алматы:    “Санат”,  1998 ж. 

2. Мыңжан Н.  Қазақтың қысқаша тарихы.  – Алматы: “Жалын”,1994 ж.

3. Мағауин М.  Қазақ тарихының әліппесі. –Алматы:  “Қазақстан”, 1995 ж.

4. Салғарин Қ.Династия ханов А., “Жалын” 1991 ж.

5. Из истории казахов. –Алматы:   ТОО “Жалын” 1999 г.

6. Қалиев С., Молдабеков Ж, Иманбекова Б.   Этнопедагогика. - Астана:  “Фолиант”,  2003 ж.

7. Қалиев С. Қазақтың салт-дәстүрлері және демократ ағартушылар. –Алматы:  РБК,  1993 ж. 

8. Жарықбаев Ж.Б., Қалиев С. Қазақ тәлім-тәрбиесі –Алматы:  “Санат”,  1995. 

9. Қалиев С. ХV–ХІХ ғ.ғ. ақын-жыраулар поэзиясындағы        педагогикалық ойлар.  – Алматы:  “Рауан”,  1990 ж.

10.  Мұқанов М. Қазақ жерінің тарихы. –Алматы:   “Қазақстан”,  1994 ж.

11.  Мыңжан Қ. Қазақтың көне тарихы. –Алматы:  “Жалын”,  1993 ж.

19.  Қазақстандағы Қазан төңкерісіне дейінгі оқу-ағарту ісінің жайы


Қазақстанның Ресейге қосылғанға дейінгі оқу-ағарту ісінің жайын сөз етсек, бұл дәуірде көбінесе конфессионалдық діни мектептер мен медреселер, кейін орыс-қазақ мектептері қатар өмір сүріп келді. Діни мектеп, медреселердің Қазақстанның оңтүстік өңіріне тарауы көбінесе қазақтардың ислам дінін қабылдауымен байланысты болды. Араб жазуы бұл далада VІІ–VІІІ ғ.. пайда бола бастады. Әсіресе ауыл мектептері мен медреселердің көптеп ашылуы ІХ–ХІІ ғ.ғ. аралығын қамтиды. Отырар қаласында екінші Аристотель атанған шығыстың көрнекті ойшылы әл-Фараби (870-960), суфизмнің өкілі Ахмет Иасауи алғаш осы өңірде медреседен оқып білім алды.

Қазақстан даласындағы оқу-ағарту ісінің дамуына ХІІ ғ. Шыңғыс хан бастаған моңғол шапқыншылығы бірталай кедергі келтірді. Моңғол шапқыншылары Отырар, Тараз, Сайрам қалаларын талқандап, ондағы мәдени орталықтар мектеп, медреселерді, кітапханаларды, сауда дүкендерін қиратып өртей бастады.

Ислам мектептерінің қазақ даласында кеңірек дамуы ХІV–ХVІІ ғ.ғ. қазақ хандықтарының құрылуымен байланысты болды. Бұл кезде Волга, Орал бойлары мен Қырымда ислам діні еркін өркен жайып, татар, башқұрт кейін қазақтар арасында діни мектеп, медреселер ашылды. Діни кітаптар (әптиек, құран, нақу, т.б.) Қазан, Уфа қалаларында басылып шығып, қазақ даласына тарады. Қазан, Уфа қалаларында діни жоғары мектептер (Ғалия, Құсни) ашылып, одан татар, башқұрт жастары көптеп оқып білім алды. Жоғары діни мектептерде оқып білім алғандар қатарында бірлі-жарым қазақ жастары да болды. Орал, Ақмола, Семей, Қызылжар қалаларына татарлар көшіп келіп, сауда-саттықпен айналысты. Осы қалаларда татар балаларын оқытатын мешіт, медреселер көптеп ашыла бастады. Қазақ балалары татар балаларымен бірге арабша оқып, білім алды. Қалалардағы мешіт, медреселерде балаларды көбінесе татар молдалары оқытты. Оқу құралдарының бәрі дерлік негізінен, Қазан, Уфа, кейін Орынбор қалаларындағы баспаханаларда басылып шықты. Бұл баспаханаларды ағайынды Құсайыновтар сияқты татар оқығандары басқарғандықтан, қазақша шыққан әдеби кітаптарда татар тілінің ықпалы басым болды. Көптеген термин сөздер татарша беріліп таралды. Осы кезде татар мектептерінен оқып білім алған бірлі-жарым қазақ жастарының өзі қазақ сөздеріне татар тілінің сөздерін араластырып сөйлеуді әдетке айналдырды. Қазақтың ХІХ ғ. оқыған зиялы ағартушы ғалымдары (Шоқан, Ыбырай, Абайлар) тіл тазалығы үшін күресіп бақты. 

Қазақ даласында ашылған мектеп-медреселерде оқытушы мұғалімдер көбінесе жоғарыда аталған қалалардағы діни оқу орындарын оқып бітіруші татар жастары болды. Мешіт бар жерде солардың жанынан немесе жалдамалы үйлерде ашылған ауыл мектептеріне, негізінен, ұл балаларды 6-7 жастан бастап оқуға беретін еді. Қыз балалар оқыса бұзылып кетеді деген кертартпа түсінік қазақ арасына кең жайылып, қыз балалар онша көп оқытылмады. Оқушылар жасына қарай оқу топтарына бөлінбеді, 6 жастағылармен бірге 12-13 жасар ересек балалар да бірге оқыды. Оқу тапсырмасы әр балаға жеке-жеке берілді. Балаларды араб әріптерін буындап қосып жаттату арқылы әндетіп оқытатын еді. Ол хат тануға кері әсерін тигізді. Балалар 7-8 айда, кей жерлерде бір жарым – екі жылда әзер хат танитын еді.

Оқушылар әріптерді танығаннан кейін құран сүрелерінен үзінділер берілетін. Әптиекті 1-2 жыл жаттап оқитын, 3-4 жылда оқуға әрең жаттыққан шәкірттерге арабша жазуға және араб грамматикасына үйрету басталатын.

Араб тілінің грамматикасын оқыту “наху” деп аталды. Шәкірттер оны да түсінбей жаттайтын болды.

Арабша бір кітаптан екінші кітапқа көшу балаларға үлкен қиындық келтірді, ол оқу сатысының көрсеткіші болып саналды. Yлкендердің балалардан “Не оқып жүрсің?” деп сұрағанда шәкірттердің “Әптиек, немесе наху оқып жүрмін” деген жауаптарына қарай олардың білім көлемін анықтайтын.

Шәкірттердің білімі молдалардың сұрағы арқылы анықталды. Оқудың бір басқышынан екіншісіне көшіру шартты түрде іске асырылды.

Мұғалімге еңбекақыны ата-аналары жеті сайын беріп отыратын болды. Әр жұма күні – әр бала мұғалімге үйінен тағам, зат әкеліп беретін. Оны “жұмалық ақы” деп атады. 

Медреселер мен мектептерде негізінен араб тілін оқу, жазуға, есепке үйретумен бірге Құран кәрімді жаттатып (дін заңын) оқытты. Астрономия бойынша жалпылай түсінік берілді, дін заңдары оқытылды. Ауылдық мектептер тек арабша оқи-жаза білуге, құран сүрелерін жаттауға үйретумен шектелді. Сабақ кестесі, күн режімі, сабақтың уақыт мөлшері деген болмады. Әр мұғалім өзінше таңертеңгі сағат 9-дан бастап, сәскеге дейін (сағат 12-13-ке дейін) оқытты. Кластан-класқа көшу жөнінде куәлік қағаз да болмады. Шәкірттер оқитын әңгімелерде географиямен, тарихпен байланысты материалдар жиі кездесіп отырды. Соларды түсіндіру арқылы табиғат құбылыстары, тарихи оқиғалар туралы мәлімет жасалатын. Кейбір медреселерде шәкірттерге шығыс медицинасынан аздап мәлімет берілді. Жаратылыстанудан Ислам тарихымен байланысты діни-философиялық түсініктер ұсынылды. Мектеп бітірушілерден де, медресе шәкірттерінен де мұсылман дінінің заңдарын, шариғат заңдарын жақсы білу талап етілді. Мектеп, медреселерде діни мейрамдар (құрбан айт, наурыз) аталып отырды. Шәкірттерден әдеп заңын берік сақтау, үлкенді, ата-ананы, ұстазды сыйлау талап етілді. Ауылдық мектептерді бітіргендер қала медреселерінде оқуды жалғастыратын. Қалаларда шәкірттер қай мұғалімнен оқимын десе ерікті еді. Ол мұғалімдер арасында білім беруге деген ынталылықты – өзара жарысты туғызды. Қала медреселерінде штатқа заңды түрде енген мұғалімдерге қазынадан айлық еңбекақы тағайындалып отырылды. Ал конкурстан өте алмаған мұғалімге еңбекақыны шәкірттердің ата-аналары төлейтін еді. Сондықтан мұғалімнің білімді болуын ата-аналар да, шәкірттер де талап ете алатын.

Ауыл мектебі мен медресесін оқып бітірушілер қалаға барып, төрт немесе жеті кластық қала мектептерінде оқуға құқылы болды.

1868 ж. патша реформасы ақшалы-тауарлы қарым-қатынастың туып, капитализмнің өркен жаюымен байланысты Ресей өзінің отарлы шет аймақтарындағы ықпалын күшейтуді көздеді. Орталық Ресейдегі жерсіз орыс шаруаларын Қазақстан сияқты кең аймаққа көшіріп, оларға қазақтардың қара топырақты, суармалы құнарлы жерлері тартып әперілді. ХІХ ғ. алғашқы жартысынан бастап бекіністердің салынуы, кейін біртіндеп орыс переселендерінің көбеюі, орыс-қазақ мектептерін ашудың қажеттігін туғызды. Тұңғыш орыс-қазақ мектебі Жәңгір ханның бастауымен 1841 ж. Бөкей ордасында ашылды. 

Жәңгір мектебіне алғаш 35-40 баланың орнына небәрі 12-ақ бала қабылданды. Олар хан сарайы маңындағы ақсүйектердің балалары еді. Көпшілік ата-аналар баламыз орыс болып шоқынып кетеді деп Жәңгір мектебіне беруге қорықты. Жәңгір жаңа ашылған мектептің келешегі туралы жергілікті сұлтандарға арнап хат жазды. Ол хатта мектептің келешегі туралы, еуропаша білім алып шыққан шәкірттердің ел билейтін кіші чиновник болып шығатыны айтылды.

Жәңгір ордасында ашылған  орыс-қазақ училищесінде ислам шариғаты және православиелік заңдармен қоса орыс тілі, есеп, Ресей тарихы, географиясы, еңбекке, қолөнерге баулу, дене тәрбиесі өтіліп, білім берудің сабақтық-кластық жүйесі ендірілді.

Жәңгір ашқан орыс-қазақ мектептері кейін училищелерге айналдырылып, оны бітірушілерге орта дәрежелі білім беретін болды. Мектеп бітірушілер емтихан тапсырды. Оқу бітірушілерді Жәңгір ханның қатынасуымен салтанатты түрде шығарып салатын болды. Жәңгір мектепті үздік бітірушілерді Ресейдің орталық қалаларына арнаулы оқу орындарына (көбінесе әскери училищелерге) жіберіп олардың білімін жалғастыруына қамқорлық жасап отырды.

Училище  1891 ж. желтоқсанда өзінің 50 жылдық мүшел тойын атап өтті. Осы жылдарда (1841-1891) училищеде 2000 бала орысша сауат ашса, 250 бала оны толық бітіріп шықты. Училищеде, негізінен, ақсүйек сұлтандардың балалары оқыды. 

Жәңгір хан мектепке мұқият көңіл бөліп, мұғалімдерді Орынбор, Уфа, Қазан, Петербор қалаларынан алдырған. Училище жанынан бай кітапхана ашты. Оған сол кездегі “Северная пчела”, “Отечественные записки”, “Современник”, “Москвитянин” журналдары Москва, Петербург, Астрахан, Саратов, Орынбор губерниялық ведомствосы газеттері жаздырылып алдырылды.

Бірақ Жәңгір өлгеннен кейін (1845 ж.) мектеп үйі қараусыз қалып, шәкірттері тарай бастады. 1852 ж. ол мектепте небәрі 14 бала, ал 1865 ж. 19 бала оқыған (И.Кенжалиев “Ақиқаттан алшақтамайық” “Жас алаш” 1993 ж. 18 ақпан).


Жәңгір мектебінен ХІХ ғ. екінші жартысында қазақтың көрнекті ғалымдары, ағартушылар, қоғам қайраткерлері тәрбиеленіп шықты. Мысалы, бұл мектепте оқыған Мұхамед Салық Бабажанов (ғалым), Мұхаметжан Бекмұхамбетов (ақын, тарихшы-ғалым), Ғұбайдолла Жәңгіров, Бақтыгерей Құлманов, Сәлімгерей Жантөрин, ағайынды Батырқайыр, Әбділкәрім Ниязовтар, Сәлімгерей Нұрлыханов, Шәңгерей Бөкеевтер өз заманының озық ойлы зиялылары болды. Мәселен, генерал-лейтенат Ғұбайдолла Жәңгіров патшалық Ресейдің көрнекті әскери басшыларының бірі болған, қазақтан тұңғыш генерал атағын алған, 1877-1878 жылдары орыс-түрік соғысына қатысып Георгиев орденімен марапатталған, кейін Александр ІІ бұйрығымен Ресей мемлекеттік телеграф департаментін басқарған. 

Жәңгір мектебінің ықпалымен XІX ғ. 50-60 жылдарында Батыс Қазақстан өлкесінде бірнеше жаңа мектептер ашылды. Мысалы, Қазан мен Қамыс-Самарда, Нарында, Тал мен Тоғұнда, кейінірек Қазалы мен Перовскийде (Ақмешітте), т.б. жерлерде. 

Батыс Қазақстан өлкесіндегі алғашқы мектептердің бірі 1844 ж. Орынбор шекара комиссиясы жанынан қырғыз балаларына арналып ашылған жетіжылдық орыс-қазақ мектебі болатын. Бұл мектепті алғашқылардың бірі болып, қазақтың көрнекті ағартушы-педагогі Ыбырай Алтынсарин оқып бітірген. Ол мектепте 30 бала оқыған. Мектеп жанында интернат, бай кітапхана болған. Мектепте орыс тілі, есеп, таза жазу, гимнастика, іс қағаздарын жүргізу, дін тарихы пәндері жүргізілген.

1859 ж. жаңа оқу міндеттемесі қабылданып, оқушылардың саны 40 дейін көтерілген. Орыс тарихы, әлемдік және Ресей географиясы, орыс және батыс әдебиеті қосымша оқытылатын болды. Шекара комиссиясы жанындағы мектеп өзінің 25 жылдық өмірінде (1869 ж. жабылған) Орталық және Батыс Қазақстан әкімшілік өлкелеріне мұғалім, тілмаш, хатшы, т.б. ондаған кіші кеңсе қызметкерлерін даярлады.

1868 ж. патша өкіметінің далалық облыстарды басқару жөніндегі уақытша Ережесі бойынша әр уезд бен облыс орталықтарында халықтан жиналған қаржы есебінен мектеп-интернаттарын ашу туралы заң қабылданып, діни мектеп-медреселерді де, дүнияуи пәндерді оқытатын орыс-қазақ мектептерін де облыстық басқармалар жанынан ашылған халық училищелерінің инспекторлары басқаратын болды. 1879 ж. Ы.Алтынсарин Торғай облысында ашылған халық училищесінің тұңғыш мектеп инспекторы болып тағайындалды. (Ол осы қызметті 1889 ж. дейін атқарып келді).

Ол инспекторлық қызметке кіріскеннен кейін дүнияуи мектептерді ашуды мықтап қолға алды. Елек, Николаевск (Қостанай), Торғай, Ырғыз уездерінде бір-бірден екі кластық қазақ-орыс училищелерін ашып, олардың жанынан кітапхана, жатақхана ұйымдастырды. Бұдан соң Алтынсарин болыстық бастауыш мектептер ашу ісін қолға алды. Әр болыс, старшин сайын бірінші басқыш бастауыш орыс-қазақ мектептерін ашты. Ырғызда қыздар пансионатын, Қостанайда ауылшаруашылық училищесін, Торғайда қолөнер училищесін ашты. Оның ұсынысы бойынша 1888 ж. көкек айында Орск қаласында тұңғыш мұғалімдер мектебі ашылды. Ыбырай өзінің досы Н.И.Ильминскийге 1882 ж. шілдеде жазған хатында: “Халық мектептері үшін ең керектісі – оқытушы. Тамаша, жақсы педагогика құралы да, ең жақсы өкімет бұйрықтары да, мұқият жүргізілген инспекторлық бақылау да оқытушыға тең келе алмайды”,– деп мұғалімнің білім берудегі рөлін аса жоғары бағалады.


Ы.Алтынсарин мұғалім даярлау ісімен бірге оларға керекті оқу-әдістемелік құралдар жазу ісімен де шұғылданды. Ол орыстың ұлы педагогтері К.Д.Ушинскийдің, Л.Н.Толстойдың, Б.Ф.Бунаковтың бастауыш мектептерге арналған оқу құралдарын басшылыққа ала отырып, өзінің “Мұсылмандық тұтқасы” (1884 ж.), “Қазақ хрестоматиясы” (1879 ж). мен “Қазақтарға орыс тілін үйретудің бастауыш құралы” (1879 ж.) атты үш оқулығын жазып ұсынды. Бұл оқулықтарды құрастыруда тілінің жеңіл, түсінікті, күнделікті өмірмен байланысты болуына, тәрбиелік мәніне баса көңіл бөлді.

Өзінің А.А.Мазахин, Ф.Д.Соколов, Ғ.Балғымбаев т.б. мұғалімдерге жазған хатында балаларға тиянақты білім беру, оқуды өмірмен байланыстыру, оқу әдістерін жетілдіріп отыру жайында көптеген ақыл-кеңестер берді.

Қазақ қыздарын оқытып білім берудегі Ыбырай салған ағартушылық идея Батыс Қазақстанда 1894 жылы Хұснижамал Нұрлыханова арқылы жалғасын тапты. Қазан қаласындағы Земская мектебін үздік бітірген, өз үйінде ақсүйек ағаларынан тәлім алған, орысша да, арабша да, парсыша да аса сауатты Хұснижамал алты қанат киіз үй тіктіріп қазақ қыздарын оқытып білім алуға, онымен қоса қолөнеріне, ән салуға, еуропаша би билеуге баулыған. Хұснижамалдың шәкірттерінің бірі, филология ғылымдарының кандидаты Әмина Мәметова (Кеңестер Одағының Батыры Мәншүк Мәметованың анасы) өзінің естелігінде ұстазының өнері мен білімі, адами жоғары қасиеттері жөнінде тебірене сөз етеді.

Ы.Алтынсарин қайтыс болғаннан кейін 1889-1894 ж.ж. аралығында Қазан университетінің түлегі А.В.Васильев Торғай облыстық басқармасындағы мектептердің инспекторы қызметін атқарды. Ол Ыбырай бастаған ағартушылық жолды дамытушы болды. Әсіресе ол көшіп-қонып жүретін ауыл мектебін көбейтуге күш салды. Өзіне дейінгі Ыбырай ашқан ауыл мектебіне жаңадан 28 мектеп қосып, 2 бір кластық болыстық училищелер ашты. Қостанай қаласындағы екі кластық орыс-қазақ училищесі жанынан екі жылдық педагогикалық класс ашты. Қазан, Орынбордағы мұғалімдер мектебінен, Қазан гимназиясының стипендиат студенттерінен мұғалімдік жұмысқа адамдар тартты. 1891 ж. Торғайда қыздар мектебін ашты. 1891 ж. Қостанай мен Ақтөбеде қыздар мектебін салғызуға күш жұмсады. А.Васильев мектепті халыққа жақындатуда Ыбырай салған жолды жалғастырып, қолынан келгеннің бәрін істеп бақты.

1893 ж. облыстық әскери губернатор Барабаш орнынан босап, оның орнына реакциялық бағыттағы генерал Лобачевскийдің тағайындалуы Васильевтің инспекторлық қызметін біршама қиындатты. Жаңа болған генерал орысшыл адам еді. Ол жергілікті қазақтар мен орыстар арасындағы жер және оқу-ағарту мәселелеріндегі даулы істерді шешуге келгенде үнемі орыстардың пайдасын көздеп отырды. Мектеп мәселесін шешу күннен күнге қиындай түсті. Мәселен, 1894 ж. В.Васильев ата-аналардан қаржы жинап, Қостанайда екі кластық орыс-қазақ училищесі жанынан ауыл мектептеріне арнап екі жылдық мұғалімдер курсын ашу жөніндегі жасаған ұсынысы сөзбұйдаға салынып ашылмай қалды. 

 Мұндай кедергілер Васильевтің алдынан жиі кездесе берді. Өлкедегі ашылған 40-қа тарта ауыл мектептері мен 4 уездік екі кластық училищелері мен бес орыс-қазақ қыздар училищелерін жиі аралап басшылық жасау жалғыз инспекторға қиындық келтірді. Көмекші инспектор сұраған Васильевтың хаты губернатор тарапынан қолдау таппады. Тауы шағылған Васильев отставкаға кетуге мәжбүр болып, арыз берді. Васильевті Торғай облыстық басқармасына аға кеңесші қызметіне ауыстырып, оның орнына бұрынғы Бөкей ордасының мектеп инспекторы Александр Ефимович Алекторов тағайындалды. Қырғыздардың хал-ахуалын және мектептер жайын жақсы білетін шынайы демократтық идеядағы Васильевке қарағанда Алекторов қазақ мектептеріне ұлы орысшылдық көзқарас танытып, салқын қарады. Ауыл мектептерінің әсіресе қазақ мектептерінің жағдайы күрт төмендеп кетті. Ол ауыл мұғалімдеріне өктемдікпен кемсіте қарайтын болды. Осының салдарынан тәжірибелі мұғалімдер жұмысты тастап кете бастады. 1906 ж. Торғай, Орынбор облыстары бірігіп, мектеп инспекторы болып М.П.Рогинский тағайындалды.

1889/90 оқу жылында Торғай облысында 14 училище жұмыс істеді. Оның 2-уі орыс тілді, 12-сі орыс-қазақ аралас тілді мектептер еді. Мұның бәрі Ыбырай инспектор болып тұрған соңғы 10 жыл (1879-1889) арасында ашылған мектептер болатын. Орыс тілді мектепте – 242 ер бала, 55 қыз оқыса, ал орыс-қазақ мектептерінде 265 қазақтың ер баласы, 20 қыз баласы оқыды. Ол өлкедегі орыс тұрғындарына шаққанда 69 адамға бір оқушыдан келсе, ал қазақтардың 1168 тұрғындарына бір оқушыдан келді. Көптеген мектеп үйлері жөндеуден өтпеген ескі еді. Мектептерді жөндеуге жергілікті үкімет қаржы бөлмеді. Ауылдық мектептердің көпшілігі ата-аналардың қаржысымен ұсталып келді.

Ыбырайдың ағартушылық идеясы бүкіл қазақ елінен кең қолдау тапты.

Халықтың келешегі оқу ағарту ісімен тығыз байланысты екенін терең түсінген ағасұлтан Құнанбай (Семей – Қарқаралы өңірінде), Шорманның Мұсасы (Кереку – Баянауыл аймағында), Маман – Тұрысбек балалары (Жетісу өңірінде) өз өлкелерінде өз қаржыларына немесе халықтан қаржы жинап мектеп-медресе салдырып, жастардың білім алуына жағдай жасады. 

Осылардың ішінде еуропалық жаңа бағытта ашылған Мамания мектебіне ерекше тоқталуға тура келеді. Мамания мектебі 1880 жылдардың аяқ кезінде Қапал уезіне қарасты Қарағаш деген жерде Маман байдың балалары Тұрысбек пен Сейітбатталдар өз қаржысына салдырған еді. Олардың мектеп ауласына орман-тоғай егу, мұғалімдерді Уфа, Орынбор, Каир қалаларынан алдыру, үздік бітіруші талапкерлерді стипендия беріп, Уфа, Троицк, Семей, Верный қалаларына оқуға жіберу, қала берді қазақша роман жазғандарға бәйге жариялауы туралы қазақтың зиялы қайраткерлері: Ә.Бөкейханов, А.Байтұрсынов, М.Дулатов, Ж.Ақбаев, М.Сералиндер “Қазақ” газеті мен “Айқап” журналына тебірене мақала жазды. Маман балалары татар купецтері мен казак-орыс офицерлерімен қарым-қатынаста болып, солардың үлгісімен Қарағаш қалашығын тұрғызды, бірнеше көктөбел үйлер мен монша, мектеп-медресе және магазин салды. Мешітке Зайсан қаласынан Хасен деген татар молдасын имам етіп тағайындап, қосымша жаңа ашылған мектепте дін-шариғат заңдарынан сабақ бергізді. Мамания мектебінде Захар Назаров деген казак-орыс орыс тілінен, ал Мүстахим Малдыбаев деген мұғалім есеп, жағрафия, ана тілінен, ал Фатима Есенгелдина қыздарға қолөнері пәнінен сабақ береді. Мамания балалары 1909 ж. Қарағашта жаңа мектеп үйін салып бітіріп, мектептің ашылуының 20 жылдығын атап өтпек болып, Семей, Сергиополь, Қапал, Верный, Қарқаралы уездері мен Шығыс Түркістаннан көп зиялы қауымды тойға шақырады. Осы тойға сырқатты болып келе алмай қалған атақты сазгер-ақын Әсет Найманбаев Шәуешек қаласынан өлеңмен хат жолдап құттықтайды.

Мамания мектебінің түлектері атақты ақын, қоғам қайраткері Ілияс Жансүгіров, ағартушы-қайраткерлер: Біләл Сүлеев, Әбубәкір Жойшыбаев, Мейрам Ермектасов, Бейсенбай Күдесов т.б.

ХІХ ғ. аяқ кезіндегі ауылдық жерлерде ашылған бастауыш мектептерде мұғалім кадрлары жоқтың қасы еді.

Ауылдық бастауыш мектептерге уездік училищенің түлектерін 6 айлық курсқа жіберіп оқыту арқылы мұғалімдер даярланды.

Сондай-ақ, 1870-1910 ж.ж. аралығында  Орынбор, Орал, Ақтөбе, Гурьев, Қостанай, Семей, Петропавл, Алматы (Верный) қалаларында мұғалімдер даярлайтын семинариялар мен гимназиялар ашылды. Семинарияларға екінші басқышты халықтық училищелердің түлектері жергілікті басқару орындарының жолдамасымен алынатын болды.

Мұғалімдер даярлайтын семинариялар мен гимназияларға қаржы елден жиналды. Мысалы, Орынбордағы ер және қыз балаларға гимназия салуға халықтан ондаған мың теңге 6 жылда әзер жиналды. Оған оқуға түскен 50 қазақ балаларының 6-уы ғана толық бітіріп шықты. Оның себебі, біріншіден, оқу орысша жүргендіктен, ауылдық училищелерді қазақша оқып бітіріп келгендерді үлгермейді деген сылтаумен әр курстан шығара берді. Осындай жағдай Троицк гимназиясында да қайталанды.

Қазақ балаларын оқытуға деген теріс көзқарас салдарынан Орынбор, Троицк гимназияларында халықтан студенттерге арнайы жиналған ақшаның 2000 сомы жыл сайын пайдаланылмай қалып отырды.

Кесте  3 - ХІХ ғ. аяғында Қазақстанның әр облысы бойынша ашылған мектептер туралы статистикалық мәлімет мынадай:

	Облыстар
	Жылдар
	Мектептер мен медреселер
	Оқушылар саны

	Жетісу

Семей

Торғай

Ақмола

Арал-Гурьев

Сырдария
	1897

1886

1894

1896

1896

1896
	86

37

59

13

206

2083
	12835

680

457

547

4926

29898


(Сәбитов Н. Қазақ арасындағы мектептер мен медреселер. Алматы. 1960. 16-17 бет).

Алайда бұл көрсеткіш толық емес. 

Оған себеп: біріншіден, ауылдық жерлердегі медреселерде оқыған оқушылардың нақтылы мәліметтері болмаған. Екіншіден, Атырау, Маңғыстау өлкесі 1920 жылға дейін алғашқыда Закавказия-Астрахан облыстарына кейін Түрікменстан Республикасына бағынғандықтан, Қазақстан архивтерінде бұл өлкедегі мектептер мен ондағы оқушылар санын айқындайтын құжаттар сақталмаған. 

Соған қарамастан Қазақстанның әр облысында оқуға тартылуға тиісті әрбір он баланың бірі ғана мектепте оқыды. Мектеп жасындағы балалардың басым көпшілігінің оқудан тыс қалып отырғанын сол кездегі әкімшілік басқару орындарындағы лауазымды чиновниктердің өздері де ашық мойындайды. Мысалы, 1903 ж. 31 наурызда уақытша кеңестің төрағасы Новицкий Астрахан губернаторына жолдаған хатында: “Өткен жылдармен салыстырғанда халыққа білім беру ісі онша дами қойған жоқ. Керісінше, 1897 жылдан бастап кеміп кетті. Оған себеп – үй-жаймен, оқулықтармен, оқу құралдарымен, мұғалім кадрларымен ешқандай қамтамасыз етілмеген старшиналық орыс-қазақ мектептерінің жағдайының нашарлығы. Мұсылман мектептері мен медреселері үкімет мектептеріне қарағанда әлдеқайда тәуір жағдайда (қалалар мен орыс селоларына орналасқан орыс-қазақ мектептеріне патша үкіметі қазынадан жартылай ақша бөлетін – С.Қ.). Олардың жанынан алыс ауылдардан қатынап оқитын балалар үшін жататын орын да ұйымдастырылған”, – деп жазады (Архив СОМА 1-кор. 1 жазу. 715-іс. 61 бет).

Ұлт аймақтарындағы ағарту ісінде патша өкіметі миссионерлік саясат ұстанғаны мәлім. Ол жөнінде қазақтың көрнекті ағартушысы А.Байтұрсынов өзінің 1914 ж. “Қазақ” газетінің №11 санында жарияланған “Бастауыш мектеп” деген мақаласында Ресейдің отарлау саясатының астарын айқындай келе, “Хүкіметке керегі мемлекеттегі жұрттың бәрі бір тілде, бір дінде, бір жазуда болу, ал әр халыққа керегі – өз діні, тілі, жазуы сақталуы. Солай болған соң бастауыш мектеп әуелі миссионерлік пікірден, политикадан алыс боларға керек… Қазақты басқа дінге аударамын деу құр әурешілік” деген болатын. Миссионерлік бағыттың көрнекті өкілі Қазан университетінің профессоры Н.И.Ильминский, оның шәкірті Орынбор оқу округінің инспекторы Н.А.Бобровников, Түркістан округінің инспекторы Н.П.Остроумов, т.б. болды. Олар араб әрпінің орнына кириллицаны пайдалануды, оқуды біртіндеп бірыңғай орысша оқытуға көшіруді қуаттады.

Ильминский орыстандыру саясатын жергілікті халықтың салт-дәстүрін ескере отырып, “түсіністікпен” жүзеге асыруға тырысты. Сол арқылы христиан дінінің ұғымдарын сыналап енгізіп жіберуді көздеді. Ильминскийдің педагогикалық жүйесі, негізінен, Еділ бойы халықтарына, яғни татарларға, чуваштарға, башқұрттарға есептелген болатын. Қазақтарға бұл жүйені енгізудің қиыншылығын ол жақсы түсіне отырып, 1869 жылы ағарту министрі Д.Толстойға жолдаған “Қырғыздарды оқыту туралы түсінік” атты хатында бұл іске қазақтардың тарихи қалыптасқан ұлттық дәстүрлері мен салттарын ескерудің қажеттігін атап өтеді.

1905 ж. Орал қаласындағы орыс-қазақ училищесінің оқушылары мен ата-аналарының орыстандыру саясатына қарсылық манифесті облыстық оқу-ағарту инспекторы А.В.Васильевтің алдына келіп түседі. Онда ұлттық мүддені қорлайтын патша әкімдерінің және оның жандайшаптарының әрекеті ашық сыналады. Яғни мұсылман мектептерінде христиан дінінің қағидаларын зорлап насихаттауды уағыздайтын идеялардың ұсынылуына қарсылық білдіріледі.

Ресей халық ағарту министрлігі оқу-ағарту саласындағы орыстандыру саясатын өзгерткісі келмей, бұл мәселені қарау үшін 1905 ж. профессор А.С.Будиловичтің басқаруымен орыс емес ұлт аймақтарының инспекторларын жинап, кеңес өткізеді. Бірақ бұл мәжіліске Ресей ұлт аймақтарының ұлт зиялылары қатыстырылмады. Бұған ашынған Ресей ұлт аймақтарының өкілдері Нижний Новгородқа өздерінің ІІІ съезін шақырып, патша өкіметінің орыстандыру саясатына қарсылық білдірді. Олар ұлт аймақтарындағы орыстан басқа ұлттың балаларының ана тілінде бастауыш білім алуын, араб алфавитінің сақталуын, орта мектептердің жоғары сыныптарында да ұлт тілдері мен ұлт тарихының міндетті пән ретінде өтілуін, бастауыш училищелерді мемлекет қаржысы есебінен ұстап, балаларды тегін оқытуын, ұлт мектептері түлектерінің міндетті әскери қызметтен босатылуын, т.б. талап етті. Бұл талаптарды патша өкіметі халық ағарту инспекторларымен ақылдаса шешпек болып, 1906 ж. Петербургте ағарту қызметкерлерінің кеңесінде талқылауға кірісті.

Мәжіліске қатысушылар сырттай бір пікірге келгендей болғанымен, іштей мәселе бұрынғысынша шиеленіскен дәрежеде аяқсыз қалды.

Осы кезде мұсылман мектептерінің оқу жүйесінде де бір-біріне қарама-қайшы екі ағым пайда болған еді. Олардың бірі ескі діни оқуды жақтайтын қадимшілер еді де, ал екіншілері оларға қарсы жаңашыл ағым-жәдидшілер болатын.

Төте оқу бойынша ұлт аймақтарындағы мектептерде дүнияуи пәндер (жаратылыс, география, тарих, тіл, әдебиет т.б.) өтілетін. Сондай-ақ, бұрынғы арабша оқуда (оны қадим деп атаған) әр әріптің 5 түрлі таңбасы болса (сөз басында, сөз ортасында және сөз аяғындағы әріптік белгілер, бас әріп, кіші әріп болып белгіленіп), 28 әріп 140 белгімен берілетін еді. Ол балалардың тез сауаттануына қиындық келтіретін.

Жадид оқуы (төте оқу) бойынша әріп таңбасы жетілдіріліп, қысқартылып, бас әріп, кіші әріп болып, 56 әріп таңбасымен белгіленді. Бұл оқуға үлкен жеңілдік келтірді. “Жадид” оқуы бойынша пәндерді оқыту бағдарламасы мен оқулықтары жасалды. Сөйтіп, әр пәннен белгілі жоба бойынша оқушыларға берілетін білім, дағдылар мөлшері айқындалып, шектелді. Сондай-ақ, жадид оқуында жалаң жаттау әдісінен аулақталып, айналаны тануға (жаратылыс, қоғамтануға) баса көңіл бөлінді.

Оқушыларды дыбыстап оқыту арқылы тез сауаттандыруға баса назар аударылды.

Ресей мұсылман елдерінде төте оқудың негізін салушы Қырым татары – оқымысты ғалым Смайыл Гасперинский болса, ал қазақ топырағында төте оқудың әріп таңбаларын үйлестіруші, тұңғыш төте оқу әліппесін жазушы көрнекті тілші-ғалым Ахмет Байтұрсынов болды. Төте оқудың идеясын М.Сералин, С.Торайғыров, М.Қалтаев, Ғ.Қарашев, С.Дөнентаев, Т.Жомартбаев, К.Жанатаев сияқты оқыған қазақ зиялылары қызу қолдады. Шыңғыс елінде өз қаржысына медресе салып, отыз жыл бала оқытқан ұлы Абайдың ақын шәкірті Көкбай Жанатаев (1861-1925) өзінің Міржақып Дулатовқа өлеңмен жазған бір хатында:

Абай марқұм ескіге ермеуші еді,

Ескіні онша жақсы көрмеуші еді.

Мысырдан төте жолдан оқу шықты

Сол қашан келеді деп шөлдеуші еді... – деп өзінің Абай салған ағартушылық жолды жалғастырушы болғанын мақтан тұтады.


Төте оқу мектептері жергілікті халықтың өз қаржысымен өмір сүрді. Ол ресми өкімет тарапынан қолдау көрмеді. Керісінше, отаршыл орыс өкіметі оның өрісін тарылтып бақты. Патша өкіметі ұлт мектептеріндегі екі ағымды (ескі қадим оқуы мен жәдидті) бір-біріне қарсы айдап салу арқылы ұлттық сананың оянуына тежеу салуды көздеді. Осының салдарынан Қадим ағымының өкілдері жәдидшілерді елге “кәпірлер, құдайға – күпірлік келтірушілер” деп айыптап бақты. Жергілікті қожа, молдалар жадид оқуын жақтаушылардың үстінен патша әкімдеріне шағым-арыз жазуға дейін барды. (Кезінде осындай арыздармен қаралауға қазақтың оқымысты-ағартушы педагогі Ыбырай Алтынсарин да ұшыраған еді).

Жәдид ағымының өкілдері оқу-ағарту мәселелерімен байланысты мына төмендегі мәселелерді көтерді: біркелкі оқу жоспары мен бағдарлама жасау арқылы мұсылман мектептеріндегі білім беруді бір ізге түсіру, оқу жоспарына арифметика, жағрафия, жаратылыстану, тарих, тағы басқа пәндерді енгізу арқылы қазіргі заман талабына сай шәкірттерге орта білім беруді қамтамасыз ету; сауатсыз, фанатик-молдаларды тиісті білімі бар мұғалімдермен алмастыру; дыбыстап оқыту әдісін енгізу; мектеп пен медресе бітіргендерге емтихан тапсыртып, оқушыларға тиісті құжаттар тапсыру, әскери міндетін атқаруды жеңілдету; мұсылман мектептерін бақылауды үкімет инспекторына, не дін қызметкеріне жүктемей, жұрт сайлаған құрметті азаматқа тапсырып, оны өлкенің ресми қамқоршысына бағынышты ету т.б. Мектептердің материалдық жағына көмектесу, қаржыландыру, үйлерін салу, шәкірттерді оқу жабдықтарымен, оқу құралдарымен қамтамасыз ету, мұғалімдерге тұрақты жалақы төлеу мәселелері де назардан тыс қалмады. Патша өкіметі бұл ағымға үрке қарап, мектептерге дүнияуи пәндерді енгізуге қарсы болды. Мәселен, 1913 жылы ішкі істер министрі Н.Маклаков өлкедегі ұлт-азаттық қозғалысы туралы хабарлай келіп, жаңа ағымның мұсылман халықтарын ынтымақтастыруы орыс мемлекетінің мүддесіне зиян келтіреді дегенді айтты.

Жадид ағымның көшбасшысы белгілі түрколог-лингвист Ахмет Байтұрсынов бастауыш мектеп мәселесіне айрықша назар аударды, осыған орай бірнеше оқу құралдарын жарыққа шығарды. Мәселен, М.Нұрбаевтың “Қазақша әліппесі” (Уфа, 1910), З.Ерғалиұлының “Қазақ әліппесі” (Қазан, 1910), И.Аралбаев пен Х.Сәрсекеевтің “Әліппе яки төте оқуы” (Уфа, 1911), М.Молдыбаевтың “Қазақша ең жаңа әліппесі” (“Уфа, 1912), Қ.Қожықовтың “Әліппесі” (Орынбор, 1912), К.Серғалиннің “Қазақша әліппесі” (Қазан, 1913) т.б. төл туындылар дүниеге келді. Осы жылдары бастауыш мектепте оқытуға арналған М.Дибердиевтің “Қазақ балаларына қирағат кітабы” (Қазан, 1910), М.Молдыбаевтың “Қазақша оқу кітабы” (Семей, 1912), Т.Жомартбаевтың “Балаларға жеміс” (Семей, 1912), М.Кәшімовтың “Үгіт” (Қазан, 1907), “Әдеп” (Қазан, 1907), “Ақыл кітабы” (Қазан, 1908) т.б. оқу құралдары жазылды. Бұлардың қай-қайсысы да шәкірттердің тілін ұстартып, оларға ұлттық тәлім-тәрбие беруде тамаша құралдар еді. Мәселен, И.Бейсенұлының “Дұрыс жазу қағидалары” атты еңбегінде  мектеп оқушыларына фонетика, грамматикадан әр мұғалімдерге көмек көрсететін кеңестер береді. 

Қазан төңкерісінің алдында бұларға қоса тіл мен әдебиетке қатысты хрестоматиялық кітаптар, шәкірттер үшін үгіт-насихат, үлгі-өнеге мазмұнды әңгіме, мысал, өлең жинақтары шығарылды. Жәдид ағымы мектеп бітірушілердің медреселерде немесе жоғары оқу орындарында білімін әрмен қарай жалғастыруға, сөйтіп олардың өз ықтиярымен мамандық таңдап алу мүмкіндігіне жол ашты, жұрттың бұл мектепке деген ынта-ықыласы арта түсті. Мәселен, С.Гамнацкийдің 1908 жылғы мәліметі бойынша тек Сырдария облысындағы мектеп жасындағы балалардың 24 пайызы мұсылман мектебінде, 11 пайызы орыс-түзем училищелерінде оқыған екен. Осы шағын деректердің өзі төте оқудың қазақ даласындағы беделі жоғары болғанын жақсы көрсетеді.

Өзін-өзі тексеруге арналған сұрақ-тапсырмалар

1. Қазақ даласында алғаш діни мектеп, медреселер қай дәуірден бастап өркен жайды?

2. Қазан төңкерісіне дейінгі Қазақстандағы діни мектеп, медреселердегі оқудың жайы туралы не білесің?

3. Қадим оқуы мен Жадид оқуының айырмашылығын саралап бер.

4. Жадид оқуының негізін салушы қайраткерлер: С.Гасперинский, А.Байтұрсынов   еңбектерін сипаттай отырып, олардың еңбектерінің прогрессивтік мәнін ашып дәлелде.

5. Діни мектептер мен орыс-қазақ мектептерінің оқу мазмұнындағы  айырмашылықтарды нақтылы фактілермен дәлелдеп бер.

6. Жәңгір хан, Ыбырай Алтынсарин ашқан орыс-қазақ мектептеріндегі оқу-  тәрбие ісінің жайы туралы не білесің?

7. Мамания мектебіндегі оқу-тәрбие ісінің прогрессивтік жайы туралы не  білесің?

Реферат тақырыптары

1. Қазақ даласындағы діни оқудың сипаты.

2. Жадид оқуы мен Қадим оқуын жақтаушылар арасындағы идеялық көзқарас ерекшеліктері.

3. Ы.Алтынсарин мектептерінің оқу-тәрбие ісіндегі жаңалықтары.

4. А.Байтұрсынов төте оқудың негізін салушы – реформатор.

5. Жәңгір, Құснижамал және Мамания мектептеріндегі оқу жүйесінің  прогрессивтік мәні. 

8. Жарықбаев Қ.Б., Қалиев С. Қазақ тәлім-тәрбиесі. –Алматы:  “Санат”,  1995

10. Мамания мектебі. (Тарихи деректер, мақалалар). –Алматы:  “Атамұра”,  1999.    

 20. Кеңестік дәуірдегі Қазақстан Республикасындағы білім беру ісі  және педагогика ғылымдарының қалыптасуы 

1920-1930 ж.ж. еліміздің экономикалық және мәдени-әлеуметтік өмірінде болған ұлы өзгерістер мен ілгерілеулер ғылым мен мәдениеттің, оқу-ағарту ісінің өркен жаюына мүмкіндік туғызды. Көптеген арнаулы орта және жоғары оқу орындары ашылып, ғылым мен мәдениеттің әр саласынан білікті маман кадрлар көбейді. Ғылымның сан-саласын қамтитын ғылыми-зерттеу институттары ашылып, оларға басшылық жасайтын орталық – Қазақстан Ұлттық Ғылым академиясы құрылды. Республикада соңғы 70 жыл ішінде педагогика ғылымының дамып, қалыптасуына ондаған баспа орындарының, ғылыми-әдістемелік арнаулы журналдар (“Абай” (1918), “Мұғалім” (1919), “Ауыл мұғалімі” т.б. (1925) мен газеттердің ашылуы, жыл сайын жүздеген оқулықтар мен ондаған ғылыми-педагогикалық зерттеу еңбектерінің шығуы да игі әсерін тигізді. Бұл іске 1920 ж. ҚАССР оқу халық комиссариаты жанынан құрылған Академцентр (Академиялық орталық) мұрындық болды. Академцентрдің жұмысын қазақтың көрнекті педагогі Ахмет Байтұрсынов басқарады. Олар жаңа құрылған Кеңестік мектептерге оқу-әдістемелік құралдары мен пән бағдарламаларын жасау ісімен айналысты. Бұл іске Қ.Жұбанов, Т.Шонанов, С.Аманжолов сияқты тілшілер М.Әуезов, М.Жұмабаев, Ж.Аймауытов, С.Сейфуллин, Б.Майлин сияқты әдебиетшілер, С.Аспендияров сияқты тарихшылар, Ғ.Қарашев, Ш.Әлжанов, Ә.Сыдықов, М.Дулатов, Х.Досмұхамедов, Н.Құлжанова сияқты педагог ғалымдар тартылды. 1933 ж. Академцентрдің негізінде ҚСРО Халық ағарту комиссариаты жанынан педагогика ғылымдарының ғылыми-зерттеу институты құрылды. Оның тұңғыш директоры болып ҚазПИ-дің профессоры Ш.Әлжанов тағайындалды. Институтта алғаш 3 сектор жұмыс істеді. Ол политехникалық пәндер мен гуманитарлық пәндер секторы және оқу-ағарту, баспа ісін басқару секторы. Сектордың жұмысына Қ.Жұбанов, С.Логинов, Ә.Сыдықов, Ә.Қоңыратбаев, Ш.Кәрібаев, М.Хамутов, Ш.Қоқымбаев, С.Жиенбаев сияқты методист-ғалымдар тартылды. Олар жеке пәндердің бағдарламалары мен оқу-әдістемелік құралдарын жасау ісімен айналысты. Педагогика, психология ғылымдарының терминдерін қалыптастырып, арнайы зерттеу еңбектері мен оқулықтарын, сөздіктерін жасауда, сөйтіп бұл ғылым салаларын қалыптастыруда 1920-1935 жылдары Ә.Диваев, Ш.Құдайбердиев, А.Байтұрсынов, Т.Шонанов, С.Садуақасов, С.Меңдешев, Т.Жүргенов, С.Сейфуллин, С.Торайғыров, М.Жұмабаев, Ж.Аймауытов, М.Дулатов Х.Досмұхамедов, М.Әуезов, Қ.Кемеңгеров, Қ.Жұбанов, Н.Құлжанова, М.Жолдыбаев, Ш.Әлжанов сияқты біртуар зиялы азаматтар орасан зор еңбек сіңірді. 

Әсіресе тіл ғылымының терминдік, грамматикалық негізін салудағы А.Байтұрсынов пен Қ.Жұбанов, Т.Шонановтардың, жаратылыстану ғылымы саласындағы Х.Досмұхамедовтың, тарих ғылымы саласындағы С.Асфендияровтың, Ана тілі және есеп пәндері бойынша М.Дулатов пен С.Жомартбаевтардың, мектепке дейінгі тәрбие саласындағы Н.Құлжанованың, педагогика саласындағы М.Жұмабаев, Ш.Қоқымбаев, Ш.Әлжановтардың, психология ғылымы саласындағы Ж.Аймауытов, Ә.Сыдықовтардың, әдебиет саласындағы М.Әуезов, С.Сейфуллин т.б. еңбектерін ерекше атауға тура келеді.

Өкінішке орай педагогика және психология, жеке пәндерді оқытудың әдістеме ғылымдары саласындағы жоғарыда аттары аталған қайраткерлер 1935-37 жылдардағы жеке басқа табынудың құрбаны болып жазықсыз атылып, асылып кетсе, ал еңбектері отқа жағылып жоқ болды.

Біраз жылдық тоқыраудан кейін 1950-80 жылдар аралығында Ә.Сыдықов, Р.Г.Лемберг, А.П.Нечаев, Т.Тәжібаев, Е.Бекмаханов, Ә.Сембаев, Ә.Қоңыратбаев, Ш.Кәрібаев, С.Қожахметов, М.Ғабдуллин, Б.Мадин, Т.Сабиров, М.Мұқанов, Е.Суфиев, С.Балаубаев, А.Темірбеков, Қ.Жарықбаев т.б. ондаған көрнекті педагог ғалымдар педагогика, психология саласында қомақты еңбектер жазып қалдырды. Сөйтіп, қазақстандық төл педагогика, психология ғылымдары қалыптасты.

Солардың ішінде тұңғыш педагогика, психология және әдістеме ғылымдарына сүбелі үлес қосқан А.Байтұрсынов, Н.Құлжанова, М.Жұмабаев, Ж.Аймауытов еңбектеріне арнайы тоқталуға тура келеді.

Ахмет Байтұрсыновтың (1873-1937) педагогикалық көзқарастары мен ағартушылық қызметі.  Ахмет Байтұрсынов бүкіл саналы өмірін қазақ қоғамында білім-ғылымның дамуына, ағартушылық ісінің жанданып кемелденуіне бағыштады. Ол оқу-тәрбие жұмысын жетілдіру саласында өзіндік өшпес ізін қалдыра білді. “Әліпби”, “Тіл құралы”, “Әдебиет танытқыш” т.б. оқу құралдарын жазып, қазақ тілі мен әдебиетін оқытудың әдістемелік мәселелерін зерттеу ісімен айналысты. Қазақ тілінің табиғаты, өзгешеліктері, араб алфавитін жетілдіру, терминдер туралы ғылыми өресі биік еңбектер жазды. Оның 1926 жылы Баку қаласында өткен түркологтардың Бүкілодақтық І съезіне қатысып, араб, түркі тілдері мен сол тілдерде қолданылатын әліпбилер туралы баяндама жасауы, бірнеше комиссияның жұмысын басқаруы, Қазақстан Оқу-ағарту халық комиссариатындағы, баспа ісін басқарудағы жұмыстары оның қоғамдық, мәдени-ағартушылық, ғалымдық қызметінің алуан арналы қомақтылығын танытады.

А.Байтұрсынов өзінің ұстазы ұлы Абай салған жолмен орыс әдебиетінің мысалшыл классигі И.А.Крыловтың туындыларын аударып, “Қырық мысал” деген атпен 1909 жылы Петерборда бастырып шығарып, оқулық ретінде ұсынды.

Ахмет Крылов мысалдарын аударуда да белгілі ағартушылық мақсат көздеді. Ол қазақ халқының әлеуметтік өміріне, тұрмыс-тіршілігіне сай келетін, надандығын, жалқаулығын, алтыбақан алауыздығын әшкерелейтін мысалдарды таңдап, талғап аударды. 

Патша өкіметінің отарлау саясатының қазақ халқының хал-ахуалын әбден төмендетіп, шымбайына батқанын көре білген Ахмет Байтұрсынов 1913 ж. “Жиған-терген” атты өлеңінде:

Қазағым, елім,

Қайқайып белің,

Сынуға тұр таянып.

Талауда малың,

Қамауда жаның, 

Аш көзіңді оянып, 

Қанған жоқ па әлі ұйқың,

Ұйықтайтын бар не сиқың! –

деп қалың елі қазағының хал-ахуалын тебірене жыр етті.

А.Байтұрсыновтың ағартушылық ой-пікірлері 1911-1915 жылдары шыққан “Айқап” журналы мен 1913-1917 жылдары Орынборда шыққан “Қазақ” газетінде (ол 5 жыл бойы осы газеттің жауапты редакторы болған) жарияланған мақалаларынан айқын көріне бастады. Ол өзінің 1911ж. “Айқап” журналына жазған “Қазақтың өкпесі” атты мақаласында “Өзге жұрттар өнер-білім қуғанда, қазақтың хандары да, халқы да ғылым, өнерді керек қылмаған. Ханы надан, халқы надан жұрт мықты мемлекет жанында өз алдына хандық құрып тұра алмайтын болғандықтан... хандарымыз халқыменен Ресейге қосылған” деп тарихи шындықтың бетін ашады. Қалың елі қазағына ұлы ақын Абайша өсиет айтып, “Шаруаңды түзет. Жалқаулықтан арыл, адал еңбек ет, кәсіп үйрен, тер төк... Дүниеде елге теңдік, кемге кеңдік беретін, азды көпке теңгеретін ғылым мен өнерді үйренейік ағайын!” – деп көпке жар салды.

Ал 1913 ж. “Қазақ” газетінде жарияланған “Оқу жайы” атты мақаласында мәдениетті елдермен мәдениетсіз, оқу-білімсіз елдерді салыстыра келіп, “Оқусыз халық қанша бай болса да, біраз жылдардан кейін оның бар байлығы өнерлі халықтардың қолына көшпекші. Мұның себебі бұл заманда не нәрсе болмасын машинаға айналды. Адам баласын көкке құстай ұшырған, суда балықтай жүздірген ғылым. Дүниенің бір шетінен бір шетіне шапшаң хабар алғызып тұрған да ғылым. Отарба, откемелерді жүргізген ғылым” деп өнер мен ғылымның жасампаздық күшін паш ете келеді де, қазақтың басқа жұртқа жем болуының, теңдіктен құр алақан қалуының басты себебін А.Байтұрсынов оқусыз надан қалуынан деп санайды. 

Сондай-ақ өзінің 1913 жылы “Қазақ” газетінде жарияланған “Қазақша оқу жайынан” атты мақаласында “Біз әуелі елді түзетуді бала оқыту ісін түзетуден бастауымыз керек. Неге десек, болыстық та, билік те, халықтық та оқумен түзеледі... қазақ ішіндегі неше түрлі кемшіліктердің көбі түзелгенде оқу-біліммен түзеледі” – дейді. Оқудың қоғамды өзгертуші күш екенін, жауыздық пен надандық атаулының бәрі білімсіздіктен, надандықтан туындап отырғанын тап басып тура айтты. 
А.Байтұрсынов туған халқының ғылым-білімге ұмтылуын, әр қазақтың ең болмаса бастауыш білім алуын аңсады. “Адамға тіл, құлақ қандай керек болса, бастауыш мектепте үйренетін білім де сондай керек”, – деп жазды ол. Бірақ осындай білім беретін ауыл мектебінің сол кездегі хал-күйі оның қабырғасына қатты батты. Бұл жөнінде: “Осы күнгі ауыл мектебінде оқуға керекті құрал жоқ. Оқыта білетін мұғалім аз. Сонда да хат білетін қазақтардың проценті мұжықтардан жоғары... Бұл мектептің халыққа жақындығы, балалардың білімді ана тілінен үйренетіндігі...” деп ауылдық қазақ мектептерінің жайын сөз ете келеді де, “орыс школдарында тәртіп те бар, құрал да сай, мөлшер, жоспар – бәрі де бар. Сонысына қарай пайдасы аз. Олардың пайдасын кемітіп отырған бір-ақ нәрсе: қазақты орысқа аударамыз деген пікірі (орыстану саясатын айтып отыр. – С.Қ.) бүлдіріп отыр”– деп қазақ даласында патшалық Ресейдің отарлау саясатының қалай іске асырылып жатқанын әшкерелейді.

Ол патша әкімдерінің оқу-ағарту ісіндегі бұл саясатының түпкі мақсатын одан әрі айқындай түсіп, “Хүкіметке керегі мемлекеттегі жұрттың бәрі бір тілде, бір дінде, бір жазуда болуы, әр халыққа керегі өз дінін, тілін, жазуын сақтау. Солай болған соң бастауыш мектеп әуелі миссионерлік пікірден, политикадан алыс боларға керек... қазақты басқа дінге аударамын деу құр әурешілік. Қазақты дінінен аударуға болмаса, жазуынан да аударуға болмайтын жұмыс” деп, өз пікірін батыл білдірді. А.Байтұрсынов “Қазақ” газетінің 1914 жылғы 62-санында “Мектеп керектері” деген мақаласында “...Ең әуелі мектепке керегі – білімді, педагогика, методикадан хабардар оқыта білетін мұғалім. Екінші – оқыту ісіне керек құралдар қолайлы һәм сайлы болуы. Құралсыз іс істелмейді, һәм құралдар қандай болса, істеген іс те сондай болмақшы. Үшінші – мектепке керегі белгіленген программа” – деп оқытуға қажетті мәселелерді ғылыми тұрғыда талдап береді.

Автор қазақ бастауыш мектептерінде қандай пәндер оқытылу керек дегенге де арнайы тоқталып, ол пәндерді: оқу, жазу, дін, ұлт тілі, ұлт тарихы, есеп, шаруа-кәсіп, қолөнері, жағрафия, жаратылыс болуы керек деп саралап көрсетеді. А.Байтұрсынов осы пәндердің оқулықтарын шығарудың қолға алынғанын, алайда арнайы баспахана болмағандықтан, кейбір оқулықтарды шығару ісіндегі қиындықтарды қынжыла баяндайды. 
“Қазақтың өмірі орыс халқымен тығыз байланысты” деп келешекке көрегендікпен қарап, “орысша оқу орыс қол астында тұрған жұртқа керек. Жаңа жолдың көшбасшысы жаңа оқып шыққан жас мұғалімдердің қолында. Бұлардың күштері тың, білімдері соны, пікірлері жаңа – ниетті, жұртына қызмет ету...” екенін атап көрсетеді. Қазақ арасына білім нұрын шашуға нағыз қолайлы деп ауыл мұғалімдеріне үлкен үміт артады. 

А.Байтұрсынов Қазан төңкерісіне дейінгі ауыл мектебінің кемшіліктерін де дұрыс көрсете білді. “Бұлардың кемшілігі сол – деді ол – бала оқыту ғылымын (методикасын) меңгергендер, оқығандар ішінде кем болуы. Дыбысты жақсы білмей тұрып, усул төте (жаңаша буындап оқыту) жолымен жақсылап бала оқытуға болмайды. Дыбыспен жаттықтырудың оқуды, жазуды жеңілдетуге пайдасы көп екенін я білмегендік, я білсе де істеп көрмегендік-тәжірибесіздік” деп оқытудың әдістемелік мәселесін қазақ топырағында тұңғыш рет сөз еткен де Байтұрсынов болды.

Ол осы пікірін әрі қарай жалғастырып, “Оқыту жайынан” атты мақаласында “... оқу жұмысы үш нәрсеге тіреледі: бірі ақшаға, бірі құралға, бірі мұғалімге. Осы үш тіреуі бірдей тең болса, оқу қисаңдамайды, ауытқымайды, түзу жүреді...” дегенді айтты. Ол осы пікірін іске асыру жолында нақтылы еңбек етті. А.Байтұрсынов 1912 жылы тұңғыш қазақша сауаттандыратын “Оқу құралын” жазды. Бұл оқулықтың фонетикаға арналған 1-бөлімі “Тіл құралы” деген атпен алғаш рет 1915 жылы жарық көрді. 2-бөлімі 1914 жылы, ал синтаксиске арналған 3-бөлімі 1916 жылы басылып шығып, 1928 жылға дейін әлденеше рет қайта басылып, пайдаланылып келді.

Ол осы оқулықтарда қазақ грамматикасына қатысты категориялардың әрқайсысына тұңғыш қазақша терминдерді ұсынды. Күні бүгінге дейін қолданылып жүрген зат есім, сын есім, сан есім, етістік, есімдік, үстеу, шылау, одағай, бастауыш, баяндауыш т.б. сан алуан лингвистикалық ғылыми терминдердің баршасы А.Байтұрсыновтікі.

Оқулықтың тағы бір құндылығы – қазақ тілі грамматикасының басты салалары – фонетика – дыбыс туралы ғылым, морфология – сөз құрамын зерттейтін ғылым, ал синтаксис – сөйлем құрылысын зерттейтін ғылым деп, тұңғыш рет қазақ тіл білімін ғылыми зердемен саралап берді. Ол қолданбалы грамматиканы да жазып, “Тіл жұмсар” деген атпен екі бөлімді кітап етіп ұсынып, 1928 ж. Қызылордада бастырып шығарды.

Бұрынғы хадим жазуы бойынша әр әріптің таңбасы сөз басында біртүрлі, сөз ортасында біртүрлі, сөз аяғында біртүрлі болып белгіленетін. Және бас әріп, кіші әріп таңбасы болатын, сөйтіп 28 әріптің 145-150 таңбасы бар еді. Ал ол баланың тез сауаттануына үлкен кедергі келтірді. А.Байтұрсынов осы әріп таңбаларын 56-ға түсіріп және жаңартып, мүлде жеңілдетті. Бұдан балалар тез сауаттанып, жылдам оқи, жаза алатын болды. Сондай-ақ, А.Байтұрсынов 1926ж. “Әліпбидің” жаңа суретті түрін кітап етіп қайта бастырып шығарды. Бұл “Әліпбидің” мазмұны қазақ жағдайына қарай, мемлекеттік білім кеңесінің жаңа программасына үйлесімді болып шықты. Әңгімелері балалар үшін қызық, жеңіл, заманға лайық болды. 

Жаңа “әліпбидің” тағы бір ерекшелігі қазақтың ежелгі ауыз әдебиеті үлгілері, төрт түлік туралы өлең-жыр, жұмбақ, мақал-мәтел, аңыз, әңгімелер үзінділерін әр әріпті өтуге байланысты орынды пайдалануы және олардың тәлімдік те, танымдық та маңызын ескере отырып іріктелуі еді.

А.Байтұрсынов қазақ тілі мен қазақ әдебиетінің теориялық мәселелерін қарастырумен бірге, ол пәндерді оқыту әдістемесінің де іргетасын қалаушы болды. А.Байтұрсынов 1928 ж. “Жаңа мектеп” журналының 8-санында жарияланған “Қай әдіс жақсы” деген көлемді мақаласында орыстың ұлы педагогі Л.Н.Толстойдың “Үйрету әдістері туралы” деген еңбегіне талдау жасай отырып, “Әдіс деген қатып-семіп қалған догма емес. Жақсы дерлік те, жаман дерлік те бір әдіс жоқ. Олақтықтың белгісі – бір ғана әдісті болу, шеберліктің белгісі – түрлі әдісті болу” деп тұжырымдайды. 

Ол балаларға жылдам хат таныту үшін дыбысты ажырататын жаттықтыру әдіс-тәсілдерін терең қарастырды. Сауаттылықтың негізі жазуға жаттықтыру деп қарады. Көркем жазу мен мәнерлеп оқу дегендер жазу ісі мен оқу ісінің жетілдірілген түрі деген қорытынды жасайды.

А.Байтұрсынов методикалық бірнеше әдістемелік мақалалар жазып, соның негізінде 1920 ж. қазанда “Баяншы” деген атпен тілді оқытудың методикасына арналған әдістемелік құрал шығарды. Онда автор мұғалімдерге “Әліппені” оқытудың, сауат ашудың әдістерін ғылыми тұрғыда көрсетіп берді.

А.Байтұрсынов оқытудың білімдік-танымдық жағымен бірге, тәлімгерлік жағына да баса көңіл бөлді. Оның жазған “Әдебиет танытқыш” атты оқулығы көркемсөз өнерінің қисыны әдебиет теориясының негізін тыңнан тұңғыш салған, жүздеген әдеби білімдік терминдерді тұңғыш тілімізге енгізген аса құнды ғылыми еңбек болды. “Өнер дүниесі ғылым арқылы да жасалады. Ол адам еңбегін жетілдіруге, жаңалық табуға, табиғатты меңгеруге, адамдардың әлеуметтік-өмірлік қажетін өтеуге қызмет етеді... Мұнан басқа адамның рухани қажетін өтеу үшін қызмет ететін түрлері бар. Ол көрнек өнері (искусство), ол беске бөлінеді: біріншісі – сәулет өнері, екіншісі – сымбат өнері, үшіншісі – кескін өнері, төртіншісі – әуез (музыка) өнері, бесінші және ең бастысы сөз өнері (“өнер алды қызыл тіл”)” –  дей келіп, бұлардың бәрі адамды әсемдікке бөлеуге, табиғаттың тамаша сырларын танып білуге тәрбиелейтіндігіне тоқталады. 

Қазан төңкерісіне дейінгі қазақ ауылында мектеп ашу, оқушыларды оқулықпен қамтамасыз ету, мұғалім кадрларын даярлау істері шешуін таппаған аса күрделі мәселелердің бірі болатын. А.Байтұрсынов бұл мәселелерге де ерекше көңіл бөліп, оны шешудің жолын көрсетіп берді. 

А.Байтұрсынов мұғалімдерге педучилищелерді ашып, арнаулы оқу орындары арқылы даярлаудың тиімділігін айта келеді де, ондай оқу орындарының әзірге қазақ даласында жоқтығын ескеріп, орыс мектептерін, не қазақ медреселерін оқып бітірген жастардың талаптыларын таңдап алып, мұғалімдік жұмысқа қоса пайдаланайық деген ұсыныс жасайды. Олардың білімін жетілдіру мақсатында жаз айларында бір-екі айлық қысқа мерзімді курстар ашуды ұсынады. 

Кеңестік дәуірдің алғашқы жылдарында ауылда сауат ашу, оқыту үлкен қиыншылықтарға кездесті. Мектеп салуға, мұғалімдер кадрларын даярлауға қаржы жетпеді. Оқу құралдары тапшы болды. А.Байтұрсынов 1923ж. “Еңбекші қазақ” газетіне “қазақ арасында оқу жұмысын қалай жүргізу керек” деген мақала жазып, бұл проблеманы шешуге де үн қосты. Школдың расходынан қашпай, школ ашу керек... школдың жанынан балалар жатып оқитын үй жатахана,  не болмаса интернат ашылуы қажет” деді.

А.Байтұрсыновтың елінің көне мәдениетін жанындай сүйенетін қайраткерлігі, әсіресе 1918-1928 ж.ж. арасында, араб әрпінен латынға көшіруге байланысты шыққан дау-дамай, айтыста ерекше байқалды. Ахаң бұл мәселе жөнінде бірнеше мақала жазып, ақыры түркологтардың 1926 ж. Бакуде өткен Бүкілодақтық І съезінде жасаған баяндамасында өзінің табандылығын көрсетіп бақты. Онда ол араб алфавиті мен латын алфавитінің мәдени-экономикалық тұрғыдан қайсысы тиімді дегенді жан-жақты сөз ете келіп, “тұтынып отырған әліпбиді тастап, бөтен әліпбиге көшкенде, қанша сауатты адамдар сауатсызға айналмақшы, қанша мұғалімдер қайтадан хат үйренбекші, қанша баспаханалардың қаріптері жаңадан жасалып, жаңадан құйылмақшы, қанша қаржы шықпақшы, қанша еңбекті сарп етпекші. Ең сорақысы – халықтың ғасырлар бойы араб әрпімен жазылып, жиналған бай мәдени мұрасынан кейінгі ұрпақ “қол үзіп мақұрым қалмақшы” деп дәйекті дәлелдер келтірді. Кейін Ахаңның осы пікірлері өзіне кесел болып жабысып, “халық жауы”, “панисламист” деп айыпталып, атылуына себеп болды. 

А.Байтұрсыновтың қазақ ғылымы мен мәдениетіне, оның ішінде ұлттық педагогика мен оқу-ағарту ісіне сіңірген өлшеусіз мол еңбегін М.Әуезовше бағаласақ, “Ахаң түрлеген ана тілі”, Ахаң салған әдебиеттегі орны”, “Қырық мысал”, “Маса”, “Қазақ” газетінің 1916 ж. қан жылаған қазақ баласына істеген еңбегі, өнер-білім, оқу-ағарту, саясат жолындағы қажымас қайраты... тарих ұмытпас істер болмақ”.

Нәзипа Құлжанованың педагогикалық көзқарастары (1887-1934).  Қазіргі Қостанай облысының Жангелдин ауданында көшпелі қазақ отбасында дүниеге келген.

Кеңес өкіметінің алғашқы жылдарында өзінің тәлім-тәрбиелік ойларымен қазақ әйелдерінің арасынан әлеумет өмірінде алғаш көзге көрінген кісінің бірі – Нәзипа Құлжанова болды. Ол журналист-публицист, педагог-тәлімгер, екі тілде бірдей жазатын аудармашы. Шығыс еңбекші әйелдерінің І съезін ұйымдастырушылардың бірі, орыс жағрафия қоғамының Семей бөлімшесінің мүшесі еді.

Ол 1902 жылы Қостанайдағы қыздар гимназиясын бітірген соң Торғайдағы қыз балалар училищесіне мұғалімдікке тағайындалады. М.Құлжанова 1904 жылдары Семей мұғалімдер семинариясына орналасып, сонда 1919 жылдарға дейін оқытушы болып істейді, 1920-22 жылдары Ақмолада әуелі мұғалім, кейіннен уездік комитетте жауапты қызмет атқарады, одан соң Орынборға шақырылып, 1923-25 жылдары “Қызыл Қазақстан” журналының хатшысы, ал 1925-29 жылдары республикалық “Еңбекші қазақ” газетінде редколлегия мүшелерінің бірі, “Әйел теңдігі” журналының бөлім меңгерушісі, кейіннен жауапты хатшысы қызметтерін атқарады.

Н.Құлжанованың белсене араласуымен 1924 жылы Орынборда “Мектепке дейінгі балаларды тәрбиелеу” атты педагогикалық жинақ, нұсқау кітабы жарық көрді. Кейіннен “Әйел теңдігі” журналында осы ізгілікті іс әрмен қарай жалғастырылды. Журнал беттерінде қазақ бала бақшаларының озат тәжірибелері, онда жүргізіліп жатқан түрлі тәрбие жұмыстарының жай-жапсары, мақсат-міндеттері жайлы көптеген мақалалар жарияланды. Осы журналдың мектепке дейінгі тәрбие бөлімін басқарған Н.Құлжанова осынау көшпелі қазақ елінде бұрын-соңды болып көрмеген бала тәрбиесінің жаңа түрін аяғынан тәй тұрғызуға себепші болды. (Қазақ Совет энциклопедиясы”,  7-том. Алматы, 1975, 586-бет). Нәзипаның тәлім-тәрбиелік пікірлері медицина ғылымымен сабақтасып жатады. Автордың “Бала күтімі”, “Баланың өміріне күннің сәулесі, таза ауа аса қажет”, “Баланың аурулары” т.б. мақалаларында тәрбиені бала жөргегінен бастауды ұсына келіп, өзі түйіндеген тұжырымның түп негізі етіп: “Тәні саудың – жаны сау” дейтін халық даналығын алады.

Н.Құлжанованың ұстаздық тәлімгерлік тұлғасын таныта түсетін екі еңбегі бар. Оның алғашқысы 1923 жылы Орынборда шыққан “Мектептен бұрынғы тәрбие” атты еңбегі еді, оның алғы сөзін халқымыздың көрнекті лингвист-ғалымы, түрколог, ақын, публицист, ірі қоғам қайраткері Ахмет Байтұрсынов жазған болатын. Аталмыш еңбектерінде автор мектепке дейінгі балалар мекемелерінің тарихын, олардың отандық және шетелдік үлгілерін сөз ете келіп, қоғамдық ортадан тәрбие алатын жас жеткіншектердің ерекшелігіне орай, қоршаған ортасының ықпал-әсерінен туындайтын психологиялық өзгерістерді де кеңінен баяндайды. Мәселен, бұл жөнінде автор былай дейді: “Ойын – оның шын тіршілігі… Төңіректегі нәрседен өзіне қызықтысы ғана көзіне түсіп, ықылас тартады. Және бір мінезі – сөйлеуге жалықпайды. Тынымсыз қимылының бәрі сөзімен жалғасып жүреді. Көрген нәрсесіне ықыласы жеңіл, тұрақсыз… Көрген нәрсесін айтқанда ұмытқан жерлерін ойдан толықтырады”… дей келіп үш пен жеті жастың арасындағы балдырғандар бойында кездесетін физиологиялық және психологиялық ерекшеліктерді сөз етеді.

Ол ересектер мен сәби, бөбектер арасындағы қарым-қатынас мәселесіне де ерекше көңіл бөледі: “Балаға сусындай керегінің бірі – сөйлеу. Түрлі білімнің түбірі, негізі – баланың сөйлеуі, білуге құмарлығы. Сұрағына жауап бермей “мазамды алма” деп, үнемі баланың бетін қайтару арқылы білуге құмарлығының негізін жоғалтып жіберуге болады”, – дей келе, автор бала ойынының айналаны тани-білу құмарлығымен ұштасып жататындығын ескертеді. Н.Құлжанова баланы жас кезінде көбінде табиғат аясында бағып-қағудың тиімділігін айтады. Ол осы пікірін әрмен қарай жалғастыра келіп: “Әрбір құлықты, жақсы адам мінезінің түпкі негізінде болатын еңбек ету, көңіл және дене тазалығының машықтары бала әдетіне төңіректегінің бәріне еліктегіш, талшыбықтай икемді, нәзік, жас кезінде кіріп, сіңіп қалады”, – деп автор ойын баласының мектеп жасына дейінгі бүкіл тыныс-тіршілігі оның мектепте алар тәлімінің әзірлік сатысы болып табылатындықтан осы кезеңдегі тәлім-тірбиеге ерекше мұқият қараудың маңыздылығына тоқталады.

Н.Құлжанова мектепке дейінгі тәрбиенің басты бағыттарын “Тән саулығы”, “Баланың сырт сезімдерінің дамуы”, “Нәрсенің түр-түсін тану”, “Дененің қимылын түзету”, “Шеберлігін көтеру”, “Баланың білімін арттыру”, “Бала тілінің шеберленуі”, “Еңбекке машықтандыру”, “Көпшілдік және еңбек”, – деп бұлардың әрқайсысына жеке-жеке сипаттама берді.

Н.Құлжанованың еңбектерінде Қазан төңкерісінің қарсаңындағы көшпелі қазақ елінің тұрмысы, сол уақыттағы ауыл мен қала өмірінің шындығынан алынған нақты көріністер айқын байқалады. 

Жүсіпбек Аймауытовтың  педагогикалық көзқарастары.  (1889-1931).  Ұзақ жылдар бойы “ұлтшылдық” әдебиеттің өкілі деген айып тағылып, жазықсыз жапа шеккен қазақ әдебиеті мен мәдениетінің көрнекті қайраткерлерінің бірі Ж.Аймауытов жазушылығымен қоса қазақ топырағында тұңғыш педагогика, психология, көркемөнер ғылымдары саласында қалам тартып, құнды-құнды ғылыми-зерттеу еңбектерін жазуымен, бірнеше оқулықтар мен оқу құралдарының авторы болуымен дараланған ірі тұлға.

Ж.Аймауытов бұрынғы Семей губерниясының, Кереку (қазіргі Павлодар) уезінің Қызылтау болысында, кедей шаруасының отбасында дүниеге келген. Ол Павлодардағы орыс-қазақ мектебін, одан соң Семейдегі мұғалімдер семинариясын (1918) бітірген. 1917-19 жылдары алашорда ұйымына кіреді. 1911-14 жылдар арасында Баянауылда бала оқытады, кейінгі жылдары әртүрлі қызмет атқарады. 1920 жылы РК (б) П қатарына кіреді. Қазақстан Советтерінің съезінде делегат болып сайланады. КАССР халық ағарту комиссариатының коллегия мүшесі, “Қазақ тілі”, “Ақ жол” газеттерінің қызметкері, мектеп мұғалімі, 1926-29 жылдары Шымкенттегі педтехникумның директоры болып қызмет істейді. 1929 жылы тұтқынға алынып, 1931 жылы өлім жазасына кесіледі.

Ж.Аймауытов өзінің тәлім-тәрбие саласындағы бағыт-бағдарын 1918 жылы ақпан айында Семей қаласында шыққан әдеби және ғылыми-қоғамдық “Абай” атты журналдың бас мақаласынан аңғартады. Онда Аймауытов: “…қазақ сахарасында мыңмен жалғыз алысып, жапа шеккен ұлы ағартушы Абайдың көздеген мақсаты халқын өнер-білімге, оқуға, отырықшылыққа, мәдениетті ел дәрежесіне жеткізу еді” – деп жазады. Ол Абай ұстанған ағартушылық жолды тыныс-тіршілігінің негізгі арқауы етіп алды.

Абай журналының 1918 жылғы 1,2 сандарында Аймауытовтың “Тәрбие” атты көлемді мақаласында тәлім-тәрбиелік ой-пікірлер ғылыми тұрғыдан терең баяндалған.

Ж.Аймауытов “адам мінезінің, ақыл-қайратының әртүрлі болуы тәрбиенің түрлі-түрлі болуынан… Адам баласының ұрлық істеуі, өтірік айтуы, кісі тонауы, өлтіруі сықылды бұзақылықтарды жасауы, тәрбиенің жетіспегендігінен” дейді. Ол тәрбиенің екі түрлі болатынын: дене тәрбиесі және жан (рух) тәрбиесі болып бөлінетіндігін атап көрсетеді.

Аймауытов балаға әсер ететін нәрсе медресе (мектеп) және тәрбиеші (мұғалім) деп санайды. 

Автор ең алдымен бала тәрбиесіндегі отбасының рөліне ерекше тоқталады. “Баланы бұзуға, яки түзеуге себеп болатын бір шарт жас күнде көрген өнеге. Ол өнеге әке-шешенің тәрбиесі арқылы қалыптасады. Ата-ананың берген тәрбиесі баланың мінезіне салған ізге байланысты. “Ұяда нені көрсе, ұшқанда соны іледі” деп атамыз қазақ тауып айтқан. Балаға қайырымдылықты, қаталдықты, кішіпейілділікті, күйгелектікті, шыншылдықты, өтірікшілікті беретін кім? Ол, әрине, ата-ананың тәрбиесі. Баланың бойына басынан сіңірген мінезді қайта түзету қиындық келтіреді. “Сүтпен сіңген мінез сүйекпен кетеді” деген сөз ата-ана тәрбиесінің күштілігін көрсетеді…” – деп автор бала мінезін қалыптастырудағы жанұя мүшелерінің, әсіресе әке-шешенің ықпалын айқын ашып берді. Ол отбасында теріс тәрбиеленген баланы қайта тәрбиелеудің үлкен қиындық келтіретінін айтады.

Ж.Аймауытов өнегелі үйелменнен бұзық мінезді баланың шығуы немесе тәрбиесі нашар отбасынан да тәрбиелі, өнегелі баланың өсуі мүмкін дей келеді де, бұл айтылғандар өскен ортаның, замандас, жолдас-жора, құрбы-құрдастың ықпалынан, соларға еліктеуден болатынын дәлелдейді.

Тәлімгер-ғалым бала тәрбиесіне туған елдің әдет-ғұрпы мен салт-санасының да белгілі мөлшерде әсер ететінін ғылыми тұрғыдан дәлелдей түскен. Ойын-сауық, өлең-жырды естіп өскен елдің баласы өнерге бейім болады, діндар елдің баласы діншіл келеді. Жастайынан кемдік, жоқшылық, қағажу көріп өскен ауылдың баласы жасқаншақ, бұйығы болады деп қоғамдық салт-сана, әдет-ғұрыптың тәрбиеге тигізетін ықпалына тоқталады.

Ж.Аймауытов “Тәрбиенің негізгі мақсаты – мінезді түзеу, адамшылыққа қызмет ету, адал еңбек ете білуге тәрбиелеу” деген қағиданы қуаттай келіп, “Баланы тәрбиелеу үшін әрбір тәрбиешінің өзі тәрбиелі болуы керек. Себебі, айтып ұқтырғаннан гөрі, бала көргеніне көп еліктегіш болып келеді. Солай болған соң балаға не жақсы мінез болсын, іспен көрсету керек” – дейді.

Ж.Аймауытовтың педагогика ғылымы саласындағы жүйелі ой-пікірлері оның 1924 жылы Орынборда басылған “Тәрбиеші жетекші” атты еңбегінен жақсы байқалады. Бұл еңбекте Аймауытов “Баланы оқытудың белгілі ереже заңдарын баяндайтын, оқытудың дұрыс жүйесін тауып, білімге тез жету шарттарын көрсететін педагогиканың негізгі бөлімі – дидактикаға ғылыми анықтама берген. Оның пікірінше, мұғалімнің айналысатыны – үнемі қозғалып, өзгеріп, өсетін, өркендейтін тірі адам болғандықтан, біркелкі әдістен табан аумай шектеліп қалуға болмайды… Сабақ беру үйреншікті жай шеберлік емес, ол үнемі жаңадан жаңаны табатын өнер… Дидактика мұғалімге жалпы жол-жоба көрсетіп, жетекшілік етеді… сыннан өткен тиімді деген жолдарды ғана нұсқайды” – деп оқыту, білім беру әдісінің қатып-семіп қалған догма емес, үнемі ізденуден туатын іс-әрекет екенін дұрыс атап өтеді.

Автор білім алуды күнделікті өмір тәжірибесімен ұштастыра білудің қажеттігін, мектепте алған білімнің келешек өмірдегі мамандыққа қазық болатынын жақсы айтқан.

Ж.Аймауытов білім негіздерінің ана тілі арқылы меңгерілетінін айта келе: “Ана тілін жақсы меңгеріп алмай тұрып өзге пәндерге түсіну мүмкін емес. Ана тілі халық болып жасағаннан бергі жан дүниесінің айнасы болып, өсіп-өніп, түрлене беретін, мәңгі құламайтын бәйтерек. Жүректің терең сырларын, басынан кешкен дәуірлерін, қысқасы, жанның барлық толқындарын ұрпақтан-ұрпаққа жеткізіп, сақтап отыратын қазынасы мол халықтың тілі” – деп оның қоғамдық рөлін, адамзат баласы жасаған бар рухани-мәдени байлықты меңгерудің басты құралы екендігін, оны жан-жақты және терең меңгерудің қажеттігін баса көрсетеді. 

Автор адамның жан қуаттарының өсіп-жетілуінде тарих пәнінің алатын орнын былайша сипаттайды: “Осы заманғы ғылымның көбі тарихпен тікелей байланыста жатыр. Тұрмыс жүйесі, әлеумет заңы, заң, пәлсапа, әдебиет, мәдениет, өнер – бәрі тарихтан қозғайды. Әр ғылымның тарихы бар. Осы тарихтың бәрі – жалпы азамат тарихымен байланысты”. “Тарихты оқып білу арқылы шәкірттерге қазіргі өмір мен өткен заманның байланыс заңдылықтарын ажырата білерлік сана туғызамыз”, – дейді.

Ж.Аймауытов “тарихты оқытуды қай кластардан бастау керек?” деген мәселеге  талдау жасап, тарихи мағлұматтар балалар әр тарауда білім алып, әзірленгеннен кейін, жазуға, оқуға әбден төселген соң, тарихи жеңіл әңгімелерді ұғынып айтып берерлік дәрежеге жеткен кезде, төңіректегі тұрмыс пен табиғаттан, жағрафиядан едәуір білім алғаннан кейін үйретілетін болсын дейді. Осы пәнді тарихи әңгімелер есебінде 4-кластан бастап оқыту дұрыс деген тұжырымды қуаттайды.

Автор мектепте “Бірден жалпы тарихты немесе КСРО тарихын оқытудан гөрі алдымен балалардың өздеріне күнделікті өмірден жақсы таныс өз жұртының тұрмыс-салты, тыныс-тіршілігімен байланысты тарихын оқудан бастаған жөн” – деп тұжырымдайды. Ж.Аймауытов осы еңбегінде туған өлкенің жағрафиясын оның тарихынан бөлек қарауға болмайтынын айта келіп, оны қазақ халқының ертедегі тарихымен байланыстыра жүргізуді меңзейді.

Көшпелі жұрттың өткендегі салт-сана, әдет-ғұрпы, шаруашылық кәсібі және мәдени өмірінен хабардар болу үшін 4-класта әдебиетті, тарихты және жағрафияны біріктіріп, яғни интеграциялап “Біздің Отан” деген атпен оқыту қажет деген пікір ұсынады. 

Ж.Аймауытов адам баласының мәдениет тарихынан өнердің көрнекті орын алып келгенін, өрнексіз қоғамның дамуы, рухани байлықтың молаюы мүмкін емес екендігіне тоқталып, ұлт мектептерінде әуелі кескін өнері мен әуез өнерін, яғни сурет салу, ән-күй өнерін үйретуге негіз салу керектігін, әрбір баланың өнерге деген ынтасын қозғап, өнерпаздық қабілетін тәрбиелеудің қажеттігін баса айтады.

Әрбір мұғалім, сабақ беру процесінде қызықты мағлұматтармен балаларды шабыттандырып, олардың ынта-ықыласын, зейін-зердесін білімді меңгеруге бағыштау керек дей келіп, жекелеме оқу әдістерінің тиімділігін нақтылы мысалдар келтіре отырып сөз етеді.

Психологиялық көзқарастары. Ол психология саласында да өндіре еңбек етіп, артына көп мұра қалдырып кетті. Оның екі кітабы: “Психология” (376-бет, 1926 ж.), “Жан жүйесі және өнер таңдау” (80-бет, 1926 ж.) осы ғылым саласынан жазылған тұңғыш төл туындылар. Ж.Аймауытов “Тәрбиеге жетекші” (1924), “Комплексті оқыту жолдары” (1929), “Жаңа ауыл” (1930) дейтін еңбектерінде де психологиялық мәселелерге ерекше мән берген. 

Ж.Аймауытовтың психологиялық мұрасы туралы айтқанда, оның “Психология” атты төл оқу құралы толығырақ сөз етуді қажет етеді. 

Жүсіпбек “Психология нені сөйлейді?” дейтін бірінші тарауда осы ғылымның екі жарым мың жылдық тарихынан біраз мағлұмат береді. Бұл жерде рационалистік (ақыл-ой), эксперименттік (тәжірибе) психологияның жай-жапсарын баяндайтын беттері өте тартымды. Кітаптың екінші тарауында адамның жан-дүниесін, мінез-құлқын зерттеуді қайтып ұйымдастыруға болатындығын айта келіп, (бақылау, анкета, әңгімелесу, тәжірибе әдістерінің мән-жайын) тәптіштеп түсіндіреді. Ол – жан дүниесінің заңдылықтарын зерттеуде математиканы, оның вариациялық статистика дейтін саласын қалайша пайдалануға болатындығын қазақ топырағында алғаш рет сөз етеді. Кітаптың үшінші тарауы “Тірі заттардың қылығын жалпы мінездеу” (қазіргі терминде “Психика және сана”) деп аталады. Мұнда психофизикалық және психофизиологиялық құбылыстар, атап айтқанда, организмнің, тітіркенушілік пен сезгіштік қасиеттерінің ерекшеліктері, жануар мен адамның дағды, инстинктері (соқыр сезімдері), бұлардың бір-бірінен айырмашылықтары, өсімдіктер дүниесіндегі тіршілік белгісі (тропизмдер) ғылыми талдауға алынады…

Ал Ж.Аймауытов “Жан жүйесі мен өнер таңдау” (Мәскеу, 1926) атты еңбегінде ғылыми психологияда кең тараған анкета, байқау әдістері арқылы мамандық таңдау жолындағы талпыныстарын тәжірибе арқылы анықтағысы келген. Зерттеудің басты мақсаты: Қазан төңкерісінен кейінгі жаңа заманның кезінде жастарға мамандықты дұрыс таңдай білуге жәрдемдесу…

Аймауытов еңбектерінің ерекше назар аударатын басты ерекшелігі – бұлар төл тілімізде туындаған тұңғыш психологиялық дүние болуымен қатар еліміздегі отызға жуық түркі тектес халықтар тілдерінде алғаш жарық көрген, ғылыми туындылар екендігінде…

Мағжан Жұмабаев (1893-1938).  М.Жұмабаев ақиық ақындығымен қоса оның қаламынан сондай-ақ көптеген әңгімелер мен мақалалар, оқу құралдары, оқулықтар мен (“Бастауыш мектепте ана тілі” – 1923, “Сауатты бол” – 1926), зерттеу еңбектері туды. Мағжан 1922 жылы “Педагогика” атты (Ташкент, Орынбор) тұңғыш ғылыми еңбек жазды. Белгілі ғалым-педагог, публицист М.Жолдыбаев осы кітаптың беташарын былай деп жазыпты: “Заманға дәл жаңа кітап шыққанша малданып”, одан кейін оқып салыстырып қарап, бұрынғы жазылғандардың адасқан жерін тауып отыруға Мағжан педагогикасы іздесе таптырмайтын пайдалы тарихи материал”. Өз кітабы жөнінде автор: – “Бұл кітап 2-3 жыл бұрын қысқа уақыттық мұғалімдер курсында оқытылған дәрістерден түзілген еді. Бұл күнге дейін басылып шығып, жарық көре алмады”, - дейді. Мұның көпшілік талқысына түсіп, тәжірибелі мұғалімдердің сыннан өткен еңбек екендігі байқалады. М.Жұмабаев тағы да былай дейді: “Тәрбие ғылымдарының пікірлерін таңдап алуға ұмтылдым. Шамам келгенше қазақ жанына қабыстыруға тырыстым… Бізде бұрын пән тілі болмағандықтан түрлі терминдерге тап басқанда қазақша сөз табу көп күшке тиді. Қалайда курстарда оқыған мұғалімдердің жәрдемімен таза орыс сөздері қазақшаға айналдырылды. Ал енді жиһан тілі (интернационалдық терминдер – С.Қ.) болып кеткен сөздері қазақшаға аударам деп азаптануды тиіс таппадым”. Бұл ғылыми еңбек әлемді елең еткізетін тың туынды болды. 

Оқу құралының бірінші бөлімі педагогиканың жалпы мәселелеріне арналған. Оның пікірінше, тәрбие саласы төртке бөлінеді. Олар: дене, жан, ақыл тәрбиесі, сұлулық пен әдеп-құлық тәрбиесі. Әрине, тәрбиенің бұдан басқа да бірнеше түрлері бар, ол мұның басты-бастыларын ғана айтқысы келген болуы керек. Автор олардың бір-бірімен табиғи тамырластығын тәптіштей түсіндіре келіп, былай дейді: “Егерде адам баласына осы төрт тәрбие тегіс берілсе, оның тәрбиесі түгел болғаны. Егерде ол ыстық, суық, аштық, жалаңаштық сықылды тұрмыста жиі ұшырайтын күштерді елемейтін мықты, берік денелі болса, түзік ойлайтын, дұрыс шешетін, дәл табатын ақылды болса, сұлу сөз, сиқырлы әуен, әдемі түрден ләззат алып, жан толқындырарлық болса, жамандықтан жаны жиреніп, жақсылықты жаны тілеп тұратын құлықты болса ғана адам баласының дұрыс тәрбие алып, шын адам болғандығы. Балам адам болсын деген ата-ана осы төрт тәрбиені дұрыс орындасын…” “Баланы тәрбиешінің дәл өзіндей қылып шығару емес, келешек заманына лайық қылып шығару” – деу арқылы М.Жұмабаев тәрбие мақсатын келер күн талабымен ұштастырғысы келеді. Оның туған халқының тәлім-тәрбиелік бай мұрасын игеру жөніндегі бағыт-бағдары да құптарлық. “Ұлт тәрбиесі – деп жазды ол, – баяғыдан бері сыналып келе жатқан тақтақ жол болғандықтан, әрбір тәрбиеші сөз жоқ, ұлт тәрбиесімен таныс болуға тиіс. Сол ұлт тәрбиесімен тәрбие қылуға міндетті”. “Талай нашар, зиянды әдеттер әрбір ұлт тәрбиесі ішінде толып жатыр” – дей келіп, автор тәрбиешінің педагогикалық шеберлігін ұштау мәселелеріне ден қояды.

Мағжанның көшпелі қазақ тұрмысындағы тәлім-тәрбиеге байланысты көзқарасында ұлттық бояу ерекше байқалады. “Киіз үйдің зиянды жағы болғаны сияқты, – деп жазды ол, – пайдалы жағы да бар. Әңгіме сол киіз үйдің ішінде баланы ұстай білуде. Шын таза ауа сол киіз үйде болмағанда қайда болады? Тегінде жаратылыспен бауырласып құшақтасқан, алдындағы малымен бірге жүріп, бірге өскен қазақ баласын аса нәзік қылып, үлбіретіп тәрбие қылмағаны дұрыс болар еді. …қазақ баласының тәрбиесі қазақ тұрмысына қабысуы мақұл”. Оның ойынша, адамның табиғатпен кіндіктестігін ескере отырып, оқу-тәрбие жұмысы жаратылыспен астарласуы қажет. 

М.Жұмабаев қазақтың көшпелі тұрмысында сәбидің ыстық-суыққа ұрынбай өсуіне бесіктің ғасырлар бойы игі қызмет еткеніне тоқтала келіп, “қазақ бесігінің құрылысын жетілдіре түсу қажет” дегенді айтады.

Мағжан осы еңбегінде психология пәніне кең орын беріп, оны барынша зер сала қарастырады және ғылымның бұл саласында өз білімдарлығын байқатады. Жан көріністерін ол “білу яки ақыл, сезім яки көңіл, һәм қайрат көріністері” деп үш тармаққа бөле келіп, олардың өзара табиғи үйлесімін Абай тұжырымдарымен байланыстырады. 

Ол сыртқы сезімдерді (қазір түйсіктер деп аталады) көру, есту, иіскеу, тату, сипау, ет сезімі деп алты айырыммен анықтап алып, оларды дұрыс жетілдіру жолдарына ерекше назар аударады. М.Жұмабаев дүниеге келген күннен бастап нәрестенің есту сезімін дамыту үшін түрлі дыбыстардың мәнісіне көңіл бөледі. Әсіресе бесік жыры үнінің тәрбиелік мәнінің зор екенін атап өтеді. М.Жұмабаев: “Адамның әдемілікті сүю сезімін тереңдететін де осы есту сезімі”, – дей келе, өзінің осы пікірін гректің Орфей жайлы, қазақтың Қорқыт туралы айтылған терең тұнық ойларымен тиянақтайды.

Автор шәкірттердің зейінін дамыту үшін әсердің күшті, жеке, жаңа болуын, жаңа алынған білім мен ескі білімнің байланысуын, оның болашақ әсерге даярлану тұрғысында болуын талап ете отырып, оқу жүйесінің сабақтастығына мұқият зер салады. Ол кейбір оқушылардың абайлы болмауының себептерін де аша кетеді. Адам зейінін ол ерікті, еріксіз, табанды, табансыз, ішкі-сыртқы деп жіктейді. Бала абайы оның жасына, тәрбиелеу жолдарына тәуелді болатындығын айтады.

Автор “Ақыл көріністері” (қазіргі терминологияда – ойлау) тақырыбын әсерлену, оның пайда болу шарттары, күші һәм тоны деп жеке-жеке талдай келіп, кейбір психологиялық терминдердің мәніне тоқталады.Оларды жеке-жеке талдап, ересектер мен бала әсерленуінің айырмасын да арнайы сөз етеді.

Адам өміріндегі естің алатын орнын көрсете келіп, автор оларды есту, көру, қозғалу т.б. деп жеке-жеке қарастырады. Естің адам жасына байланысты өзгеріске түсетіндігін айта келіп, баланың есін дамыту жолдарына тоқталады.

Автор бала фантазиясының табиғатына ерекше көңіл қойып, оны өркендетудегі ертегінің, бала ойындары мен ойыншықтарының рөліне тоқталады.

М.Жұмабаев сұлулық (эстетика) сезімдері жайлы ғылыми ұғымдарды да әр қырынан ашып, өнер адамына тән өрнекті сезімдерді тәптіштеп түсіндіреді. Кітапта ойлау, ұғым, ой қорытындылары ішкі сөйлеу т.б. мәселелері, ерік-жігер, қажыр-қайрат, импульс, рефлекс, инстинкт, әдет категориялары да талдауға алынған. 

Бала темпераментін сангвиник, холерик, флегматик, меланхолик деп бөліп, бұлардың әрқайсысына тән қасиеттерді ұтымды тілмен баяндайды. Мағжанның аталмыш кітабы “Педагогика” деп аталғанмен түгелдей дерлік психология мәселелерін сөз еткен. Мәселен, шағын еңбектің 17 тарауының он үші тікелей психология мәселелеріне арналған. 

М.Жұмабаев орыс педагогикасының білгір классигі К.Д.Ушинскийше педагогиканы жан сырының заңдылығын зерттейтін психология ғылымымен байланыстыра қарастырған тұңғыш қазақ ойшылы. Ол педагогиканы психологиясыз, яғни тәлімгер атаулы шәкірттердің жан жүйесі (зейін, ес, қиял, ойлау, сөйлеу т.б.) ерекшеліктерін ескермейінше, оқу-тәрбие процесінің теориялық қисындарын баяндайтын педагогиканың дәрменсіз болатындығын ерекше ескертеді. М.Жұмабаевтың осы кітабындағы педагогикалық ой түйіндерінің негізгі арқауы “…адам баласын тәрбие қылу дегенде, әрине, адам баласының, әсіресе жанына, тәрбие қылу керек деп ұғу керек… Дүниеде теңіз терең емес, адамның жаны терең… Адам тілі арқасында ғана жан сырын сыртқа шығарып, басқалардың жан сырын ұға алады… Ұлттың тілі кеми бастауы құри бастағанын көрсетеді… ұлттың тілінде сол ұлттың жері, тарихы, тұрмысы, мінезі айнадай анық көрініп тұрады… Ата-ана қатал болса, бала да қатал, ата-ана жұмсақ болса, бала да жұмсақ… Сондықтан баланың маңындағы адам дұрыс мінезді болу керек… адамның өзін-өзі тексеруі оның жан тұрмысының өркендеуіне, түзу жолға түсуіне бірінші шарт… Қазақтың қаны бір, жаны бір жолбасшысы – мұғалім дегендерге саяды. 

М.Жұмабаевтың әдістемелік еңбектері де психологиялық жағынан ерекше көңіл аударарлық. Мәселен, оның қазақ мектептеріне оқу құралдарын қандай етіп жазу керектігі жайлы (“Жазылашақ оқу құралдары һәм мектебіміз” (Бостандық туы, 1921, 5); сондай-ақ “Бастауыш мектепте ана тілін оқыту жолы” (1925), “Сауатты бол” (1926), “Әліппе” (ересектерге арналған, 1929) т.б. газет-журналдарда жарияланған ғылыми-методологиялық мақалалары баршылық.

 Кеңестік дәуірдегі Қазақстан Республикасындағы білім беру ісі және мектептер тарихы. 
Кеңес өкіметі жылдарында Қазақстанда көптеген өзгерістер болды. Үкіметтің және халыққа білім беру органдарының тынымсыз қамқорлығы арқасында қысқа мерзімде мектептер, мектептен тыс ұйымдар, балалар мекемелерін құруда үлкен табыстарға қол жетті. 1920 жылы қазан айында Орынборда “Қырғыз (Қазақ) АКСР еңбекшілерінің құқық декларациясын” –  жас республиканың бірінші конституциялық актісін бекіткен Қазақ АКСР кеңестерінің төтенше съезі болды. Съезде қабылданған декларацияда: “Еңбекшілердің білім алуына жол ашу мақсатында жұмысшыларға, кедей шаруаларға және қырғыз (Қазақ) халқының барлық еңбекші бұқарасына толық, жан-жақты және тегін білім беру міндеттерін қою; халықтың сауатсыздығын жоюмен бір уақытта және өскелең жас ұрпақтың жан-жақты, денсаулығының мықты және рухани дамуын қамтамасыз етуге кірісу”1 айтылды.

1918 жылы наурызда Түркістан өлкесінің Халком кеңесі өзінің декретін жариялады. 1918 жылы маусымның ортасында халыққа білім беру жөніндегі Өлкелік кеңестің орнына Түркістан ағарту комиссариаты құрылды. Ағарту комиссариатына көпұлтты  халық бар өлкенің ұлан-ғайыр аумағында мәдени-ағарту мекемелерін, ана тілінде сабақ беретін және ғылым талаптарына жауап беретін жаңа бағдарламалар бойынша оқытатын мектептер жүйесін құру жүктелді. 
1918 жылы 16 қазанда БОАК (ВЦИК) декретімен бекітілген еңбек мектебі туралы Декларацияда мектептерді бастауыш, гимназия, реальды училище деп бөлуді қысқарту туралы айтылып, екі сатылы біртұтас еңбек мектебі енгізілді: бірінші сатыда – 8 жастан 13 жасқа дейін балалар үшін 5 жыл оқу және екінші сатыда – 13 жас пен 17 жас арасындағы балалар үшін  4 жылдық оқу белгіленді. Сөйтіп, 12 жылдық оқу мерзімінің орнына 9 жылдық оқуды енгізу бұқара балаларына оқуды жеңілдету мақсатынан туындады. Оқу тегін, ұлдар мен қыздар үшін бірдей деп хабарландырылды. Политехникалық білімнің қажеттілігі жария етілді. Халыққа білім беруді ұйымдастырумен байланысты, күрделі мәселелерді шешу кеңестердің облыстық съезінің талқылауына ұсынылды. Жер-жерде ликбездер, курстар, кешкі мектептер, өз бетімен білім алу үйірмелері ұйымдастырыла бастады. Барлық деңгейдегі және ведомстволардағы мектептер оқуға тілек білдірушілерді жасына, ұлтына, дініне қарамастан қарсы алды, елде оқуға деген талпыныс жоғары болды.
Кеңес өкіметінің мәдениет мәселелері жөніндегі бірінші маңызды декреттерінің қатарында РСФСР Халық ағарту аткомының “Аз ұлттардың мектептері туралы” қаулысы да болды. Осыған сәйкес 1918 жылы тамызда Қазақ республикасының ОАК (ЦИК) мектептерде оқытуды ана тіліне көшіру туралы декреті жарияланды, ал қараша айында “Түркістан мектептерінің құрылымы туралы ереже” жарық көрді.
Еңбек мектебінің мақсаты – балаларға тәжірибе жүзінде еңбектің барлық маңызды түрлерінің әдістерімен, бір бөлігі оқу шеберханасында немесе мектеп фермасында, бір бөлігі фабрикаларда, зауыттарда политехникалық білім беру жүйесінде іске асты. Сондай-ақ, мектеп оқушыларының денесінің дамуы және эстетикалық тәрбие беру мәселелеріне ерекше назар аударылды. Революцияға дейінгі мектептерде қолданылған оқушыларды жазалаудың барлық түрлері алынып тасталды.
1918 жылы 10 сәуірде Түркістан өлкесінің халыққа білім беру жөніндегі комиссарының бұйрығымен барлық мектептерде педагогтік және әкімшілік-педагогтік қызметшілерге сайлау өткізу жөнінде ұсыныс енгізілді. Мұғалімдерге халыққа білім берудің жергілікті кеңестеріне бағыныштылығы туралы өтініш жазу ұсынылды.
Барлық ұлттарға біртұтас еңбек мектептерін ашу жөнінде құқық берілді. Мысалы, қазақ мектептерінде ана тілінен басқа орыс тілін, сондай-ақ арифметика, география, тарих, жаратылыстану, сурет, ән-күй сабақтары оқытылды. Қазақ-орыс (аралас) мектептері құрылды. Ал Қазақстанның оңтүстік облыстарында басқа мектептермен қатар өзбек, ұйғыр мектептері дүниеге келді.
1918 жылы Ташкентте халыққа білім беру жөніндегі Бүкілресейлік съездің шешімдерін толық қуаттаған Түркістан өлкесінің халыққа білім беру қызметкерлерінің съезі болды. Биліктің жергілікті Кеңестердің қолына өтуімен байланысты жаңа типті мемлекеттік оқу орындарының бүкіл құқығына ие болған қазақ тілінде оқытатын мектептер ашыла бастады. Жергілікті халықтың білім алуға деген қызығушылығы жыл сайын арта түсті. Әсіресе, 1919 жылдың екінші жартысы мен 1920 жылдың бірінші жартысында жаңа мектептерді ашуға деген қазақ халқының аса маңызды талпынысы байқалды. Қазақстан халқы мектептер үшін үй тұрғызуға, оны жабдықтауға ерікті түрде қатысты. Мектеп құрылысына байланысты халыққа білім беру бөлімдерінің үндеулерін қызу қолдады. Қазақстан комсомолы мектептер тұрғызуда үлкен белсенділік көрсетті.

1920 жылы шілдеде сауатсыздықты жою бойынша төтенше комиссия құрылды. 1921 жылы 26 шілдеде ҚазОАК (ЦИК) 16 мен 51 жасқа дейінгі аралықтағы барлық білімді адамдарды сауатсыздықты жою жұмысына қатыстыру туралы қаулысы қабылданды.
1920 жылы қазанда Қырғыз әскери-революциялық комитеті халыққа білім беру бөлімінің базасында Қазақ КСР-інің ағарту халық комиссариатын құрды. Бірінші Халық ағарту Комиссары болып А.Байтұрсынов бекітілді. 1920 жылдың желтоқсанында Қазақ халық ағарту комиссариаты жанынан  үш бөлім: мектеп, мектептен тыс және балаларды қорғау бөлімі ашылды.
Мектеп жүйесінің қарқынды өсуі педагогтардың көп болуын талап етті. 1921 жылдың 1 шілдесінде Қазақстанда төрт халыққа білім беру институты жұмыс істей бастады. Орынборда жалпы саны 360 адамдық (орыс, татар – 223 адам. Қазақ – 140 адам), Семейде аралас  – 190 адам. Олар бар болғаны 550  адамды қамтиды.

Барлық мектептерде Қызыл каленьдарь күндері аталып өтілді. Пионер отрядтарының жұмысы қанат жайды. Пионерлердің клуб күндері ұйымдастырылады. Қыздармен жұмыс істеудің бірінші тәжірибелері насихатталды. Еңбек тәрбиесі қалалық, сондай-ақ ауылдық мектептерде де жан-жақты мадақталды. Мектептерде оқытудың сапасын арттыру, оқу жылының  ұзақтығын  қысқарту, әдістемелік жетекшілікті нығайту, қазақ шаруалары арасында мектептің беделін көтеру үшін күрес жүргізілді. Мектептегі ата-аналар кеңесінің және педагогтік ұжымдардың қызметін жандандыру шаралары қабылданды, ауыл мен село мұғалімдерінің құқықтық және материалдық жағдайы жақсарды. 

1925 жылы мамырда “Сауатсыздық жойылсын” қоғамының Бүкілқазақстандық бірінші съезі өтті. Әсіресе, республика үшін қажетті мамандықтар игеруді назарға алатын жаңа мектептер ашылды.

1924-1925 жылдары мектепті қаржыландыру біршама жақсарып, одан әрі қарай қазақ мектептерінің өсуіне ықпал етілді. Қазақ КСР-інде мектептер РСФСР қабылдаған жүйе бойынша, жергілікті жағдайларға байланысты өзгертулер енгізу арқылы тұрғызылды. Қазақстанда: бір сатылы 4 жылдық білім беретін мектеп; екі шоғырдан тұратын: бірінші және екінші сатылы жетіжылдықты құрайтын мектепте қосымша 2 жылдық үшінші сатылы мектептер (тоғызжылдық) ұйымдастырылды.
Қазақстанда үшжылдық оқу мерзімімен  мен шаруа жастарының мектептері  (ШЖМ) ашылды. 1926 жылы Қазақстанда сауаттылық 25,2 пайызды, ал тұтасымен КСРО-да - 56,6 пайызды құрады. 

Республикада 1927 жылғы 15 желтоқсандағы жүргізілген санақтың деректері бойынша, Қазақстанда бастауыш оқумен қазақ балаларының тек қана 20 пайызы қамтылды. Республикада барлық типті 4092 мектепте 277087 оқушы оқыды. Осыған дейін 1926 жылы мамыр айының өзінде Қазақ АКСР Халық Комиссарлар кеңесі бірінші „Қазақ АКСР біртұтас еңбек мектебінің жарғысын" қабылдады. Онда 8 жастан 17 жасқа дейінгі балаларды оқыту, ұлдар мен қыздарды бірге оқыту, мектепте қандай болмасын дінді оқытуға жол бермеу, онжылдық оқу мерзімі қарастырылды.

1930 жылы 27 тамызда ҚАКСР үкіметі жалпыға бірдей міндетті оқу туралы Декрет қабылданып, оқу жасындағы барлық балаларды оқуға тарту мәселесі қойылды. Жергілікті өкімет, халыққа білім беру органдары осы бағытта сан қырлы күрделі жұмыстар жүргізді. 1930-1931 оқу жылынан бастап Қазақстанда жалпыға бірдей міндетті бастауыш оқу енгізілді. 
Бұл кезеңдегі мектептің негізгі кемшілігі, ол техникумдар мен жоғары оқу орындарына дайындық үшін қажетті білім мөлшерін бере алмады. Сондай-ақ, политехникалық оқытуда да кемшіліктер байқалды.

1932 жылы республикада бастауыш білім беруді жүзеге асыру жөніндегі кейбір қорытындылар шығарылды. Бастауыш мектептердегі оқушылар саны бірнеше есеге өсті. Мектептерде барлық ұлттардың балаларын ана тілінде оқуға көшіру кезеңі аяқталды. Қазақ мектептері үшін ана тілінде жаңа оқулықтар құрастыру ісі қолға алынды. 

Жалпы білім беретін мектептерді түбірімен жақсарту үшін Үкіметтің 1933 жылы ақпанда “Бастауыш және орта мектеп оқушылары үшін оқулықтар құрастыру туралы”, 1934 жылы мамырда “Бастауыш және орта мектептің құрылымы туралы”, 1935 жылы “Оқу жұмысы бастауыш, орталау және орта мектептің ішкі тәртібін ұйымдастыру туралы” және 1934 жылғы “КСРО мектептерінде азаматтық тарихты оқыту туралы” қабылданған қаулылардың мәні ерекше болды. Осы қаулылар негізінде жалпыға бірдей білім беру жүйесінің толық құрылымы аяқталды. Мектептердің жеке типтері айқындалды: бастауыш – 4 сыныптық, орталау – 7 сыныптық, орта – 10 сыныптық болды.
Оқу үрдісінің негізгі түрі болып сабақ танылды. Мектептегі мұғалімнің рөлі артты.
1934 жылы ережеге сай педагогтік институттар жанынан екі жылдық мұғалімдер институты ашылды. Екі жылдық институттың бітірушілеріне аяқталмаған жоғары білімді маман деген диплом берілді. Мұғалімдер институттары Алматы, Орал, Қарағанды, Петропавл, Семей, Шымкент, Қызылорда, Ақтөбе қалаларында жұмыс істеді. Архив деректеріне көз жүгіртсек, 1927 жылдың 1 қыркүйегінде Қазақстанда барлығы 14 педагогтік техникум, сондай-ақ педагогиканы тереңдетіп оқытатын ІІ сатылы және тоғызжылдық 16 мектеп болғандығы байқалады. Оларда барлығы 2398 адам, оның ішінде 1546 қазақ оқыды. Одан басқа мектептің VІІІ және ІX топтарында педагогтік бейімділікпен 1079 адам оқып-үйренді. Бұл шаралар оқытушылар құрамының жақсаруына қол жеткізді.
1931 жылы тамызда Қаз КСР ХКК жалпыға міндетті жетіжылдық оқуды енгізу туралы қаулы қабылдады. Осы қаулыны орындау үшін 1931-1932 оқу жылынан бастап республиканың барлық қалаларында, 26 ауданында жетіжылдық жалпыға міндетті оқу енгізілді. Архив деректері бойынша, жоғары типтегі мектептердің арасында 60 қазақ, 81 орыс, 7 татар, 5 украин, 3 ұйғыр, 2 өзбек, сондай-ақ 176 аралас мектептерде жалпыға бірдей міндетті оқуға көшуді аяқтау көзделді. 
1935 жылы республика үкіметі “Мектеп құрылымдарын ретке келтіру және қазақ орта мектептерін өсіру туралы” маңызды шешім қабылдады. Мәселен, кейбір сыныптардағы бала саны 12 - 8 немесе 10 - 9 адамды құрады. Сыныптардағы бала санының аздығын, сондай-ақ республика аумағының шалғайлығын ескере отырып, барлық балаларды оқумен қамту үшін мектеп-интернаттар ашыла бастады. Халық ағарту комиссариатының деректері бойынша 1934 жылы 24259 оқушы интернатпен қамтылды. 1937 жылға жалпыға бірдей міндетті оқумен мектеп жасындағы барлық балалардың тек 96 %-і қамтылды. Қазақша төрт сыныптық мектептердің саны 537-ден 1190-ға, орталау мектеп 143-тен 237-ге, орта мектеп 11-ден 48-ге өсті. Дегенмен, қазақ орта мектептерінің саны әлі де аз еді. Қазақ мектептерін нығайту үшін халыққа білім беру органдары тарапынан материалдық жағдайы төмен әрбір оқушыға ай сайын 64 сом мөлшерінде стипендия белгілеу ұйғарылды. Бұл шара жоғары сынып оқушыларының контингентін сақтауға көмектесті.
1938 жылы Қазақстан мектептерінде оныншы сыныпты 2044 адам бітірді. Оның ішінде 287 қазақ баласы болды. Жастарға жоғары білім беру үшін бұл өте аздық етті. Дегенмен, ағарту ісіндегі негізгі тірек – сауатсыздықты жоюды аяқтау, жалпыға бірдей міндетті бастауыш оқудың орындалуы, сондай-ақ жалпыға бірдей орта білімді қалаларда жүзеге асыру, ауылда және аудандарда жалпыға бірдей міндетті жетіжылдық білімнің аяқталуы табысты түрде іске асырылды. 1939 жылдың аяғында Қазақстан халқының жалпы сауаттылығы 79,3%-ке көтерілді. Оның ішінде еркектер – 85,2%. ал әйелдер арасында 66,8 пайызды құрады. Республиканың қалалары мен ауылдарында жаңа мектептер тұрғызылды, оқулықтар, бағдарламалар, мектеп мұғалімдері үшін жаңа оқу құралдары пайда бола бастады. Мұғалім  кадрларының деңгейі өсе түсті. 1930 жылдың аяғына қарай бұрынғыдай бастауыш білімді мұғалімдер қалған жоқ десе де болады. Мұғалімдердің 10 пайызы жоғары білімді, 25 %-ы орта, 65 %-ы орталау білімді болды. Ауыл мұғалімдері үшін кейбір жағдайды жақсарту шаралары жасалды. 

Республикада 1940-1941 оқу жылында   мектептер саны 7790, ондағы оқушылар саны – 441 мыңға өсті. 1940-41 оқу жылында қазақ орта мектептерінің жанынан 29 мыңға жуық бала тәрбиеленетін 250 бюджеттік интернат ашылды. (Архив КазССР. оп. 8, св. 1, д. 10, лл. 21). Сондай-ақ, осы жылдары қазақ және орыс мектептеріндегі қазақ қыздарының саны да өскендігін атап өтуге тура келеді.

1941 жылы фашистік Германияның Кеңестер Одағына соғыс ашуы тарихшы ғалымдар айтқандай, аса ірі әскери қақтығыс болды. 
Соғыс кезіндегі ауыр жағдайдың өзінде де оқуды қоғамдық еңбекпен байланыстыру ісіне ерекше назар аударылады. 8-10 сыныптарға міндетті түрде тракторды, автомашинаны үйрену жүктелді. Ал 4-7 сыныптарда ауыл шаруашылығының қарапайым негіздерін үйрету енгізілді. Көптеген мұғалімдер мен жоғары сынып оқушылары майданға аттанды. Халықтың өмірінде жас ұрпақты оқытуға және тәрбиелеуге байланысты әртүрлі қиындықтар пайда болды, мұғалімдер жетіспеді. Белгілі бір деңгейде білім алған мамандардың майданға кетуімен байланысты кейбір пәндерден оқытатын адамдар болмады. Республикаға Россия, Украинаның батыс облыстарынан көп адам көшірілді. Қазақстандықтар орталық аудандардан Қазақстанға көшірілген үлкендер мен балаларды жылы қарсы алды. Оларды жұмыспен, тұрғын үймен, қажетті керек-жарақтармен қамтамасыз етіп, жұмыс істеу үшін, мүмкіндігінше жағдай жасады.
1943 жылы маусым айында КСРО Халық комиссарлар кеңесі "1943-1944 оқу жылында облыстық, өлкелік қалаларда, одақтық және автономиялық  республикалардың орталықтарында және ірі өндірісті қалалардағы орта және орталау мектептерде ұлдар мен қыздарды бөлек оқыту туралы" қаулы қабылдады.
Бөлек оқыту соғыс уақытындағы жағдайда практикалық қызметке сай оқушыларды арнайы дайындау мақсатымен ұлдар мен қыздардың дене тәрбиесінің даму ерекшелігін ескеруге қатысты болды. 


1944 жылы  "8 жас пен 15 жасқа дейінгі балалар мен жасөспірімдерді есепке алуды ұйымдастыру және жалпыға бірдей міндетті білім беру жөніндегі заңның орындалуын бақылаудың тәртібі туралы" міндетті нұсқау жарық көрді.
Жаңа нұсқауда әрбір бастауыш, орталау және орта  мектеп  жасындағы балалардың сауатын ашуды қамтитын өзінің учаскесінің болуы және оның орындалуын жергілікті кеңестердің атқару комитеттерінің бақылауға алуы қарастырылды. Соғыс жағдайы оқу орындарының жұмысында үлкен қиындықтар туғызды. Олардың ғимаратының бір бөлегі госпитальдарға берілді. Кейбір жағдайларда қорғаныс кәсіпорындары иеленді.
Соғыс жылдарында басқа республикалар сияқты Қазақстанда да жалпыға бірдей жетіжылдық білім беру ауылда және онжылдық білім беруді қалада жүзеге асыру уақытша тоқтатылды, мектептің балаларды оқумен қамтуы төмендеді.

Осы жағдайларды ескере отырып, Отан соғысынан кейін жетім балалар мен материалдық хал-ахуалы төмен көпбалалы отбасының балаларын мектеп-интернаттарда тегін оқыту, киіммен, 3 мезгіл тамақпен қамтамасыз ету ісі қолға алынды.

Соғыс жылдарында орта білім ала алмай қалған жұмысшы жастардың орта білім алуына жағдай жасалды. Жұмысшы жастардың кешкі мектептері ауыл, селолар мен қалаларда көптеп ашыла бастады. 
1956-1960 жылдары оқушылар арасында оқу-тәрбие жұмысы шығармашылық бастамада жан-жақты өркендеуіне бағытталды. Мектептерде тәрбие жұмысының бағдарламасын жасау бірнеше жылдар бойы жүргізілді. Өзінің құрылымы мен мазмұны жағынан бұл бағдарламада жеке адамды жан-жақты дамытуда еңбекке тәрбиелеуде, өмір үрдісін және оқу қызметін ұйымдастыруда бірізділікті міндеттер байқалды. 1958 жылдан бастап мектептерде оқудың мазмұнын сынақ арқылы тексеру енгізілді. 1958 жылы КСРО Жоғарғы Кеңесі “Мектептің өмірмен байланысын нығайту және КСРО-дағы халыққа білім беру жүйесін одан әрі қарай өркендету туралы” заңды қабылдады. Ол заң еліміздегі жалпыға міндетті 8 жылдық білімді іске асыруды белгіледі.4 
Заң мектептің негізгі міндетін - оқушыларды өмірге, қоғамдық маңызды еңбекке дайындау, әрі қарай жалпы және политехникалық білім беруді жетілдіру, ғылым негіздерін жақсы білетін сауатты адамдарды дайындау, жастарды социалистік қоғам принциптеріне терең құрмет рухында тәрбиелеуді айқындап берді. Орта мектептегі білім беру мен тәрбиенің жетекші бастауы олардың еңбекпен тығыз байланысты болуында деп атап көрсетілді. 

1960-70 жж. оқу  мазмұнына ірі өзгерістер енгізілді. Мектептерді 7 жылдықтан 8 жылдыққа көшіру ісі 1962-63 оқу жылында аяқталды. Оқушыларды емтихан алу арқылы сыныптан сыныпқа көшіру, орта мектепті үздік бағамен бітірушілерді алтын, күміс медальдармен марапаттау, 11 жылдық оқу жүйесіне көшу, мектептерді ірілендіру, мектеп үйлерін үлгі жобамен салу, интернаттар мен мектеп-интернаттар санын көбейту сияқты іргелі жұмыстар іске асырылды.  

Жалпыға бірдей міндетті орта білімге көшіру үрдісі бірнеше кезеңде жүзеге асырылды. Мысалы, 1966 жылы 10 қарашада үкімет “Жалпы білім беретін орта мектептерді одан әрі қарай жақсарту шаралары туралы” қаулы қабылдады. Онда жалпы білім беретін мектептердің материалдық-техникалық базасын жақсарту, типтік жоба бойынша ғимараттар салу, жаңа оқулықтарды өңдеу және шығару, мектеп кабинеттері мен шеберханаларын құрал-жабдықтармен және қажетті спорт жабдықтарымен қамтамасыз ету т.б. шаралар айқындалды. Сондай-ақ, сегізжылдық міндетті мектепті бітірушілер өз тілегімен білімін кәсіби-техникалық және арнаулы орта білім жүйесінде жалғастыруы назарға алынып, толық орта білім беретін оқу орындары нақтыланды. Оқу-тәрбие үрдісінде қайта құру жүйесі жүрді: ғылыми негіздердің жүйелі курстары бұрынғыдай V сыныптан емес, ІV сыныптан бастап оқитын; міндетті мектеп курсына қосымша ғылым негіздері оқу жоспарына Ү11 сыныптан бастап өз мүддесі мен ынтасына сай оқушының таңдап алатын жеке оқу пәндері бойынша факультативті курсы ретінде енгізілді. Кейбір мектептердің жоғары сыныптарында дифференциалды оқыту енгізілді: мектептің сәйкестендірілген бөлімдерінде кейбір пәндерді – физика, математика (кейінірек химия), биология, гуманитарлық пәндерді тереңдетіп оқыту қолға алынды.
Кеңшарлармен, ұжымшарлармен тығыз байланысы бар, жақсы жабдықталған ауыл мектептерінде жоғары сынып оқушылары автомобиль, трактор, комбайн және басқа да ауылшаруашылық машиналарын оқып үйренді. Мектептегі тәрбие жұмысына ерекше назар аударылды, мектеп қызметкерлерінің штатына жаңа лауазым –  сыныптан тыс және мектептен тыс жұмыстарды ұйымдастырушы-педагог лауазымы енгізілді. Жалпыға міндетті онжылдық білім беруге көшу жағдайында орта мектептің үлес салмағы артты, оның материалдық базасы нығайды. Бұл өз кезегінде оқушыларды өндіріс базасында оқыту мен еңбек тәрбиесінің күшеюіне ықпал етті.
Мектеп жұмысындағы өзгерістерге байланысты 1970 жылы жалпы білім беретін орта мектептердің жаңа Жарғысы қабылданды. Бұл мемлекеттік құжаттық негізінде сегізжылдық мектепті бітірушілер білім алуды, жалпы білім беретін толық орта (онжылдық мектептің ІX-X сыныптары), орта арнаулы оқу орындары –  техникумдарда (3-4 жылдық оқу), орта кәсіби-техникалық училищелерде ПТУ (3-4 жыл), сондай-ақ жұмысшы және ауыл жастары мектептерінде (ІX-XІ сыныптар) жалғастыра алатын болды. 
1971 жылы мектептің алдына жастарға жалпыға бірдей орта білім беруге көшу туралы, жалпы білім беретін мектептің материалдық базасын одан әрі қарай нығайту, оқытудың сапасын көтеру, оларды қоғамдық пайдалы еңбекке белсенді және мақсатты түрде дайындау міндеттері қойылды.
1972 жылы маусымда Одақтық үкімет “Жалпыға бірдей міндетті орта білімге көшуді аяқтау және жалпы білім беретін мектептерді әрі қарай дамыту туралы” қаулы қабылдады. Бұл  қаулы халыққа білім беру органдары мен жергілікті органдардың, мектеп қызметкерлерінің ұзақ жылдық жұмыс нәтижесін шығарды және жалпы орта білім беретін барлық түрдегі оқу орындарында оқу-тәрбие үрдісінің сапасын жақсарту мен жетілдірудің жолдарын көрсетіп берді.
1975 жылы міндетті сегізжылдық мектеп бітірушілер Одақ бойынша толық орта білім беретін оқу орындарында оқуды жалғастырды. 
70 жылдары елімізде жалпыға бірдей міндетті сегіз жылдық білім беру жүйесі жасалғанмен мектеп өмірінде кемшіліктер де аз болмады. Хрущевтік “жылымық” пен Брежневтік тоқырау жылдарында ұлт мәдениеті мен ұлт тілдеріне жеткілікті көңіл бөлінбеді. Тың көтеру желеуімен Қазақстанның Орталық облыстарында 700-ден астам қазақ мектептері жабылды, олардың көпшілігі орыс тілді немесе аралас тілді мектептерге айналдырылды.

Жаппай сегіз жылдық білім беруді іске асыру, мектептерде толық үлгерім беру жолында жүргізілген науқанның желеуімен оқушылардың білім сапасына қойылатын талап төмендеп кетті. Оқудың өмірден алшақтауы мектеп бітірушілердің теориялық білімге бойұрып, оны күнделікті өмірде қолдана алмаушылығын туғызды. Білім негіздерін меңгеруде жергілікті жердің экономикалық, экологиялық және этнопедагогикалық ерекшеліктері ескерілмеді.

Осымен байланысты білім беру жүйесіне реформа енгізу қажеттігі туындады.

Бұл проблеманы шешуде  жалпы білім беретін мектеп оқушыларын оқытуды, тәрбиелеуді әрі қарай жетілдіру және оларды “Еңбекке дайындау” (1977 жыл, 27 желтоқсан) туралы үкіметтің қаулысы үлкен маңызға ие болды.
1960-70 жылдары оқытудың әдістемесі мен мазмұнына ерекше ден қойылды. 
Осы жылдары оқулықтарды тегін пайдалануға рұқсат берілді, мектеп кітапханаларында оқулықтар қоры құрылды.
Жастар арасында, оның ішінде оқушылар арасында тәрбие жұмысының түбегейлі бағыттары белгіленді: ғылыми дүниетанымды қалыптастыру, еңбексүйгіштік, саяси білімге қызығушылықты сіңіру, халық дәстүрі негізінде қоғамдық белсенділікті жан-жақты дамытуға тәрбиелеу, оқу және тәрбие процесін органикалық бірлігіне қол жеткізу, отбасы, мектеп, жұртшылық арасындағы байланысты нығайту, т.б. мәселелер іске асырылды.
Елімізде 70-інші жылдардағы үлкен оқиға жалпыға бірдей міндетті орта білім берудің енгізілуі еді. 
Сондай-ақ, 70-інші жылдардағы халыққа білім беру үшін үкіметтің “Селолық жалпы білім беретін мектептердің жұмысын әрі қарай жақсарту жөніндегі шаралар туралы” арнайы қаулысы (1973 жыл, шілде) маңызды құжат болып табылады.5
Аталған құжатта мектептерде ауыл халқының сұранысын толық қанағаттандыру, жалпыға бірдей міндетті оқуды жүзеге асыруға қажетті жағдайлар жасау, әрбір кеңшарда және ірі ұжымшарда жалпы білім беретін орта мектептің болуы қарастырылды.
Осы қаулыға сәйкес, 1975 жылдан бастап оқушылардың шамамен 25 пайызы, ауыл мектептері жанындағы интернатта тұратындары үш мезгілдік ыстық тамаққа төленетін ақыдан босатылды. Ал қалғандары тамақ құнының жарты бағасын төледі. Ауыл мектептеріндегі оқу-материалдық базасының нығаюына, оларды білікті педагог кадрлармен қамтамасыз етуге, ауыл мектептерінің оқушыларын оқыту мен тәрбие деңгейін көтеруге ерекше назар аударылды. 

1970-інші жылдары мектептердің материалдық базасы біршама жақсарды. Мектептерде арнайы жабдықталған пән кабинеттерінің болуы, олардың әртүрлі техникалық құралдарымен жасақталуы бұқаралық сипат алды. Практикалық сабақ кезінде немесе оқушылармен жүргізілетін сабақтан тыс тәрбие жұмыстарында мұғалімдер телевизиялық хабарларды қолдануды іске асыра бастады.
Осы жылдары мектепке дейінгі балалар мекемелерінің қызметкерлерінің алдына да үлкен міндеттер қойылды. Балалардың мектепке дейінгі мекемелерін ұжымшарлар (өз қаржысы есебінен) тиісті құрал-жабдықтармен, инвентарлармен, ыдыс-аяқпен, ойыншықтармен, оқу құралдарымен мемлекеттік талапқа сай жабдықтауды қолға алды. Ұжымшарлардың алдында мектепке дейінгі балалар мекемелерін жоғары сапалы азық-түлікпен тиісті ассортиментте үздіксіз қамтамасыз ету міндеттері қойылды. Өндіріс орындарында балалар мекемелері үшін арнайы жиһаздар шығаруға ерекше назар аударылды.
1973 жылы Жоғарғы Кеңес бекіткен „Халыққа білім беру туралы" Заңы қабылданып, халыққа білім берудің негізгі принциптері айқындалды:
1. Білім алуда барлық азаматтардың нәсіліне және ұлтына, жынысына, дінге қатынасына, мүліктік және әлеуметтік жағдайына  қарамастан теңдігі;
2. Барлық балалар мен жасөспірімдер үшін білім алудың міндеттілігі;
3. Барлық оқу тәрбие мекемелерінің мемлекеттік және қоғамдық сипаты;
4. Оқу тілін таңдау еркіндігі; ана тілінде оқу немесе КСРО халықтарының басқа тілінде оқу;
5. Білім берудің барлық түрлерінің теңдігі, оқушылардың бір бөлігінің мемлекет тарапынан толық тегін оқытылуының қамтамасыз етілуі, оқушылар мен студенттерге стипендиялар берілуі және оларға басқа да материалдық көмек көрсету;
6. Төменгі сатылы оқудан жоғары сатыға өтуді қамтамасыз ететін халыққа білім беру жүйесінің бірлігі және оқу орындарының барлық түрлерінің сабақтастығы;
7. Отбасы мен жұртшылықтың балалар мен жастарды тәрбиелеудегі, мектеппен қарым-қатынастағы оқу мен тәрбиенің бірлігі;
8. Оқу мен өскелең ұрпақты тәрбиелеудің өмірмен байланысы;
9. Білім берудің ғылымдық сипаты, оны жаңа ғылым, техника және мәдениеттің жетістіктері негізінде тұрақты жетілдіріп отыру;
10. Оқу мен тәрбиедегі гуманистік және жоғары құлықтық сипат.
11. Қос жынысты біріктіріп оқыту;
12. Діннің ықпалын қажет етпейтін, білім берудің зайырлық сипаты.

1970 жылы Республиканың 10154 жалпы білім беретін мектебінде 3 миллион 140,8 мың бала оқыды. Сегізінші сыныпты бітіргендердің 90 пайызы тоғызыншы сыныптарда, орта, арнаулы оқу орындарында, кәсіптік-техникалық училищелерде оқуды жалғастырды.

1980 жылы 6 жасарларды мектепалды даярлықтан өткізу, балаларды 6 жастан оқуға тарту, мектеп пен балабақшалардың байланысын күшейту, балабақша мектеп бірлестігін құру мәселелері қолға алынды. 
1991-1992 оқу жылының басында Қазақстанның жалпы білім беретін  мектебінде 3 миллион 229 мың балалар мен жасөспірімдер,  оның ішінде 3 миллион 147 мың бала     күндізгі мектептің оқушысы болды. Осы кезең аралығында сабақ 2992 қазақ, 74 өзбек, 11 ұйғыр, 3 тәжік, 1848 аралас мектепте жүргізілді. Тереңдетіп оқытатын мектеп саны — 1400 болды. 1991-1992 оқу жылында 38 гимназия, 33 лицей жұмыс істеді.7 Әйтсе    де   балалардың   оқуы    мен    тәрбиесі    үшін барлық    жерде   бірдей    жағдай   жасалған  жоқ.  Мәселен, 14 мың бала (0,4% ) үшінші ауысымда оқыды.   870 мың  бала  (оқушылардың жалпы санының 28%-ы)    ыстық    тамақпен   қамтамасыз     етілген     жоқ.
КСРО ыдырағаннан кейін 1991 жылы 16 желтоқсанда Қазақстан өзінің мемлекеттік тәуелсіздігін жариялады. Ал 1991 жылдың 10 желтоқсанында жалпыхалық сайлаған Президент Нұрсұлтан Әбішұлы Назарбаев өз қызметіне кірісті. Осылайша ұлттық мәдениет пен білім берудің өркендеуі үшін жан-жақты жағдайлар жасалып жатыр. Төрағасы Елбасы Н.Ә.Назарбаев болып табылатын республикамызда Қазақстан Халықтары Ассамблеясы құрылды. Қазақстан тәуелсіздігінің негізгі принциптері     мен  саяси құрылысы 1993 жылы қаңтарда қабылданған бірінші Конституцияда көрініс тапты. Кейінірек ол 1995 жылы 30 тамыздағы жалпыхалықтық референдумда мақұлданып, жаңарған Конституцияда бекітілді.
Қазіргі уақытта Қазақстан тәуелсіз мемлекеттер достастығы елдері мен әлемдік қауымдастықтағы үлкен беделге ие тәуелсіз мемлекет болып табылады. Қазақстанда соңғы ширек ғасыр ішінде білім беру саласында үлкен жетістіктерге қол жеткізілді. Оқу орындары елдің экономикасы мен мәдениетінің өсуімен бірге өркендеп отыр. Ол сауатсыздықгы жоюдан бастап жалпыға бірдей міндетті бастауыш, кейінірек жетіжылдық, сегізжылдық білім беруден жалпыға бірдей орта білім беруге дейінгі аралықты қамтыды. Бұл мәселе жеке адамды жан-жақты білімді етіп қалыптастырудың заңды нәтижесі саналып, теориялық білім мен оны тәжірибеде орнықты пайдаланудың үйлесімі ретінде қарастырылды.
Республикада аз ұлттар үшін мектептер құру жан-жақты қолдауға ие болды. 
Тек соңғы жылдары 77 өзбек мектебі, 13 ұйғыр, 6 тәжік мектебі балаларға ана тілінде білім бере бастады. Татар, неміс, түрік тілдерінде оқытатын мектептер бар.
Ал Астана қаласында 2 мектепте корей тілін үйренетін оқушылар тобы, 25 мектепте 50 бала иврит тілін ана тілінде үйренеді.
1998 жылы республикада мектептердің саны барлығы 3 миллионнан аса оқушы білім алатын 7925 мемлекеттік жалпы білім беретін мектепке жетті. 
Жалпы саны 100 мың оқушыны қамтитын 136 мемлекеттік орта арнаулы оқу орны мен 11 колледжде 261 мамандық бойынша білім алады. Бұдан басқа 292 кәсіптік-техникалық оқу орындарында да мамандар даярланады. Оларда 1998 жылы 114 мың оқушы оқыды.
1998 жылдың аяғындағы деректер бойынша 51 мемлекеттік жоғары оқу орнында 250 мың студент білім алады. 

1999 жылы маусымда Қазақстан Республикасында Білім беру туралы заң қабылданып, онда білім беру саласындағы мемлекеттік саясаттың принциптері айқындалды. Онда білім беру саласындағы Қазақстан Республикасының зандарын, білім беру саласында азаматтардың құқына мемлекеттің кепілдігін, білім мен тәрбие берудің тілі, мемлекеттік білім берудің стандарттары, білім беру жүйесі, білім беру жүйесінің міндеттері, білім беруді ұйымдастыру, білім берудің бағдарламалары мен деңгейлері, білім беру жүйесін басқару, құқық пен міндеттер, білім беру процесі субъектілерінің әлеуметтік кепілдіктері, білім берудің экономикасы, білім беру саласындағы халықаралық қызмет, білім беру саласындағы заңды бұзуға байланысты жауапкершіліктерді қамтиды. Қазақстан Республикасында білім берудің негізгі принциптерінде барлық азаматтардың тең құқылығы айқындалған. Халықтың барлығының бірдей білім алу мүмкіндігі, білім берудің зайырлылық сипаты, жеке тұлғаның білім алуын ынталандыру және дарындылықты дамыту, білім беру сатыларының жалғасын қамтамасыз ететін процестің үздіксіздігі, оқыту мен тәрбие берудің тұтастығы, білім беру ұйымдарының академиялық еркіндік өкілеттігін кеңейту, білім беруді басқарудағы демократиялық сипат. Білім берудің гуманистік және өркениеттілік сипаты, ғылым-білімнің өндіріспен интеграциясы, оқушылардың кәсіби бағдарлануы, білім беру жүйесін компьютерлендіру, т.б. мәселелер қарастырылған.
Білім беру ұйымдарында саяси партиялық құрылымдар мен діни ұйымдардың (бірлестіктердің) құрылуына және қызметіне жол берілмейтіндігін ерекше атап өткен жөн.
Біздің мемлекетіміз Қазақстан Республикасының азаматтарына жалпыға бірдей орта және бастауыш кәсіби білімді, сондай-ақ орта кәсіби білімді мемлекеттік сұранысқа сәйкес конкурстық негізде тегін білім алуға кепілдік береді.
Білім алушыларға тегін білім беру мемлекеттік білім беру ұйымдары арқылы бюджеттен қаржыландырылып, немесе білім беру ұйымдарының қызметіне берілетін мемлекеттік білім беру гранттарын бөлумен жүзеге асырылады. Білім беру туралы заңда мемлекеттік білім беруді несиелендіру жүйесі қарастырылған, ол конкурстық негіздегі мемлекеттік білім беру несиесі мен мемлекеттік студенттік несиені қамтиды.
Заңда әлеуметтік көмекті қажет ететіндердің отбасыларына, балаларға жеңілдіктер беруді де қарастырған. Бұл ата-анасыз жетім балалар, мүгедек балалар, көпбалалы отбасының балалары, сондай-ақ мектепке баруға қабілеті жоқ балаларды үйде жеке оқыту мен емдеуді ұйымдастыру, ауру балаларды барып оқыту т.б. болып табылады.
Тұрғындары аз қоныстанған елдімекендердегі ауыл балаларының орта білім алу құқын қамтамасыз ету мақсатында шағын санды мектептер мен интернаттық ұйымдардың жұмыс жасауына кепілдік берілген. Барлық оқу орындары меншік түріне қарамастан, қазақ тілін мемлекеттік тіл ретінде дамытуға тиіс. Сондай-ақ, орыс тілін және мемлекеттік тілді берудің стандартына сәйкестілігі шет тілдердің бірін оқып үйренуі де қарастырылған. Заңда білім беру жүйесінің негізгі міндеттері қамтылған. Ол білім алу үшін адамның ұлттық және жалпыадамзаттық құндылықтарымен, ғылым мен тәжірибе жетістіктері негізінде кәсіби қалыптасып дамуына бағытталған жағдайлар жасау болып табылады.
Білім беру жүйесіндегі маңызды міндеттердің бірі – білім беруге жаңа технологияларды енгізу, білім беруді компьютерлендіру және халықаралық ғаламдық коммуникациялық желілерге шығуымен өрнектеледі.
Білім беру жүйесіндегі тағы бір басым бағыттардың бірі – еңбек рыногындағы бәсекеге қабілетті білікті жұмысшы мен мамандарды даярлау, қайта даярлау және олардың біліктілігін көтеру болып табылады.

Кеңес өкіметі жылдарында Қазақстанда көптеген өзгерістер енді. Үкіметтің және халыққа білім беру органдарының тынымсыз қамқорлығы арқасында қысқа мерзімде мектептер, мектептен тыс ұйымдар, балалар мекемелерін құруда үлкен табыстарға қол жетті. 1920 жылы қазан айында Орынборда “Қырғыз (Қазақ) АКСР еңбекшілерінің құқық декларациясын” - жас республиканың бірінші конституциялық актін бекіткен Қазақ АКСР кеңестерінің төтенше съезі болды. Съезде қабылданған декларацияда; “Еңбекшілердің білім алуына жол ашу мақсатында жұмысшыларға, кедей шаруаларға және қырғыз (Қазақ) халқының барлық еңбекші бұқарасына толық, жан-жақты және тегін білім беру міндеттерін қою; халықтың сауатсыздығын жоюмен бір уақытта және өскелең жас ұрпақтың жан-жақты, денсаулығының мықты және рухани дамуын қамтамасыз етуге кірісу”1 айтылды.

1918 жылы наурызда Түркістан өлкесінің Халком кеңесі өзінің декретін жариялады. 1918 жылы маусымның ортасында халыққа білім беру жөніндегі Өлкелік кеңестің 

орнына Түркістан ағарту комиссариаты құрылды. Ағарту комиссариатына көпұлтты  халық бар өлкенің ұланғайыр аумағында мәдени-ағарту мекемелері, ана тілінде сабақ беретін және ғылым талаптарына жауап беретін жаңа бағдарламалар бойынша оқытатын мектептер жүйесін құру жүктелді. 

1918 жылы 16 қазанда БОАК (ВЦИК) декретімен бекітілген еңбек мектебі туралы Декларацияда мектептерді бастауыш, гимназия, реальды училище деп бөлуді қысқарту туралы айтылып, екі сатылы біртұтас еңбек мектебі енгізілді: бірінші сатыда- 8 жастан 13 жасқа дейін балалар үшін 5 жыл оқу және екінші сатыда- 13 жас пен 17 жас арасындағы балалар үшін  4 жылдық оқу белгіленді. Сөйтіп, 12 жылдық оқу мерзімінің орнына 9 жылдық оқуды енгізу бұқара балаларына оқуды жеңілдету мақсатынан туындады. Оқу тегін, ұлдар мен қыздар үшін бірдей деп хабарландырылды. Политехникалық білімнің қажеттілігі жария етілді. Халыққа білім беруді ұйымдастырумен байланысты, күрделі мәселелерді шешу кеңестердің облыстық съезінің талқылауына ұсынылды. Жер-жерде ликбездер, курстар, кешкі мектептер, өз бетімен білім алу үйірмелері ұйымдастырыла бастады. Барлық деңгейдегі және ведомстволардағы мектептер оқуға тілек білдірушілерді жасына, ұлтына, дініне қарамастан қарсы алды, елде оқуға деген талпыныс жоғары болды.

Кеңес өкіметінің мәдениет мәселелері жөніндегі бірінші маңызды декреттерінің қатарында РСФСР Халағарту аткомының “Аз ұлттардың мектептері туралы” қаулысы да болды. Осыған сәйкес 1918 жылы тамызда Қазақ республикасының ОАК (ЦИК) мектептерде оқытуды ана тіліне көшіру туралы декреті жарияланды, ал қараша айында “Түркістан мектептерінің құрылымы туралы ереже” жарық көрді.

Еңбек мектебінің мақсаты - балаларға тәжірибе жүзінде еңбектің барлық маңызды түрлерінің әдістерімен, бір бөлігі оқу шеберханасында немесе мектеп фермасында, бір бөлігі фабрикаларда, заводтарда политехникалық білім беру жүйесінде іске асты. Сондай-ақ, мектеп оқушыларының денесінің дамуы және эстетикалық тәрбие беру мәселелеріне ерекше назар аударылды. Революцияға дейінгі мектептерде қолданылған оқушыларды жазалаудың барлық түрлері алынып тасталды.

1918 жылы 10 сәуірде Түркістан өлкесінің халыққа білім беру жөніндегі комиссарының бұйрығымен барлық мектептерде педагогтік және әкімшілік-педагогтік қызметшілерге сайлау өткізу жөнінде ұсыныс енгізілді. Мұғалімдерге халыққа білім берудің жергілікті кеңестеріне бағыныштылығы туралы өтініш жазу ұсынылды.

Барлық ұлттарға біртұтас еңбек мектептерін ашу жөнінде құқық берілді. Мысалы, қазақ мектептерінде ана тілінен басқа орыс тілін, сондай-ақ арифметика, география, тарих, жаратылыстану, сурет, ән-күй сабақтары оқытылды. Қазақ- орыс (аралас) мектептері құрылды. Ал Қазақстанның оңтүстік облыстарында басқа мектептермен қатар өзбек, ұйғыр мектептері дүниеге келді.

1918 жылы Ташкентте халыққа білім беру жөніндегі Бүкілресейлік съездің шешімдерін толық қуаттаған Түркістан өлкесінің халыққа білім беру қызметкерлерінің съезі болды. Биліктің жергілікті Кеңестердің қолына өтуімен байланысты жаңа типті мемлекеттік оқу орындарының бүкіл құқығына ие болған қазақ тілінде оқытатын мектептер ашыла бастады. Жергілікті халықтың білім алуға деген қызығушылығы жыл сайын арта түсті. Әсіресе, 1919 жылдың екінші жартысы мен 1920 жылдың бірінші жартысында жаңа мектептерді ашуға деген қазақ халқының аса маңызды талпынысы байқалды. Қазақстан халқы мектептер үшін үй тұрғызуға, оны жабдықтауға ерікті түрде қатысты. Мектеп құрылысына байланысты халыққа білім беру бөлімдерінің үндеулерін қызу қолдады. Қазақстан комсомолы мектептер тұрғызуда үлкен белсенділік көрсетті.


 1920 жылы шілдеде сауатсыздықты жою бойынша төтенше комиссия құрылды. 1921 жылы 26 шілдеде ҚазОАК (ЦИК) 16 мен 51 жасқа дейінгі аралықтағы барлық білімді адамдарды сауатсыздықты жою жұмысына қатыстыру туралы қаулысы қабылданды.

1920 жылы қазанда Қырғыз әскери-революциялық комитеті халыққа білім беру бөлімінің базасында Қазақ КСР-інің ағарту халық комиссариатын құрды.  1920 жылдың желтоқсанында қазақ халық ағарту комиссариаты жанынан  үш бөлім: мектеп, мектептен тыс және балаларды қорғау бөлімі ашылды.

Мектеп жүйесінің қарқынды өсуі педагогтардың көп болуын талап етті. 1921 жылдың 1 шілдесінде Қазақстанда төрт халыққа білім беру институты жұмыс істей бастады. Орынборда жалпы саны 360 адамдық (орысша, татар - 223 адам. Қазақ - 140 адам), Семейде аралас - 190 адам. Олар бар болғаны 550  адамды қамтиды.


Барлық мектептерде Қызыл каленьдарь күндері аталып өтілді. Пионер отрядтарының жұмысы қанат жайды. Пионерлердің клуб күндері ұйымдастырылады. Қыздармен жұмыс істеудің бірінші тәжірибелері насихатталды. Еңбек тәрбиесі қалалық, сондай-ақ ауылдық мектептерде де жан-жақты мадақталды. Мектептерде оқытудың сапасын арттыру, оқу жылының  ұзақтығын  қысқарту, әдістемелік жетекшілікті нығайту, қазақ шаруалары арасында мектептің беделін көтеру үшін күрес жүргізілді. Мектептегі ата-аналар кеңесінің және педагогтік ұжымдардың қызметін жандандыру шаралары қабылданды, ауыл мен село мұғалімдерінің құқықтық және материалдық жағдайы жақсарды. 


1925 жылы мамырда “Сауатсыздық жойылсын” қоғамының Бүкілқазақстандық бірінші съезі өтті. Әсіресе, республика үшін қажетті мамандықтар игеруді назарға алатын жаңа мектептер ашылды.


1924-1925 жылдары мектепті қаржыландыру біршама жақсарып, одан әрі қарай қазақ мектептерінің өсуіне ықпал етілді. Қазақ КСР-інде мектептер РСФСР қабылдаған жүйе бойынша, жергілікті жағдайларға байланысты өзгертулер енгізу арқылы тұрғызылды. Қазақстанда: бір сатылы 4 жылдық білім беретін мектеп; екі шоғырдан тұратын: бірінші және екінші сатылы жеті жылдықты құрайтын мектепте қосымша 2 жылдық үшінші сатылы мектептер (тоғызжылдық) ұйымдастырылды.

Қазақстанда сондай-ақ үшжылдық оқу мен шаруа жастарының мектебі (ШЖМ) болды. 1926 жылы Қазақстанда сауаттылық 25,2 пайызды, ал тұтасымен КСРО-да - 56,6 пайызды құрады. 

          Республикада 1927 жылғы 15 желтоқсандағы жүргізілген санақтың деректері бойынша, Қазақстанда бастауыш оқумен қазақ балаларының тек қана 20 пайызы қамтылды. Республикада барлық типті 4092 мектепте 277087 оқушы оқыды. Осыған дейін 1926 жылы мамыр айының өзінде Қазақ АКСР Халық Комиссарлар кеңесі бірінші „Қазақ АКСР біртұтас еңбек мектебінің жарғысын" қабылдады. Онда 8 жастан 17 жасқа дейінгі балаларды оқыту, ұлдар мен қыздарды бірге оқыту, мектепте қандай болмасын дінді оқытуға жол бермеу, онжылдық оқу мерзімі қарастырылды.

        1930 жылы 27 тамызда ҚАКСР үкіметі жалпыға міндетті оқу туралы Декрет қабылдады. Декретте республикадағы барлық балаларды жалпыға міндетті оқуға тарту мәселесі қойылды. Жергілікті өкімет, халыққа білім беру органдары осы бағытта сан қырлы күрделі жұмыстар жүргізді. 1930-1931 оқу жылынан бастап Қазақстанда жалпыға бірдей міндетті бастауыш оқу енгізілді. 

Бұл кезеңде мектептің негізгі кемшілігі, ол техникумдар мен жоғары оқу орындарына дайындық үшін қажетті білім мөлшерін бере алмады. Сондай-ақ, политехникалық оқытуда да кемшіліктер байқалды.

1932 жылы республикада бастауыш білім беруді жүзеге асыру жөніндегі кейбір қорытындылар шығарылды. Бастауыш мектептердегі оқушылар саны бірнеше есеге өсті. Мектептерде барлық ұлттарды ана тілінде оқуға көшіру кезеңі аяқталды. Қазақ мектептері үшін ана тілінде жаңа оқулықтар құрастыру бойынша жұмыстар жүргізілді. 


Жалпы білім беретін мектептерді түбірімен жақсарту үшін Үкіметтің 1933 жылы ақпанда: “Бастауыш және орта мектеп оқушылары үшін оқулықтар құрастыру туралы”, 1934 жылы мамырда: “Бастауыш және орта мектептің құрылымы туралы”, 1935 жылы: “Оқу жұмысы бастауыш, орталау және орта мектептің ішкі тәртібін ұйымдастыру туралы” және 1934 жылғы: “КСРО мектептерінде азаматтық тарихты оқыту туралы” қабылданған қаулылардың мәні ерекше болды. Осы қаулылар негізінде жалпыға білім беру жүйесінің толық құрылымы аяқталды. Мектептердің жеке типтері айқындалды: бастауыш - 4 сыныптық, орталау - 7 сыныптық, орта -10 сыныптық болды.

Оқу үрдісінің негізгі түрі болып сабақ танылды. Мектептегі мұғалімнің рөлі артты.

1934 жылы ережеге сай педагогтік институттар жанынан екі жылдық мұғалімдер институты ашылды. Екі жылдық институттың бітірушілеріне аяқталмаған жоғары білімді маман деген диплом берілді. Мұғалімдер институттары Алматы, Орал, Қарағанды, Петропавл, Семей, Шымкент, Қызылорда, Ақтөбе қалаларында жұмыс істеді. Архив деректеріне көз жүгіртсек, 1927 жылдың 1 қыркүйегінде Қазақстанда барлығы 14 педагогтік техникум, сондай-ақ педагогиканы тереңдетіп оқытатын ІІ сатылы және тоғыз жылдық 16 мектеп болғандығы байқалады. Оларда барлығы 2398 адам, оның ішінде 1546 қазақ оқыды. Одан басқа мектептің VІІІ және ІX топтарында педагогтік бейімділікпен 1079 адам оқып-үйренді. Бұл шаралар оқытушылар құрамының жақсаруына қол жеткізді.

1931 жылы тамызда ҚазКСР ХКК жалпыға міндетті жетіжылдық оқуды енгізу туралы қаулы қабылдады. Осы қаулыны орындау үшін 1931-1932 оқу жылынан бастап республиканың барлық қалаларында, 26 ауданында жетіжылдық жалпыға міндетті оқу енгізілді. Архив деректері бойынша, жоғары типтегі мектептердің арасында 60 қазақ, 81 орыс, 7 татар, 5 украин, 3 ұйғыр, 2 өзбек, сондай-ақ 176 аралас мектептерде жалпыға міндетті оқуға көшуді аяқтау көзделді. 

1935 жылы республика үкіметі „Мектеп құрылымдарын ретке келтіру және қазақ орта мектептерін өсіру туралы” маңызды шешім қабылдады. Мәселен, кейбір сыныптардағы бала саны 12 - 8 немесе 10 - 9 адамды құрады. Сыныптардағы бала санының аздығын, сондай-ақ республика аумағының шалғайлығын ескере отырып, барлық балаларды оқумен қамту үшін мектеп-интернаттар ашыла бастады. Халық ағарту комиссариатының деректері бойынша 1934 жылы 24259 оқушы интернатпен қамтылды. 1937 жылға жалпыға міндетті оқумен мектеп жасындағы барлық балалардың тек 96 %-і қамтылды. Қазақша төрт сыныптық мектептердің саны 537-ден 1190-ға, орталау мектеп 143-тен 237-ге, орта мектеп 11-ден 48-ге өсті. Дегенмен, қазақ орта мектептерінің саны әлі де аз еді. Қазақ мектептерін нығайту үшін халыққа білім беру органдары тарапынан материалдық жағдайы төмен әрбір оқушыға ай сайын 64 сом мөлшерінде стипендия белгілеу ұйғарылды. Бұл шара жоғары сынып оқушыларының контингентін сақтауға көмектесті.

1938 жылы Қазақстан мектептерінде оныншы сыныпты 2044 адам бітірді. Оның ішінде 287 қазақ баласы болды. Жастарға жоғары білім беру үшін бұл өте аздық етті. Дегенмен, ағарту ісіндегі негізгі тірек - сауатсыздықты жоюды аяқтау, жалпыға міндетті бастауыш оқудың орындалуы, сондай-ақ жалпыға бірдей орта білімді қалаларда жүзеге асыру, ауылда және аудандарда жалпыға міндетті жетіжылдық білімнің аяқталуы табысты түрде іске асырылды. 1939 жылдың аяғында Қазақстан халқының жалпы сауаттылығы 79,3%-ке көтерілді. Оның ішінде еркектер - 85,2%. ал әйелдер арасында 66,8 пайызды құрады. Республиканың қалалары мен ауылдарында жаңа мектептер тұрғызылды, оқулықтар, бағдарламалар, мектеп мұғалімдері үшін жаңа оқу құралдары пайда бола бастады. Мұғалім  кадрларының деңгейі өсе түсті. 1930 жылдың аяғына қарай бұрынғыдай бастауыш білімді мұғалімдер қалған жоқ десе де болады. Мұғалімдердің 10 пайызы жоғары білімді, 25 %-ы - орта, 65 %-ы  орталау білімі болды. Ауыл мұғалімдері үшін кейбір жағдайды жақсарту шаралары жасалды. 


Республикада 1940-1941 оқу жылында   мектептер саны 7790, ондағы оқушылар саны - 441 мыңға өсті. 1940-41 оқу жылында қазақ орта мектептерінің жанынан 29 мыңға жуық бала тәрбиеленетін 250 бюджеттік интернат ашылды. (Архив КазССР. оп. 8, св. 1, д. 10, лл. 21). Сондай-ақ, осы жылдары қазақ және орыс мектептеріндегі қазақ қыздарының саны да өскендігін атап өтуге тура келеді.


1941 жылы Фашистік Германияның Кеңестер Одағына соғыс ашуы тарихшы ғалымдар айтқандай, аса ірі әскери қақтығыс болды. Ол кеңес халқының бостандығы мен тәуелсіздігі үшін болған Ұлы Отан Соғысы деп аталды. 
 
Соғыс кезіндегі ауыр жағдайдың өзінде де оқуды қоғамдық еңбекпен байланыстыру ісіне ерекше назар аударылады. 8-10 сыныптарға міндетті түрде тракторды, автомашинаны үйрену жүктелді. Ал 4-7 сыныптарды ауыл шаруашылығының қарапайым негіздерін үйрету енгізілді. Көптеген мұғалімдер мен жоғары сынып оқушылары майданға аттанды. Халықтың өмірінде жас ұрпақты оқытуға және тәрбиелеуге байланысты әртүрлі қиындықтар пайда болды, мұғалімдер жетіспеді. Белгілі бір деңгейде білім алған мамандардың майданға кетуімен байланысты кейбір пәндерден оқытатын адамдар болмады. Республикаға Россия, Украинаның батыс облыстарынан көп адам көшірілді. Қазақстандықтар орталық аудандардан Қазақстанға көшірілген үлкендер мен балаларды жылы қарсы алды. Оларды жұмыспен, тұрғын үймен, қажетті керек-жарақтармен қамтамасыз етіп, жұмыс істеу үшін, мүмкіндігінше жағдай жасады.

1943жылы маусым айында КСР Одағы Халық комиссарлар кеңесі "1943-1944 оқу жылында облыстық, өлкелік қалаларда, одақтық және автномиялық  республикалардың орталықтарында және ірі өндірісті қалалардағы орта және орталау мектептерде ұлдар мен қыздарды бөлек оқыту туралы" қаулы қабылдады.

Бөлек оқыту соғыс уақытындағы жағдайда практикалық қызметке сай оқушыларды арнайы дайындау мақсатымен ұлдар мен қыздардың дене тәрбиесінің даму ерекшелігін ескеруге қатысты болды.  1944 жылы  "8 жас пен 15 жасқа дейінгі балалар мен жасөспірімдерді есепке алуды ұйымдастыру және  жалпыға бірдей міндетті білім беру жөніндегі заңның орындалуын бақылаудың тәртібі туралы" міндетті нұсқау жарық көрді.

Жаңа нұсқауда әрбір бастауыш, орталау және орта  мектеп  жасындағы балалардың сауатын ашуды қамтитын өзінің учаскесінің болуы және оның орындалуын жергілікті кеңестердің атқару комитеттерінің бақылауға алуы қарастырылды. Соғыс жағдайы оқу орындарының жұмысында үлкен қиындықтар туғызды. Олардың ғимаратының бір бөлегі госпитальдарға берілді. Кейбір жағдайларда қорғаныс кәсіпорындары иеленді.

Соғыс жылдарында басқа республикалар сияқты Қазақстанда да жалпыға бірдей жеті жылдық білім беру ауылда және онжылдық білім беруді қалада жүзеге асыру уақытша тоқтатылды, мектептің балаларды оқумен қамтуы төмендеді. 

1956-1960 жылдары оқушылар арасында оқу-тәрбие жұмысы оның шығармашылық бастамада жан-жақты өркендетуіне бағытталды. Мектептерде тәрбие жұмысының бағдарламасын жасау бірнеше жылдар бойы жүргізілді. Өзінің құрылымы мен мазмұны жағынан бұл бағдарламада жеке адамды жан-жақты дамытуда еңбекке тәрбиелеуде, өмір үрдісін және оқу қызметін ұйымдастыруда бірізділікті міндеттер байқалды. 1958 жылдан бастап мектептерде оқудың мазмұнын сынақ арқылы тексеруенгізілді. 1958 жылы КСРО Жоғарғы Кеңесі “Мектептің өмірмен байланысын нығайту және КСРО-дағы халыққа білім беру жүйесін одан әрі қарай өркендету туралы” заңды қабылдады. Ол заң еліміздегі жалпыға міндетті 8 жылдық білімді бекітті. 
Заң мектептің негізгі міндетін - оқушыларды өмірге, қоғамдық маңызды еңбекке дайындау, әрі қарай жалпы және политехникалық білім беруді жетілдіру, ғылым негіздерін жақсы білетін сауатты адамдарды дайындау, жастарды социалистік қоғам принциптеріне терең құрмет рухында тәрбиелеуді айқындап берді. Орта мектептегі білім беру мен тәрбиенің жетекші бастауы олардың еңбекпен тығыз байланысты болуында деп атап көрсетілді. 


50-інші жылдардың аяғында басталған жалпыға міндетті сегіз жылдық білімге көшу 1962-1963 жылы аяқталды. 

60-70-інші жылдары халыққа білім беру саласындағы аса маңызды міндеттер - республикада жалпыға міндетті орта білімді жүзеге асыру мектепте білімнің жаңа мазмұнға көшуі оқу үрдісін және оқушылардың тәрбиесін жетілдіру деп танылды.

Жалпыға бірдей міндетті орта білімге көшіру үрдісі бірнеше кезеңде жүзеге асырды. Мысалы, 1966 жылы 10 қарашада үкімет “Жалпы білім беретін орта мектептерді одан әрі қарай жақсарту шаралары туралы” қаулы қабылдады. Онда жалпы білім беретін мектептердің материалдық-техникалық базасын жақсарту, типтік жоба бойынша ғимараттар салу, жаңа оқулықтарды өңдеу және шығару, мектеп кабинеттері мен шеберханаларын құрал-жабдықтармен және қажетті спорт жабдықтарымен қамтамасыз ету т.б. шаралар айқындалды. Сондай-ақ, сегізжылдық міндетті мектепті бітірушілер өз тілегі мен білімін кәсіби-техникалық және арнаулы орта білім жүйесінде жалғастыруы назарға алынып, толық орта білім беретін оқу орындары нақтыланды. Оқу-тәрбие үрдісінде қайта құру жүйесі жүрді: ғылыми негіздердің жүйелі курстары бұрынғыдай V сыныптан емес, ІV сыныптан бастап оқитын; міндетті мектеп курсына қосымша ғылым негіздері оқу жоспарына Ү11 сыныптан бастап өз мүддесі мен ынтасына сай оқушының таңдап алатын жеке оқу пәндері бойынша факультативті курсы ретінде енгізілді. Кейбір мектептердің жоғары сыныптарында дифференциалды оқыту енгізілді: мектептің сәйкестендірілген бөлімдерінде кейбір пәндерді - физика, математика (кейінірек химия), биология, гуманитарлық пәндерді тереңдетіп оқыту қолға алынды.

Кеңшарлармен, ұжымшарлармен тығыз байланысы бар, жақсы жабдықталған ауыл мектептерінде жоғары сынып оқушылары автомобиль, трактор, комбаин және басқа да ауылшаруашылық машиналарын оқып үйренді. Мектептегі тәрбие жұмысына ерекше назар аударылды, мектеп қызметкерлерінің штатына жаңа лауазым -сыныптан тыс және мектептен тыс жұмыстарды ұйымдастырушы-педагог лауазымы енгізілді. Жалпыға міндетті онжылдық білім беруге көшу жағдайында орта мектептің үлес салмағы артты, оның материалдық базасы нығайды. Бұл өз кезегінде оқушыларды өндіріс базасында оқыту мен еңбек тәрбиесінің күшеюіне ықпал етті.

Мектеп жұмысындағы өзгерістерге байланысты 1970 жылы жалпы білім беретін орта мектептердің жаңа Жарғысы қабылданды. Бұл мемлекеттік құжаттық негізінде сегізжылдық  мектепті бітірушілер білім алуды , жалпы білім беретін толық орта (онжылдық мектептің ІX-X сыныптары), орта арнаулы оқу орындары - техникумдарда (3-4 жылдық оқу), орта кәсіби-техникалық училищелерде ПТУ (3-4жыл), сондай-ақ жұмысшы және ауыл жастары мектептерінде (ІX-XІ сыныптар) жалғастыра алатын болды. 

1971 жылы мектептің алдына жастарға жалпыға бірдей орта білім беруге көшу туралы, жалпы білім беретін мектептің материалдық базасын одан әрі қарай нығайту, оқытудың сапасын көтеру, оларды қоғамдық пайдалы еңбекке белсенді және мақсатты түрде дайындау міндеттері қойылды.

1972 жылы маусымда Одақтық үкімет “Жалпыға бірдей міндетті орта білімге көшуді аяқтау және жалпы білім беретін мектептерді әрі қарай дамыту туралы” қаулы қабылдады. Бұл  қаулы халыққа білім беру органдары мен жергілікті органдардың, мектеп қызметкерлерінің ұзақ жылдық жұмыс нәтижесін шығарды және жалпы орта білім беретін барлық түрдегі оқу орындарында оқу-тәрбие үрдісінің сапасын жақсарту мен жетілдірудің жолдарын көрсетіп берді.

1975 жылы міндетті сегізжылдық мектептің бітірушілер Одақ бойынша толық орта білім беретін оқу орындарында оқуды жалғастырды. 

Сондай-ақ, жалпы білім беретін мектеп оқушыларын оқытуды, тәрбиелеуді әрі қарай жетілдіру және оларды “Еңбекке дайындау” (1977 жыл 27 желтоқсан) туралы үкіметтің қаулысы да үлкен маңызға ие болды.

60-70 жылдары оқытудың әдістемесі мен мазмұнына ерекше ден қойылды. 

Осы жылдары оқулықтарды тегін пайдалануға рұқсат берілді, мектеп кітапханаларында оқулықтар қоры құрылды.

Жастар арасында, оның ішінде оқушылар арасында тәрбие жұмысының түбегейлі бағыттары белгіленді: ғылыми дүниетанымды қалыптастыру, еңбексүйгіштік, саяси білімге қызығушылықты сіңіру, халық дәстүрі негізінде қоғамдық белсенділікті жан-жақты дамытуға тәрбиелеу, оқу және тәрбие процесстің органикалық бірлігіне қол жеткізу, отбасы, мектеп, жұртшылық арасындағы байланысты нығайту т.б. мәселелер іске асырылды.

Елімізде70-інші жылдардағы үлкен оқиға жалпыға бірдей міндетті орта білім берудің енгізілуі еді. 

Сондай-ақ, 70-інші жылдарғы халыққа білім беру үшін үкіметтің “Селолық жалпы білім беретін мектептердің жұмысын әрі қарай жақсарту жөніндегі шаралар туралы” арнайы қаулысы (1973 жыл, шілде) маңызды құжат болып табылады.

Аталған құжатта мектептерде ауыл халқының сұранысын толық қанағаттандыру, жалпыға міндетті оқуды жүзеге асыруға қажетті жағдайлар жасау, әрбір кеңшарда және ірі ұжымшарда жалпы білім беретін орта мектептің болуы қарастырылды.

Осы қаулыға сәйкес, 1975 жылдан бастап оқушылардың шамамен 25 пайызы, ауыл мектептері жанындағы интернатта тұратындары үш мезгілдік ыстық тамаққа төленетін ақыдан босатылды. Ал қалғандары тамақ құнының жарты бағасын төледі. Ауыл мектептеріндегі оқу-материалдық базасының нығаюына, оларды білікті педагог кадрлармен қамтамасыз етуге, ауыл оқушыларын оқыту мен тәрбие деңгейін көтеруге ерекше назар аударылды. 

1970-інші жылдары мектептердің материалдық базасы біршама жақсарды. Мектептерде арнайы жабдықталған пән кабинеттерінің болуы, олардың әртүрлі техникалық құралдарымен жасақталуы бұқаралық сипат алды. Практикалық сабақ кезінде немесе оқушылармен жүргізілетін сабақтан тыс тәрбие жұмыстарында мұғалімдер телевизиялық хабарларды қолдануды іске асыра бастады.
Осы жылдары мектепке дейінгі балалар мекемелерінің қызметкерлерінің алдына да үлкен міндеттер қойылды. Балалардың мектепке дейінгі мекемелерін ұжымшарлар (өз қаржысы есебінен) тиісті құрал-жабдықтармен,
инвентарлармен, ыдыс-аяқпен, ойыншықтармен, оқу құралдарымен мемлекеттік талапқа сай жабдықтауды қолға алды. Ұжымшарлардың алдында мектепке дейінгі балалар мекемелерін жоғары сапалы азық-түлікпен тиісті ассортиментте үздіксіз қамтамасыз ету міндеттері қойылды. Өндіріс орындарында балалар мекемелері үшін арнайы жиһаздар шығаруға ерекше назар аударылды.
1973 жылы Жоғарғы Кеңес бекіткен „Халыққа білім беру туралы" Заңы қабылданып, халыққа білім берудің негізгі принциптері айқындалды:
1. Білім алуда барлық азаматтардың нәсіліне және ұлтына, жынысына, дінге қатынасына, мүліктік және әлеуметтік жағдайына  қарамастан теңдігі;
2. Барлық балалар мен жасөспірімдер үшін білім алудың міндеттілігі;
3. Барлық оқу тәрбие мекемелерінің мемлекеттік және қоғамдық сипаты;
4. Оқу тілін таңдау еркіндігі; ана тілінде оқу немесе КСРО халықтарының басқа тілінде оқу;
5. Білім берудің барлық түрлерінің теңдігі, оқушылардың бір бөлігінің мемлекет тарапынан толық тегін оқытылуының қамтамасыз етілуі, оқушылар мен студенттерге стипендиялар берілуі және оларға басқа да материалдық көмек көрсету;
6. Төменгі сатылы оқудан жоғары сатыға өтуді қамтамасыз ететін халыққа білім беру жүйесінің бірлігі және оқу орындарының барлық түрлерінің сабақтастығы;
7. Отбасы мен жұртшылықтың балалар мен жастарды тәрбиелеудегі, мектеппен қарым-қатынастағы оқу мен тәрбиенің бірлігі;
8. Оқу мен өскелең ұрпақты тәрбиелеудің өмірмен байланысы;
9. Білім берудің ғылымдық сипаты, оны жаңа ғылым, техника және мәдениеттің жетістіктері негізінде тұрақты жетілдіріп отыру;
10. Оқу мен тәрбиедегі гуманистік және жоғары құлықтық сипат.
11. Қос жынысты біріктіріп оқыту;
12. Діннің ықпалын қажет етпейтін, білім берудің зиялылық сипаты.

1970 жылы Республиканың 10154 жалпы білім беретін мектебінде 3 миллион 140,8 мың бала оқыды. Сегізінші сыныпты бітіргендердің 90 пайызы тоғызыншы сыныптарда, орта-арнаулы оқу орындарында, кәсіптік-техникалық училищелерде оқуды жалғастырды.

1980 жылы 6 жасарларды мектепалды даярлықтан өткізу, балаларды 6 жастан оқуға тарту, мектеп пен балабақшалардың байланысын күшейту, балабақша мектеп бірлестігін құру мәселелері қолға алынды. 
1991-1992 оқу жылының басында Қазақстанның жалпы білім беретін  мектебінде 3 миллион 229 мың балалар мен жасөспірімдер,  оның ішінде 3 миллион 147 мың бала     күндізгі мектептің оқушысы болды. Осы кезең аралығында сабақ 2992 қазақ, 74 өзбек, 11 ұйғыр, 3 тәжік, 1848 аралас мектепте жүргізілді. Тереңдетіп оқытатын мектеп саны — 1400 болды. 1991-1992 оқу жылында 38 гимназия, 33 лицей жұмыс істеді.
Әйтсе    де   балалардың   оқуы    мен    тәрбиесі    үшін барлық    жерде   бірдей    жағдай   жасалған  жоқ.  Мәселен, 14 мың бала / 0,4% / үшінші ауысымда оқыды.   870 мың  бала  /оқушылардың жалпы санының 28%-ы /   ыстық    тамақпен   қамтамасыз     етілген     жоқ.
КСРО ыдырағаннан кейін 1991 жылы 16 желтоқсанда Қазақстан өзінің мемлекеттік тәуелсіздігін жариялады. Ал 1991 жылдың 10 желтоқсанында жалпыхалық сайлаған Президент Нұрсұлтан Әбішұлы Назарбаев өз қызметіне кірісті. Осылайша ұлттық мәдениет пен білім берудің өркендеуі үшін жан-жақты жағдайлар жасалып жатыр. Төрағасы елбасы Н.Ә.Назарбаев болып табылатын республикамызда Қазақстан Халықтары Ассамблеясы құрылды. Қазақстан тәуелсіздігінің   негізгі     принциптері     мен     саяси     құрылысы 1993 жылы қаңтарда қабылданған бірінші Конституцияда көрініс тапты. Кейінірек ол 1995 жылы 30 тамыздағы жалпыхалықтық референдумда мақұлданып, жаңарған Конституцияда бекітілді.
Жаңа Конституция 1995 жылдың 5 қыркүйегінен өз күшіне енді. Қазіргі уақытта Қазақстан тәуелсіз мемлекеттер достастығы елдері мен әлемдік қауымдастықтағы үлкен беделге ие тәуелсіз мемлекет болып табылады. Қазақстанда соңғы ширек ғасыр ішінде білім беру саласында үлкен жетістіктерге қол жеткізілді. Оқу орындары елдің экономикасы мен мәдениетінің өсуімен бірге өркендеп отыр. Ол сауатсыздықгы жоюдан бастап жалпыға бірдей міндетті бастауыш, кейінірек жетіжылдық, сегізжылдық білім беруден жалпыға бірдей орта білім беруге дейінгі аралықты қамтыды. Бұл мәселе жеке адамды жан-жақты білімді етіп қалыптастырудың заңды нәтижесі саналып, теориялық білім мен оны тәжірибеде орнықты пайдаланудың үйлесімі ретінде қарастырылды.
Республикада аз ұлттар үшін мектептер құру жан-жақты қолдауға ие болды. 
Тек соңғы жылдары 77 өзбек мектебі, 13 үйғыр, 6 тәжік мектебі балаларға ана тілінде білім бере бастады. Татар, неміс, түрік тілдерінде оқытатын мектептер бар.
Ал Астана қаласында 2 мектепте корей тілін үйренетін оқушылар тобы, 25 мектепте 50 бала иврит тілін ана тілінде үйренеді.
1998 жылы республикада мектептердің саны барлығы 3 миллионнан аса оқушы білім алатын 7925 мемлекеттік жалпы білім беретін мектепке жетті. 
Жалпы саны 100 мың оқушыны қамтитын 136 мемлекеттік орта арнаулы оқу орны мен 11 колледжде 261 мамандық бойынша білім алады. Бұдан басқа 292 кәсіптік-техникалық оқу орындарында да мамандар даярланады. Оларда 1998 жылы 114 мың оқушы оқиды.
1998 жылдың аяғындағы деректер бойынша 51 мемлекеттік жоғары оқу орнында 250 мың студент білім алады. 

1999 жылы маусымда Қазақстан Республикасында Білім беру туралы заң қабылданып, онда білім беру саласындағы мемлекеттік саясаттың принциптері айқындалды. Онда білім беру саласындағы Қазақстан Республикасының зандарын, білім беру саласында азаматтардың құқына мемлекеттің кепілдігін, білім мен тәрбие берудің тілі, мемлекеттік білім берудің стандарттары, білім беру жүйесі, білім беру жүйесінің міндеттері, білім беруді ұйымдастыру, білім берудің бағдарламалары мен деңгейлері, білім беру жүйесін басқару, құқық пен міндеттер, білім беру процесі субъектілерінің әлеуметтік кепілдіктері, білім берудің экономикасы, білім беру саласындағы халықаралық қызмет, білім беру саласындағы заңды бұзуға байланысты жауапкершіліктерді қамтиды. Қазақстан Республикасында білім берудің негізгі принциптерінде барлық азаматтардың тең құқылығы айқындалған. Халықтың барлығының бірдей білім алу мүмкіндігі, білім берудің зайырлылық сипаты, жеке тұлғаның білім алуын ынталандыру және дарындылықты дамыту, білім беру сатыларының жалғасын қамтамасыз ететін процесстің үздіксіздігі, оқыту мен тәрбие берудің тұтастығы, білім беру ұйымдарының академиялық еркіндік өкілеттігін кеңейту, білім беруді басқарудағы демократиялық сипат. Білім берудің гуманистік және өркендеу сипаты, ғылым білімнің өндіріспен интеграциясы, оқушылардың кәсіби бағдарлануы, білім беру жүйесін компьютерлендіру т.б. мәселелер қарастырылған.
Білім беру ұйымдарында саяси партиялық құрылымдар мен діни ұйымдардың (бірлестіктердің) құрылуына және қызметіне жол берілмейтіндігін ерекше атап өткен жөн.
Біздің мемлекетіміз Қазақстан Республикасының азаматтарына жалпыға бірдей орта және бастауыш кәсіби білімді, сондай-ақ орта кәсіби білімді мемлекеттік сұранысқа сәйкес конкурстық негізде тегін білім алуға кепілдік береді.
Білім алушыларға тегін білім беру мемлекеттік білім беру ұйымдары арқылы бюджеттен қаржыландырылып, немесе білім беру ұйымдарының қызметіне берілетін мемлекеттік білім беру гранттарын бөлумен жүзеге асырылады. Білім беру туралы заңда мемлекеттік білім беруді несиелендіру жүйесі қарастырылған, ол конкурстық негіздегі мемлекеттік білім беру несиесі мен мемлекеттік студенттік несиені қамтиды.
Заңда әлеуметтік көмекті қажет ететіндердің отбасыларына, балаларға жеңілдіктер беруді де қарастырған. Бүл ата-анасыз жетім балалар, мүгедек балалар, көп балалы отбасының балалары, сондай-ақ мектепке баруға қабілеті жоқ балаларды үйде жеке оқыту мен емдеуді ұйымдастыру, ауру балаларды барып оқыту т.б. болып табылады.
Тұрғындары аз қоныстанған елді-мекендердегі ауыл балаларының орта білім алу құқын қамтамасыз ету мақсатында шағын санды мектептер мен интернаттық ұйымдардың жұмыс жасауына кепілдік берілген. Барлық оқу орындары меншік түріне қарамастан, қазақ тілін мемлекеттік тіл ретінде дамытуға тиіс. Сондай-ақ орыс тілін және мемлекеттік тілді берудің стандартына сәйкес әрбір білім беру деңгейі үшін шет тілдердің бірін оқып үйрену де қарастырылған. Заңда білім беру жүйесінің негізгі міндеттері қамтылған. Ол білім алу үшін адамның ұлттық және жалпыадамзаттық құндылықтарымен, ғылым мен тәжірибе жетістіктері негізінде кәсіби қалыптасып дамуына бағытталған жағдайлар жасау болып табылады.
Білім беру жүйесіндегі маңызды міндеттердің бірі білім беруге жаңа технологияларды енгізу, білім беруді компьютерлендіру және халықаралық ғаламдық коммуникациялық желілерге шығуымен өрнектеледі.
Білім беру жүйесіндегі тағы бір басым бағыттардың бірі еңбек рыногындағы бәсекеге қабілетті білікті жұмысшы мен мамандарды даярлау, қайта даярлау және олардың біліктілігін көтеру болып табылады.

      Өзін-өзі тексеруге арналған сұрақ-тапсырмалар:

1. Кеңес өкіметінің мәдениет мәселелері жөніндегі бірінші маңызды декреттері: “Аз ұлттардың мектептері туралы” қаулысы, “Мектептерде оқытуды ана тіліне көшіру туралы” декрет, “Түркістан мектептерінің құрылымы туралы” алынған ереже.

2. 1930 ж. 27 тамызда КАКСР үкіметі алған міндетті оқу туралы декрет. 

3. Ұлы Отан соғысына дейінгі Қазақстандағы білім беру ісінің нәтижесі.

4. Оқушылардың жаппай оқуға тарту шаралары, мектептер жанындағы интернаттардың жұмыс істей бастағаны.

5. 1960 жылдан кейінгі жылдардағы оқу орындарының дамуы. 1966 жылы қабылданған “Орта жалпы білім беретін мектептерді одан әрі қарай жақсарту” туралы, тағы басқа қаулылар, оның орындалуы.

6. Жастар арасында, оның ішінде оқушылар арасында тәрбие жұмысының түбегейлі белгіленген бағыттары. Сыныптан тыс, мектептен тыс оқушылармен жүргізілген жұмыстар. (1961-1970 жылдар).

7. 1973 жылы Жоғары Кеңес бекіткен “Халыққа білім беру туралы” заңының негізгі принциптері.

8. 1976 жылы мектептердің алдына қойылған тұтасымен оқушылармен тәрбие жұмысын күшейтуді және бүкіл тәрбие ісін жолға қоюдың кешенді әдістерін ескере отырып, барлық жұмысты жүргізу, балалардың әртүрлі топтарының ерекшеліктерін еске ала отырып құлықтық тәрбиенің, еңбек, саяси-идеялық тәрбиенің тығыз бірлігін қамтамасыз ету міндеттері.

9. 1970-1990 жылдардағы барлық оқу орындарының Қазақстандағы дамуы.

10. Қазақстан мектебінің әртүрлі кезеңдеріндегі даму тәжірибесі, білім беру  мен жастарды тәрбиелеу міндеттері. Оны түбегейлі жақсартудың қажеттілігі.

11. 1999 жылы маусымда қабылданған Қазақстан Республикасының білім беру туралы заңы, онда білім беру саласындағы мемлекеттік саясаттың принциптері.

12. Білім беру мен тәрбиелеудің проблемаларын шешудің жолдары белгіленген Қазақстан Республикасының Президенті Нұрсұлтан Әбішұлы Назарбаевтың “Қазақстан – 2030 жыл даму стратегиясы”. 

Реферат тақырыптары:

1. Ұлы Отан соғысына дейінгі Қазақстандағы білім беру ісі. 

2. 1960 жылдан кейінгі жылдардағы оқу орындарының дамуы. 

3. Сыныптан тыс, мектептен тыс оқушылармен жүргізілген жұмыстар. (1961-1970 жылдар).

4. 1973 жылы Жоғары Кеңес бекіткен “Халыққа білім беру туралы” заңының негізгі принциптері.

5. Ахмет Байтұрсынов – қазақ тіл ғылымының негізін салушы.

6. Н.Құлжанова мектепке дейінгі педагогиканың іргетасын қалаушы.

7. Ж.Аймауытов және халық психология ғылымы.

8. М.Жұмабаев және халық этнопедагогикасы.

21.  Ғасырлар тоғысындағы Қазақстандағы білім беру жүйесі  және  педагогика ғылымы


Қазақстанның білім беру жүйесі мен педагогикалық ғылымы ХХ және ХХІ ғасырлар тоғысында  әлемдік білім кеңістігінде болып жатқан тиімді жаңалықтарды қабылдай  отырып қарқынды түрде дами түсті. Адамзаттың өмір сүру тәсілдеріндегі, ойлау жүйесіндегі, идеяларындағы өзгерістер қашан да болсын білімнің қоғамдағы орны мен рөліне  тікелей ықпал жасайтыны белгілі. ЮНЕСКО  XXІ ғасырдағы білім саласы бойынша дүниежүзілік деңгейдегі білім құндылығының негізін құрайтын  мәселелерге ерекше көңіл бөлуде. Олар - ынтымақтастықта  өмір сүруге, білімді меңгеруге, еңбек етуге үйрену  болып табылады. Бұларға нақты тоқталатын болсақ, біріншіден, әр мемлекет, әр халық басқа мемлекеттер мен халықтардың тарихы, дәстүрлері мен ойлау жүйесі туралы өз білімдерін көтере отырып, олармен бірлікте өмір сүруге үйренуі қажет. Екіншіден, жалпы мәдени деңгейдің көрсеткіші  болып табылатын  үздіксіз білім жүйесіне қол жеткізуді көздей отырып,  ең әуелі білім негіздерін меңгерту сапасын көтеру керек. Үшіншіден, еңбек етуге үйрену үшін әркімнің өз мамандығын жетілдіріп, яғни өзгермелі өмірдегі күтпеген, кездейсоқ жағдайлардан жол тауып шығуға мүмкіндік беретін қажетті біліктілікті меңгерту қажет. Төртіншіден, XXІ ғасырда өмір сүруге үйрену ұжымдық жобаларды жүзеге асыру ауқымында адамның  жеке жауапкершілігін күшейтумен бірге оның өзіндік қабілеттерін дамыту талап етіледі.

Еліміз егемендік алғаннан кейін Қазақстанда білім берудің ұлттық моделі қалыптасуда. Онда білім мен тәрбие берудің ұлттық дәстүрін  әлемдік білім кеңістігінде орын алып отырған өзгерістермен өзара байланыстыруға айрықша көңіл бөлінуде. 

Еліміз егемендік алған алғашқы жылдары экономикалық даму қарқынының төмендігінен  білім беру саласында  құлдыраулар байқалды. 

Мектепке дейінгі көптеген білім беру мекемелері жабылды. 1995-1997 оқу жылдарында  білім беру жүйесін оңтайландыру деген желеумен байланысты ауылдық жерлерде орналасқан 300 шағын кешенді мектеп жабылды. Кәсіптік техникалық арнаулы білім беру мекемелері 1991 жылмен салыстырғанда 1997 жылы 40 пайызға төмендеп,  оқушы саны 40 пайызға азайды. Еліміз егемендік алған алғашқы  бес жыл  аралығында жалпы білім беретін мектептерді мемлекет тарапынан тікелей қаржыландыру да қысқарды. 

Мемлекеттік жоғары оқу орындарына бюджет есебінен студенттер қабылдау да  төмендеді. 1991 жылғы студент саны 59950-ден  40160 -қа, яғни 33 пайызға төмендеді. 1991-1997 жылдар аралығында мемлекеттік жоғары оқу орындарында  оқитын судент саны 288371-ден 246390-ға азайды. 1997 жылы студенттердің төрттен бір бөлігі ақылы негізде оқыды.

Мемлекеттік оқу орындарындағы студенттер санының күрт төмендеуі көптеген жекеменшік оқу орындарының ашылуына, талапкерлердің аталған оқу орындарын таңдауына байланысты болды. 

Еліміздегі әлеуметтік-экономикалық тұрақтылық ұлттық білім беру жүйесін әлемдік білім беру кеңістігіне кіріктіру мақсатында білім беру саласындағы әлемдік деңгейдегі жүйелі  өзгерістер мен жаңа бастамаларға сәйкес Қазақстанда іргелі реформаларды іске асыруға мүмкіндік берді. Білім беру  жүйесіндегі  реформалар әр азаматты жаңа нарықтық жағдайларға және сол қоғамда өмір сүре білуге бейімдеу қажеттілігіне  байланысты мынадай міндеттерді күн тәртібіне қойды: 
1. Нарықтық қатынастарға және әлемдік білім жүйесіне кіріктіруге байланысты  білім беру жүйесінің құрылымын бүгінгі әлемдік стандарттарға сай қайта құрып, жаңа тұрғыдан өзгерістер енгізу.

2.  Экономикалық және қоғамдық қатынастардың  жаңа тұрпатына сай  саяси-мәдени, әлеуметтік   құрылымдарды қайта құру.
3. Ұлттық білім жүйесін әлемдік білім кеңістігімен кіріктіруге байланысты халықаралық  білім стандарттарын  енгізу. 

Еліміздегі білім беру жүйесін  жандандыруға байланысты “Білім туралы” Заң, Мемлекеттік “Білім” бағдарламасы, Білім берудің Стратегиялық бағдарламасы қабылданды. 
Тәуелсіз Қазақстанның “Білім беру туралы” Заңы алғаш рет 1992 жылы жарыққа шықты. Егемен еліміздің  білім беру саласы бойынша алғашқы заң 6 бөлімнен, 45 баптан тұрды. Ұлттық білім беруді дамытуға байланысты негізгі қамтылған мәселелер – білім беру саласы бойынша жалпы Ережелер, білім беру жүйесінің  құрылымдары, білім беру процесі субъектілерінің хұқылары мен міндеттері, білім беру жүйесін басқару, білім беру мекемелерінің қаржы-шаруашылық қызметі, халықаралық байланыстар болды.

Еліміздегі білім беру ісіндегі өзгерістер, экономикалық тұрақтылық 1992 жылғы қабылданған “Білім беру туралы” Заңын жетілдіруді және толықтыруды  қажет етті. Осыған сәйкес 1999 жылдың 7 маусымында Қазақстан Республикасының “Білім туралы” Заңы  жетілдіріліп, қайта бекітілді. Жетілдірілген заң 9 бөлімнен, 50 баптан тұрады. Қайта бекітілген заңның 1992 жылғы қабылданған білім туралы заңнан негізгі айырмашылығы жаңа заңға “Білім бағдарламалары мен білім сатылары“, “Білімдегі экономика“, “Өтпелі  ережелер” атты бөлімдер мен баптар енгізілді. 

  “Жалпы Ережелер” бөлімінде адьюнтура, академия, білім беру жүйесін аттестациялау, бакалавриат, магистратура, бакалавр, магистр, арақашықтықтан оқыту, колледж, лицей,  шағын жинақталған мектеп, білім гранттары, білім кредиттері, т.б. ұғымдарына түсініктемелер берілді.

“Білім беру саласындағы мемлекеттік саясат принциптері” атты бөлімде – бұрыннан қамтылған баптарға қоса оқушыларды кәсіби бағыттау және білім беру жүйесін ақпараттандыру атты қосымша бағыттар қамтылған.  Осы бөлімде білім беру мекемелерінде саяси партиялар мен діни ұйымдардың құрылымдарын құруға жол берілмейді деген екінші пункт енгізілді. 

Заңның екінші бөліміне білім беру жүйесінің уставында анықталатын мәселелер және оқушы-жастардың кәсіптік практикаларын өткізуге байланысты жаңадан пунктер  енгізілді.

Ұлттық білім беру жүйесін әлемдік білім кеністігімен  кіріктіруге байланысты 2004 жылы 20 желтоқсанда Қазақстан Республикасының “Білім   туралы” Заңы қайта  қаралып, өзгерістер енгізілді. Ол заң 9 тараудан,  50 баптан тұрады.

“Жалпы  ережелер” атты бірінші тарау сегіз баптан тұрады, онда   заңда пайдаланылатын негізгі ұғымдар; Қазақстан Республикасының білім беру саласындағы заңдары; білім беру саласындағы мемлекеттік саясаттың принциптері; азаматтардың білім беру саласындағы құқықтарының мемлекеттік кепілдіктері; білім берудің мемлекеттік жалпы міндетті стандарттары; білім беру жүйесі; білім беру жүйесінің  құрылымы қамтылады.

“Білім беру ұйымдары” атты екінші тарау 9 баптан тұрады - білім беру ұйымдары; білім беру ұйымының жарғысы; білім беру ұйымдарын құру, қайта ұйымдастыру және тарату; білім беру қызметін лицензиялау; білім беру ұйымдарынан білім алушылар мен тәрбиеленушілерді қабылдауға қойылатын жалпы талаптар; оқу-тәрбие процесін ұйымдастыру; оқу-әдістемелік жұмысты ұйымдастыру; білім алушылардың кәсіптік практикасы; білім туралы құжаттар; білім беру жүйесіндегі бірлестіктер.

“Білім беру бағдарламалары мен білім деңгейлері” атты үшінші тарау 9 баптан тұрады -  білім беру бағдарламалары; білім берудің балалар мен жасөспірімдерге арналған қосымша дамыту бағдарламалары; арнаулы білім беру бағдарламалары;  жалпы және кәсіптік білім беру; білім деңгейлері; мектепке дейін тәрбиелеу мен оқыту; орта білім беру; кәсіптік жоғары білім беру; жоғары оқу орнынан кейінгі кәсіптік білім беру; қосымша кәсіптік білім беру.

“Білім беру жүйесін басқару” атты төртінші тарау 7 баптан тұрады - Қазақстан Республикасы Үкіметінің білім беру саласындағы құзыреті; Қазақстан Республикасының білім беру саласындағы орталық атқарушы органының құзыреті; жергілікті  өкілді және атқарушы органдардың білім беру саласындағы құзыреті; білім беру ұйымдарының құзыреті; білім беру ұйымдарын басқару; білім беру жүйесіндегі мемлекеттік бақылау; білім беру жүйесін басқару органдарын  ақпараттық қамтамасыз ету.

“Білім беру процесі субъектілерінің құқықтары мен міндеттері, әлеуметтік кепілдіктері” атты  бесінші тарау 6 баптан тұрады - білім алушылар мен тәрбиеленушілердің құқықтары мен міндеттері; білім алушылардың, тәрбиеленушілердің денсаулығын сақтау; ата-аналардың және өзге заңды өкілдердің құқықтары мен міндеттері; педагогикалық қызметпен айналысу құқығы; білім беру ұйымдары қызметкерлерінің еңбегіне ақы төлеу  жүйесі; білім беру ұйымдары қызметкерлерінің құқықтары мен міндеттері, олардың әлеуметтік кепілдіктері; еңбек қатынастары және білім беру ұйымы басшысының жауапкершілігі.

“Білім беру экономикасы” атты алтыншы тарау 3 баптан тұрады – білім беру ұйымдарын қаржыландыру; білім беру ұйымдарының материалдық -техникалық базасы; білім беру саласындағы кәсіпкерлік қызмет.

“Білім беру саласындағы халықаралық қызмет” атты жетінші тарау 2 баптан тұрады -  халықаралық ынтымақтастық; шетелдегі қазақ диаспорасының білім  алуға деген қажеттерін қанағаттандыру.

“Білім беру саласындағы заңдарды бұзғаны үшін жауапкершілік” атты сегізінші тарау - білім беру саласындағы заңдарды бұзғаны үшін жауапкершілік атты бір баптан тұрады.

“Өтпелі  ережелер” атты тоғызыншы  тарау – заңды күшіне енгізу атты бір баптан тұрады.

Қазақстан Республикасы “Білім   туралы” Заңына сәйкес  нормативті актілер дайындалып, сол бойынша білім беру заңдары іске асырылады. Қазақстан Республикасы білім беру жүйесінің  моделі әлемдік білім кеңістігінде орын алып жатқан өзгерістерге және  1997 жылы ЮНЕСКО ұсынған Білім берудің Халықаралық Стандарттық Классификациясына сәйкес жасалды. “Қазақстан-2030” стратегиялық бағдарламасына және “Білім туралы “ заңына сәйкес мемлекеттік білім беру жүйесінің құрылымы айқындалды.

“Білім туралы” заңға сәйкес үздіксіз білім беру жүйесінің негізі белгіленді, олар  мектепке дейінгі тәрбие мен білім, бастауыш және жалпы орта білім, орта кәсіптік білім, жоғары кәсіптік білім, жоғары оқу орнынан кейінгі кәсіптік білім беру. 

“Білім туралы” Заңына сәйкес 1995 жылы Қазақстан Республикасы Үкіметі жеке меншік оқу орындарын лицензиялауға байланысты  мемлекеттік емес білім беру мекемелерінің,  1996 жылы гимназиялар мен лицейлердің Ережелері бекітілді. 

Қазақстан мектептерін үлгілеуде ел Президентінің “Дарынды балалар мектептерін дамыту” атты ұсынысы маңызы жоғары стратегиялық қадам болды.  Осы ұсынысқа сәйкес елімізде жоғары  интеллектуалды азаматтарды дайындайтын дарынды балаларға арналған республикалық “Дарын” мектебі ашылды. 
Қазақстан Республикасы “Білім туралы” Заңына сәйкес пәндерді тереңдетіп оқытатын және әртүрлі бағытта мамандандырылған мектептер ашыла бастады. 1990 жылмен салыстырғанда  1998 жылы пәндерді тереңдетіп оқытатын мектептер саны екі есеге артып, ал гимназия саны 16-дан 131-ге, лицейлер  10-нан 112-ге дейін көбейді. 1998-1999 оқу жылында  арнайы пәндерді тереңдетіп оқытатын мектеп саны - 1964, гимназия  - 195, лицей - 149 болды.

2007 жылдың 27 шілдесінде “Білім туралы” жаңа  Заң қабылданды. Ол заңның басты ерекшеліктерінің бірі 50 бапта көрсетілген “педагог қызметкердің мәртебесі” болса, 51 бапта “педагог қызметкердің құқықтары, міндеттері мен жауапкершілігі нақты анықталған. Сонымен қатар тағы бір ерекшелік 52 бапта “Білім беру ұйымдары қызметкерлердің еңбегіне ақы төлеу жүйесі”, яғни білім жүйесін реформалауға байланысты мұғалімнің жүктемесін реттеу арқылы, айлығын көтеру қарастырылған.

Республикада 1998 жылы орта білім беру жүйесін реформалау үрдісінде елеулі бетбұрыстар болды.  Еліміз егемендік алған алғашқы 5 жылда жіберілген кемшіліктерді жоюға байланысты  күрделі жұмыстар атқарылды. Ауылдық жердегі мектептер мен мектепке дейінгі білім беру мекемелерін қайта қалпына келтіру ісі қолға алынды. 

1998 жылдың тамыз айындағы үкіметтің “Қазақстан Республикасы орта білім беру жүйесін реформалаудың болашақ іс-шаралары” атты  қаулысы қабылданды. Қаулыға сәйкес барлық халықтардың білім алуына мүмкіндік тұғызу,  осы мақсатқа сай мектептерде жалпы білім беру қорларын  құру, т.б. қаралды. Тұрмыс жағдайы төмен  отбасы балаларын материалдық тұрғыда сүйемелдеу (киім, кітап, оқу құралдарымен қамтамасыз ету, емдеу орындары мен лагерлерге жолдама, т.б.) қамтамасыз ету қордың негізгі міндеті ретінде белгіленді.
Қазақстан Республикасы Президентінің тапсырысы бойынша 1997 жылы  қыркүйек айында жалпы орта білім беру жүйесін информатизациялау мемлекеттік бағдарламасы қабылданды.  Аталған бағдарламаның іске асуын  Президент Н.Ә.Назарбаев тікелей өз қадағалауына алды. Президенттің тапсырмасы бойынша  іс-шараларды жүзеге асыру бағдарламасы қабылданды.  1998-1999 оқу жылында республика бойынша 1562 мектеп компьютерлермен жабдықталды. Оның ішінде 917-сі – ауыл мектебі.  1999-2000 оқу жылында 1000-нан аса  мектепке компьютерлер орнатылды. Информатика пәні бойынша  және электронды оқулықтар шығарылды. 

1999-2005 жылдар аралығында мұғалімдердің материалдық жағдайы да жақсарды. Еліміздегі экономиканың қарқынды өсуіне байланысты бюджеттік мекемелерде қызмет істейтін мамандардың, мұғалімдердің еңбек ақысы көбейтіліп, дер мезгілінде берілетін болды.
Еліміздің тәуелсіздігінің арқасында қол жеткізген игіліктердің бірі - ұлттық мәдени-тарихи құндылықтардың қайта жаңғыруы, оның қоғам өмірінің барлық салаларында орын тебуі. Осы тұрғыдан білім беру жүйесінің әрбір буынында әр түрлі бағыттағы ізгі істер бастама алды.  Білім беру саласындағы реформалар бір жағынан әлемдік білім беру кеңістігіне сай өркендеуге ұмтылса, екінші жағынан ұлттық болмысты қалыптастыру мақсатында мәдени-тарихи құндылықтарға сай өзіндік бет бейнесін сақтауды көздеді. Елімізде қазақ, орыс тілдерімен қатар ұйғыр, өзбек, поляк, неміс, т.б. тілдерінде жұмыс істейтін мектептер ашылып, 14 тіл ана тілі ретінде оқытыла бастады.   Тәуелсіздік алған елімізде  ұлттық және әлемдік мәдени мұраның диалектикалық бірлігі негізінде жалпы білім беру жүйесін демократияландыру, ізгілендіру арқылы жүзеге асыруда алғаш рет 1994 жылы  Қазақстан Республикасы Білім министрлігі бекіткен “Қазақстан Республикасы жалпы білім беретін мектептердің тұжырымдамасы”, “Қазақстан Республикасы жалпы білім беретін мектептердегі білім мазмұнының тұжырымдамасы” жарияланды. Бұл құжаттарда  білім мазмұнын қалыптастырудың ғылыми негіздері, принциптері анықталып, білім мазмұнының құрамы мен құрылымы, жоспарлары нақтыланды.

Осы орайда, мемлекет тарапынан “Қазақстан Республикасында білім беруді дамытудың 2005-2015 жылдарға арналған мемлекеттік бағдарламасы” жасалынып, жедел іске асыру үрдісі басталды. Бағдарлама Қазақстан Республикасы Президентінің 2000 жылғы 30 қыркүйектегі № 448 Жарлығымен бекітілген “Білім” мемлекеттік бағдарламасын іске асырудың нәтижелерін талдау негізінде әзірленді. 

Қазақстан Республикасы мемлекеттік “Білім” бағдарламасы

 ХХІ ғасырдың  басында елдегі экономикалық ахуалдың жақсаруы, сондай-ақ мемлекеттік “Білім” бағдарламасын іске асыру жөнінде қабылданған шаралар, тұтастай алғанда, білім беру жүйесіне оң әсерін тигізді. Қазақстан Республикасы Мемлекеттік  “Білім” бағдарламасы мектепке дейінгі мекемелердің, жалпы білім беретін мектептердің, арнаулы  кәсіптік оқу орындарының, жоғары білім, жоғары білімнен кейінгі білім беру жүйесінің, қосымша білім беру, т.б. білім беру мекемелерінің мақсат, міндеттерін айқындай отырып, білім беру жүйесін дамытудың негізгі бағыттарын айқындады. Мемлекеттік бағдарлама бойынша: 

- мектеп жасына дейінгі тәрбие мен оқыту бағдарламалары мен бастауыш мектептер бағдарламаларының сабақтастығын қамтамасыз етілуі тиіс;

-жалпы орта білім беру саласында білім берудің мазмұнын  демократияландыру және ізгілікті ету бағытында айтарлықтай жаңарту қажет. Оқушылардың сапалы білім, білік пен дағды алуының жоғары негіздеріне қол жеткізуді қамтамасыз ету.

· бастауыш және орта кәсіптік білім беру саласында басты назар еңбек нарығында талап етілетін мамандықтар бойынша жұмысшылар мен орта буын мамандарын даярлауға  ғана емес, жастардың өзін-өзі жұмыспен қамтуға жақсы даярлауға мүмкіндік беретін кәсіптік білімді, білік пен дағдылар алуға  ынталандыруға аударылуы керек;

· жоғары кәсіптік білім беру саласында жоғары кәсіптік білім мамандықтарының мемлекеттік жіктеушісі мен жоғары білімнің мемлекеттік жалпыға міндетті стандарттары негізінде сапалы білім беру, олардың қазіргі заманғы технологиялары бар кәсіпорындардың базасында өндірістік практика өтуі және лабораториялық әрі практикалық сабақтар жүргізу, оқу үрдісінде  ғылыми-зерттеу жұмысын ұйымдастыру мәселелерін түбегейлі шешу талап етілуі қажет. Жоғары кәсіптік білімнің сапасын бағалау жоғары оқу орындарының рейтингтер жүйесін енгізу жолымен жүзеге асырылуға тиіс. Мемлекеттік аттестациялау әлемдік білім беру кеңістігіне ену процестерін ескере отырып жетілдірілуі тиіс; 

· қосымша білім беру жүйелерін кеңейту, жастар мен балалардың қоғамдық бірлестіктерін көтермелеу және балалардың, жасөспірімдер мен жастардың бос уақыты мен демалысын ұйымдастыру істерін жетілдіру көзделуі тиіс.

Бағдарламаның мақсаты адам ресурстарын даярлау сапасын арттыру және жеке тұлға мен қоғамның қажеттіктерін қанағаттандыру үшін Қазақстан Республикасының 2010 жылға дейінгі Стратегиялық даму жоспарының басымдықтары негізінде көп деңгейлі білім берудің ұлттық жүйесін жаңғырту болып табылады. Жоғары оқу орнынан кейінгі білім беру саласында  да  әлемдік білім кеңістігіне кіріктіруге бағытталған іргелі реформалар жасалды. Орта білім беру жүйесінің әлемдік білім кеңістігімен сәйкестендіруге байланысты 12 жылдық білім беру жүйесі эксперименттік тұрғыда енгізілді. 

Жоғары білім беру жүйесіне бакалавриат, жоғары оқу орнынан кейінгі білім магистратура, докторантура () білім беру сатыларын біртіндеп енгізу процесі басталды.  Мұндағы негізгі мақсат - жоғары оқу орнынан кейінгі білімді әлемдік білім кеңістігіндегі білім жүйесімен сәйкестендіруден туындап отыр. Қазақстандағы білім беру жүйесін әлемдік білім стандартарына сәйкестендіруде қоғам мүшелерінің денсаулығы, білімі мен әл-ауқатын өзара бірлікте қарастырылған еліміздің “Қазақстан–2030” стратегиялық бағдарламасы маңызды орын алады.

Қазақстан Республикасында білім беруді дамытудың 2005-2015 жылдарға  арналған  мемлекеттік  бағдарламасы

Ғасырлар тоғысында ұлттық және әлемдік құндылықтарды өзара кіріктіру арқылы Қазақстанның білім беру жүйесі және педагогикалық ғылымды жетілдіру талабына  сәйкес жасалған “Қазақстан Республикасында білім беруді дамытудың 2005-2015 жылдарға арналған мемлекеттік бағдарламасы” білім беру жүйесінің алдына төмендегідей күрделі міндеттерді қойып отыр:

-халықтың барлық жіктерінің сапалы білімге қол жеткізуін қамтамасыз ету;

-білім беруді басқаруды одан әрі демократияландыру негізінде білім берудің ұлттық жүйесінің жұмыс істеуінің нормативтік құқықтық базасын жетілдіру;

-Қазақстандық патриотизмге, ұлтаралық қатынастарға, жоғары мәдениетке, адамның құқықтары мен бостандықтарын құрметтеуге тәрбиелеу;

-Мемлекеттік тілді басым дамыту;

-Отандық дәстүрлер, әлемдік тәжірибе және тұрақты даму қағидаттары негізінде білім берудің мазмұны мен құрылымын жаңарту;

-12 жылдық жалпы орта білім беруге көшу;

-Білім беруді халықаралық стандартты жіктеу (БХСЖ) ұсынымдарына сәйкес кәсіптік білім беру және мамандарды даярлау жүйесін қайта құрылымдау;

-оқытудың жинақтаушы кредиттік жүйесіне негізделген кадрларды даярлаудың біртұтас үш сатылы моделін жасау (бакалавриат-магистратура-докторантура);

-экономиканың барлық салалары үшін жоғары білікті және бәсекеге қабілетті кадрларды даярлаудың сапасын арттыру;

-әлемдік білім кеңістігіне ықпалдау; 

-білім беру сапасын бағалаудың ұлттық жүйесін құру;

-бірыңғай білім беру ақпараттық ортасын қалыптастыру;білім беру процесін оқу-әдістемелік және ғылыми қамтамасыз етуді жетілдіру;

-білім беру жүйесінің материалдық-техникалық базасын нығайту;

-білім беруді, ғылым мен өндірісті ықпалдастыру;

-білім берудің сапасын арттыру үшін экономика секторлары ресурстарын тартудың тетіктерін жасау;

-педагог қызметкерлердің әлеуметтік мәртебесін арттыру, білім беру жүйесін қаржымен, кадрмен қамтамасыз етуді жетілдіру, білім беру менеджерлерін даярлау;

-көп деңгейлі үздіксіз білім беру жүйесінде мемлекеттің, қоғамның және тұлғаның мүдделерінің теңдестігін қамтамасыз ету. 
Жоғарыдағы міндеттерді іске асыруда кәсіби міндеттерін дербес әрі шығармашылық тұрғыдан шешуге, кәсіби қызметтің тұлғалық және қоғамдық маңызын түсінуге, оның нәтижелері үшін жауап беруге қабілетті кәсіби құзыретті жеке тұлғаны, бәсекеге қабілетті маманды қалыптастыруды қамтамасыз ететін білім беруді басқарудың тиімді жүйесі құрылды. Әсіресе нәтижеге бағдарланған сапалы, бәсекеге қабілетті білім беруге қажетті жағдайлар жасалып, білім берудің барлық деңгейінің сабақтастығы  қамтамасыз етілді.

Педагог-қызметкерлерді мемлекеттік қолдау күшейтілді және олардың еңбегін ынталандыру тетіктері жетілдірілді, еңбек ақысы басқа салалармен салыстырғанда жоғарылады, ұзақ мерзімді несиеге тұрғын үймен қамтамасыз ету бағдарламасы іске асырылды.

Сонымен қатар Қазақстан Республикасы Президентінің 2004 жылғы 19 наурыздағы “Бәсекеге қабілетті Қазақстан үшін, бәсекеге қабілетті экономика  үшін, бәсекеге қабілетті халық үшін” атты Қазақстан халқына Жолдауы, Қазақстан Республикасы Президентінің 2001 жылғы 4 желтоқсандағы №735 Жарлығымен бекітілген “Қазақстан Республикасының 2010 жылға дейінгі Стратегиялық даму жоспары” білім беру жүйесін дамытуға үлкен ықпал етуде.  

Ғасырлар тоғысындағы Қазақстанның білім беру жүйесі (1995-2005 жылдар аралығы) үшін мемлекеттік өзгерістерге сәйкес білім беру жүйесінде іргелі нәтижелі табыстар болды. Заңның баптарын іске асыруға байланысты  білім беру үрдісіне қатысушылардың (оқушылар, мұғалімдер, көпшілік) білім мазмұнына, оқу жүктемесінің көлеміне және оқушылардың дайындық деңгейіне қойылатын талаптарды дәл түсінуін қамтамасыз ету мақсатында Қазақстан Республикасының жалпы білім беретін оқу орындарының бастауыш, негізгі, жоғары сатыларындағы жалпы орта білім берудің және арнаулы орта, жоғары оқу орындарында мемлекеттік жалпыға міндетті стандарттары, (Қазақстан Республикасы жалпы білім беретін мектептерді дамыту тұжырымдамасы(, (Жалпы білім мазмұнының тұжырымдамасы(, (Қазақстан Республикасында жалпы білім беретін мектептердің мемлекеттік базистік оқу жоспары”, “Қазақстан Республикасы жалпы білім беретін мектептердің мемлекеттік базистік оқу жоспары”, "Мектепке дейінгі және мектеп жасындағы балалардың тәрбие тұжырымдамасы", (Қазақстан Республикасы білім беру ұйымдарында тәрбиенің кешенді  бағдарламасы(, т.б. дайындалды. 

(Жалпы білім мазмұнының тұжырымдамасында( қазақ орта мектебінің  білім мазмұнының жаңа принциптері былайша  айқындалды:

1. Қазақ  халқының жалпы ұлттық игілігін адамзат мәдениетімен  ұштастыру.

2. Жалпы орта білімнің құрамы мен құрылымын балалардың психикалық-физиологиялық жас ерекшеліктеріне қарай үйлестіру.

3. Ірі блоктар мен пәндер деңгейінде білім мазмұнының басты бағдарын белгілеу, білімнің  (базалық) және жылжымалы құрамаларын (компонентерін) айқындау.

4. Оқыту мен тәрбиені интеллектуалды  пайдалы және өнімді еңбекпен жалғастыру.

5. Жастарға жалпы орта білім беруді алғашқы кәсіптік және бастапқы арнаулы мамандықтар меңгертумен ұтымды ұштастыру.

6. Оқытуды ізгілендіру принципі әрі гуманитарлық бағдарды жүзеге асыру.

7. Жалпы білім мазмұнын анықтауға интеграциялауды жүзеге асыру.

8. Оқытуды ізгілендіру принципі әрі гуманитарлық бағдарды жүзеге асыру.

9. Жалпы білім мазмұнын анықтауда интеграциялауды жүзеге асыру.

10. Оқушылардың қабілеті мен қызығушылығын ескере отырып, білім мазмұнын пәнаралық және  пәнішілік саралау.

11. Білім мазмұнының құрылымын анықтауда басшылыққа алатын жүйе қызметінің толықтық принципі. Білім мазмұны өз алдына жеке жүйе ретінде қарастырылады да, адамның үйлесімді дамуын қамтамасыз етуде қажетті білім мазмұны оқушы-жастардың  келешек іс-әрекетінің сипатына және оны қоршаған таным объектісі - болмыстың құрылымына сай анықталады.

12. Қоғамның, халықтың өз мектебіне қоятын талабы да білім мазмұнының құрылымын нақтылауда жетекші орын алуы қажет.

13.  Мектептің білім мазмұнына ұлттық, аймақтық ерекшеліктерді дер кезінде енгізуге мүмкіндік беретін принциптердің бірі- білімнің  тәрбиемен қатар берілу принципін анықтау болып табылады. Білім мазмұндарының өзара бірігіп бір-біріне қосарлану принципі қазақ халқының ұрпақ тәрбиелеудегі, әулет құрудағы өскелең өмір  тәжірибесін, салт-дәстүрлерін, шаруашылықты жүргізу тәсілдерін, рухани байлығын, сондай-ақ республиканың табиғи, саяси, әлеуметтік    және экономикалық ерекшеліктерін  оқу жоспарына жеке пәндер ретінде енгізіп қоймай, оларды басқа да пәндер мазмұнына қосалқы        енгізуге жол ашу.

14. Техника мен технологияның негіздерін оқытуға бағытталған политехникалық білім беру - жас ұрпақты жан-жақты дамыту үшін аса қажетті  құрамдардың бірі саналады.


Қазақстан Республикасы жалпы білім беретін мектептерін дамыту,  жалпы білім мазмұнын жетілдіру  тұжырымдамалары  көптеген жаңашыл үрдістерге негіз болды. Дәстүрлі 3 сатылы мектептің екінші сатысы негізгі мектеп деп аталып, онда әр пәннен жүйелі білім беруді 9 жылмен шектеу міндеттелді. Мектептің соңғы сатысы-бағдарлы мектепке айналып, пәндерді оқушылардың таңдауына қарай тереңдетіп оқыту, ал қалған сабақты интегративті мазмұнда баяндап, саралап оқыту мүмкіндігін іске асыру көзделді.

Қазақстан Республикасының мемлекеттік жалпы орта білім стандарттары

Қазақстан Республикасы жалпы білім беретін мектептердің тұжырымдамасы негізінде 1996 жылы  оқу үрдісін ұйымдастыруға негіз болатын Қазақстан Республикасының мемлекеттік жалпы орта білім стандарты туралы Ереже бекітілді. Ереже білім стандарттарының негізгі қызметі мен құрамын анықтауға, пәндер бойынша білім стандарттарын жасауға, базистік оқу жоспарын жаңа нормативтік құжат ретінде ұсынуға мүмкіндік берді. 

Білім беру стандарттары - оқу пәндері бойынша білім мазмұнының құрылымы мен құрамының нормаларын және оларға қойылатын талаптарды рәсімдейді, сондай-ақ білім мазмұнының мемлекеттік минимумы мен оқушылардың дайындық деңгейіне қойылатын талаптарды белгілейді. Мемлекеттік білім стандарты  бір-біріне сабақтас үш құрамдас бөліктен тұрады: 1) тұжырымдамалық, 2) нормативтік, 3) әдістемелік бөліктер. Бірінші бөлікке бұған дейін дайындалған мектептің дамуы мен ондағы білім мазмұны жөніндегі екі тұжырымдама ендірілген. Екінші бөлікке, нормативтік қызмет атқаратын жаңа құжат – базистік оқу пәндері, үшінші бөлікті оқу-әдістемелік кешен құрайтындығы нақтыланған. 

Қазақстан Республикасының жалпы білім беретін оқу орындарының бастауыш, негізгі, жоғары сатыларындағы жалпы орта білім берудің стандарттары 34 пән бойынша қазақ, орыс және ұйғыр тілдерінде жарияланды. Мемлекеттік білім беру стандарттары оқу пәндері бойынша: базалық білім мазмұнына, білім беру бағдарламаларының түрлеріне, оқу жүктемесінің көлеміне, мектептің әр сатысындағы оқушылардың міндетті (минимум) дайындық деңгейіне, оқу процесін ұйымдастыру және оны жүзеге асыру шарттарына қойылатын жалпы  талаптарды белгілейді.

Стандарт балалардың денсаулығын қорғау ісіне, жеке тұлғаның жан-жақты дамуына және оқу процесінің сапасын көтеруге қолайлы жағдайлар туғызуға қызмет етеді.

Қазақстан Республикасы жалпы білім беретін мектептердің мемлекеттік базистік оқу жоспары


Қазақстан Республикасы Мемлекеттік жалпыға міндетті білім беру стандарттарына, жалпы білім беретін мектептерді дамыту және жалпы білім мазмұнының тұжырымдамасына сәйкес жалпы білім беретін мектептердің мемлекеттік базистік оқу жоспарлары дайындалды.

Орта білім беретін қазақ  мектебінің баршаға ортақтығы, интернационалдық рухы, ұлттық дәстүр мен аймақтық және республикалық ерекшеліктерге бағытталуы, сондай-ақ оның еліміздің, бүкіл дүние жүзінің оқу жүйесімен интеграциялануы базистік оқу жоспарына енетін білім мазмұнының төмендегідей құрылымдары  айқындалды.

  -  Жалпы адамзаттық мемлекетаралық құрам.

 -  Қазақстан мен Орталық Азия республикаларының халыққа білім беру министрліктері бірлесе отырып анықтайтын республикалық құрам.

  -  Қазақстан Республикасы Білім және ғылым  министрлігі анықтайтын құрам.

- Республиканың әрбір өлкесінің әлеуметтік-экономикалық талап тілегін ескере  отырып, жергілікті халыққа білім беру орындары анықтайтын білім мазмұнының құрамы.

Жалпы білім беретін мектептердің мемлекеттік базистік оқу жоспарлары білім мазмұнының жалпы бағыттарын береді, оның негізінде әр түрлі бағдардағы орта оқу орындарының нақты оқу жоспарын жасауға болады.

Жаңа оқу жоспарлары жастардың әлеуметтік сұранысын ескеріп, олардың ықласы мен мүддесіне орай орта білімнің әртүрлі деңгейлерін енгізумен қатар, бағдарланған мектеп түрлерін де еркін таңдауына әрі алғашқы кәсіптік және бастапқы арнаулы мамандықтарды қоса игеруіне  демократиялық жол ашады.

Қазақстан Республикасының мемлекеттік жалпы орта білім стандарттары негізінде дайындалған базистік оқу жоспарларының құрылымы екі бөліктен тұрады:

· инварианттық бөлік-қоғамдық мұраттарға сәйкес  оқушылардың тұлғалық қасиеттерін қалыптастыруды, ұлттық және жалпыәлемдік мәдениетті менгеруді қамтамасыз етеді;

· вариативтік бөлік – оқушылардың қызығушылығын, тұлғалық ерекшелігін ескере отырып жекелей дамуына жағдай жасайды.

Инвариантты және вариативті бөліктер білім мазмұны жағынан бір-бірін толықтырады. Мектептің оқу жоспарына сәйкес білім берудің үш түрі қамтылады:

· жалпы орта білім берудің  базалық ядросы болып табылатын міндетті компоненттер;

· мектептің, аймақтың ерекшеліктеріне байланысты және оқушылардың таңдауы бойынша таңдау компоненттері;

· элективтік арнайы курстар, факультативтік сабақтар, т.б..

Базистік оқу жоспары  білім және тәрбие берудің нормативтерін:  жыл бойы жалпы және әр саты бойынша  оқытудың ұзақтығын, мұғалімнің  апталық сағаттық жүктемелерін; әр саты бойынша оқушының апталық сағаттық жүктемелерін, оқушыларды топқа бөлу, жекелей және сыныптан тыс жұмыстарды, факультативтік сабақтарды, т.б. айқындайды.

Мемлекеттік білім стандарттарының Ережелеріне сай,  1996 жылдың 26 қыркүйегінде ҚР-ның үкіметінің (Қазақстан Республикасының жалпы білім беретін мектептері үшін оқулықтар мен оқу-әдістемелік кешендерді әзірлеу мен басып шығарудың мақсатты бағдарламасы туралы(  №173 қаулысына сәйкес бастауыш, негізгі және жоғары басқыштарға арналған республика мектептерін ұлттық негіздегі төл оқулықтармен қамтамыз ету  жан-жақты іске асырылды. 

Орта мектептің мемлекеттік базистік оқу жоспарында республиканың өзіндік ерекшелігі мен қазақ халқының ұлттық игіліктері айқын көрініс табуға тиіс. Осы мақсатта халықтың салт-санасы, әдет-ғұрпы, мінез құлқының өзгешеліктері, қол өнері мен ата кәсібі барлық пәндерге қосарлана енумен қатар “Қазақстан тарихы“, “Қазақстан географиясы“, “Әдеп және психология“, “Қоршаған орта“ пәндері дайындалды.

Қазақ орта мектебінің білім мазмұнын  әзірлеу  және оның толық оқу-методикалық жүйесін жасап мектепке енгізу 1992-1997 жылдар арлығында іске асырылды. Осы аралықта арнайы ұйымдастырылған эксперименттік мектептерде жаңа оқу жоспарлары, оқулықтар мен бағдарламалары сынақтан өткізіліп, сұрыпталды.

Төл оқулықтардың 1-сыныпқа арналған алғашқы легі 1997-1998 оқу жылында мектеп практикасына ене бастады. Сонымен қатар, алғаш рет “Еңбекке баулу“, “Көркем өнер“, “Дене шынықтыру“ пәндері бойынша оқулықтар  дайындалып оқу үрдісіне енгізілді. 

Білім беру стандарттары және  жалпы білім беретін мектептердің мемлекеттік базистік оқу жоспары негізінде 1-11 сынып аралығында әр пән бойынша төл оқулықтар дайындалды. Оқулықтар  мемлекеттік тілде дайындалып, басқа тілдерге аударылды.

Орта білім беру:  құрылымы мен мазмұны

Мазмұндық және ұйымдастырылуы бойынша орта білім беру  толық кешенді мектептер, гимназиялар, лицейлер деп үш типке бөлінеді. Меншігіне қарай мемлекеттік және жекеменшік мектептер деп екі түрге бөлінеді. Оқытудың формаларына қарай – күндізгі мектеп, атаулы  мектептер, интернаттар деп бөлінсе, оқытудың ерекше жағдайына қарай мектеп-интернаттар, дарынды балалар мектебі, кемтар балалар мектебі деп аталады.

Қазақстан Республикасының “Білім туралы“ Заңына сәйкес үш сатылы: бастауыш саты (1-4 сынып),  негізгі (5-9 сынып) және (10-11(12) сынып) жоғары сатыны қамтитын міндетті және тегін орта білім беру әлемдік білім беру үрдісіне сәйкес жетілдірілді. Орта білім берудің әртүрлі жолдары айқындалды. Жалпы білім беретін мектеп (күндізгі, кешкі, арақашықтықтан оқытатын (сыртқы)), кәсіптік мектептерге(лицей) және мектептің жоғары сатысының жалпы және кәсіби білім беретін оқу мекемелері мектеп бағдарламасы бойынша кәсіби білім алатын колледждер негізінде ұйымдастырылатын болды. 
Қазақстан Республикасының  “Білім туралы“ Заңында:

- гимназия – негізгі және қосымша жалпы білім беру бағдарламаларын іске асыратын, оқушыларды олардың бейімділігі мен қабілетіне сәйкес терендетіп, салаға бөліп, саралап оқытуды көздейтін, жалпы орта білім беретін оқу орны;

· лицей – негізгі және қосымша жалпы білім беру бағдарламаларын іске асыратын, оқушыларды кәсіби бағдарлап оқытуды жүзеге асыратын жалпы орта білім беретін оқу орны;

·  мектеп-гимназия (мектеп-лицей) – гимназияның жалпы білім беру бағдарламаларын – гимназия сыныптарында; лицейдің жалпы білім беру бағдарламаларын лицей сыныптарында іске асыратын жалпы білім беретін орта оқу орны  деп түсініктеме берілді.

Қазақстан Республикасы елді мекендерінің  тарихи және географиялық орналасуларына байланысты шағын кешенді  мектептер елеулі орын алады. Қазақстан Республикасының “Білім туралы“ Заңында “шағын кешенді (шағын жинақталған)  мектептер – сынып жинақтамалары аралас және оқу сабақтарын ұйымдастырудың өзіндік нысаны бар, оқушылар саны шағын жалпы білім беретін мектеп“, педагогикалық сөздікте “шағын жинақталған мектеп – сынып-жинақтамалары аралас және оқу сабақтарын ұйымдастырудың өзіндік нысаны бар, оқушылар саны шағын жалпы білім беретін мектеп“ деп атап көрсетілген.

Шағын кешенді  мектептердің ерекшелігі мұғалімге бірнеше пәнді қатар жүргізуге, кейде мұның үстіне   мектепті басқару міндеттерін  де қоса атқаруға тура келеді. Шағын кешенді  мектептер  бастауыш, негізгі  және жоғарғы болып үшке бөлінеді. 

Қазақстан Республикасы Үкіметінің 25 ақпандағы 2000 жылғы  № 300 қаулысына сәйкес шағын кешенді мектепті ұйымдастыруда қамтылатын оқушы саны былайша белгіленген:

1) 5 және одан да жоғары бала болса - бастауыш саты;

2) 41- ден жоғары оқушы болса - бастауыш және негізгі саты;

3)  81-ден жоғары оқушы болса  - жалпы орта білім беретін оқу мекемесі.

Қазақстан Республикасы Білім және ғылым министрлігінің статистикалық мәліметтері бойынша бастауыш мектептің оқушы саны 41-ден, негізгі мектептің оқушы саны 100-ден, орта мектептің оқушы саны 280-нен келген, олар шағын кешенді мектептер санатына қосылды.

 Шағын кешенді мектептерде білім  қазақ және орыс тілдерінде беріледі. Ұйғыр,  өзбек, түрік тіліндегі  шағынкешенді мектептердегі оқушы саны 0,5 пайызды құрайды.

Шағынкешенді мектептерде білім беру Қазақстан Республикасының мемлекеттік жалпы орта білім стандарттарына, базистік оқу жоспары мен бағдарламаларына сәйкес жүргізіледі.

XX ғасырдың соңында ұлттық дәстүрлер мен құндылықтар және әлемдік тәжірибелер негізінде құрылымдық жүйесі айқындалып  Қазақстан мектептерін модерндеу (жаңаландыру) басталды. Білім мазмұнында ұлттық құндылықтар жалпыәлемдік құндылықтармен өзара кіріктіріле  отырылып жүргізілуі тиіс.  Қазақстан Республикасының Білім және ғылым министрлігінің бұйрығымен мектеп бітірушілердің білім сапасын айқындауға арналған  бірыңғай ұлттық тестілеу енгізіліп,  соның негізінде арнаулы орта  және жоғары  кәсіптік білім алуға мүмкіндік жасалды. 

Орта білім беру  саласы бойынша мектептегі тәрбие жұмысын ұйымдастыруға байланысты “Мектепке дейінгі және мектеп жасындағы балалардың тәрбие тұжырымдамасы“, (Қазақстан Республикасы білім беру ұйымдарында тәрбиенің кешенді  бағдарламасы( дайындалып,  іске қосылды.

“Мектепке дейінгі және мектеп жасындағы балалардың тәрбие тұжырымдамасы“ қазақ халқының өзіне тән ерте заманнан қалыптасқан ұлттық тәрбиесінің асыл қазынасы мен мол тәжірибесін бүгінгі ұрпақ тәрбиесінің негізіне ала отырып, жас балалар мен оқушыларға адамгершілік, ізгілік тәрбие берудің  қажеттілігін айрықша атап өтеді.

Тұжырымдаманың негізгі мақсаты – дені сау, ұлттық сана-сезімі оянған, рухани ойлау дәрежесі биік, мәдениетті, парасатты, ар-ожданы мол, еңбекқор, іскер, бойында басқа да игі қасиеттер қалыптасқан адамды тәрбиелеу. Тұжырымдамада басшылыққа алынған негізгі ұстанымдар – үздіксіз тәрбиенің негізі  – ұлттық тәлім-тәрбие, тұлға бойындағы мәдени құндылықтарды қалыптастыру,  әр саты бойынша тәрбиенің  бірізділігі мен сабақтастығы көзделген. 

Тұжырымдамада қамтылған  міндеттерді қамтамасыз етуге байланысты  Қазақстан Республикасы Білім және ғылым министрлігі 2002 жылы (Қазақстан Республикасы білім беру ұйымдарында тәрбиенің кешенді  бағдарламасын( дайындап, төмендегі негізгі бағыттар бойынша   іс-шараларды іс-жүзіне асыруды ұсынды:

· оқушылардың жасы, жеке тұлғалық-психологиялық ерекшеліктерінің негізінде нақты мүмкіндіктерді ескере отырып, тәрбиенің мазмұны мен сапасын, оның нысандары мен әдістерін сәйкестендіруді қамтамасыз ету;

· жалпы оқу-тәрбие процесін қамтитын тәрбие жүйесін қалыптастыру;

· тәрбие жүйесінде жалпы адамзаттық, этно-мәдени құндылықтарды үйлестіру;

· құқықтық және мемлекеттік жүйені, Қазақстан Республикасының рәміздерін зерделеу арқылы Қазақстанның отансүйгіш азаматын тәрбиелеу;

·  қоғамдағы тәрбиенің әлеуметтік статусын көтеру шараларын белсенді ету;

· балалар мен жастар арасындағы жағымсыз әрекеттерді жеңуге ықпал ететін балалардың қараусыздығы мен бақылаусыздығының алдын алудың тиімді жүйесін құру.

 Тұжырымдама мен тәрбиенің кешенді бағдарламасына байланысты  мектептерде оқушылардың бастамасымен қоғамдық ұйымдар қалыптаса бастады. Еліміз егемендік алғаннан кейін бұрыннан қалыптасқан “Пионер“ ұйымы, “Скаутинг“ қозғалысымен қатар “Атамекен”, “Мың бала” атты балалар қозғалысы, “Болашақ” атты оқушылар ұйымы, “Жұлдыз”, “Кәусәр бұлақ”,  т.б.  бағдарламалар  пайда болды. 

Балалар қозғалыстары мен ұйымдарының негізгі мақсаты - әр түрлі қоғамдық қатынастардағы іс-әрекеттерге еркін араласа алатын мәдени құндылықтары қалыптасқан тұлғаны қалыптастыру. Қозғалыс пен ұйымдар оқушылардың сұранысы нәтижесінде құрылды. 

“Атамекен” балалар қозғалысы республика мектептеріне кеңінен тарап,  оқушылар тарапынан үлкен қолдау көрсетілді.  “Мың бала” атты балалар қозғалысы Алматы облысы мектептерінде іске асырылды. 

“Болашақ” атты оқушылар ұйымының Ережесі  Қазақстан Республикасы Білім және ғылым министрлігінің  Жалпы орта және бастауыш кәсіптік білім департаментінің шешімі (16 май, 2001 жыл) бойынша республика мектептеріне үлгі ретінде ұсынылды. Ереже  Алматы, Маңғыстау облыс мектептерінде жақсы жолға қойылды. Жаңа Өзен қаласындағы “Болашақ” оқушылар ұйымы атқарған іс-шаралар облыс және республика мектептеріне таратылды.

Жоғарыдағы тәрбие тұжырымдамасы мен бағдарламасына сәйкес республика мектептеріндегі тәрбие жұмысы бойынша

-жалпы білім беретін оқу үрдісіндегі тұлғаны қалыптастырудың әдіснамалық негіздерін өрістету;

- мектеп, отбасы және қоғамдық ұйымдардың психологиялық, педагогикалық және тәрбиелік мүмкіндіктерін кіріктіре пайдалану;

- қазіргі кезеңдегі полимәдени оқушы тұлғасын дамыту мен тәрбиелеудің ғылыми-педагогикалық негіздерін басшылыққа алу;

- үздіксіз кәсіби білім беру жүйесіндегі Қазақстан мамандарын даярлауда ұлттық тәрбие негізін қалыптастыру;

- Қазақстан Республикасындағы үздіксіз білім жүйесіндегі салауатты өмір салтын қалыптастырудың ғылыми-әдістемелік негіздерін дамыту;

- тұлғаны отбасы арқылы әлеуметтендіру;

- отбасындағы дәстүрлі діни бірлестіктер мен діни секталардың психологиялық ықпалын зерттеу;

· оқушылардың есірткіні пайдалануының алдын алудың психологиялық және педагогикалық негіздерін пайдалану;

· балалар мен жасөспірімдерге  гендерлік және рухани-адамгершілік тәрбие беру мәселелерін жүзеге асыру  іс-шаралары қолға алынды.

 Еліміздің бүгінгі негізгі мақсаты – бәсекелестікке қабілетті 50 дамыған мемлекеттер қатарына кіру болса, оның негізгі алғы шарттарының бірі – қазақ мектебінің дамуы.   Қазақстандағы білім беру жүйесінің әлемдік білім кеңістігіне кіріктірілуіне байланысты  қазақ мектебін ХХІ ғасырда өз биігіне көтеру мақсатында  жүйелі түрде кешенді ғылыми-зерттеулер ұйымдастырылды.  Аталған мақсатқа сәйкес  Қазақ мемлекеттік  қыздар педагогика институтында Ш.К.Беркімбаеваның басшылығымен құрылған “Қазақ мектебінің даму мәселелері“ атты ғылыми-зерттеу зертханасы  бүгінгі   күн тұрғысынан  қазақ мектебінің даму тарихы, ауыл  мектебінің  даму болашағы  және зерттелу деңгейі,  қаладағы  қазақ мектебін дамыту мәселелері, аралас мектептер және оның қайшылықтары,  мектептің оқу-тәрбие үрдісінің этнопедагогикалық негіздері: теориясы мен тәжірибесі, қазіргі мектепті басқарудың инновациялық технологиялары, ақпараттық технологиялар және қазақ мектебі, он екі жылдық оқуға өтудің мәселелері мен шарттары, шағын жинақталған мектеп: тарихы, тәжірибесі мен даму болашағы бағыттары бойынша ғылыми-зерттеу жұмыстарын жүргізді. 

Ғасырлар  тоғысында үздіксіз білім беру жүйесінде  ұлттық білім мен тәрбиенің мазмұнына аса мән беріліп, ұрапқтан-ұрпаққа жалғасқан  қазақтың халықтық тәлімдік тәжірибесінің тағылымдарының, ойшылдарының мұраларындағы  тәрбие иірімдерінің  әлеуеті жүйеленіп, ғылыми айналымға енгізілді. Бұл ретте, профессорлар Қ.Б:Жарықбаев пен С.Қ.Қалиевың  ХҮ ғасырды қамтыған “Қазақ тәлім-тәрбие антологиясы“ ерекше орын алады.

 Республика   мектептерін  ақпараттандыру жүйесі құрылды. Әсіресе,  шалғайдағы  ауыл мектептерінде электрондық пошта, видеоконференция, интернет жүйесі арқылы өз бетімен білімдерін толықтыруға, еліміздегі және алыс, жақын  шет елдердің орталық кітапханаларындағы қажетті мәліметтерді шұғыл алып пайдалануға мүмкіндік берді.

Орта  кәсіби білімнің құрылымы және мазмұны

Орта  кәсіби білім негізінен колледж, училище (лицей) болып бөлінеді. Білім беру жүйесін реформалауға байланысты 1989 жылдан бастап дәстүрлі  кәсіптік-техникалық училищелер  базасында -  лицейлер, техникумдар базасында - колледждер құрылды. "Білім туралы" заңда "колледж дегеніміз –орта кәсіптік білімі бар мамандар даярлаудың білім беру бағдарламаларын іске асыратын оқу орны" - деп көрсетілді.   

Қазақстан Республикасы Білім және ғылым министрлігінің  бастауыш және орта арнаулы кәсіптік  білім беру жіктеушісінде  - орта кәсіби және жоғары кәсіптік білім мамандықтарының саны мен сапасын айқындайтын құжатта   білім беру жүйесі сатыларының сабақтастығын сақтауға айрықша мән берілген.

 Білім беру стандарттары мен типтік бағдарламаларда мамандардың колледждердегі алған кәсіби білімдерін жоғары оқу орнында бакалавриаттарындағы білім беру жүйесінде сабақтастықта толықтыра түсуге мүмкіндік жасалған. Колледжді  бітірушілер үшін мамандықтарына сәйкес жоғары оқу орындарында қысқартылған оқу формасы бойынша 3 жыл оқиды. 12 жылдық мектепті бітірген  талапкер бастауыш білім беретін мектептер  үшін мамандар дайындайтын педагогикалық колледждердегі оқу мерзімі 2 жыл деп белгіленіп отыр. 

1991-2005 жылдар аралығында қоғамдық сұраныстың нәтижесінде лицей, колледждердегі білім беру екі тілде қазақ және орыс тілдерінде  жүргізіле бастады.  1995 жылы 31 қаңтарда Қазақстан Республикасы Білім министрлігі арнаулы орта оқу -орындары жайлы жаңа  Ережені бекітті.  Ережеде арнаулы оқу орындарының оқу-тәрбие процесін ұйымдастыруды реттейтін нормативті дайындау және бекітуге тапсырма берілді. 

Сонымен қатар, арнайы оқу орындарына мемлекеттік білім стандарттары жасалды, көптеген жаңа мамандықтар және  қосымша мамандандырулар енгізілді, базаны компьютерлік ақпарттандыру, оқытудың инновациялық технологияларын қолдану,  колледж-университет кешендерін құру, жаңа педагогикалық технологияларды енгізу, қаржыландырудың жаңа жүйесіне көшу іске  асырылды.  Арнаулы  орта кәсіби оқу орындарында білім мазмұны  бәсекеге қабілетті  кәсіби құзыреттілігін  толық қамтамасыз ететін  маман дайындау көзделді. 

1995-2003 жылдар аралығында кәсіптік білім жүйесін дамытуға байланысты  Қазақстан Республикасы Үкіметі мен Білім және ғылым министрлігі тарапынан аса маңызды құжаттар қабылданды.  Қазақстан Республикасы Білім және ғылым министрлігі "Кәсіптік бастауыш және орта білім мамандықтарының тізбесі" (11.01,2000 жыл, № 8 бұйрық), "Кәсіптік бастауыш және орта білім Мемлекеттік стандарттарын құрастыруға арналған әдістемелік құрал" (16.09.2002 ж., № 675 бұйрық), "Кәсіптік бастауыш және орта білім Мемлекеттік жалпыға міндетті білім стандарттарының құрылымы мен мазмұны" Жалпы Ереже. (1.12.2000, бұйрық № 1191), "Кәсіптік бастауыш және орта білім жоспаларының типтік моделі" (16.09.2002, № 675 бұйрық), т.б. құжаттарды дайындап, бекітті.

82 мамандық бойынша кәсіптік бастауыш және орта білім берудің Мемлекеттік жалпыға міндетті білім стандарттары бекітілді. Қазақстан Республикасы Үкіметінің 2001 жылғы  29-сәуірдегі № 409 қаулысымен бекітілген "Арнайы пәндер бойынша оқулықтар мен оқу-әдістемелік  кешендерін жасап шығару" бағдарламасына сәйкес кәсіби білім беретін оқулықтар мен оқу-әдістемелік кешендер басылып  шығарылды.
Білікті жұмысшылар дайындаудың іргелі және қолданбалы  зерттеулер негізінде ұсынылған тиімді әдістерін зерттеуді практикалық тұрғыда жүзеге асыру үшін алдыңғы қатарлы шығармашылық әдіспен жұмыс істейтін  кәсіптік-техникалық мектептердің, лицейлердің, колледждердің педагогикалық ұйымдарында 1999 жылдан бастап кәсіптік білім институтының эксперимент алаңдары құрылды.

Мұнда алаңдар  ҚР Білім және ғылым министрлігінің бұйрығымен 29 оқу орнында ұйымдастырылды. Мысалы, Алматы қаласындағы №18 кәсіптік мектепте дәстүрлі емес оқыту әдістері - блокты-модульды оқыту жүйесі енгізіліп, оқытушылар оқушылар бойындағы кәсіби білім пен дағдыны қалыптастыру үшін мониторинг,  деңгейлеп оқыту әдістерін тиімді пайдалана бастады.

Алматы индустралды педагогикалық колледж базасында кәсіби білім мазмұнын кешенді дамыту  мақсатында лицей-колледж-академия үздіксіз білім беру жүйесі енгізілді. Негізгі мектептің 9-сыныбын бітірген оқушылар лицейдің бастапқы сатысына қабылданып, 6 жылдан соң жоғары білімді маман дипломын алып шығатын болды. Үздіксіз білім беру жүйесі туралы  Алматының №1 кәсіптік білім лицейі, Петропавл қаласындағы педколледж, Қарағанды қаласындағы №3 кәсіптік лицей, Атырау қаласындағы №1 кәсіптік лицейде қалыптасты. 

Соңғы жылдары ауылдық жерлердегі  кәсіптік-техникалық мектептерде - Алматы облысы №1 кәсіптік мектепте,  Маңғыстау облысындағы №3 кәсіптік мектепте, Көкшетау облысындағы №4 кәсіптік мектепте оқытудың жаңа технологиясы енгізілді. Бұлар ауылдық жерлерде кадр дайындайтын оқу орны ғана емес, сонымен бірге мамандар дайындаудың сатылы оқу-әдістмелік орталығы, өндірістің жаңа технологиясын ендіру мен насихаттаудың ошағы болып отыр.

Бірқатар эксперименттік оқу орындары, соның ішінде Алматы құрылыс және менеджмент колледжінде білім алушыларға барлық пәндер бойынша компьютерлік жаңа мультимедиялық бағдарламалар негізінде оқыту іске асырылды. Мамандар  дайындауда жаңа ақпараттық технологияларды   қолдану жөнінде бұл  колледждер  бағалы  ғылыми -әдістемелік ұсыныстар жасады.

Республикада 1995-2000 оқу жылдары аралығында кәсіптік оқыту жүйесін жетілдіруге байланысты 40-тан астам ғылыми –теориялық, ғылыми-практикалық конференциялар өткізілді.

Жоғары кәсіби білімнің құрылымы мен мазмұны 

Қазақстан Республикасы жоғары оқу орындарының құрылымына - университет, академия, институт, оларға теңестірілетін консерватория, жоғары мектеп, жоғары училище кіреді. 

 Жоғары ұлттық білім беру жүйесінің қызметі -  Қазақстанның жедел қарқынды және демократиялық жолмен дамуын, оның өркендеуіне және әлемдік қауымдастық биіктігінен көріне білетін,   ХХІ ғасырдың жаңа талаптарын нәтижелі шешетін азамат тәрбиелеу болып табылады. 

Педгогика және психология сөздіктерінде  “Академия – жоғары кәсіптік білім мен жоғары оқу орнынан кейін кәсіптік білімнің білім беру бағдарламаларын іске асыратын; өндірістік, ғылыми және ғылыми-педагогикалық қызметтің белгілі бір саласы үшін жоғары кәсіптік білімі бар мамандар даярлауды, қайта даярлауды және олардың біліктілігін арттыруды жүзеге асыратын; ғылымның немесе мәдениттің көбінесе бір саласында ғылыми зерттеулерді орындайтын жоғары оқу орны; Институт – кәсіптік жоғары білімнің білім беру бағдарламаларын іске асыратын және қолданбалы  сипаттағы ғылыми зерттеулерді жүзеге асыратын жрғары оқу орны; Университет – мамандықтардың кең ауқымы бойынша жоғары кәсіптік және жоғары оқу орнынан кейінгі кәсіптік білімнің білім беру бағдарламаларын іске асыратын; жоғары кәсіптік білімі бар мамандарды, ғылыми және ғылыми-педагог қызметкерлерді қайта даярлауды және (немесе) олардың біліктілігін арттыруды жүзеге асыратын; іргелі және қолданбалы ғылыми зерттеулер жүргізетін; өзінің қызмет саласында жетекші ғылыми және әдістемелік орталық болып табылатын көп салалы жоғары оқу орны“ деп анықтама берілген.

Жоғары оқу орындарындағы білім беру ҚР мемлекеттік жіктеушісіне, білім стандарттарына және типтік бағдарламаларға сәйкес іске асырылады. Жоғары оқу орындарына арналған білім беру стандарттары  ҚР мемлекеттік жіктеушісіне  сәйкес   жеке мамандықтар бойынша дайындалады. ҚР мемлекеттік жіктеушісі жоғары оқу орындарында берілетін мамандықтардың саны мен сапасын анықтайды. 2003 жылдан бастап оқытудың жинақтаушы кредиттік жүйесіне негізделген кадрларды даярлаудың біртұтас үш сатылы моделін іске асыруға байланысты   бакалавриат, магистратура, докторантура бойынша білім берудің жіктеушісі айқындалып, бекітілді.Қазіргі таңда жоғары білім жіктеушісіне сәйкес  Қазақстанда  педагогикалық (мұғалімдік) мамандықтар бойынша дәстүрлі оқыту түрі  030000 - педагогикалық 19 мамандық дайындалса, кредиттік оқыту жүйесі  050000 - білім бағыты бойынша 22 мамандық дайындалады. Жоғары білім жүйсінің кредиттік оқыту жүйесіне көшуге байланысты Қазақстан Республикасы Білім және ғылым министрлігінің 380 бұйрығына сәйкес Еуропалық білім беру жүйесіне сәйкес стандарттар қайта  дайындалды. 

Қазақстан Рсепубликасы Білім министрлігінің коллегиясында алғаш рет студенттердің білім сапасын айқындауға негізделген "Студенттерді аттестаттауға байланысты тестілеуді енгізу" туралы шешім қабылданды. Студенттердің білімін тест арқылы  айқындауға байланысты Ереже дайындалды. Жоғары оқу орындарында әр пән бойынша қамтылған сағаттық жүктемелерге  100-500 аралығында тест тапсырмалары дайындалды. Студенттердің білім деңгейі осы тесттер бойынша студенттердің білім сапалары  ағымдық, аралық бақылаулар  өткізу  және қорытынды емтихан  алу арқылы айқындалды.

 2003 оқу жылынан бастап Қазақстан Республикасы Білім және ғылым министрлігінің басшылығымен білім беру ұйымдарына тәуелсіз бақылау жүргізілді. Жоғары  оқу орындарының  2(3) курс студенттердің білім сапасын айқындауға байланысты аралық мемлекеттік бақылау  енгізілді. Аралық мемлекеттік бақылау арқылы  ұйымдастырылған   студенттердің білім сапасына деген қатаң талап олардың білімге деген  құлшыныстарына үлкен серпіліс берді. Жылдан-жылға студенттердің білім сапаларының өскені байқалуда. Мәселен, Қазақ мемлекеттік қыздар педагогика институтының 2004 жылы аралық мемлекеттік бақылауда студенттерінің білім сапасы 75 балды көрсетсе, ал 2005 жылы 82,3 балды  көрсетіп отыр. Бұл аралық мемлекеттік бақылаудың студенттің білімге деген ынтасын күшейтуге үлкен ықпал еткенін көрсетеді.

Қазақстан Республикасы Президентінің қолдауымен  1993 жылдан бастап республика жастарын әлемдік білім кеңістігіндегі болып жатқан ғылымды меңгеруге байланысты іргелі іс-шаралар жүргізілді. Осы мәселе бойынша  “Шет елде кадрлар даярлау үшін  Қазақстан Республикасы Президентінің  “Болашақ“ халықаралық стипендияларын  белгілеу туралы“ 1993 жылы 5 қарашада №1394 қаулысы жарияланды.  Қазақстан Республикасы Президентінің  “Болашақ“ халықаралық стипендияларына үміткерлерді іріктеу және оны тағайындаудың Ережесі дайындалып, сол бойынша Қазақстандық жастар алыс және жақын шет елдерде жоғары кәсіптік және жоғары оқу орнынан кейінгі кәсіптік білім алуларына жағдайлар жасалды. 

Ғасырлар тоғысындағы білім беру жүйесіндегі интеграциялық процестер

Ұлттық және әлемдік білім беру жүйесін кіріктіру мәселесін негізге ала отырып жасалған “Қазақстан Республикасында білім беруді дамытудың 2005-2015 жылдарға арналған мемлекеттік бағдарламасы”  білім беру саласындағы мемлекеттік саясаттың стратегиясын, негізгі бағыттарын, басымдықтарын, міндеттерін және оны іске асыру тетіктерін айқындайды, әрі Қазақстан Республикасының заңнамасына, білім беру жүйесін басқару мен қаржыландыруға, құрылымы мен мазмұнына, кадр саясатына және әлеуметтік саясатқа өзгерістер мен толықтырулар енгізу үшін негіз болып табылады. Бұл жаңа бағдарлама  экономикалық және әлеуметтік-мәдени жағдайларда қазақстандық білім беру жүйесінің сапасын арттыруға, стратегиялық міндеттерді шешуге бағытталған түбегейлі қайта өзгертулердің қажеттігінен туындады. Білім беру жүйесі қоғамның экономикалық-әлеуметтік дамуына байланысты дамиды. Қазақстан Республикасын әлемдік қоғамдастық нарықтық экономикалық мемлекет ретінде таныды. Тәуелсіздігінің қысқа тарихи кезеңінде еліміз әлемдік қоғамдастыққа ықпалдаса отырып, экономика саласында айтарлықтай табысқа  қол жеткізді. ХХІ ғасырдың басында Қазақстан Республикасы білім беру жүйесін  әлемдік білім кеңістігіне  қосу  ұлттық экономикалық даму үрдісінің  негізінде іске асырылды. Республиканың  жалпы орта білім беру жүйесін 12 жылдық әлемдік білім кеңістігіне сәйкестендіре отырып көшіру  негізгі реформалардың бірі болып отыр.

Қазақстандағы жалпы орта білім беру  жүйесінің 12 жылдық  мектеп  жүйесіне  көшуі  бүгінгі  әлемдік білім кеңістігіне  енудің бірден-бір жолы   болып табылады.   Әлемдік деңгейде  білім беру жүйесіне зер салатын болсақ, білім беру жүйесі 12 және 13 жылдықтан тұрады.  Мысалы, Ұлыбританияда 12-13 жыл, Франция, Испания, Польша, Жапонияда –12 жылдық, Италия, Швеция, Германияда 13 жылдық білім беру жүйесі бойынша білім  беріледі.

Еуропалық кеңес қабылдаған декларацияда әлемдік  орта білім беру жүйесі 12 жылдық білім беруді қамтамасыз етуді  көздеп отыр. Егер кейбір елдерде орта білім беру 12 жылдан кем болса, онда білімді жоғары білім беру жүйесінде  толықтыруды  қажет етеді. Жалпы орта білім берудің құрылымы – бастауыш (1-4 сынып), негізгі (5-9 сынып),  жоғары (10-11,12) сынып. Жалпы білім беретін 12 жылдық мектепте  тұлғаның білім, білік және дағдыларын қалыптастырумен қатар, кәсіби құзыреттілікті  қалыптастыру басты  орын алады.

Қазіргі таңда республиканың жоғары оқу орындарындағы білім беру жүйесі   кредиттік оқытудың Еуропалық жүйесіне көшірілді. Кредит дегеніміз – студенттің немесе оқытушының оқу жұмыс көлемінің өлшем бірлігі. 

Кредиттік оқыту жүйесін 1869 жылы Гарвард университетінің президенті Чарльз Элиот енгізген. Бұл жүйе Америкада білім сапасын жетілдіру мақсатында мектептен бастап жоғары оқу орындарына дейін енгізілді. 1988 жылдан бастап Еуропа елдері де кредиттік жүйеге көше бастады. 1999 жылғы 18-19 маусымда Еуропалық мемлекеттердің білім министрлерінің бірлескен отырысында кредиттік оқытудың еуропалық жүйесі қабылданды.

Халықаралық  білім кеңістігінде  жоғары  білім бойынша  кредиттік оқытудың  іргелі  төрт жүйесі бар.  Олар:  Еуропалық жүйе -ESTS, американдық жүйе -USCS, британдық жүйе - CATS, Азия мемлекеттерінде және Тынық мұхиты кеңістігіндегі жүйе –UCTS.  Қазақстанда білім жүйесін негізінен Еуропалық кредиттік жүйеге /ESTS/ енудің алғашқы қадамдары іске асты. Еуропалық кредиттік  жүйе бойынша Еуропадағы Ұлыбритания, Франция, Испания, Германия, Италия, т.б. іргелі  мемлекеттерде  білім беріледі.

    Қазақстан Республикасы  Білім және ғылым министрлігі ұсынған  кредиттік  оқыту жүйесі - білім беру жүйесінің  Лиссабондық конвенцияның(1997) және Болон декларациясының(1999) Ережелерінің  негізгі ұстанымдарын басшылыққа алып жасалынды. Қазақстан Республикасы алдына қойған негізгі мақсаты  - кредиттік оқытудың Еуропалық   жүйесіне  (ESTS) ену. Әлемдегі 1200 университетте  жоғары білім беру Еуропалық    кредиттік оқыту жүйесі негізінде  іске асырылады.

Қазақстан Республикасы білім беру жүйесіндегі интеграциялық процестердің мақсаттары  жоғары білім алуға мүмкіндік берудің  алғы шарты ретінде 12-13 жылдық мектептегі оқыту жүйесіне көшу; оқу мерзімі 4 жыл және квалификациясы еңбек нарығы сұранысын қанағаттандыратын және әрі қарай білім алуды жалғастыруға жарайтын “бакалавр” дәрежесі бар жоғары білім беру; “магистр” және “доктор” дәрежелері бар аяқталған жоғары білім беру;  барлық ұлттық жоғары білім беру жүйелеріне European Credіt Transfer System (ECTS) есептік бірлік жүйесін немесе  қайта есептеу, жинақтау функцияларын қамтамасыз ететін және шетелде оқытудың академиялық талап тұрғысынан мойындалуына кепілдік беретін  біріккен жүйе арқылы білім беру.

Кредиттік оқыту жүйесінің негізгі принциптері  ұлттық білім беру жүйелерін халықаралық деңгейде адамдарға қолайлы жерінен білім алуға мүмкіндік беру;  кез-келген ұлттық білім беру жүйесімен сәйкестігі;  жоғары білім берудің барлық бағдарламалары мен формаларының (күндізгі, кешкі, арақашықтықтан (дистанциялық), сырттай оқыту)  қолданылуы;  халықаралық есептік ауысу мүмкіндігі; “диплом қосымшаларының” жалпы еуропалық үлгіге сәйкестігі.

Қазақстандық  жоғары оқу орындарының әлемдік білім  кеңістігіне енуі үшін  төмендегі сатылар  енгізіледі: 

1.  Бакалавриат (жоғары кәсіптік білім) – 4 жыл;    төменгі сатысы – 2 жыл;  

жоғары сатысы – 2 жыл.

2. Магистратура (жоғары кәсіптік білімнің екінші сатысы) екі  траекторияда   іске асады: кәсіптік магистратура (триместрді қамтиды)  - 1 жыл;

              ғылыми магистратура – 2 жыл.

3. Докторлық бағдарлама -  жоғары кәсіптік білімнен кейінгі докторлық 

  бағдарлама екі траекторияда   іске асады:

   кәсіптік магистратурадан кейін –3 жыл, 

   ғылыми магистратурадан кейін –2 жыл 

Халықаралық ұлттық білім беру жүйесінің бағдарламасына  сәйкес  жоғары және   жоғары кәсіптік білімнен кейінгі  білім берудің кредиттік технология негізінде үш деңгейлі академиялық дәрежелер  енгізіледі:  (бакалавр(, (магистр(, (доктор(. Кредиттік  оқыту жүйесі -  бірізді емес (нелинейная) оқыту жүйесіне жатады,  яғни, оқу процесін  жекелей жоспарлау арқылы білім алушының шығармашылық ізденісі негізінде құрылады.

Кредиттік  технологияның негізгі ерекшелігі студенттің жекелей оқу жоспарын құруында  болып табылады. 

Кредиттік оқыту жүйесінің негізі -  студенттің  өз бетінше дамуына мүмкіндік туғызу. Студенттің іс-әрекетін  ұйымдастыра алуға  және білімін жетілдіруге қабілетін дамыту  мақсатын іске асыру үшін оқытушы мен студент арасында  типтік цикл іске асады. Ол - студенттің оқытушының басшылығымен  жүргізілетін өз бетінше жұмысы; студенттің өзбетінше жұмысы.

Кредиттік оқыту жүйесінде бағалаудың бұрыннан келе жатқан дәстүрлі 5 балдық жүйенің орнына 10 балдық сандық жүйе енгізілді. 

Мамандардың кәсіби білімін  көтеру

Жоғары және орта арнаулы оқу орындары мен мамандардың кәсіби білімін  көтеру институттарындағы педагогикалық дайындық және білімін қайта жетілдіру – қосымша кәсіптік білім беруге жатады. Ол  алған кәсіби білімдерін ары қарата дамыту және жетілдіру, білім беру процесінде болып жатқан инновациялық процестерді менгеруге бағыттала ұйымдастырылады. 

Қосымша кәсіптік білімді іске  асыруда білім беру мекемелері, әртүрлі ұйымдастыру-құқықтық  формалары, басқару органдары, ғылыми-зерттеу мекемелері, ақпарат қызметтері өзара бірлікте жұмыс атқарады.    Бұл жүйе төмендегі ұйымдастыру түрінде іске асады: мұғалімнің өздігінен білімін көтеру, әдістемелік бірлестіктер, кафедралар, білім беру орталықтары, курстар, семинарлар, конференциялар, мұғалімнің білімін жетілдіру және қайта даярлау мекемелері, жоғары оқу орындарындағы қайта даярлау орталығы. Республикада кадрлардың білімін жетілдіру және қайта даярлау республикалық, облыстық, қалалық білім жетілдіру институттарында жүзеге асырылды.

Нарықтық білім жүйесіне көшуге байланысты әр мұғалімнің өзінің кәсіби өсуінің стратегиялық бағдарламасын айқындау арқылы білімін жетілдіру бірінші кезекке қойылуы керек.

Білім беру жүйесіндегі инновациялық үрдістер

Білім беру жүйесінде соңғы жылдары оқытудың бұрыннан қалыптасқан дәстүрлі түрлерімен қытулармен бірге инновациялық оқытулар жедел қарқынмен тәжірибеге ене бастады. Жаңа технологияларды пайдалану, сыни тұрғыда оқыту т.б. бүгінгі мектеп үрдісінде маңызды  орын алады. Инновация дегеніміз  – дәстүрлі және көпшілік тәжірибеден өзгеше, білім беру ісіне жаңа тұрпатты көзқарас пен қатынас. Инновациялық оқыту  -  оқушылардың жаңа жағдайларда бірлесе әрекет жасау қабілетін дамытатын, білімді игерудің нақты нәтижеге бағытталған оқыту түрі  болып табылады. Бұл,   біріншіден, ғылыми және мәдениеттану білімдерінің негізінде мақсатты бағытта жобаланған оқу үрдісі болып саналса, екіншіден жеке тұлғаны дамытудың болашағын жобалайтын және соны жүзеге асыруға дайындық мақсатындағы бағытта ұйымдастыратын білім беру болып саналады. 

Қазақстанда педагогикалық инноватиканың білім беру жүйесіндегі жаңалықты енгізудің теориясы және практикасы ретіндегі мәртебесі, аталған ғылымның теориялық негіздері профессор Ш.Т.Таубаеваның  еңбектерінде жан-жақты зерттелген. 

 Республикамызда педагогикалық жаңалықтар туындайтын және  солардың жедел игерілуі мен тәжірибеде қолданылуына ықпал ететін жаңашыл инновациялық орта қалыптасты. Жалпы орта білім беретін орта мектептерде Қ.Бітібаева, Қ.Айтқалиев, О.Очкур, Ұ.Есназарова, т.б. инновациялық тәжірибелері  мектептерге таратылды. 

Қазақстан мектептерінде профессор Ж.А.Қараев, Ж.У.Кобдикованың деңгейлеп саралап оқыту технологиясы бойынша ғылыми-әдістемелік зерттеулері  оқушылардың білім сапасын арттыруға мүмкіндіктер тұғызып отыр. Ғалымдардың ұсынып отырған деңгейлеп саралап оқыту технологиясы оқу процесінің құрылымына, дидактикалық құралдарға қойылатын  жалпы технологиялық талаптардың орындалуын қажет етеді. Оқушылар алдын-ала қабілет деңгейлеріне қарай  шағын топқа бөлінбейді.  Деңгейлік тапсырмалар орындалу барысында оқушылар өздері-ақ сараланады. Технологияның басты компоненттері – оң мотивация қалыптастыру және табысқа жетелейтін бағалау тәсілін пайдалану негізінде оқушылар төменгі деңгейден жоғары деңгейге ауыса алады.

Аталған  инновациялық технология базалық білім қалыптастыратын (ұғым, ереже, факт, заңдылықтар), репродуктивті таным қызметін қажет ететін, күрделілігі төмен тапсырмалардан күрделілігі орташа, жоғары тапсырмаларды орындау арқылы іске асырылады.

Білім берудің гуманизациялануы мен гуманитаризациялануы

Этнопедагогика мәселелері.  ХХ ғасырдың соңы мен ХХІ ғасырдың басында білім беруді ізгілендіру мен гуманитарландыру  үрдістері кеңінен енгізіле бастады. Білім беру ісінде әсіресе халықтың ұрпақтан-ұрпаққа жалғасқан этностық мәдениетімен,  өнерімен,   салт-дәстүрімен таныстырудың маңыздылығына назар аударылды. 

Бұл мәселеге мемлекет тарапынан үлкен қолдау көрсетілді. Соның бірі – жастарды ұлттық құндылықтар негізінде тәрбиелеу мәселесі болды. Бұл Қазақстан Республикасының “Білім туралы” Заңында білім беру жүйесінің басты міндетінің бірі ретінде: “Ұттық және жалпы адамзаттық құндылықтар, ғылым мен практика жетістіктері негізінде жеке адамды қалыптастыруға, дамытуға және кәсіби шыңдауға бағытталған қажетті жағдайлар жасау”,- деп атап көрсетілді. Ғасырлар тоғысында ұлттық тәрбиенің ерекшеліктерін зерттейтін педагогика ғылымының келелі саласы – этнопедагогика дами бастады. Этнопедагогика әлеуметтану және білім  беру салаларын зерттеудегі негізгі бағыт болып табылады.  Ол ХХ ғасырдың екінші жартысында этнологиялық және психологиялық-педагогикалық ғылымдардың тоғысындағы пәнаралық бағыт ретінде қалыптасты. Этнопедагогикада этностық дәстүрлі мәдениет, тұрмыс, отбасылық-туыстық қарым-қатынастар тұлғаның қалыптасуы үшін маңыздылығы тұрғысынан қарастырылып, педагогикалық жалпы принциптерінің қатарына қосылды.

1995-2005 жылдар аралығында қазақ этнопедагогикасы саласында 60-тан астам зерттеу еңбектері орындалды, оның 10-ы іргелі зерттеулер, 50-і қолданбалы зерттеулер болып отыр.


Ұлттық негізде білім беруде этнопедагогика ғылымының негізгі міндеттері төмендегі тұрғыда пайымдалады:

· жас ұрпақты ұлттың алдында тұрған ерекше проблемаларды шешуге дайындау;

· өз халқының ғасырлар бойы қол жеткізген рухани құндылықтарына ұмтылуға тәрбиелеу, түп тамырынан үзіле жаздаған ұрпақты ата-баба салты мен дәстүрлі, әдет-ғұрпымен қайта табыстыру;

· білім беру мекемелерінде  тәрбиені ұлттық мәдениет пен ұлттық педагогика идеяларына негіздеу;

· ұлттың білім беру жүйесінің даму тұжырымдамасын жасауда ұлттық жалпы санын, орналасу аудандарын, мұғалімдермен, оқулықпен, оқу-әдістемелік, техникалық құралдармен қамтамасыз етілу деңгейін, материалдық жағдайын ескеру;

· ұлттың болашағы мен сапасы және ұлт өкілінің тағдыры бір-бірімен тығыз байланысты, бір-біріне тәуелді екенін есте ұстау.

Жиырмасыншы ғасырдың жетпісінші жылдары белгілі ғалым, педагогика ғылымдарының докторы, профессор, Ресей Білім Академиясының толық мүшесі Г.Н.Волковтың ғылыми көргенділігі мен ғылыми батылдығының, табындылығының арқасында Этнопедагогика ғылым мәртебесіне ие болып, “этнопедагогика” ұғымы ғылыми категория ретінде ғылымға енді. Содан бері 30 жылдан астам уақыт арасында этнопедагогика көлемді зерттелуде. Бұл ғылымның дамуына әлемнің қай елінен болса да, шын мәніндегі ұлтжанды ғалымдар үлесін қосуда. Бүгінгі күні этнопедагогика маңызды ғылыми білімдер жүйесін құрайтын дербес ғылым саласына жиналып отыр.


Г.Н.Волковтың жүйелеуі бойынша, қәзіргі таңда іргелі зерттеулер арқылы этнопедагогиканың мына салалары айқындалды: этнопедагогика әдіснамасы (К.Ж.Қожақметова), біз бұл салаға Г.Н.Волковтың Ю.А.Рудьтың, В.Л.Христовтың, С.Қ.Қалиевтың, Ж.Ж.Наурызбайдың, С.А.Ұзақбаеваның, Г.И.Батуринаның зерттеулерін де қосамыз; тарихи этнопедагогика (Т.Н.Петрова), Қазақстанда осы бағытта: Қ.Б.Жарықбаев, Т.Н.Әлсатов; аймақтық педагогика Ш.М–Х.Арсалиев, А.Л.Бугаева, М.Н.Егоров, А.Б.Панькин, О.Д.Мукаева, Ә.Ашайұлы; талдау этнопедагогикасы (Г.Н.Волков); мектепке дейінгі этнопедагогика (Н.С.Александрова);  ойын педагогикасы (В.М.Григорьев); афористикалық этнопедагогика (З.Б.Цаллагова); отбасы этнопедагогикасы; (Э.М.Сокольникова); этнопедагогикалық антропология (Л.К.Рахлевская); этнопедагогикалық білім (М.Т.Харитоко, С. Ұзақбаева, К.Қожахметова, Ж.Асанов, Қ.Болеев, Н.Кошеров, т.б.); этноәлеуметтік педогогика (А.А.Триторьева, - Шадрина, Д.Е. Иванов); салыстырмалы этнопедогогика (В.А.Иванов, Л.И.Федорова, Б.А. Жетпісбаева, А.Б.Қалиева, Г.К.Тлеужанова, О.Я.Сүлейменова, т.б.): субэтникалық педагогика (А.М.Леонов),. Қазақстанда аталған жүйеден тыс жақсы дамып келе жатқан этномәдени білім беру саласын ерекше атауға болады, ол саланың көшбасшысы – Ж.Ж.Наурызбай: полимәдени білім беру саласы дамуда (Г.Көшербаева, Л.Сексенбаева және т.б.).

Бұл талдау этнопедагогикалық білім қоры қалыптасуының айғағы іспеттес. Дегенмен, әдіснамалық тұрғыдан талдайтын болсақ, аталған білім қорында әдіснамалық зерттеулердің үлес салмағының әлі де болса қажетті деңгейге көтепріле алмай келетінін байқадық.

Оның себебін зерттейтін, алдымен зерттеушілердің әдіснамалық даярлығының жеткілікті еместігіне көз жеткізгендігімізді айтпай кетуге болмайды. Яғни, бұл қорытынды зерттеушілердің әдіснамалық деңгейін көтеру қажеттілігін айқындап отыр. әрине, бұл мәселе өте күрделі мәселелердің бірі болғандықтан, біз бұны мына логика бойынша қарастырғанды жөн көріп отырмыз.

1. Этнопедагогика әдіснамасының мәні, оның құрылымы.

2. Этнопедагогика әдіснамасының бүгінгі таңдағы нақты даму жағдайы: жетістіктері мен кемшіліктері.

3. Этнопедагогика әдіснамасының даму болашағы.

Соңғы жылдары ғалымдар арасында әдіснамасының мәні туралы пікірталастар мерзімді баспа бетінде қызу жүріп жатыр. Әдіснаманы ғалымдардың бір тобы ілім ретінде қарастырса, енді біреулері – оны зерттеу әдістерінің жиынтығы деп біледі. Ал В.В.Краевский сынды ірі ғалымдар, әдіснаманы тек білім жүйесі ғана емес, іс-әрекет ретінде қарастырады және осы пікірді қолдаушы ғалымдар саны басым.
Педагогика әдіснамасы (сондай-ақ, этнопедагогика әдіснамасы да), әрекет пен білім жүйесі ретінде қарастырылып, үш түрлі әрекетке бөлінеді:

Практикалық әрекет, арнайы-ғылыми әрекет және әдіснамалық әрекет. Практикалық әрекетпен педагог, тәрбиеші айналысады, бұл әрекеттегі әдіснаманың атқаратын негізгі қызметі - әдістемелік жағынан қамтамасыз ету, оның өндіретін білім түрі: теориялық және эмпирикалық (тәжірибелік) білім; әрекетті бағыттайтын нормалар: оқу-әрекетті бағыттайтын нормалар: оқу-тәрбие бағдарламалары, ұсыныстар, нұсқаулар.

Арнайы-ғылыми әрекет, негізінен зерттеушілерге тән. Бұл әрекеттің атқарар қызметі - әдіснамалықпенқамтамасыз ету, заңдылықтарын анықтау, оқу-тәрбие үрдісінің практикалық әдістерін жетілдіру, т.б. Арнайы ғылыми әрекет нәтижесінде түзілетін білім – педагогикалық жүйе құруға және қоршаған ортаны өзгертуге бағытталған.

Әдіснамалық әрекеттің екі түрі бар, біріншісі – зерттеуді әдіснамалық тұрғыдан қамтамасыз ету; Бұл әрекеттің қызметі – зерттеу процессін бағыттау мен бағалау, сапасын анықтау. Нәтижесінде түзілетін білім түрі – ғылыми таным әрекетін жетілдіретін әдіс-тәсілдерді анықтау.

Екіншісі - әдіснамалық зерттеулер. Бұл зерттеулердің қызметі педагогика ғылымының заңдылықтары мен даму бағыттарын, ғылыми зерттеулердің сапасы мен тиімділігін анықтау болып табылады. Түзілетін білім түрі – дамыған ғылыми таным құралдары, мысалы зерттеулердің болжамы,, т.с.с. екеуін де атқаратын зерттеушілер.

Талдау көрсетіп отырғандай, елімізде әдіснамалық зерттеулер жоқтың қасы. Сондықтан, этнопедагогика әдіснамасының даму болашағын қарастырар болсақ, этнопедагогиканың оқу пәні ретіндегі әдіснамалық негіздерін жасауға ұмтылысымыз этнопедагогиканың басқа ғылым салаларымен, олардың ішінде этнопедагогика мен этнопсихологияның, этнопедагогика мен этнофилософияның, этнопедагогика мен әлеуметтік педагогиканың байланыстарының мәніне үңіле түсу қажеттігін дәлелдеп отыр. Әдіснамалық негіздерді айқындау қазақи менталитетке сай этнопсихологиялық, этнофилософиялық аспектілерді зерттеу керектігін айқындай түсті.    

Этнопедагогика идеяларына негізделген тәрбие мазмұны жас ұрпақты өз ұлтының мәдениетімен қауыштырып, оның құндылықтарын сақтап қалумен қатар тәрбие мазмұнын әрі қарай әрдайым дамытып отырады. Этнопедагогика идеяларына негізделген тәрбие жас ұрпақтың бойында ұлттық сана және мінез-құлықты қалыптастыруға бағытталады; оқушылардың ұлттық менталитеттің негізін қалыптастырушы фактор ретінде өз ұлтының өмір сүру қағидаларын, әдет-ғұрып, салт-дәстүрлерін меңгеруіне әсер етеді; оқушыларды өз ана тілін, тарихы мен әдебиетін, өнерін терең біліп, қастерлеуге баулиды; өз Отаны мен халқына деген оқушылардың сүйіспеншілігін, Қазақстанда тұратын басқа ұлт өкілдеріне деген достық сезімін қалыптастырады.


Этностық тәрбиенің мазмұнын анықтауда оның мақсаты маңызды рөл атқарды, ол - ұлттық сана-сезімді қалыптастыру болып табылады. Сонымен қатар, этностық тәрбиенің мазмұнын анықтауға оның міндеттері де әсер етеді: биоәлеуметтік жүйе ретінде этнос субъектісін қалыптастыру; ділінің негізі ретінде этностық сана-сезімі мен дүниетанымын, ана тілін, ұлттық мәдениеті мен тарихын, ұлтының рухани құндылықтарын құрметтеу сезімін қалыптастыру; ұлттық этика негізінде этноәлеуметтік рөлдерді меңгеруге бағыттау.


Этностық (ұлттық) тәрбиенің мазмұны - құндылық қарым-қатынастар түрі: өзіне, адамға, табиғатқа, сұлулыққа; Отанға деген сүйіспеншілік тұрғыда көрініс табады. 


Осы қарым-қатынастар түрін қалыптастыруға мүмкіндік беретін қазақ тәрбиесінің негіздері: отбасының бала тәрбиесіне қойылатын талаптар, қыз бала мен ер бала тәрбиесінің ерекшеліктері; қазақ халқының ұлттық әдебі; туыстық қарым-қатынастар жүйесі; этноәлеуметтік рөлдердің мәні; әдет-ғұрып, салт-дәстүр, жол-жоралғылар жүйесі; тәрбие заңдары мен заңдылықтары; тыйымдар. 


Ұлттық тәрбиені этнопедагогика идеялары негізінде ұйымдастыру шарттарына мына өлшемдерді жатқызуға болады:


- білім мазмұнында Отанына, тіліне, халқына, салт-дәстүріне, мәдениеті мен тарихына сүйіспеншілік сезімін қалыптастыруға арналған білімдер жүйесінің болуы;


- ұлттық ерекшеліктер негізінде рухани-адамгершілік, патриоттық, еңбек, экологиялық, эстетикалық, дене тәрбиесі бағыттарының айқындалуы;


- ұлттық ерекшеліктер негізінде әрекет түрлерінің мына жіктемеге сәйкестігі: таным іс-әрекеті, құндылыққа бағытталған іс-әрекет, көркемдік іс-әрекет, қоғамдық іс-әрекет, спорттық іс-әрекет, еңбек әрекеті, қарым-қатынас. 
1990-2000 ж. ж. Қазақстандағы педагогикалық зерттеулердің негізгі бағыттары

Ғасырлар тоғысында Қазақстанның ғылымы  өте қарқынды дамыды.  1990-2005 жылдары Қазақстандағы педагогикалық зерттеулердің негізгі бағыттары, біріншіден,  Кеңес өкіметі жылдарында жинақталған барлық оң нәтижелерді сақтау және қалыптасқан саяси, экономикалық, әлеуметтік жағдайларды ескере отырып, қазақстандық білім беру жүйесінің жаңа моделін жасау жолдарын іздестіру бағытында жүргізіліп келді. Екінші бағыты - қазіргі таңда жүргізіліп отырған  реформалар қажеттігінің мәнісін айқындай отырып,  ғылыми зерделеу мәселелерін қолға  алу болды.

1990 жылдардан бастап ұлттық тарих, мәдениет пен білім беру саласы бойынша кеңестік дәуірде  зерттелмеген тарих қойнауында,  мұрағат қорларында жатқан  еңбектер зерттеліп, Қазақстан білімі мен ғылымының дамуына  іргелі үлес қосылды. Қазақстан Республикасының білім мазмұны, оны жаңарту жолдары жөнінде алғашқы қорытындылар жасалды.  Шағын жинақталған мектептер проблемалары зерттеліп, олардың шешілу жолдары жөнінде жасалған қорытындылар бойынша ұсыныстар берілді. 

Зерттеудің нәтижесінде “Жалпы білім беретін қазақ мектебі тұжырымдамасы“, "Қазақстан Республикасы жалпы білім беретін мектептердің даму тұжырымдамасы" (1995), "Жалпы білім мазмұнының тұжырымдамасы" (1995), “Қазақстан Республикасы жалпы білім беретін мектептерде оқытудың жаңа әдістемелік жүйесін қалыптастырудың теориялық негіздері”(1999), “Саралап оқытудың дидактикалық негіздері” (2000) (Нұрахметов Н.Н., Жадрина М.Ж., т.б.)  дайындалды. 

Республикадағы ғылыми жетістіктерді мектеп тәжірибесіне ендіруге байланысты іргелі зерттеулер жүргізілді. 1988-1995 жылдар аралығында “Қазақстан мектептерінің тәжірибесіне ғылыми ұсыныстар мен озат тәжірибені ендіруді жетілдіру”, “Қазақстан мектептерінде базалық және бағдарлы білім беруге көшуге байланысты оқу-тәрбие жұмысына ғылыми жаңалықтарды ендіруді ұйымдастыру”, “Жалпы білім беретін мектептегі инновациялық оқытудың теориялық негіздері”  атты зерттеу тақырыптары бойынша ғылыми зерттеулер жүргізілді.

1991-2002 жылдар аралығында  мектепке дейінгі тәрбие мен оқыту мәселесі бойынша “Қазақ балабақшаларындағы балаларды тәрбиелеу, білім беру мазмұны, формалары мен әдістерінің ғылыми-әдістемелік негіздері”, “Қазақ балабақшаларында тәрбиелеу мен білім беруді халықтық педагогикаға сәйкес кешенді жүргізудің ғылыми-әдістемелік негіздері”, “Мектепке дейінгі білім беру жүйесінде оқу-тәрбие үрдісін жетілдірудің ғылыми негіздері” атты іргелі және қолданбалы   зерттеулер жүргізілді. Зерттеу нәтижесінде қазақ балабақшаларына арналған  төл туынды “Балбөбек” бағдарламасы және оны толық іске асыруға арналған 17 аталым мен оқу-әдістемелік кешен дайындалды. “Бөбектерге байғазы” көркем шығармалар хрестоматиясы, “Отбасында баланы мектепке дайындау”, “Мектеп жасына дейінгі баланың тілін дамыту әдістемесі”, т.б. атты  еңбектер жарияланды.

Қазақстан Республикасы Білім және ғылым министрлігі шешімімен мектепалды топтары мен сыныптарына арналған бағдарламалар мен оқу-әдістемелік кешендер дайындалып, республикалық деңгейде іс-тәжірибеге енгізілді.

Ғасырлар тоғысында бастауыш білім беру жүйесі бойынша  ғылыми зерттеу жұмыстары қарқынды дамыды.  1990-2002 жылдар аралығында “Төрт жылдық бастауыш мектептің 1-2 сыныптарында интеграциялық-кешенді оқытудың құрылымы мен мазмұнын жаңарту” (жетекші Ш.Майғаранова), “Шағын жинақталған бастауыш сыныптарда оқу-тәрбие жұмысын ұйымдастырудың ерекшеліктері” (жетекші З.Бейсенбаев),  “Бастауыш мектептің білім мазмұны мен оқыту әдістемесін жетілдіру” (жетекші К.Жүнісова), “Мектептің бастауыш сатысындағы білім мазмұнын жаңартудың ғылыми-әдістемелік негіздері”, т.б. ғылыми-зерттеу жұмыстары жүргізілді. 

Жоғарыдағы ғылыми зерттеулердің нәтижесінде  1998 жылы “Жалпы білім беретін мектептің бастауыш сатысындағы білім мазмұны тұжырымдамасы”, “Жалпы білім беретін мектептің бастауыш сатысының оқу бағдарламалары” (1-4 сыныптар) қазақ, орыс, ұйғыр мектептері үшін барлық пәндер бойынша жарияланды, ал 2001-2002 жылдары оларды жетілдіру жұмыстары жүргізілді.

1997-2000 жылдар аралығында 140 атаумен қазақ, ұйғыр, орыс мектептері үшін 1-4 сыныптарға арналған барлық пәндер бойынша жаңа буын оқулықтары баспада жарық көрді.

Республикада шағын кешенді мектептер өзекті, зерттеуді қажет ететін мәселе болғандықтан “Шағын жинақталған мектептерде оқытудың ғылыми-әдістемелік негіздері” атты іргелі ғылыми зерттеу жүргізіліп, “Шағын  жинақталған мектепте білім берудің тұжырымдамасы”, “Шағын жинақталған мектепте білім беру (Образование в малокомплектной школе)” еңбектер жарияланды.

Қазақ тілі мен әдебиеті, екінші  тілі мен әдебиеті мәселелері бойынша  “Жалпы білім беретін мектептердегі тіл мен әдебиет пәндері мазмұнын, оқыту формалары мен әдістерін жаңартудың ғылыми-әдістемелік негіздері”, “Шетел тілін оқытудың мазмұны мен әдістемелік жүйесін жаңартудың ғылыми-әдістемелік негіздері”, “Жалпы білім беретін мектептердегі ұйғыр тілі мен әдебиетінің білім мазмұнын жаңартудың ғылыми-әдістемелік негіздері”  кешенді ғылыми тақырыптары бойынша зерттеулер жүргізілді. 

Жаратылыстану ғылымдары бойынша “Жалпы білім беретін мектепте жаратылыстану-математика пәндерінің мазмұнын, оқыту формалары мен әдістерін жаңартудың  ғылыми-әдістемелік негіздері”, “Дәстүрлі мектептегі оқыту процесін ғылыми-әдістемелік жағынан қамтамасыз ету”, “Химияны оқытудың мазмұны мен әдістерін жаңартудың ғылыми-әдістемелік негіздері және мектептегі оқу үрдісін әдістемелік қамтамасыз ету” және қоғамдық ғылым саласы бойынша мектептегі білім мазмұнын жандандыруға байланысты  “Қоғамдық пәндердің білім мазмұнын жетілдірудің ғылыми-әдістемелік негіздері” және “Қоғамдық пәндердің әдістемелік жүйесін жетілдірудің ғылыми негіздері” зерттеулердің нәтижесінде әр пән бойынша білім мазмұнының тұжырымдамасы, білім стандарттары, типтік бағдарламалары және ғылыми-әдістемелік кешендер дайындалды. 

Орта арнаулы кәсіптік білім беру бойынша да елеулі ғылыми-зерттеулер жүргізілді.  2000-2003 жылдар аралығында “Кәсіби білім берудің  үздіксіз жүйесін дамытуды ғылыми-педагогикалық тұрғыдан қамтамасыз ету”, “Үздіксіз кәсіптік білім беру жүйесін дамытудың ғылыми-педагогикалық негіздемесін қамтамасыз ету” деп аталатын қолданбалы зерттеулер  жүргізіліп, нәтижесінде біріншіден, мемлекеттік жалпыға міндетті білім беру стандарттарының талаптары, принциптері және концептуальды негіздері қаланды, екіншіден, кәсіптік білімді модельдеудің педагогикалық технологиясы жасалды.

Педагогика ғылымының аса қарқынды дамуына профессорлар Т.С.Садықов, Н.Н.Нұрахметов, педагогика ғылымдарының докторлары, профессорлар, Қазақстан Республикасы Ұлттық ғылым академиясының академиктері А.П.Сейтешев, К.Қ.Құнантаева, Б.К.Момынбаев және Г.А.Уманов, М.Ә.Құдайқұлов, Н.Д.Хмель, Г.М.Храпченков, Б.Әбдікәрімов, А.Қ.Құсайынов, Г.Қ.Нұрғалиева, Х.Қ.Жампейісова, В.В.Егоров, т.б. үлес қосты 

Еліміз егемендік алғаннан кейін педагогика және психология саласы бойынша, әсіресе қазақ мектебіндегі оқу-тәрбие мәселесіне және оның  дамуына байланысты  ғылыми-зерттеу жұмыстарын жүргізуге аса мән берілді. Зерттеу жұмыстары қоғамдық ағымның талаптарына сай ұлттық тарихи мұраларымызды бүгінгі ғылымның дамуымен байланыстыра отырылып сараланды.  

Педагогикалық ғылымының тың саласы халықтық педагогика, этнопедагогика ғылымының дамуы, халықтық  мұралардың бүгінгі ұрпақ тәрбиесіне пайдаланудың маңыздылығы бойынша зерттеу жұмыстарын жүргізу қолға алынды. Халықтық педагогика мұралары бойынша алғаш зерттеу жұмысын жүргізген А.Мұхамбаева, С.Қалиев, Қ.Жарықбаев, С.Ұзақбаева, Қ.Бөлеев, Ж.Асанов, Ә.Табылдиев, С.Ғаббасов т.б. болды.  Этнопедагогика ғылымының әдіснамалық негізі бойынша алғаш рет  докторлық диссертация К.Ж.Кожахметованың зерттеуімен  “Қазақ этнопедагогикасының теориялық-әдіснамалық  негіздері” атты тақырыпта 1998 жылы қорғалды. Аталған зерттеу жұмысы  ұлттық педагогика ғылымының қолданбалы және  іргелі зерттеу саласына қосылған алғашқы құнды ғылыми жұмыс болып табылды.

1999-2005 жылдар аралығындағы қазақ мектебінің даму тарихы, ондағы оқу-тәрбие жұмысын жандандыруға байланысты жүргізілген зерттеулер  тәуелсіз Қазақстанның білімі мен ғылымының  дамуын жетілдіруге  жан-жақты ықпал етті.  А.Н.Ильясованың Қазақстандағы педагогикалық теорияның дамуы, Ж.Ж.Наурызбайдың оқушы-жастарға этномәдени білім берудің  ғылыми-педагогикалық  негіздері, Р.К.Дүйсенбінованың қазақ этнопедагогикасын мектептің оқу-тәрбие процесіне ендірудің ғылыми-педагогикалық негіздері, Ш.Майғаранованың бастауыш мектептің даму тарихы бойынша  жасалған зерттеу жұмыстары ұлттық білім беру жүйесінің дамуына сүбелі үлес қосты.  Сонымен қатар, А.Дайрабаеваның қазақ қыздарының тарихы  туралы зерттеу жұмысы қазақ қыздарының  тарихтан алар орны және олардың тәлімдік мұрасының бүгінгі қазақ қызын тәрбиелеуде негізгі орын алады.

Ғасырлар тоғысында Қазақстанның білім беру жүйесінде іргелі реформалар жүргізіліп, ұлттық білім беру жүйесін әлемдік білім беру жүйесімен, әлемдік стандартқа негіздей отырып сабақтастыру көзделді.  

Өзін-өзі тексеруге арналған  сұрау-тапсырмалар:

1. Қазақстан Республикасының “Білім туралы” Заңы нені қамтиды?

2. Білім дегеніміз не?

3. Ғылым дегеніміз не? 

4. Қазақстан Республикасының “Білім туралы” Заңының әр тарауында қандай мәселелер қамтылады?

5. ҚР мемлекеттік жіктеушісі дегеніміз не? 

6. Білім беру стандарттары  дегеніміз не? 

7.  Жеке меншік оқу орындарын лицензиялау Ережесі қашан бекіді?

8.  Мемлекеттік емес білім беру мекемелерінің Ережесі қашан бекіді?

9.   Гимназиялар мен лицейлердің Ережесі қашан бекіді?

10.  Академия  қандай білім беру жүйесіне жатады?

11.  Гимназия  дегеніміз не? 

12.  Лицей дегеніміз қандай оқу орны болып табылады?

13.  Шағын жинақталған мектеп деген қандай мектеп?

14.  Аралық мемлекеттік бақылау дегеніміз не?

15.  Университет  қандай оқу түріне жатады ?

16.  Білім берудің әлемдік жүйесі дегеніміз не?

17.  Үздіксіз білім беру жүйесі дегеніміз не?

18.  Бакалавриат дегеніміз не?

19.  Әлемдегі жалпы орта білім беру мерзімі  қанша жыл?

20.  Кредит дегеніміз не?
21.  Кредиттік оқыту технологиясы дегеніміз не?
22.  Кредиттік оқыту жүйесі қашан және қай елде енгізілді?
23.  Әлемде жоғары білім берудің қанша жүйесі бар?
24.  Қосымша білім беру жүйесінің міндеті?
25.  Студенттердің білім сапасын айқындауға байланысты тест жүйесі қай жылы   енгізілді?
26.  Деңгейлеп саралап оқыту технологиясы дегенімізді қалай түсінесің?
27.  Мамандардың кәсіби  білімін көтеру қалай іске асады?
28.  Кредиттік жүйе бойынша студенттің білімі қалай бағаланады?

29.  Президенттің “Болашақ“ стипендиясы қай жылдан бастап берілді?

Реферат тақырыптары:

1. Қазақстан Республикасы “Білім туралы” Заңының негізгі мазмұны. 

2. Қазақстан Республикасы “Білім туралы” Заңындағы білім беру ұйымдарынан білім алушылар мен тәрбиеленушілерді қабылдауға қойылатын жалпы талаптар.

3. Қазақстан Республикасы “Білім туралы” Заңындағы білім беру жүйесін басқару  мәселелері.

4. Білім беру саласындағы халықаралық қызмет.

5. Білім беру саласындағы заңдарды бұзғаны үшін жауапкершілік.

6. “Қазақстан Республикасында білім беруді дамытудың 2005-2010 жылдарға арналған мемлекеттік бағдарламасындағы жоғары білімді дамыту мәселелері.

7. Қазақстан Республикасында білім беруді дамытудың 2005-2010 жылдарға арналған мемлекеттік бағдарламасындағы жалпы орта мектепті дамытудағы негізгі мәселелері.

8. (Қазақстан Республикасы білім беру ұйымдарында тәрбиені кешенді ұйымдастыру бағдарламасының ( негізгі бағыттары.

9. Қазақстан Республикасы Мемлекеттік  “Білім” бағдарламасының мазмұны.

10.  “Қазақстан –2030” стратегиялық бағдарламасындағы білім беру мәселелері.
11.  Қазақстан Республикасы Президентінің 2004 жылғы 19 наурыздағы   “Бәсекеге қабілетті Қазақстан үшін, бәсекеге қабілетті экономика үшін,    бәсекеге қабілетті халық үшін” атты Қазақстан халқына Жолдауындағы          білім беру мәселелері.
12.  Жалпы орта білім беретін мектептердің әлемдік білім кеңістігіне  кіріктірудегі шаралар.
13.  Қазақстандағы білім беру жүйесіндегі кредиттік технология.

14.  Қазақстандағы педагогикалық ғылымның дамуы.
15. Қазақстандағы этнопедагогика ғылымының  дамуы. 

